
АДЫГЭ ЛИТЕРАТУРЭР  
1960–2000‑рэ илъэсхэм

Лъэхъанэу тыкъызтегущыIэрэм мыщ фэдэ гъунапкъэ 
фэтшIын фаеу зыкIэхъугъэр лъэныкъуитIу япхыгъ. АпэрэмкIэ, 
я ХI-рэ классмэ япрограммэ къызэIузыхырэ тхакIохэу МэщбэшIэ 
Исхьакъ, Iэшъынэ Хьазрэт, Бэрэтэрэ Хьамид литературэм 
къыхахьэхи алъапсэхэр зыщыпытэгъэ илъэсых ахэр – 1960-м 
ехъулIэу тхылъ заулэхэр къыдэкIыгъэхэу яIагъэх: МэщбэшIэ 
Исхьакъ: «ЦIыф лъэшхэр» (1953), «Сидунай» (1957); Iэшъынэ 
Хьазрэт: «Ныбджэгъу шъыпкъ» (1954), «Зэгъогогъухэр» (1956), 
«КIымафэми шыблэр мао» (1957), «Нэфын» (1958), «Баснэхэр» 
(1959); Бэрэтэрэ Хьамид: «Нэфылъ» (1957). Ахэми апэкIэ адыгэ 
гъэзетым, альманахэу «Зэкъошныгъэм» усэ зэфэшъхьафхэр, 
рассказхэр, очеркхэр къащыхаутыгъэх.

Я тIон эр эм к I э,  а  г ъу н а п к ъ эр  к I эг ъ э т х ъ ы г ъ э у 
къызкIыхэдгъэщырэр, а илъэсхэр, анахьэу я 50-рэ илъэсхэм 
агузэгу, литературэм ихэхъонкIэ лъэхъаныкIэу щытыгъэшъ ары.

Я 9-рэ классым къыщыублагъэу адыгэ литературэр тарихъ-
охътэ зэкIэлъыкIуакIэу иIэм епхыгъэу зэгъэшIэгъэн фаеу 
программэм къыделъытэ, учебникхэри ащ фытегъэпсыхьагъэх. 
Ахэмэ къащыхэгъэщыгъэх я Х Х-рэ лIэшIэгъум ия 20–
30-рэ илъэсхэр, хэгъэгу зэошхор ыкIи зэо уж илъэсипшIыр 
литературэмкIэ лъэхъэнэ шъхьафхэу. Ахэри къыдиубытыхэу 
я 60–80-рэ илъэсхэм къахахьэу я 10-рэ классым ипрограмми 
иучебники гъэпсыгъэ. Ау ящэнэрэ лъэхъанэкIэ тызэджэрэ 
я 60–80-рэ илъэсхэр зы класс программэм ифагъэхэп. 
Ащ къыхэхыгъэ литературэ хъугъэ-шIагъэхэр, тхакIохэр, 
произведениехэр я II-рэ классым ипрограммэ къыхеубытэх. Ащ 

фэшъхьафэу кIэух гъунапкъэр я 2000-рэ илъэсхэм къанэсы, 
ахэмэ зыщашъхьарыкIыни къыхэкIыщт. Арэу щытмэ, я 90-рэ 
илъэсхэм къащыублагъэу яплIэнэрэ литературнэ лъэхъан 
къыхэдгъэщын фаеу мэхъу.

Мыщ дэжьым упчIэ къин хьазыр горэм тыкъыщыуцун 
фае: сыд фэда литературнэ лъэхъан зыфаIорэр? Сыдэущтэу 
литературэм ихэхъо гъогу лъэхъэнэ-лъэхъанэу зэтыраутра? 
Сыдэущтэу агъэнафэхэра ахэмэ ягъунапкъэхэр? Мы упчIэхэр зы 
литературэ закъо фэгъэхьыгъэхэп, лъэпкъ литературэ пэпчъи, 
дунэе литературэми зэрэпсаоу япхыгъэх.

Лъэхъанэр къыхэушъхьафыкIыгъэныр ары мы Iофыр 
хьылъэ къэзышIырэр. Тарихъыр, щыIакIэр, цIыфыр игупчэ 
итхэзэ литературэр къэхъугъ, игъэшIэ гъогухэри ащ диштэу 
къехьых. ЦIыф обществэр зэрэгъэпсыгъэм, лъэхъанэу ар 
зыхэтым, ихэгъэгу илъ социальнэ-экономическэ, общественнэ-
политическэ щыIакIэм, идеологием, хэбзэ-бзыпхъэхэм 
яфэмэ-бжьымэ ин ащ зэрэтырихьэрэр нафэ. Арышъ, ахэми 
литературэм шэпхъэ гъэнэфагъэхэр къыхалъхьанхэ, 
гъунэпкъэ хэушъхьафыкIыгъэхэр къыфашIынхэ алъэкIыщт. 
Ау литературэми ежь иIэкIоцI хабзэхэри иIэх, ихэхъоныгъэкIэ 
ахэми пытэу япхыгъ. Арышъ, IэкIыб хъугъэ-шIэгъэ инхэу 
тарихъыр зезыфэхэрэм, щыIакIэм гъэзэпIэ инхэр фэзышIыхэрэм 
къагъэнэфэрэ гъунапкъэхэмрэ ежь литературэм хихырэ 
гъогупэмрэ зэтемыфэхэу къыхэкIы. Арышъ, зы шэпхъэ хэхыгъэ 
закъо епхьылIэкIэ хъурэп, шэпхъэ пстэуми зыщызэдамыштэрэри 
макIэп. Джа пстэур ары литературнэ лъэхъанэхэр гъэунэфыгъуае 
къэзышIырэр. Арэу щытми, литературэм игъогу урыплъэнымкIэ, 
ихэхъоныгъэхэр бгъэунэфынхэмкIэ а екIолIакIэр Iэрыфэгъу. 
ЗэкIэми анахь псынкIэр тарихъым игъогухэмрэ литературэм 
ихэхъоныгъэрэ зэтефэхэу, зэдаштэу зыхъукIэ ары. Джащ фэд мы 
зигугъу тшIырэ литературнэ лъэхъанэри.

БлэкIыгъэ литературнэ лъэхъэнэ зэфэшъхьафхэм 
тахэмыхьэу тэ зигугъу къэтшIырэм къыфэдгъэзэжьын. Адыгэ 
литературэм имызакъоу зэкIэ лъэпкъыбэу зэхэтыгъэ советскэ 
литератур зыфатIощтыгъэм зэрэпсаоу ар фэгъэхьыгъагъ. Лъэпкъ 
литературэмэ анахьыбэ дэдэхэри ащ игъунапкъэ илъыгъэх.

Сыда мы литературнэ лъэхъанэу зигугъу тшIырэр ыпэкIэ 
щыIагъэм, анахьэу зэо уж илъэсипшIым зэрэтекIырэр? 

Пстэу ми а пэу щыIа кIэмрэ цIыфымрэ литерат у рэм 
къызэригъэлъагъохэрэр, тхакIом а хэмэ апигъохырэ 
гупшысэр, екIолIэкIэ-еплъыкIэхэр арых. Заом ыпэрэ илъэсхэм 
къащыублагъэу политикэу, идеологиеу хэгъэгум илъым 
епхыгъэхэу, къыпкъырыкIыхэу ахэмэ шэпхъэ гъэнэфагъэхэр, 
удэх мыхъунэу гъунапкъэхэр яIагъэх. Зэо уж илъэсхэм ахэр 
джыри нахь зэжъу хъугъэх, тхакIохэм яхудожественнэ гупшысэ 
лъэшэу къыкIырагъэчыгъ. Ахэмэ япхыгъэу литературэм 
зиегъэшхо екIыгъэ лъэныкъорыгъэзэ еплъыкIэхэри къэхъугъэх. 
Ащ фэдагъ, гущыIэм пае, тищыIакIэ зэпыщыт – зэпэуцужьырэ, 
зэбэныжьырэ кIуачIэхэр хэлъыхэпышъ, литературэри ащ 
ифэмэ-бжьымэ чIэтын фаеу аIозэ, теория бесконфликтности 
зыфиIорэр къызэрежьагъэр. Темэу къыхэпхыщтыри, Iофыгъоу 
къэпIэтыщтыри, уигупшысэ гъэзапIэу фэпшIыщтыри ащ 
епхыгъагъэх. ЩыIакIэу цIыфхэр зыхэтыгъэхэр сыд фэдизэу 
къиныгъэми, ар дахэу, гукIодыгъо-тхьаусыхэ Iофи хэмылъэу, 
хэгъэгум ипащэхэм щытхъур адэжьэу къэбгъэлъэгъон фэягъэ. 
Ащ фэдагъ шэн дэгъу фэшъхьаф зыхэмылъ, щыкIэгъэ цIыкIу горэ 
иIэми, коллективым ифэмэ-бжьымэ чIэтэу зыгъэтэрэзыжьырэ 
героим чIыпIэу ыубытыщтыгъэри. Зы нэбгырэм ищыIакIэ, 
инасып, игукъэо-гушIуагъохэм анахьи коллективым иIоф апэ 
игъэшъыгъэу, кIэгъэтхъыгъэу къэбгъэлъэгъон фэягъэ. Ащ пащэу 
иIэри шIокIыпIэ имыIэу коммунистэу, социализмэм, партием 
яидее инхэр пхыригъэкIыхэу щытыгъ. Ахэр къэзыгъэпытэрэ 
унашъохэри зэо уж илъэсхэм къыдэкIыгъэх.

Анахьэу чIэнэгъэ ин зышIыгъэмэ усэн Iофыр ащыщыгъ. 
Лъэпкъ гупшысэм, тарихъым, зекIокIэ-шIыкIэхэм IэубытыпIэ 
къахэпхыныр къиныгъэ, шIулъэгъу иным иIэшIугъэ, гъэтхэ 
пасэм идэхагъэ, бжыхьэ пкIашъэм идышъашъуи, псынэкIэчъым 
ижъгъыу макъи, щыIакIэм инэмыкIырэ лъэныкъуабэхэу усэр 
къызфэхъугъэу зыфыщыIэр иIэкIыбэу ар къанэщтыгъ.

А пстэур лъэпкъыбэу зэхэт литературэшхом иузыгъэх, 
ау анахьэу лыешхо зэрахыщтыгъэри адыгэ литературэм 
фэдэхэу къежьэгъэкIэ лъэпкъ литературэ ныбжьыкIэхэр 
арых. Анахьэу къызхэщыгъэхэри зэо уж илъэсхэм Еутых 
Аскэр иповестхэу «IэнэтIэ дэгъу», «Къуаджэу Псыбэ», «Тыгъэр 
ташъхьагъ» зыфиIохэрэр, Кэстэнэ Дмитрий итхылъэу повестрэ 
рассказхэмрэ къызыдэхьэгъэ «IошъхьитIур», ЯхъулIэ Сэфэр, 

Жэнэ Къырымызэ, ХьадэгъэлIэ Аскэр яусэ тхылъ зырызхэр, 
нэмыкIхэри арых. Ахэмэ къакIэлъыкIуагъэх колхоз къуаджэм 
ищыIакIэ, иIофыгъохэм нахь шъуамбгъоу алъыIэсыгъэ романхэу 
«Типшъашъэхэр» (КIэрэщэ Тембот), «Псыхъохэр зэхэлъадэх» 
(Кэстэнэ Дмитрий), «Ожъубаныкъохэр» (Лъэустэн Юсыф), 
нэмыкIхэри. Мыхэмэ анахьыбэхэр къоджэдэсхэм ящыIакIэ куоу 
алъыIэсхэрэп, зэпыщыт, зэнэкъокъурэ кIуачIэхэм ябгъукIох, 
тхьамэтэ дэй-дэгъум, парторг фитынчъэм, ахэмэ апэгъэуцугъэ 
лэжьэкIо коммунист пэрытым ягъунапкъэ икIыхэрэп. ТхакIохэр 
нахь зыгъэгумэкIыхэрэр къуаджэм илэжьэкIо жъугъэмэ 
колхоз щыIакIэр къэIэтыгъэнымкIэ, заом зэщигъэкъуагъэхэр 
зыпкъ игъэуцожьыгъэнымкIэ гуетныгъэ-псэемыблэжьныгъэу 
къахафэрэр ары. ЧIыгукIэхэр аIэ къырагъахьэх, псыхъохэр 
зэхагъэлъэдэжьых, электростанциехэр ашIых, адыгэ 
къуа джэмрэ у рыс къу тырымрэ зэг ъусэхэу лъэпкъ 
зэфэшъхьафхэр зэныбджэгъухэу, зэдэлажьэхэу зыхэт 
колхозыкIэ зэхащэ. Героеу произведениемэ ягупчэ итхэр заоми 
IофшIэнми ащылIыхъужъых, яунэгъо IофкIи, ашъхьэкIи, 
яныбджэгъухэмкIи къафэт щыIэп, гумэкI закъоу яIэр яколлектив, 
яколхоз, яхэгъэгу нахь баи зэрашIынхэр ары. Ащ фэдэ Iофэу 
зэшIуахырэр пэщэ дэим къызэтыриIажэу бэрэ къыхэкIы, ащ 
ебэныжьыхэзэ текIоныгъэхэр къыдахых. Нэшэнэ дэй зырызхэу 
цIыфхэм къахафэхэрэри зэдэпсэу щыIакIэм еузэнкIыжьых. Сыд 
фэдэрэ къини текIох, произведение пэпчъ кIэух дэгъу иI.

Шъыпкъэ, ащ фэдэхэри щыIакIэм щымыхъущтыгъэхэу 
щытэп. Къинхэр зэпамычэу текIоныгъэ къыдамыхэу, хэхъоныгъэ 
амышIэу сыдэущтэу апэкIэ лъыкIотэнхи? Ау а пстэуми уяджэ, 
уягупшысэ зыхъукIэ заоу къызыкIэрызыжьыгъэхэ къодыер, ащ 
зэщигъэкъогъэ хъызмэтыр, псэуалъэхэр, псэупIэхэр, гъэблэшхо, 
огъушхо зэо уж илъэсхэр, лэжьапкIи къарамытэу, хьакъулахь 
инхэри апшъэ дэлъэу, хэгъэгур, колхозыр, къуаджэр къинышхо 
зэрэхэтыгъэзи, къин пIон уфимытэу, щыIэкIэ зэжъум ыфызыхэу 
илъэсхэр цIыфмэ къызэпамычыгъахэ фэд. Романэу ыпшъэкIэ 
зигугъу къэтшIыгъэхэм ахэмэ афэдэ лъэныкъо горэхэм 
ащылъымыIэсхэуи щытэп, ау ахэр къэIотэн-къэгъэлъэгъоным, 
гупшысэ зэфэхьысыжьым гупчэ ащыхъухэрэп, лъапсэр 
къыдиубытэу къащызэIухыгъэхэп. Ащ ычIыпIэкIэ пэщэ дэгъу 
колхозым, къуаджэм агъотмэ, пшысэмэ ахэт лIыхъужъхэм 

афэдэхэу, а къин пстэоу апэ къэкIыхэрэр зэ илъыгъокIэ 
зэшIуихынхэм, гъогу занкIэм тырищэжьынхэм игугъэ-гупшысэ 
къызэбэкIырэ произведениехэр макIэхэп.

А пстэур адыгэ усэми игупчэ итыгъэх. ГумэкI зыхэмылъ 
мэкъэ гъэлъэшыгъэкIэ щыIакIэу зыхэтхэм, хэгъэгум, партием, 
ахэмэ япэщэ лIышъхьэхэм ящытхъу Iогъэныр ыпэ ишъырэ 
нэшэнэ шъхьаIэу щытыгъ. А лъэхъанэм литературэм къыхэхьэгъэ 
МэщбэшIэ Исхьакъ ар дэгъу дэдэу къыIуагъ: «Сиегъэжьэгъум 
къызгурыIуагъ литературэр зэрэгъэкIэрэкIэгъащэр, щыIэныгъэм 
кIэрычыгъэу бэхэр зэрэтхэрэр.

ЩыIэныгъэр къиныгъ, гъаблэ тигъалIэу, тшхын тымыгъотэу 
теджэщтыгъэ. Ау тхакIохэм ащыщхэм щыIэныгъэр лъэш дэдэу 
агъэкIэракIэщтыгъэ... А лъэхъаным къызгурыIуагъ цIыфхэм 
ящыкIагъэр нэмыкIэу зэрэщытыр, «шъонтырпэо усэхэм» яуахътэ 
зэрикIыгъэр. Ау ащ есагъэхэм ягъэштэгъоягъ, жьыбгъэм 
ыгъэсысырэ тхьапэм, псынэкIэчъым амакъэ зэхягъэхыгъоягъ» 
(гъэз. «Адыгэ макъ», шышъхьэIум (августым) и 8, 2003-рэ илъэс).

Литературэм аущтэу ыпэкIэ лъыкIотэн зэримылъэкIыщтыр, 
хэхъоныгъэ зэримышIыщтыр тхэкIо нахьыжъхэм ащыщхэми 
къагурымыIоу, ащ игупшысэ ахэр хэмытхэу щытыгъэп. Анахьэу 
ар зитворчествэ къыхэщыгъэри КIэрэщэ Тембот.

Аукъодые Iофэу щытэп мы литературнэ лъэхъанэу зигугъу 
тшIырэр къэмысызи повестэу «Шапсыгъэ пшъашъэмрэ» 
романэу «Состязание с мечтой» (адыгабзэкIэ «Типшъашъэхэр») 
зыфиIорэмрэ ихудожественнэ-творческэ гупшысэ зэдыхэлъыхэу 
зэритхыщтыгъэхэр. ПIопэн хъумэ «Шапсыгъэ пшъашъэр» нахь 
ыпэ итыIоуи ытхыгъ (1951-рэ илъэсым къыдэкIыгъ), романыр 
нахь ыуж къинагъ.

Лъэхъанэу, Iофыгъоу къаубытыхэрэр зэпэчыжьэхэми, 
апэрэ еплъыгъомкIэ мы произведениитIумэ зэфэдэ 
екIолIэкIэ-къэгъэлъэгъуакIэу къахэбгъэщыщтыр макIэп. 
Геройхэм якъыхэхынрэ произведениемэ япкъынэ-лынэ ахэр 
зэрэхэуцохэрэмрэ анахьэу унэ къыкIедзэ. Ащ фэд, гущыIэм 
пае, пшъашъэмэ чIыпIэу ащаубытыхэрэр: зы бгъумкIэ – Гулэз, 
адрэбгъумкIэ – Даус, Биб, Саид. Повестым хэт Анцокъорэ романым 
игерой шъхьаIэу Шумафэрэ е лIыжъхэу ГъучIыпсэрэ Озэрмэсрэ 
афэбгъазэмэ, ахэри зэбгъэпшэнхэ плъэкIыщт. Аужым класс 
екIолIакIэм инэшанэхэри зэфэдэу мыхэмэ къахэщых. МыщкIэ 

эстетическэ шапхъэхэу тетыгъор зыIыгъыгъэ политикэмрэ 
идеологиемрэ къапкъырыкIыщтыгъэхэм япхыгъэр бэ.

Ау сыда адэ «Шапсыгъэ пшъашъэмрэ» «Типшъашъэхэмрэ» 
зэрэзэтекIыхэрэр? Романыр къызэшIэкIыгъэр я 50-рэ илъэсхэм 
ежь тхакIор уахътэу зыхэтыгъэм къыхэхыгъэ хъугъэ-
шIагъэх. Непэрэ мафэр, непэрэ лIыхъужъыр, непэрэ хэгъэгу 
Iофхэр литературэм щыпэрытынхэу, ахэр гупчэм итынхэ 
фаеу зыщалъытэщтыгъэ лъэхъаныгъ ар. Ащ елъытыгъэмэ, 
«Шапсыгъэ пшъашъэр» тарихъ чыжьэм – я ХIХ-рэ лIэшIэгъум 
иублапIэхэм адэжь адыгэхэм ящыIэкIагъэм къыхэхыгъ. Ежь 
илъэпкъ цIыкIу закъо итарихъ шъхьарыкIыгъэп аIонышъ 
уагъэмысэным ищынагъуи ащ пымылъыгъэу щытыгъэп. 
Шъыпкъэ, романым къыщигъэлъэгъорэ хъугъэ-шIагъэхэр зы 
адыгэ колхоз къуаджэ игъунапкъэ итхэми, ахэр зэпхыгъэхэр 
хэгъэгум зэрэпсаоу иIофыгъох, колхозым, коллектив щыIакIэм 
хэхъоныгъэ ашIыныр, ахэр апэкIэ лъыкIотэнхэр, ащ пае 
коммунист пэщэ дэгъу къыхэхыгъэныр арых. Ахэмэ язэшIохын 
дэимрэ дэгъумрэ, жъымрэ кIэмрэ зыщызэпыщыт нравственнэ 
Iофыгъохэми япхыгъэх. Пшъашъэхэри, Шумафи, нэмыкI 
героихэри а гъунапкъэхэм къащызэIухыгъэх.

А пстэуми мэхьанэ ямыIагъэу къызшIобгъэшI хъущтэп. 
Советскэ литературэкIэ тызаджэщтыгъэм ихэхъоныгъэ гъогу 
щыщ шъолъыр инэу ар къызэтынэкIыгъ. Тетыгъор зыIыгъыгъэ 
эстетикэм игъунапкъэ итыгъэми, КIэрэщэ Тембот иIэпэIэсэныгъэ 
ин къызщызэIуихыгъэ тхыгъэмэ ащыщыгъ «Типшъашъэхэри».

Ау романым елъытыгъэмэ, «Шапсыгъэ пшъашъэм» гупшысэу 
пхырыщыгъэр нэмыкIыгъ. Ащ кIуачIэу хэлъыр зэкIэ лъэпкъым 
итарихъ, игумэкI, инасып къызэIухыгъэнхэм фэIорышIэ. 
Ахэмэ яшъолъыр илъэу адыгэхэм ящыIэкIэ-псэукIагъэр, 
шэн-зекIуакIэхэу, хэбзэ-бзыпхъэхэу илъэс минхэм къакIоцI 
зэрагъэуIугъэхэр къызэIуехых. Унэгъо хъызмэт зехьакIэм, 
нахьыжъ – нахьыкIэ зэфыщытыкIэм, хьакIэщ къэбарым, нысэщэ 
джэгу зэхэщакIэм, нэмыкIыбэхэми ягугъу умышIыжьыми, 
адыгэмэ яшыгъэсакIэ, шызэтегъэуцуакIэ фэгъэхьыгъэу 
ГъучIыпсэ лIыжъым ижэдэкIэу повестым къыщиIуатэрэм 
лъэпкъым зэригъэуIугъэ хъарзынэщыр уапашъхьэ къырегъэуцо.

А пстэур дэгъоу къыщылъэгъуагъ пшысэм пэблэгъэ 
лIыхъужъ сюжетэу тхакIом къыхихыгъэм. Гулэз, Анцокъо, ащ 

ишэу Налмэс япхыгъэ хъугъэ-шIэгъэ хьаламэтмэ язакъоми 
къэIотэныр зэкIэ зыIэкIаубытэ. Ау мы пстэуми пшысэм 
игъунапкъэ зыкIи зэпачырэп, реальнэ щыIакIэм ишапхъэхэм 
ахэр арыкIхэрэп. Ащ фэдэ гухэлъи иIагъэп тхакIом. ЯмышIыкIэ 
сюжетыр, лIыхъужъыгъэр къызэбэкIырэ, узыIэпызыщэрэ 
хъугъэ-шIагъэхэр иIэпыIэгъухэу ар нахь зыпылъыр лъэпкъ 
гупшысэмрэ нэшанэмрэ къызэIуихынхэр, ащкIэ цIыфым 
къырыкIуагъэр, ащ инасып, ыгу ихъыкIырэ-ишIыкIыхэрэр 
IэубытыпIэ ышIынхэр арых. Ащ къыпкъырыкIыгъ зы бгъумкIэ 
реализмэр, психологизмэм илъэныкъо зэфэшъхьафхэр, 
адрэбгъумкIэ лъэпкъ художественнэ гупшысакIэр, адыгэ 
IорыIуатэмэ къэIотэкIэ-къэгъэлъэгъокIэ амал бай дэдэхэу яIэхэр 
КIэрэщэ Т. мы повестым пытэу щызэрипхынхэ зыкIилъэкIыгъэр. 
«Шапсыгъэ пшъашъэми», ащ къыкIэлъыкIогъэ повестхэу 
«Хьаджрэтми», «Пшъашъэмрэ шэхъо пагэмрэ» зыфиIорэми 
лъэпкъым итыгъуаси инепи зэпхыгъэхэу, зы шъолъыр илъхэу 
къэгъэлъэгъогъэным игъунапкъэ чыжьэу зэIуахыгъ, лъэпкъ 
художественнэ характерым тарихъ еплъыкIэр зылъэпсэ 
эстетическэ амалыр пигъохыгъ. Лъэхъанэу зыщитхыгъэхэр 
къыдэплъытэмэ, художественнэ гупшысэр тIэкIу нэмыIэми нахь 
шъхьафит зэрэхъугъэм мы произведениехэр ишыхьатыгъэх.

Литературэмрэ искусствэмрэ ядунай тIэкIу на хь 
къызэрэфэбагъэр, цIыфым инасып, къырыкIуагъэм, ащ 
ыгу ихъыкIырэ-ишIыкIыхэрэм тхакIохэр нахь алъыплъэхэу 
зэрэхъугъэр къахэщыгъ адрэ нахьыжъхэу литературэм 
щылажьэхэрэм яIэшIагъэхэми, анахьэу Еутых Аскэр итхылъэу 
«Зы бзылъфыгъэ итхыд» зыфиIорэм (1960).

Мыщ дэтхэр ыпэкIэ, зэо уж илъэсхэм ялъэхъан, 
къыхиутыгъэгъэ произведениехэм зэратекIыхэрэр бэкIай. 
Анахьэу унаIэ зытеудзэрэр заом ыпэкIэ къыхиутыгъэгъэ 
повестэу «Сшынахьыжъ» зыфиIорэм ижанрэ гъэпсыкIэу, 
къэIотэкIэ-къэгъэлъэгъокIэ амалхэу зэо уж произведениехэм 
а хэкIокIэжьыг ъа г ъэхэр «Зы бзы лъфыг ъэ итх ыдэм» 
джыри нахь лъэгъупхъэхэу, алъапсэхэр нахь куухэу 
къызэрэщылъэгъожьыгъэхэр ары. Адыгэ бзылъфыгъэ 
къызэрыкIоу къоджэ щыIэкIэ Iужъум къыхэхъухьагъэу Щащэ 
ищыIэныгъэ гъогу я 20-рэ илъэс хьылъэхэм якъихьагъухэм 
къащыублагъэу зэо уж лъэхъанэм къынэсыжьэу къегъэлъагъо. 

Къэзыуцухьэрэ дунаим, щыIакIэм, цIыфхэм лъэныкъуабэу 
ар зэряпхыгъэр, акъылыр, Iушыгъэр, гукIэгъур къебэкIыхэзэ 
илIэу Аслъанбэч ар зэрэфыщытыри, ежь ищыIэкIэ насып 
зэригъэпсырэри лирическэ къэIотэкIэ шъхьафитым авторым 
къыщызэIуихын ылъэкIыгъ. Хъугъэ-шIэгъэ зэфэшъхьафхэм, 
щыIакIэм игъэзэпIэ кIэкIхэу изэкIэлъыкIуакIэ, ихъыякIэ 
къэзыгъэлъагъохэрэми ащимыухьэу Щащэ къырыкIуагъэр 
ахэми апхырищыгъ.

Арышъ, кIэкIэу зэфэпхьысыжьын хъумэ, КIэрэщэ Тембот 
тарихъым къыхихыгъэ произведениехэу ытхыгъэхэм лъэпкъ 
нэшанэр итыгъуаси инепи зэдиIыгъэу, кIэгъэтхъыгъэу, щыIакIэм 
пытэу хэгъэуцуагъэу къыгъэлъагъоу зэрэригъэжьагъэр 
а лъэхъаныкIэм иублапIэмэ ащыщыгъ. Джащ фэд Еутых 
Аскэри колхоз къуаджэм ицIыфхэм ящыIакIэ икъэгъэлъэгъон 
нэмыкI екIолIапIэ къыфигъотыгъ, лъапсэхэр диIыгъэу непэрэ 
лъэпкъ щыIакIэр зытет шъыпкъэр художественнэ гупшысэм 
щызэфихьысыжьэу ыублагъ. А лъэныкъомкIэ ари ящэнэрэ 
литературнэ лъэхъаныкIэм икъежьэн хэлэжьагъ. Ахэмэ 
афэдэ лъэныкъо горэхэр нэмыкI писательмэ япроизведениемэ 
къахэбгъотэн плъэкIын.

Ахэр зэкIэ тэрэзых. Ау кIэгъэтхъыгъэу мыщ фэдэ гупшысэ 
къыхэушъхьафыкIыгъэн фае: а ящэнэрэ литературнэ 
лъэхъанэу зигугъу тшIырэр социологическэу ыкIи эстетическэу 
къыхэушъхьафыкIыгъэным, ыпэкIэ ар лъыгъэкIотэгъэным 
кIэщакIоу, лъапсэу, пкъэоу фэхъугъэхэр МэщбэшIэ Исхьакъ, 
Iэшъынэ Хьазрэт, Бэрэтэрэ Хьамид. МэщбашIэм адыгэ усэр 
философиемкIэ, гупшысэ куукIэ ыушъагъ, адыгэ романыр 
гъогукIэ тырищагъ, тарихъ екIолIакIэр ащ щигъэпытагъ, ренэу 
зыфыщыкIэщтыгъэ психологизмэр кIилъхьагъ. Iэшъынэм 
адыгэ прозэр жанрэ цIыкIухэмкIэ, анахьэу повестымрэ 
рассказымрэкIэ ыгъэбаигъ, лирическэ мэкъэ шъабэр ахэмэ 
акIилъхьагъ, ар иIэпыIэгъоу цIыф къызэрыкIохэм, анахьэу 
ныбжьыкIэхэм ягугъэ-гупшысэхэм, ягумэкIхэм, яIэкIоцI 
дунай, агу ихъыкIырэ-ишIыкIыхэрэм алъыIэсыгъ. Бэрэтарэр 
гъэкIэрэкIэгъэ мэкъэ лъэшым адыгэ усэр кIэрызыщыгъэмэ 
апэ ит. ГушIуагъуи нэшхъэигъуи пытэу зыщызэпхыгъэ цIыф 
зэхашIэр, тыкъэзыуцухьэрэ природэр, тызхэт дунаир, шIулъэгъу 

дахэр адыгэ усэм иIэрылъхьэ ышIыгъ, ащкIэ къэкIызэ гупшысэ 
куум ар хищагъ.

Ащ дакIоу хэгъэунэфыкIыгъэн фае мыхэмэ ащыщ горэми 
писатель нахьыжъмэ ятрадициехэр, опыт зэгъэуIугъэу яIэр 
зэращимыгъэзыягъэр. А традициехэр IэубытыпIэ ашIыхэзэ, 
агъэбайхэзэ, литературэр ыпэкIэ лъагъэкIотагъ. Ахэмэ ялъэуж 
рыкIуагъэх Кощбэе Пщымафэ, КъумпIыл Къадырбэч, Къуекъо 
Налбый, Пэнэшъу Сэфэр, Цуякъо Юныс, Нэхэе Руслъан, Бэгъ 
Нурбый, Емыж МулиIэт, ЛIыхэсэ Мухьдин, нэмыкIхэри. Жанрэ 
пстэуми зэфэдэу игъэкIотыгъэу хэхъоныгъэ зэрашIыгъэр, 
лъэпкъыр зыгъэгумэкIырэ темэхэр, Iофыгъохэр папцIэу, 
куоу, шъыпкъагъэ хэлъэу къаIэтхэу зэрэхъугъэр, къэIотэкIэ-
къэгъэлъэгъокIэ амалхэу литературэр художественнэ лъэгапIэм 
фэзыщэхэрэм зызэраушъомбгъугъэр – кIэкIэу къэпIон хъумэ, 
адыгэ литературэр пкъынэ-лынэ пытэ зиIэ художественнэ-
эстетическэ системэ псаоу адрэ лъэпкъ литературабэмэ 
ахэзыгъэуцуагъэр нахьыжъи нахьыкIи зэрэзэхэтэу Iофэу 
зэшIуахыгъэм епхыгъ.

Лъэхъанэм къыздихьыгъэ зэхъокIыныгъэхэр анахь 
къызхэщыгъэхэм ащыщых литературэм идееу, темэу, 
Iофыг ъоу къыIэтхэрэм инэу зызэрау шъомбг ъу г ъэр, 
щыIакIэм илъэныкъуабэхэр на хь къызэлъиубытыхэу 
зэрэхъугъэр. ХэгъэунэфыкIыгъэн фае нахьпэкIэ писательхэр 
зылъымыIэсыщтыгъэ гупшысэхэр, къэгъэлъэгъуакIэхэр 
произведениехэм къахафэу зэрэхъугъэр.

Арэу зэрэщытызи къэралыгъор, хабзэр, тетыгъор зыIыгъ 
идеологиер, ахэмэ ятамыгъэхэр литературэм ибыракъыгъэх, 
щыпэрытыгъэх, ахэр ренэу ыпэ ибгъэшъынхэ фэягъэ.

А илъэсипшIыхэу зигугъу тшIыхэрэм къахиубытагъэх 
п о л и т и к э - и д е о л о г и ч е с к э  I о ф  и н х э у  х э г ъ э г у м 
щызэрахьэщтыгъэхэм ягупчэ итыгъэ хъугъэ-шIагъэхэу 
1917-рэ илъэсым щыIэгъэ социалистическэ революциер 
илъэс 50, етIанэ 60, В. И. Лениныр къызыхъугъэр илъэси 
100, СССР-р зызэхащагъэр илъэс 50 зэрэхъугъэхэр, КПСС-м 
исъездхэу щыIагъэхэр. Нахьпэрэм фэмыдэу общественнэ 
щыIэкIэ-гупшысакIэр нахь пытэу, шIокIыпIэ имыIэу арапхэу, 
класс, партийнэ екIолIакIэр нахь кIагъэтхъэу зыщыхъугъэ 
лъэхъаныгъ ар. А пстэумэ яфэмэ-бжьымэ ин литературэм 

къатырихьагъ. А пстэумэ апкъ къикIыгъ историкэ-
революционнэ темэм ащ пэрытныгъэр зэрэщиубытыгъэри. Заом 
ыпэрэ илъэсхэми литературэр ащ лъымыIэсыщтыгъэу щытэп, 
угу къэкIыжьыхэ хъущт повестхэу «Гъогур Iухыгъ» (Лъэустэн 
Юсыф), «Сшынахьыжъ» (Еутых Аскэр) зыфиIохэрэр. Ау мы 
лъэхъанэу зигугъу къэтшIырэм а темэр нахь кIэгъэтхъыгъэу, 
нахь шъуамбгъоу къыхэуцуагъ. ЗыцIэ къепIощтхэм ащыщых 
романхэу «Шэуджэн Мос» (Кэстэнэ Дмитрий) – апэрэ тхылъыр 
1970-рэ, ятIонэрэр 1974-рэ илъэсых). А зы илъэс закъом – 
1971-м – къызэдыдэкIыгъэх «Нэфшъэгъо лъагъохэр» (МэщбэшIэ 
Исхьакъ), «Мыжъоф кухь» (Еутых Аскэр), «Пшъашъэмэ янэфылъ» 
(Лъэустэн Юсыф). Охътэ зэкIэлъыкIуакIэмкIэ я ХIХ-рэ лIэшIэгъум 
ыкIэхэм къащыублагъэу я ХХ-рэ лIэшIэгъум ия 20-рэ илъэсхэм 
къанэсыжьэу адыгэ къуаджэм гъогу хьылъэу къыкIугъэр 
къызэлъаубыты. А лъэпкъ щыIакIэр 1905–1907-рэ щыIэгъэ 
революцием, апэрэ дунэе заом, нэужым 1917-рэ илъэсым 
ифевраль ыкIи иоктябрэ ащыIэгъэ революциехэм, граждан заом, 
ахэмэ аужи Россием илъыгъэ класс банэхэу адыгэ къуаджэми 
щызымыухьагъэм япхыгъэу къагъэлъагъо.

Мы романхэм зэфэдэ гупшысэкIэ-къэлъэгъуакIэу ахэлъыр 
макIэп. Ар зы идеологие гъунапкъэм писательхэр зэрэзэдитхэм 
бэкIэ епхыгъ. Арэу щытми, автор пэпчъ ежь игъогу рыкIоным 
пылъ. Кэстэнэ Дмитрий къыгъэлъэгъорэ цIыфхэм, хъугъэ-
шIагъэхэм анахьыбэхэр щыIэгъэ шъыпкъэх – романыр апэрэ 
адыгэ большевик-революционерэу Шэуджэн Мосэ ехьылIагъ. 
аущтэу зэрэщытым ежь иIахь къиныгъохэри къыздихьыгъэх. 
Герой шъхьаIэм къыгъэшIэгъэ илъэсхэр зэкIэ къызэриубытэрэ 
роман охътэ зэпыщыгъэр, хъугъэ-шIэгъэ жъугъэхэу 
зылъыIэсыгъэр зэгъэфэгъуаеу, зы гухэлъ-гупшысэм, героим ыгу 
ихъыкIырэ-ишIыкIыхэрэм якъызэIухын фэгъэIорышIэгъуаеу 
зыщыхъугъэ чIыпIэхэри къыхэкIыгъэх. Лъэустэн Юсыф 
иромани героимэ ащыщхэм язекIокIэ-гупшысакIэ икъызэIухын 
лъэпсэ икъу ымыгъотэу урехьылIэми, социальнэ щыIэкIэ Iужъум 
изэхэфын, психологическэ сурэтхэр нахь куу зэрэщыхъугъэхэр 
критикэм хигъэунэфыкIыгъ.

МэщбэшIэ Исхьакърэ Еутых Аскэрырэ яроманхэри 
шэпхъэ гъэнэфагъэ зиIэ эстетикэу зэкIэ зэрыгъуазэхэрэм 
шъхьарымыкIыхэ фэд. Ау мыхэмэ къагъэлъэгъорэ цIыфхэр 

узэнкIыгъахэхэу, щыкIагъэ гори ямыIэу, дэхи амышIэу 
ягъогу занкIэу рыкIохэу щытхэп. А хэр лъэныкъуабэу 
зэхэлъых, зэпыщыт нэшанэхэри яIэх. Анахьэу ар Джамболэт 
(«Нэфшъэгъо лъагъохэр»), Къалыкъо Хьаджэм («Мыжъоф кухь») 
яолъэгъулIэ. Ахэмэ язекIокIэ-шIыкIэ, ягупшысакIэ ушъхьагъоу, 
лъапсэу фэхъугъэр, агу ихъыкIырэр, япсихологие, ялъэпкъ 
нэшанэхэр къызэIухыгъэнхэм авторхэр нахь пылъых. Мы 
аужырэ авторитIумэ революцием фэгъэхьыгъэ темэм нэужкIи 
къыфагъэзэжьыгъ. Еутых Аскэр ытхыгъэхэм зэкIэмэ ар 
апхырыщыгъ – «Глоток родниковой воды» (1977), «Баржа» (1983), 
«Бычья кровь» (1994). «Гощэунай» (1985) зыфиIорэ романым 
Шэуджэн Мосэ ишъхьагъусэ Гощэунай зыфэдагъэр, ежь ыгукIэ 
ыштагъэми, хъугъэ-шIагъэмэ зылъащагъэми, илI зэрыкIогъэ 
гъогум зэрэтехьагъэр, бзылъфыгъэ лIыхъужъэу зэрэщытыгъэр, 
революцием шIошъхъуныгъэу фыриIэм зэрэтекIодэжьыгъэр 
МэщбэшIэ Исхьакъ къегъэлъагъох.

Тарихъ благъэу революцием епхыгъэм нахь мымакIэу 
лIэшIэгъу чыжьэмэ уахэзыщэрэ художественнэ гупшысэри 
адыгэ литературэм иIэрылъхьагъ. КIэрэщэ Тембот и «Шапсыгъэ 
пшъашъэ», ащ къыкIэлъыкIогъэ произведениехэм ягугъу 
къэтшIыгъагъ. Лъэхъанэу тыкъызтегущыIэрэм къыриубытагъ 
ащ ироманэу «Шыу закъор» (1973). Хъугъэ-шIэгъэ хьалэмэтыр 
ылъапсэу лIыхъужъ сюжетыр егъэпсыми, ыпэрэмэ афэдэу тхакIом 
ынаIэ зытетыр ижъырэ адыгэм ищыIэкIэ-псэукI, ишэн-зекIуакI, 
ихудожественнэ зэхэтыкI, ахэмкIэ къэкIызэ лъэпкъ нэшанэхэр, 
гупшысэкIэ-еплъыкIэхэр, психологиер къызэIуихынхэр арых.

КIэрэщэ Тембот изакъоп мыщ лъыIэсыгъэр. Роман убгъугъэ 
инэу, эпопее жанрэм енэцIэу тхыгъэ «Бзыикъо заом» (апэрэ 
тхылъыр 1976-рэ илъэс, ятIонэрэр – 1978) МэщбэшIэ Исхьакъ 
лъапсэу фишIыгъэр я ХVIII-рэ лIэшIэгъум икIэуххэм адэжь 
адыгэмэ ящыIэныгъэ чIыпIэ ин щызыубытыгъэ Бзыикъо заор 
ары. МэщбэшIэ Исхьакъ итворчествэ дыхэтэу мыщ джыри 
къыфэдгъэзэжьыщт. Ау джы дэдэм хэгъэунэфыкIыгъэмэ 
хъущт тарихъ лъапсэ романым фэзышIырэ хъугъэ-шIагъэхэм 
– ежь заор зэрэкIуагъэм, адыгэмэ ялъэпкъ зэфыщытыкIэхэм, 
урысые хэгъэгум зэрэфыщытхэм, обществэм иIофхэр 
зэрэзэрахьэщтыгъэхэм афэшъхьафэу нэбгрэ зырызхэм, унэгъо 
шъхьафхэм яхъишъэкIэ, ящыIакIэ къырыкIуагъэмкIэ, яшэн-

зекIуакIэхэмкIэ лъэпкъ гупшысэр, психологиер, характерыр 
зынэсыгъэхэр зэрэкIигъэтхъыхэрэр.

Прозэм имызакъоу тарихъ чыжьи тарихъ благъи 
алъыIэсыгъэх поэзиери драматургиери. МэщбэшIэ Исхьакъ 
ипоэмэу «Хыуай» (1969), Бэрэтэрэ Хьамидэ ипоэмэу «МэфакIэм 
ипчэдыжь» (1987), Шъхьаплъэкъо Хьисэ идрамэхэу «Шарлотта-
Айщэт», «Зигъонэмысым икъашъу», «Шэуджэн Мос» зыфиIохэрэм, 
нэмыкIхэми адыгэ литературэмрэ искусствэмрэ чIыпIэ ин 
ащаубытыгъ.

Б л э к I ы г ъ э  л ъ э х ъ а н э х эр  а д ы г э  л и т е р а т у р э м 
къызэригъэлъагъорэм игугъу пшIыщтмэ, хэмыушъхьафыкIын 
плъэкIыщтэп хэгъэгу зэошхоу 1941–1945-рэ илъэсхэм щыIагъэм 
итемэ. Заор къызыщежьэгъэ илъэсхэм къащыублагъэу джырэ 
тилъэхъан къынэсыжьэу шъуамбгъоу адыгэ литературэм а 
темэр пхырыщыгъ. Ащ лъымыIэсыгъэ адыгэ тхакIуи усакIуи 
къэгъотыгъуай.

Ж а н р э пс т эу ри к ъ ыз э л ъ ау бы т эу,  к ъ эIо т эк Iэ -
къэгъэлъэгъуакIэхэмкIэ зэфэшъхьафхэу зигугъу тшIырэ 
лъэхъанэм илитературэ ахэмэ къагъэбаигъ. Адыгэ дзэкIолIэу 
Советскэ Союзым и ЛIыхъужъ хъугъэмэ зэкIэмэ, адыгэ 
хэкум икIэлэ пIугъэхэу хэгъэгум иухъумакIомэ ащыщыбэхэм 
яхьылIэгъэ документальнэ очеркхэр, рассказхэр, повестхэр, 
поэмэхэр, усэхэр я 60–70-рэ илъэсхэм къыхаутыгъэх. 
Журналистхэм шIэныгъэлэжьхэм атхыгъэу ахэмэ ахэтыр 
макIэп, ау гупчэр зыIыгъыгъэхэр заом хэлэжьэгъэ тхакIохэу 
Пэрэныкъо Мурат, Кэстэнэ Дмитрий, Лъэустэн Юсыф, Еутых 
Аскэр, Жэнэ Къырымыз, Шъхьаплъэкъо Хьис, нэмыкIхэри арых. 
Хъугъэ-шIэгъэ шъыпкъэхэу къагъэлъагъохэрэм афэшъхьафэу 
мыхэмэ япроизведениемэ ягероймэ ащыщыбэхэр фронтовикых, 
заом ыпсыхьажьыгъэ лэжьэкIо къызэрыкIох, Iэшъхьэтетых, 
цIыф пэрытых.

ЗэуапIэм щыхъугъэ-щышIагъэхэм е пыим ыубытыгъэ 
чIыналъэхэм щыIэкIэ хьазабэу цIыфхэм ащыряIагъэр, 
лIыхъужъыгъэу ащызэрахьагъэр документальнэ лъапсэ зиIэ 
художественнэ-зэфэхьысыжь амалхэмкIэ къизыIотыкIырэ 
повестхэр, романхэр тилитературэ къыхэхъуагъэх. ЗыцIэ 
къепIощтыр макIэп. Ахэмэ ащыщых романхэу «Заом имафэхэр» 
(Шъхьаплъэкъо Хьис), «Насып нал» (Лъэустэн Юсыф), повестхэу 

«Зыщышъумыгъэгъупш» (Шэуджэн Аюб), «Гъогууан» (Бахъукъо 
Ерэджыбэ), «Заом итыркъохэр» (Теуцожь Хьабиб), «Лъыпсыр 
зыщагъэчъэгъэ лъагъохэр» (Ордэн Наиб), нэмыкIыбэхэри.

Зэо уж апэрэ поэтическэ тхыгъэмэ къащыублагъэу мы 
темэр ихудожественнэ гупшысэ хэмылъыгъэу адыгэ усакIохэми 
ахэтэп. Заом хэтыгъэ нахьыжъхэу Пэрэныкъо Мурат, ЯхъулIэ 
Сэфэр, Еутых Аскэр, Жэнэ Къырымызэ, ХьэдэгъэлIэ Аскэр 
язакъоп зигугъу тшIырэр. Лъэхъанэу тыкъызтегущыIэрэм 
литературэм къыхэхьагъэмэ зафэбгъазэмэ, щысэу къэпхьын 
плъэкIыщтыри макIэп. Ащ фэдэх МэщбэшIэ Исхьакъ 
иусэхэу «Хьамамэм», «Шъузабэхэр», Бэрэтэрэ Хьамид 
ытхыгъэхэу «ЩэпакI», «Тичылэ шъузхэр», «Брест имыжъохэр», 
нэмыкIыбэхэри. Мыщ дэжьым хэбгъэунэфыкIыныр ифэшъуаш 
блэкIыгъэ Хэгъэгу зэошхор адыгэ поэмэм итемэ шъхьаIэу 
къызэрэрыкIорэр. Къэплъытэ къодыеми ар нафэ къыпфэхъу: 
«Сшынахьыжъ» (МэщбэшIэ Исхьакъ), «Сшыпхъу тэмабгъу» 
(Бэрэтэрэ Хьамид), «Ныбджэгъум икъэщэн» (ХьадэгъэлIэ Аскэр), 
«ДзэкIолIхэр» (КъумпIыл Къадырбэч), «ЛIыгъэшIапI» (Нэхэе 
Руслъан), «Шъхьэгъус» (ЛIыхэсэ Мухьдин), нэмыкIыбэхэри.

Поэзием фэдэ къабзэу адыгэ драматургиеми ынаIэ лъэшэу 
тетыгъ а темэм. Шъхьаплъэкъо Хьисэ идрамэхэу «Даут», 
«Тыркъохэр», «Сянэ ыцIэкIэ» зыфиIохэрэм, Мурэтэ Чэпай и 
«Шъузабэхэм», нэмыкIхэми атехыгъэ спектаклэхэр адыгэ театрэм 
ыгъэуцугъэх, хэкум икъоджабэмэ къащагъэлъэгъуагъэх.

М ы  зы ц I э  к ъ е тI у а г ъ эх эм  а щ ы щ х эри  х э т х э у 
хэушъхьафыкIыгъэу узтегущыIэн фэе произведениябэ заом 
ехьылIагъэу адыгэ литературэм къыхэуцуагъ: МэщбэшIэ 
Исхьакъ ироманэу «Агъаерэм ежэжьхэрэп», «ЦIыфыр тIо 
къэхъурэп», «Илъэс фыртынэхэр», «ШIу шIи псым хадз»; Еутых 
Аскэр иповестхэу «Зы бзылъфыгъэ итхыд», «ЦIыфым илъэуж», 
«Десант»; Iэшъынэ Хьазрэт ытхыгъэхэу «ЗэфакIу», «Мыжъо 
лъэмыджым дэжь», «Августым иаужырэ тхьэмаф», «УIэшыгъэ 
цIыфхэр»; Кощбэе Пщымаф иехэу «Тэтэжъ», «Мэфибл уай», 
«Аслъанбэч икъамэхэр», «Гум хэлъ мастэр», «Тыгъужъым о 
ептырэр ышхырэп»; Пэнэшъу Сэфэр и «УшэтIыпI»; Цуякъо 
Юныс иповестэу «КъэшъуакIом икъам», нэмыкIыбэхэри. Мыхэмэ 
япхыгъэх я 60–80-рэ илъэсхэм адыгэ литературэм, анахьэу 
прозэм, нравственнэ-философскэ гупшысэу хэлъыр нахь куу 

зэрэхъугъэр, жанрэ шIыкIэ-гъэпсыкIэмэ зызэраушъомбгъугъэр, 
къэIотэкIэ-къэгъэлъэгъокIэ амалхэу тхакIомэ аIэкIэлъхэр 
художественнэ-эстетическэ шэпхъэ инхэм зэрарыуцуагъэхэр.

Мы произведениехэм хъугъэ-шIагъэхэр сыд фэдизэу 
ащыгъэшIэгъонхэми, цIыфыр ахэмэ ахэткIухьэрэп. Е 
илIыхъужъыгъэ, ихэгъэгурэ илъэпкърэ гуфэбагъэу афыриIэр 
къызщызэIуихын, е игумэхэгъэ-къэрэбгъагъэ, икъумалыгъэ 
къызщылъэгъон чIыпI на хьыбэрэмкIэ тхакIохэм ар 
зырагъэуцорэр. Е улIын, е улIэн зыфэпIощт нравственнэ 
ушэтыпIэ иным ащ изекIокIэ-гупшысакIэхэм психологическэ 
лъапсэу яIэр къызэIуахы. А героим уIэгъэ хьылъэхэр телъхэу, ыIэ 
е ылъакъо пымытыжьэу заом къикIыжьыгъэу, къызхэхьажьыгъэ 
щыIакIэри ащ нахь мышIоу уIукIэщт. Ипшъэрылъ шъхьаIэ 
зэригъэцэкIагъэм, текIоныгъэр къызэрэдахыгъэм, анахь 
зыщыкъиными ихэгъэгу зэрэфэшъыпкъагъэм игушхоныгъэ 
чIэтэу ар мэпсэу. Ау нэмыкI героихэри ахэтых а произведениехэм. 
А охътэ хьылъэр зигъэбылъызэ чIыпIэ рэхьат горэм щизыхыгъи, 
къумалыгъэу зэрихьагъэм пае тIэкIу агъэпщыни ифитныгъэкIи 
ищыIакIэкIи заом къэкIыжьыгъэм нахь мыдэеу псэуи уаIукIэщт. 
Ащи изакъоп, пыимэ адежьэжьыхи, илъэс пчъагъэхэм 
зыдэщыIэхэри амышIэхэу нэмыкI хэгъэгумэ ащыпсэугъэхэу, 
джы яхэкужъ бэны афэхъунэу чIыгу залэ щагъотмэ езэгъынхэри, 
ащ имызакъоу къэзыгъэзэжьи зи мыхъугъахэм фэдэу къуаджэм 
къыхэтIысхьажьыгъэу псэухэри ахэтых.

А пстэумэ цIыфыгъэм, адыгагъэм, гукIэгъум, фэбгъэгъун-
фэмыгъэгъуным, нэмыкI лъэныкъуабэхэу гуманизм 
зыфэпIощтым епхыгъэхэм уарегъэгупшысэ. А гупшысэм цIыфым 
итыгъуаси инепи пытэу щызэпхыгъэх.

Тарихъ чыжьи тарихъ благъи гум римынэу блэкIыгъэм 
имафэ бэкIаерэ къыфигъэзэжьыщтыгъэми, литературэм 
анахь гумэкIэу иIагъэр непэрэ щыIакIэр арыгъэ. Ари темэ 
зэфэшъхьафыбэу зэбгырыкIыщтыгъэ. Колхоз-совхозхэм, завод-
фабрикхэм яIофшIакIэ, ахэмэ япэщэ пэрытхэр, яIофышIэхэр, 
анахьэу рабочхэр гупчэм итынхэ фаеу пшъэрылъхэр 
литературэм къыфагъэуцущтыгъэх. Произведениемэ яшIогъэ-
щыкIагъэхэм ямылъытыгъэу литературэми ар амыгъэцакIэу 
щытыгъэп. Ау рабочэ классым икъэгъэлъэгъонкIэ адыгэ 
литературэм ыгъэхъагъэ щыIэп, рассказ, очерк заул ныIэп 

къыхаутыгъэр. Ар бгъэшIэгъонэуи щытыгъэп. Адыгэ народым 
нахьыпэкIэ промышленностым, рабочэ классым итрадициехэр 
иIагъэхэп, лъэхъанэу зигугъу тшIырэм адыгэ хэкум ахэмэ 
дэхэкIаеу защаушъомбгъугъэми, титхакIохэм япкъынэ-лынэ, 
ятворческэ гупшысэ куоу ар хэхьагъэу щытыгъэп. Ахэр зэкIэ 
мэкъумэщышIэ унагъохэм къарыхъухьагъэх, адыгэ къуаджэхэм 
къадэкIыгъэх. А къуаджэри, ащ итыгъуаси инепи, ищыIакIи, 
ицIыфхэри дэгъоу ашIэщтыгъэх. Джары зэкIэ тилитературэ адыгэ 
къуаджэм фэгъэхьыгъ пIоми узкIыхэмыукъощтыр. А илъэсхэу 
зигугъу тшIыхэрэм жанрэ пстэухэми арылъхэу прозэкIи, усэкIи 
атхыгъэр бэ. Документальнэми къэугупшысыгъэми очеркхэу, 
рассказхэу, повестхэу, поэмэхэу къыхаутыгъэхэм афэшъхьафэу 
«колхоз романкIэ» зэджагъэхэу зэкIэ советскэ литературэр 
къызэлъызыубытыщтыгъэри адыгэ литературэм ыпэкIэ 
щылъыкIотагъ.

Ащ зэу ишыхьатмэ ащыщ Кэстэнэ Дмитрий ироманэу 
«ПсыгуIанэр» (1967). ЗэныбджэгъуитIумэ – колхоз тхьаматэу 
Даутэрэ партием ирайком исекретарэу Къамболэтрэ яIэнэтIэ 
зехьакIэхэр, язекIокIэ-еплъыкIэхэр зэпигъэуцухэзэ, социальнэ, 
нравственнэ, психологическэ Iофыгъо инхэр авторым къеIэтых. 
ЦIыфмэ ялъытэныгъэ чIэмынэу, цыхьэ къыпфашIэу, апэ 
узэритыр зэхашIэзэ ахэр къыплъыкIонхэм лъапсэу, мэхьанэу иIэр 
къыгъэлъэгъоным тхакIор пылъ. А пстэур колхозым, районым 
ягумэкIхэм апхырыщыгъ. Эстетическэ шэпхъэ гъэнэфагъэхэу 
а лъэхъанэм щыIагъэхэм ягъунапкъэ авторыр имыкIыгъэми, 
апэрэ тхылъхэм ялъытыгъэмэ, мыщ лъэхъанэм ижьыкъащэ 
нахь къыхэщы, социальнэ ыкIи нравственнэ гупшысэр нахь 
щыкуу.

Колхоз къуаджэм ищыIакIэ фэгъэхьыгъэу а лъэхъанэм 
атхыгъэр макIэп, ау анахь къахэщыгъэр Еутых Аскэр ироманэу 
«Улица во всю ее длину» (1965) зыфиIорэр ары. Iофыгъоу 
къыщиIэтхэрэмкIэ мыри апэрэ романхэм атемыкIы фэд. 
А колхоз щыIакIэр, адыгэ къуаджэм икъинхэр, игумэкIхэр 
арых гупчэм итхэр. Ау екIолIакIэу, къэгъэлъэгъуакIэу 
къафигъотыгъэхэр нэмыкI шъыпкъэх. Нахьыпэрэ еплъыкIэхэр, 
ежь иехэри зэрахэтхэу, зэпыригъэзагъэх. Колхозым щызэрахьэрэ 
хъызмэтым икъоу шIуагъэ къызэримытырэм, цIыфмэ ящыIэкIэ-
псэукIэ зыкъызэримыIэтырэм, къуаджэми колхозми пэщэныгъэ 

тэрэз зэрадызэрамыхьэрэм, адыгэгъэ-цIыфыгъэ зэхэтыкIэр 
къуаджэм бэрэ зэрэщаукъорэм, пэщэ IэнатIэм Iутхэм ежь 
ашъхьэ ифедэ пае а адыгагъэр бэрэ зэрагъэфедэрэм, нэмыкI 
лъэныкъо хьылъэхэу колхоз къуаджэм иэкономикэ, исоциальнэ 
ыкIи нравственнэ щыIакIэ иIэхэм, егъэлыегъэщэ чIыпIэхэр 
къыхафэхэми, телъэшъуагъэ хэмытэу, шъхьэихыгъэу, лъапсэхэр 
къыдиубытыхэзэ къыгъэлъэгъуагъэх.

Аущтэу хэбзэ шапхъэ зыхэлъын, идеологие гъунапкъэ 
зиIэн фэе, зэсэжьыгъэхэ къэIотэкIэ-къэгъэлъэгъуакIэхэр 
зэриукъуагъэхэр зыгу римыхьыгъэхэр хэбзэ IэнатIэхэр 
зыIыгъхэм, ахэмэ ямызакъоу тхакIохэми, критикхэми, 
тхылъеджэхэми къахэкIыгъэх. Еутых Аскэр иреализмэ мы 
романым лъэшэу къыщеIыхыгъэу зылъытагъэхэри къэхъугъэх. 
Шъыпкъэ, адыгэгъэ зехьакIэм, шэн-зекIуакIэхэм, лъэпкъ 
психологием, хъулъфыгъэ-бзылъфыгъэ зэфыщытыкIэхэм 
якъэгъэлъэгъон зэщыкIукIыгъэ, шъхьэихыгъэщэ, егъэлыягъэ 
чIыпIэхэр къахэкIыгъэх. Арэу зэрэщытызи лъэхъанэм иузхэм, 
ищыкIагъэхэм, имыхъо-мышIагъэхэм алъапсэхэр къызэплъэкI 
имыIэу къычIигъэщынхэм зэрэпылъыгъэм пае Еутых Аскэр 
гоуцуагъэри, романым осэ ин фэзышIыгъэри макIэп. Ахэмэ 
ахэтыгъэх зэлъашIэрэ тхэкIо, критик, литературовед инхэр.

Джащ фэдэ шъхьэихыгъэ екIолIакIэр апигъохзэ колхоз 
щыIакIэм иIофыгъо къинхэр къыгъэлъэгъонхэм пылъыгъ 
Пэнэшъу Сэфэри романэу «Шъоу дыджыр» (1989) зетхым. 
Iэпэрытхыр къыдамыгъэкIэу илъэсипшIэ фэдизрэ щылъыгъ. 
ЧIыгум илэжьыни ар зылэжьхэрэми пэщэныгъэу адызэрахьэрэм 
лъэпсэ тэрэз зэримыIэр икъоу авторым къычIигъэщыгъ пIон 
плъэкIыщтэп. Ау колхозым ихахъо макIэу, ащ иIофхэр зезыхьэрэ 
партийнэ, хозяйственнэ пащэхэм амышIагъэри агъэхъагъэу 
аIозэ гъэпцIагъэ хэлъэу загъэиныныр, зэшIуамыхыгъэ Iофхэр 
зыпатхэжьынхэр, нэмыкIырэ чIэукъощэгъэ-зэкъодзагъэхэм 
зэрясэжьыгъэхэр занкIэу, шъхьаихыгъащэу къыгъэлъэгъоным 
авторыр зэрэпылъыгъэр ары Iэпэрытхыр ащ фэдизрэ 
зыкIыщылъыгъэр.

Тарихъым къыхихыгъэ хъугъэ-шIагъэхэр зигупчэ 
произведениехэр зэритхызи, непэрэ къоджэ щыIакIэм, колхозым 
иIофхэм КIэрэщэ Темботи чыжьэу акIэрыкIыщтыгъэп. Ащ 
ишыхьатых 1963-рэ илъэсым «Ны Iушым ыпхъу» ыIуи ытхыгъэ 

пьесэу 1989-рэ илъэсым повесть жанрэм рилъхьажьи «Гур 
гъэпытэ» зыфиIорэ шъхьэр иIэу къыхиутыжьыгъагъэр, романэу 
«Куко» (1968). «Типшъашъэхэр» угу къэзыгъэкIыжьырэ IэкIыб 
жанрэ нэшанэу иIэхэмкIэ мыхэри «колхоз роман» зыфэпIощтым 
пылъытагъэх. Колхозым исадлэжь бригадэ хэт пшъэшъэ 
ныбжьыкIэмэ («Куко») е былымэхъо фермэм иIофхэм язытет 
(«Гур гъэпытэ») къяшIэкIыгъэ хъугъэ-шIагъэхэм чIыпIэ макIэп 
аубытырэр. Ау ахэр арэп ибэ-нахьыбэу тхакIор зыгъэгумэкIырэр. 
Социальнэ щыIакIэм, ныбжьыкIэмэ язекIокIэ-псэукIэ, ягугъэ-
гупшысэхэм арипхызэ нравственнэ Iофыгъо инхэр «Гур гъэпытэм» 
къыщеIэтых. Зэрэпсаоу лъэпкъ зэхэтыкIэм фэгъэхьыгъэ гупшысэ 
иным ишъолъыр илъэу а художественнэ-эстетическэ пшъэрылъ 
иныр нахь игъэкIотыгъэу «Куком» щегъэуцу. Адыгэ лъэпкъым 
лIэшIэгъумэ къапкъырихыгъэ шэн-зекIокIэ-зэхэтыкIэхэр 
къуаджэм илэжьакIомэ, анахьэу ныбжьыкIэмэ зэрэзэрахьэхэрэр, 
ахэмэ янравственнэ щыIакI, цIыфыр обществэм, унагъом 
зэра щ ызек Iорэр, жъы м рэ к Iэм рэ, хъулъфы г ъэм рэ 
бзылъфыгъэмрэ зэрэзэфыщытхэр, нысэщэ джэгур, унэгъо 
Iофхэр – бэ тхакIор зылъыIэсыгъэр. А пстэуми ягупчэ ит герой 
шъхьаIэу Кукор. Авторым ежь игупшыси иеплъыкIи занкIэу 
къызщыриIотыкIырэ чIыпIэхэм апхырыщыгъуаеу мэхъуми, 
Куко ыгу ихъыкIырэ-ишIыкIыхэрэмкIэ къытлъигъэIэсырэр бэ.

Ащ фэдэу зидуховнэ щыIакIэ баеу, зигупшысэ куоу, зизэхашIэ 
инэу лъэхъанэм ихъугъэ-шIагъэхэм закъыхэзыушъхьафыкIыгъэ 
героим я 60-рэ илъэсхэм къащыублагъэу адыгэ литературэм 
гупчэр нахь щиубытэу регъажьэ. Ащ апэу ыкIи анахьэу лъэпсэ 
пытэ зыщидзыгъэр, прозэм ылъэныкъокIэ уIабэмэ, Iэшъынэ 
Хьазрэтрэ Кощбэе Пщымафэрэ яповестхэмрэ ярассказхэмрэ, 
ахэмэ къакIэлъыкIогъэ Пэнэшъу Сэфэр, Цуякъо Юныс, 
Теуцожь Хьабибэ, нэмыкIхэми япроизведениехэр арых. Ахэмэ 
ахэт геройхэр нахьпэрэм фэдэу шIокIыпIэ имыIэу коммунист-
Iэшъхьэтет инхэу, колхоз тхьаматэхэу, парторгхэу, район е хэку 
пащэхэу щытыжьыгъэхэп. КIэращэм и Куко, е и Сарэт афэдэхэу 
непэрэ лэжьэкIо къызэрыкIох – чэмыщых, былымахъох, 
шыкуаох, пхъашIэх, трактористых, шоферых, студентых, 
еджапIэр къэзыухыгъэ къодые ныбжьыкIэх.

Усэн Iофым зыфэбгъазэмэ, мэкъэ Iэтыгъэр, лозунгыр нахь 
щыгъэзыягъэхэу, цIыфым игумэкI-гупшысэ изэхашIэ, инасып 

нахь лъыIэсхэу, хъугъэ-шIагъэм, щытхъу псалъэм нахьи ахэр 
нахь ыкIыIу къэхъухэу зэриублагъэр пстэуми апэу МэщбашIэмрэ 
Бэрэтарымрэ япхыгъ. Ахэмэ къакIэлъыкIуагъэх КъумпIылыр, 
Къуекъор, Нэхаир, нэмыкIхэри. Непэрэ мафэм игумэкIи 
игушIуагъуи, дунаеу тызтетым, щыIакIэу тызхэтым яшъо 
техьэ-текIи куоу зэхэзышIэрэ лирическэ героим ахэмэ яусэхэр 
зэкIиубытагъэх. УсэкIо нахьыжъхэу Пэрэныкъом, Жанэм, 
ЯхъулIэм ятхыгъэхэми ахэр лъэныкъо горэхэмкIэ къахэщыгъэх.

Аущтэу тIомэ, герой шъхьаIэхэу романхэм, повестхэм гупчэр 
ащызыIыгъэу хъугъэ-шIагъэмэ янахьыбэр къызэшIэкIыгъэхэр 
тхакIохэм щагъэзыягъэхэу къызшIобгъэшI хъущтэп. 
Литературэм ипшъэрылъ къызэрэфашIырэм тетэу герой 
щыкIэгъэнчъэхэр, хэукъоныгъэ горэ ашIыми псынкIэу 
агъэтэрэзыжьэу, ренэу текIоныгъэр къыдахэу произведениемэ 
ахэтыгъэх. Гупчэр аIыгъэу, щысэтехыпIэхэу, пIуныгъэ мэхьанэ 
акIоцIылъэу ахэр щытынхэ фэягъэх. ЩыIакIэм зэрэщыхъурэм 
нахьи идеологиеу, политикэу щыIэм ар нахь диштэщтыгъэ. Ау 
хэхъоныгъэ зышIырэ, ежь иIэкIоцI хабзэ горэхэм арыгъозэрэ 
литературэр ащ къыщыуцущтыгъэп. ЩыIакIэм чIыпIэу 
щиIыгъымкIи, ишэн-зекIуакIэхэмкIи, ипсихологиекIи Iужъоу, 
лъэныкъуабэу зэхэлъ художественнэ типхэр литературэм 
къыхэуцуагъэх. Мары, гущыIэм пае, Еутыхым ироманэу «Улица 
во всю ее длину» зыфиIорэм хэт колхоз тхьаматэу Шъэлэхъо 
Хьатэжъыкъо зи щысэ зытепхын хэлъэп, ышъэ икIыгъэу 
къоджэ лэжьакIохэм апэшIуекIозэ, ежь ышъхьэ иIоф пстэуми 
апэ ригъэшъызэ, хабзи бзыпхъи зи къыримыдзэу къехьы. Ары 
шъхьае ащ романым гупчэр щиIыгъ. Ащ тылъигъаплъэзэ 
зекIокIэ дэир авторым тигъэумысын елъэкIы.

Мыр дэгъу-дэд е дэй-дэд пIонышъ лъэныкъорыгъазэу 
уякIолIэн умылъэкIынэу, щыIакIэу зыхэтхэм фэдэу яшэн-
зекIуакIэхэри ягупшысакIи Iужъухэу, лъэныкъуабэхэу 
къегъэлъагъох МэщбашIэм герой шъхьаIэхэу Алыбэрд ТIахьир 
(«Агъаерэм ежэжьхэрэп»), Даримэкъо Аслъан («ЦIыфыр тIо 
къэхъурэп»), Джамболэт («Нэфшъэгъо лъагъохэр»), нэмыкIхэри. 
Ахэмэ афэдэ геройхэм Кощбаем иповестхэми уащыIукIэщт.

Арышъ, щыIакIэм зэпыщыт кIуачIэхэу, хъугъэ-шIагъэхэу 
къыздихьхэрэм ягупчэ итхэу, цIыф шэн-зекIокIэ, еплъыкIэ-
гупшысэкIэ зэфэшъхьафхэр лъапсэ зыфэхъугъэ художественнэ 

характер гъэшIэгъонхэр литературэм къытыгъэх. Ахэмэ 
якъыхэхын, якъэгъэлъэгъон, яфэшъошэ амалхэри а лъэхъанэм 
къыхихыгъэх.

Апэу зигугъу къэпшIыщтыри мыщ фэдэ лъэныкъу. Лъэхъанэу 
тыкъызтегущыIэрэм иублапIэхэм адэжь МэщбашIэмрэ 
Бэрэтарымрэ яшIуагъэкIэ усэм ипкъынэ-лынэкIэ ищыкIэгъэ 
лирическэ зэхашIэр, философскэ гупшысэр ыгъотыгъэу 
тIогъагъэ. УсэкIо нахьыжъхэу Пэрэныкъом, Жанэм, ЯхъулIэм, 
ХьадэгъалIэм ятхыгъэхэми ар ямылъэгъулIэу щытыгъэп. 
Ахэмэ яэпическэ усэхэм, ятарихъ поэмэхэм, кIэлэцIыкIумэ 
апай атхыгъэхэм, ясэмэркъэу, лирическэ, патриотическэ 
орэдхэм гуIэтыгъэ-гушхоныгъэм дакIоу лъэхъанэм игумэкI-
гупшысэрэ ащ ифэшъошэ къэIотэкIэ-къэгъэлъэгъуакIэмрэ 
къахэщыгъэх. Ау гупшысэрэ усэу лирическэ мэкъамэм нахь 
зыIэкIиубытагъэр МэщбашIэмрэ Бэрэтарымрэ ауж къэкIыгъэ 
усакIохэу КъумпIылым, Къуекъом, Нэхаим, Бэгъым, Емыжым, 
ЛIыхасэм, нэмыкIхэми нахь зэхашIагъэ.

Джащ фэдэу адыгэ прозэми эпическэ зэкIэлъыкIокIэ 
убгъугъэм дакIоу авторым а къэIотэныр зезыщэрэ лирическэ 
героим язэхашIэкIэ, яеплъыкIэкIэ тыкъэзыуцухьэрэ дунаир, ащ 
щыхъурэ-щышIэрэ зэфэшъхьафхэр къытлъызыгъэIэсрэ, гум 
ихъыекIэ къэубытыгъуаехэм тахэзыщэрэ лирическэ къэIотакIэр 
мы лъэхъанэм къыIэкIэхьагъ.

Арэу тIоми кIэгъэтхъыгъэн фае лирическэ прозэр, мы 
стиль нэшанэр адыгэ прозэм ищыпэлъэгъоу зэрэщымытыгъэр. 
Заом ыпэкIи ар къызхэщырэ произведение зырызхэм 
уарихьылIэщтыгъэ. Анахьэу кIэгъэтхъыгъэу ар къызхэщыгъэри 
Еутыхым иповестэу «Сшынахьыжъ» зыфиIорэр ары. Ау зэо 
уж прозэм, ежь Еутых шъыпкъэм итхыгъэхэри зэрахэтхэу, а 
лирическэ къэIотакIэм илъэужхэр хэкIокIэжьыгъагъэх. Мы 
лъэхъанэу зигугъу тшIырэм иублапIэхэм адэжь Iутыгъэ Iэшъынэм 
иапэрэ тхыгъэхэм къащыублагъэу ащ адыгэ литературэм псэ 
къыщыпигъэкIэжьыгъ. Итхылъхэм анахьыбэр зэкIэ а лирическэ 
прозэм игъунапкъэ илъых, ау анахь къахэщыгъэхэр «Нэфын» 
(1958), «Жъыбгъэм хэт чъыгхэр» (1960), «Гъэтхэпэ пчыхьэхэр» 
(1962), «Зэрджаехэр» (1966), «ЧIыгу IэшIу» (1972) зыфиIохэрэр арых. 
Еутыхыми «Зы бзылъфыгъэ итхыд» (1960), «ЦIыфым илъэуж» 

(1971) зыфиIорэ тхылъхэм къадигъэхьэгъэ произведениехэм 
мызэу-мытIоу а стиль нэшанэм къащыфигъэзэжьыгъ.

Хъугъэ-шIагъэр, гупшысэр, зэхашIэр авторым ежь ыгурэ 
ышъхьэрэ зэрапхырыкIэу къытлъегъэIэсыми е къэIотэныр 
зэрэпсаоу лирическэ героим лъэхенэми, тIури зэфэдэу мы 
къэIотэкIэ-къэгъэлъэгъуакIэмкIэ Еутыхымрэ Iэшъынэмрэ 
адыгэ литературэм лъэгъо ин щыпхыращыгъ. АпэрэмкIэ, ар 
нахь зэпхыгъагъэр рассказымрэ повестымрэ. Ау нэужым адыгэ 
романыми лъыIэсыгъ. Эпическэ шэпхъэ шъуамбгъо зиIэ хъугъэ-
шIагъэхэр лирическэ гупшысэм пхырыщыгъэхэу, ащ иамалхэри 
къыхалъхьэзэ къызщызэIухыгъэ произведениех Еутыхым и 
«Мыжъоф кухьэ», Iэшъынэм ытхыгъэхэу «Шыур псычъэрым 
зэпырэкIы», «Аштрам», «ЗэфакIу», «Псэм фабэ ищыкIагъ» 
зыфиIохэрэр. Мыхэмэ лиро-эпическэ романкIэ яджэхэуи 
урихьылIэщт.

Еутыхымрэ Iэшъынэмрэ а IофымкIэ ялъагъо апэу 
рыкIуагъэмэ ащыщ Кощбаир. Ащ иапэрэ тхылъэу «Сэтэнай» 
(1966), нэужым къыкIэлъыкIуагъэхэу «Гум пае гу аты» (1969), 
«Мэфибл уай» (1971), «Къэгъэгъэ шъоф» (1974), «Мэзэгъо чэщхэр» 
(1980) зыфиIохэрэм лирическэ къэIотакIэр ащылъэш. А нэшанэр 
зыдаIыгъ Цуякъом итхылъхэу «Хымэ лыуз» (1978), «Iэлъынэр 
Iапэм пызырэп, е Зы шIулъэгъу итхыд» (1985) зыфиIохэрэм, 
Пэнэшъум и «УшэтыпIэ» (1975), ЩашIэм и «Ос фабэ» (1985), 
нэмыкIхэми.

Лирическэ къэIотэкIэ стилым дакIоу ыкIи ащ епхыгъэу 
мы зигугъу къэтшIырэ лъэхъанэм психологизмэ кууми адыгэ 
литературэр къыгъэбаигъ ыкIи къыгъэлъэшыгъ. Лиризмэмрэ 
психологизмэмрэ зэпэчыжьэхэп, ау ахэр къэгъэлъэгъокIэ амал 
зэфэшъхьафых. Лирическэ къэIотэкIэ-къэгъэлъэгъуакIэм 
хъугъэ-шIагъэр е цIыф зекIокIэ-гъэпсыкIэр усакIом, тхакIом 
е ахэмэ къэIотэныр зыпшъэ ралъхьэрэ героим иеплъыкIэкIэ, 
изэхашIэкIэ къытлъагъэIэсмэ, психологизмэм мы зигугъу 
къэтшIыгъэ къэгъэлъэгъуакIэри къыхиубытэн ылъэкIыщт. 
Ау ар игъэкIотыгъэу эпическэ къэIотакIэми къыщэлъагъо, 
героим ыгу ихъыкIырэ-ишIыкIырэм, гупшысэ зэфэшъхьафхэу 
ащ щызэутэкIыхэрэм якъызэIухын, а героим игъэпсыкIэ-
зекIуакIэхэм лъапсэу яIэм, ахэр къэгъэшъыпкъэжьыгъэнхэм 
алъэIэсы.

Психологизмэр мы лъэхъанэм литературэм на хь 
къыхэщыгъэу тIомэ, нахьпэм ар хэмылъыгъахэу къидгъэкIырэп. 
Психологическэ нэшанэр художественнэ литературэу цIыфыр 
зигупчэм хэмылъыхэн ылъэкIыщтэп. КIэращэм, Кэстанэм, 
Лъэустэным атхыгъэхэм лъэпкъ психологием изехьакIоу 
ахэтыр макIэп, психологическэ сурэт гъэшIэгъоныбэми 
уащыIукIэщт. Ау Еутыхым, МэщбашIэм, Iэшъынэм, Кощбаим, 
Цуякъом япроизведениемэ къафэгъэзагъэу психологизмэм 
нахь кIэгъэтхъыгъэу игугъу зыкIэтшIырэр а къэгъэлъэгъуакIэр 
мыхэмэ нэшэнэ шъхьаIэу ахэлъышъ ары. Ар нэрлъэгъу 
къыпфэхъущт Еутыхым игеройхэу ЩащэкIэ («Зы бзылъфыгъэ 
итхыд»), Къалыкъо ХьаджэмкIэ, КъуапцIэмкIэ («Мыжъоф 
кухь»). Ар IупкIэу къыплъыIэсыщт МэщбашIэм ироманхэм 
ахэт геройхэм ащыщыбэмэ гуфаплъэу уалъыплъэмэ, анахьэу 
Даримэкъо Аслъанрэ Таусэ Трамрэ («ЦIыфыр тIо къэхъурэп»), 
Шэныбэ Сэбэхьрэ Лимэрэ, ЧэтэшIэ Биназ, нэмыкIхэми («ШIу шIи 
псым хадз»).

Джахэмэ афэдэ лъэныкъохэр къыхэщыхэу, игъэхъагъи 
ищыкIагъи мымакIэу адрэ лъэпкъ литературэхэм пытэу ахэтэу 
адыгэ литературэр икIыгъэ лIэшIэгъум ия 90-рэ илъэсхэм 
къахэхьагъ. Ащ къыщыублагъэу хэгъэгум къихъухьэгъэ 
зэхъокIыныгъэмэ, гупшысэкIэ-еплъыкIэ зэфэшъхьафэу 
къежьагъэмэ яфэмэ-бжьымэ къытырихьэзэ, ыпэкIэ лъэкIуатэ.

А я 90-рэ илъэсхэм къащегъэжьагъэу къызэпытчыгъэ 
лъэхъанэми непэрэ тищыIакIи зэпыщыт еплъыкIэхэр 
афызиIэхэм мымакIэу уарихьылIэщт. Зы купмэ зэхъокIыгъэу 
хэгъэгум щыхъурэмэ зи хъун ахэмытэу, зэкIэ дэй закIэу, Совет 
хабзэм илъэхъан тызхэтыгъэм нахь дэгъу щымыIагъэу аIо. 
Адрэмэ яшIошI нэмыкI шъыпкъ: нахьпэрэ щыIакIэм къэпштэн 
зи хэлъыгъэп, илъэсипшIы пчъагъэхэр IэкIыб пшIынышъ, 
икIэрыкIэу зэкIэ демократие шIыкIэм тетэу бгъэпсыжьын фае. А 
еплъыкIэр литературэми фэгъэхьыгъ.

БгъуитIуми уязэгъын плъэкIыщтэп. Жъы уимыIэу кIэ 
уиIэщтэп, Лъапсэ уимыIэу шъхьапи уиIэщтэп зыфэпIощт 
гущыIэжъхэр щыIакIэм къыгъэшъыпкъэжьхэзэ лIэшIэгъухэр 
къырэкIох. Нахьпэрэ щыIакIэр дэгъу закIэу е дэй закIэу 
зэхэлъыгъэп. Непэ тищыIакIи джащ фэд. Я 60–80-рэ илъэсхэм 
адыгэ литературэм лъэпсэ куоу ыдзыгъэм, пкъы пытэу 



25

ышIыгъэм япхыгъ ащ непэ къарыоу иIэри. Непэрэ щыIакIэм 
къыздихьырэ зэхъокIыныгъэхэм ащыщхэм яшIуагъи къэмыкIоу 
пIон плъэкIыщтэп. Джаущтэу литературэм итыгъуаси инепи 
пытэу зэрэзэпхыгъэхэр, ащ ежь иIэкIоцI хабзэхэр зыдэпIыгъхэу 
уекIуалIэмэ, я 90-рэ илъэсхэм къащыублагъэу зэхъокIыгъэу 
фэхъухэрэр къыхэгъэщыгъуаехэп.

АщкIэ укъэкIымэ, апэрэу зигугъу къэпшIыщтыр а илъэсхэм 
лъэпкъ шIэжьыр инэу къызэраIэтыгъэр, пстэумэ апэуи ар 
литературэм къызэрэхэщыгъэр ары. Анахьэу ар Кавказ 
заоу я ХIХ-рэ лIэшIэгъум щыIагъэм епхыгъ. А заом адыгэмэ 
тхьамыкIагъоу къафихьыгъэр гъунэнчъ. Фэдэ пчъагъэкIэ 
нахь макIэ зэрэхъугъэхэм имызакъоу къэнагъэр ипхъахь-
итэкъоу дунаим ихэгъэгу 50 фэдизмэ арыгощагъэу хъугъэ. 
Совет хабзэм илъэхъан ахэри зэхэхьанхэ, зэлъыIэсынхэ амал 
ямыIэу псэущтыгъэх. Джы ащ фэдэжьэп, гъогу пстэухэри 
Iухыгъэх, зэлъэкIох, зэIахьылхэр къэзэрэгъотыжьых, хэкужъым 
къэкIожьыхэри ахэтых.

А тхьамкIэгъо гъогоу къэткIугъэм итемэ адыгэ литературэм 
игупчэ хъугъэмэ ащыщ. Кавказ заом, я ХIХ-рэ лIэшIэгъум 
адыгэмэ ящыIэкIагъэм фэгъэхьыгъэх МэщбашIэм ироманхэу 
«Мыжъошъхьал», «Хъан-Джэрый» зыфиIохэрэр, иповеститIу зыдэт 
тхылъэу «ГъэритIур». Непэрэ лъэхъанэу тызхэтыми нахь рапхэу 
нэмыкI лъэныкъокIэ, нэмыкI къэIотэкIэ-къэгъэлъэгъуакIэкIэ 
а гупшысэр куоу апхырыщыгъ Цуякъом ироманэу «ГъучI 
тыгъужъым итаурыхъ», Къуекъом ытхыгъэу «Вино мертвых» 
зыфиIохэрэм, Шъхьэлэхъо Абу ирассказхэмрэ иповестхэмрэ зыдэт 
тхылъэу «ЛIыхъужъ машIом» (1998). ИжъыкIэ къыщегъэжьагъэу 
лъэпкъым къырыкIуагъэм къыхэхыгъэ хъугъэ-шIэгъэ 
зэфэшъхьафых МэщбашIэм инэмыкIырэ романхэу «Рэдэд», 
«Адыгэхэр» зыфиIохэрэм, Кощбаим и «Дышъэ тас», Пэнэшъум и 
«УIэгъэжъ», Бэгъым усэкIэ ытхыгъэ романэу «МэшIочIэ мыкIуас» 
(1997) зыфиIорэр, нэмыкIхэми къагъэлъагъохэрэр.

Нахь тарихъ благъэм – 1917-рэ илъэсым щыIэгъэ 
революциехэм, ащ къакIэлъыкIогъэ илъэсхэм, анахьэу граждан 
заом адыгэмэ ящыIакIэ зэрехъулIагъэм игупшыси адыгэ 
литературэм а лъэхъанэми зыдиIыгъыгъ. МыщкIэ апэу зигугъу 
къэпшIыщтхэри Еутыхым ироманхэу «Баржа», «Бычья кровь» 
зыфиIохэрэр арых. Мыхэмэ зэу къаушыхьатыгъ я 90-рэ илъэсхэм 

къащыублагъэу нахьпэм зэрэщытыгъэм фэмыдэу темэ, Iофыгъо, 
екIолIэкIэ-гупшысэкIэ пстэури зэIухыгъэу, узэрэфаеу къэпIотэнэу, 
къэбгъэлъэгъонэу, шъыпкъапIэм улъыIэсын плъэкIынэу 
зэрэхъугъэр. НахьпэкIэ Октябрэ революциер кIэгъэтхъыгъэу 
лъэгапIэм тетэу, зэрэдунаеу ар гъуазэ фэхъугъэу, цIыф лъэпкъыр 
ащ илъэуж рыкIощтэу пIозэ къэбгъэлъэгъон фэягъэмэ, 
Еутыхыр мы зыфэтIорэ романхэм ащ зэрящекIолIагъэр нэмыкI. 
Мыр фыжьы, мыдрэр шIуцIэ е плъыжьы, революциер дэгъу 
е дэи ыIоу ащ зэхидзырэп. Зэхэфыгъое гупшысэ хьылъэхэр 
къэзыгъэтэджыгъэ, цIыф жъугъэхэр, зэпыщыт кIочIабэхэр 
зыхэлэжьэгъэ ыкIи зыхэкIодэгъэ хъугъэ-шIэгъэ ин дэдэу я ХХ-рэ 
лIэшIэгъум зэрэхэуцуагъэр къегъэлъагъо. Адыгэ, урыс, нэмыкI 
лъэпкъ ыIоу зэхимыдзэу цIыф насыпхэр, гугъэхэр, щыIакIэхэр 
ащ зэрехъулIэхэрэм, шIумрэ емрэ зэрэзэбэнхэрэм нахь ынаIэ 
тет. Шъыпкъэ, ащ адыги, къэзэкъи, баий, тхьамыкIи, пщи, 
фэкъолIи, генерали, дзэкIолI къызэрыкIуи хэлажьэрэр бэ. 
Пстэуми шапхъэу апигъохырэр цIыфыгъэр, зэфагъэр, гукIэгъур 
арых. Ащ дакIоу лъэпкъ гупшысэри тхакIом ренэу зыдиIыгъ, 
лъэпкъым къехъулIэщтым, къырыкIощтым игумэкI гупшысэ 
шъхьаIэу къэIотэным хэлъ.

УзлъыIэсын умылъэкIын темэ, Iофыгъо, гупшысэ 
щымыIэжьэу тIуагъэмэ, джыри зы лъэныкъо горэм игугъу 
къэтшIын. Ар Краснодар псыубытыпIэм – IэрышI хышхом 
адыгэ шъолъырым къинэу, тхьамыкIагъоу къыфихьыгъэр 
адыгэ литературэм къызэригъэлъагъорэр ары. Нахьпэм 
ащи шъхьэихыгъэу, ишъыпкъапIэ дэпIыгъэу унэсын 
плъэкIыщтыгъэп. Мы лъэхъанэу зигугъу тшIырэм къыриубытэу 
тхэкIо заулэмэ жанрэ зэфэшъхьафхэмкIэ а гумэкI Iофыгъо 
иныр къагъэлъэгъуагъ. Апэу зыцIэ къепIощтхэри Пэнэшъум 
иповестхэу «Псы къаргъом ычIэгъ», «Хым ишъхьал мэхьаджэ, 
е Неущ кIасэ хъущт», «ЩыIагъ къуаджэ Къэзэныкъуай ыцIэу» 
зыфиIохэрэр, инэмыкIырэ тхыгъэхэри арых. А темэр Бэрэтарым 
иусэхэм, Лъэустэным ирассказхэмрэ иочеркхэмрэ, ЩашIэм, 
Къуекъом ядрамэхэм къащаIэтыгъ.

Непэрэ щыIакIэр зэрэгъэпсыгъэм, анахьэу ныбжьыкIэхэр 
а щ зэрехъулIэхэрэм якъэг ъэлъэг ъон иг у г ъу пшIын 
хъумэ, Пэнэшъум ытхыгъэмэ афэшъхьафэу прозэмкIэ 
Хъурмэ Хъусен ироманэу «ШIулъэгъу нэпIэхъ» зыфиIорэр 

къыхэу ушъхьафыкIы хъущт. Ау ащи изакъоп, мыщ 
дэжьым унаIэ зытетын фаемэ ащыщ драматургиери. Мы 
аужырэ лIэшIэгъуныкъом щыIакIэу тиIагъэри непэ тиIэри 
ащ инэплъэгъу итых. ЦIыфым изекIокIэ-гъэпсыкIэхэм, 
и г у п ш ысэкIэ-еп лъы кIэхэм, д у наеу, цIыф к у пэу ар 
зыхэтым зэрахэзагъэрэм афэгъэхьыгъэх драматургическэ 
произведениехэу «Уадыгэба, кIал» (Емыж), «Шъозэбэн» (ЩашIэ), 
«Псым ыхьырэ Iуашъхьэр» (Къуекъу), «Пщэ фыжьмэ ядунай» 
(Хъурым), «ТэлIэми тэтхъэ» (ЛIыхас) зыфиIохэрэр. Мыхэмэ 
атехыгъэ спектаклэхэр адыгэ театрэм ыгъэуцугъэх. Непэрэ 
мафэр нахь кIэгъэтхъыгъэу къэзыгъэлъэгъорэ нэмыкIырэ 
пьесэхэри мы авторхэми ахэмэ афэшъхьафхэми атхыгъэх.

УсакIомэ анахьыбэхэми непэрэ мафэм игупшысэ, 
ифилософие къэгъэлъэгъогъэным зыратыгъ. Емыж МулиIэт 
театрэм нахь фэщагъэ фэдэми, ащ иусэ тхылъхэу «Къэгъэгъэ 
шIуцI», «ТхьалъэIу» зыфиIохэрэм ацIэ къемыIоу уябгъукIон 
плъэкIыщтэп. ЛIыхасэм итворческэ дунай, ихудожественнэ 
гупшысэ шъуамбгъоу зэIухыгъэх – усэр, орэдыр, драмэр зэфэдэу 
ащ иIэрылъхьэх. Сыд фэдэ жанрэ щэлажьэми, гум лъыIэсырэ 
гупшысэр, гущыIэр, мэкъамэр ащ къегъотых. Анахьэу ар 
къызхэщыгъэмэ ащыщ «Гум илъэгапI» зыфиIорэ тхылъыр. 
Къуикъо Шыхьамбый иусэхэр зэрэтхыгъэр мэкъэ Iэтыгъэп, ау 
сатырэ пэпчъ гупшысэу кIэлъымкIэ узэлъиштэн елъэкIы. Джащ 
фэдэу гъэпсыгъэ, гущыIэм пае, «Гугъэм илъагъу» зыфиIорэ усэ 
тхылъыр – гупшысэр ренэу усакIом зыхэт дунаим, цIыфэу 
къэзыуцухьэхэрэм, гушIуагъоу, гухэкIэу ахэмэ яIэхэм ренэу 
япхыгъ.

Лъэхъанэу тызхэтым къыздихьыгъэ нэшанэхэу адыгэ 
литературэм къыхэщыгъэхэм ащыщ къэIотэкIэ-къэгъэлъэгъокIэ 
амалхэм зэрахэхъуагъэр, ахэр нахь байхэу, художественнэ 
зэфэхьысыжь гупшысэр нахь къырагъэлъэгъукIэу зэрэхъугъэр. 
Литературэм ижанрэхэм, анахьэу романым, зыфэбгъазэми, ар 
нэрлъэгъу къыпфэхъущт. АпэрэмкIэ, анахь жанрэ инэу роман-
эпопея зыфаIорэр тилитературэ къыхэуцуагъ. Ар МэщбашIэм и 
«Мыжъошъхьал» ары. Мы жанрэ лъэпкъым зэринэшанэу уахътэу 
къыубытырэмкIи, чIыналъэу, хэгъэгоу зылъыIэсыхэрэмкIи, 
хъугъэ-шIэгъэ инхэу къыгъэлъагъохэрэмкIи, ахэр зэпхыгъэ 
цIыфэу хэтмэ ябагъэкIи, лъэпкъым зэрэпсаоу игумэкI-гупшысэ-

шъхьафитныгъэм фэбэнэгъэныр зэрэхэлъымкIи, игъэкIотыгъэу, 
шъуамбгъоу къэIотэныр зэрэкIэщыгъэмкIи «Мыжъошъхьалыр» 
роман-эпопеем ишапхъэ илъ.

Ау ащи изакъоп. Адыгэ романым нэмыкI нэшанэхэри 
къыздиштагъэх. Мары, гущыIэм пае, «ГъучI тыгъужъым 
итаурыхъ» (Цуякъу) тызэсэжьыгъэ къэIотэкIэ-къэгъэлъэгъуакIэр, 
хъугъэ-шIэгъэ зэкIэлъыкIуакIэр, сюжет хэщыпIэхэр имыIэхэ 
фэд, я ХIХ-рэ ыкIи я ХХ-рэ лIэшIэгъухэр зэхэгъэкIухьагъэх, 
зы тамыгъэ (символ) горэм зэрипхыхэу гъэпсыгъэ. А 
тамыгъэр джыри нахь IупкIэу къыхэщы Къуекъом и «Вино 
мертвых». Тхылъыр зытхыгъэр ежь мыщ романкIэ еджагъ. Ау 
мыуцугъапэхэми романым ишапхъэ горэхэр зэкIэми зэдаштэхэу 
щыIэх. АхэмкIэ укъэкIымэ, мыр романа – мыромана озыгъэIон 
къэIотэкIэ-гъэпсыкIэ нэшэнабэ хэлъ, уегъэгупшысэ, жанрэм 
ихэбзэ-бзыпхъэмэ уахегъэплъэжьы.

Ащ фэдэу тамыгъэ (символ) зыфэпIощтэу гупшысэ 
зэфэхьысыжьмэ ягъунджэ фэдэу хъурэм прозэм инэмыкI 
жанрэхэми, усэ зэфэшъхьафхэми уащыIукIэщт.

КъэIотэкIэ-къэгъэлъэгъуакIэм иIахь инэу стилькIэ 
тызаджэрэри нахь бай хъугъэ. Психологизмэу зигугъу 
къэтшIыгъагъэр бэмэ яIэрылъхьэу зэрэщытым изакъоп ар 
зэпхыгъэр. Лирическэ прозэкIэ тызэджагъэми жанрэ ыкIи 
стиль гъэпсын амалышхоу ыкIи мэхьанэшхоу зэрихьэщтыгъэр 
нахь упэбжьагъэми, купкIэу кIоцIылъыр къэнагъ, эпическэ 
къэIотакI зыфатIорэм ипкъынэ-лынэ ар хэхьагъ ыкIи ыгъэбаигъ. 
А гуихъыкI лирикэ мэкъамэр къыхэмыщэу прозэкIэ тхыгъэ 
произведениябэ, анахьэу МэщбашIэм, Кощбаим, Цуякъом, 
Къуекъом, Пэнэшъум яехэм ащыщхэу, бгъотыжьыщтэп.

Арышъ, мы аужырэ лъэхъанэу къыхэтыушъхьафыкIыгъэм 
ежь инэшанэхэр иIэх, ахэр нахь байхэу, тхакIохэм нахь 
яIэрылъхьэхэу мэхъух.

ИкIыгъэ лIэшIэгъум иятIонэрэ кIэлъэныкъо, анахьэу 
литературнэ лъэхъанэу къыхэтыушъхьафыкIыгъэхэм 
къариубытэрэ, ахэмэ лъапсэу афэхъугъэ произведениехэмрэ 
тхакIохэмрэ нахь талъыплъэзэ, пстэуми талъыIэсынэу хъугъэп. 
Литературэм итарихъ, къырыкIуагъэр птхэу, зэфэпхьысыжьэу 
зыхъукIэ, ащ инепэрэ Iофхэр хэгъэщэгъуаех. Ау ацIэ къемыIоу 
уябгъукIон плъэкIыщтэп тхэкIо-усэкIо нахьыжъхэу Цуякъо 



29

Джахьфар, Пэнэшъу Хьазрэт, ЛъэпцIэрышэ Исмахьил, Хъунэго 
Нуриет, КIэсэбэжъ Къэплъан, Мэхъош Руслъан, Хьалыщ 
Сэфэрбый, Ацумыжъ Разыет, Пэрэныкъо Розэ, ахэмэ ауж 
къэкIыгъэхэу Хъунэго Саидэ, Хъурэшэ СултIан, Дэрбэ Тимур, 
ГутIэ Саныет, Хьакъунэ Заремэ, нэмыкIыбэхэми. Тызхэхьэгъэ 
лIэшIэгъум пыкIыгъэ илъэс зыбгъупшIым тхылъыкIэ, ащыщхэм 
тхылъ зытIущхэр, къыдэзымыгъэкIыгъэ ахэтэп. Хэт ышIэра, 
адыгэ литературэм тапэкIэ къырыкIощтыр, хэхъоныгъэу ащ 
ышIыщтхэр ахэмэ япхыгъэнкIи хъун.

МЭЩБЭШIЭ ИСХЬАКЪ 
(1931)

Адыгэ чIыгоу сихэгъэгу кIасэр,  
Гъэтхэпэ нэгукIэ слъэпкъ уринап.  
Апэрэ псалъэр зыфаIоу хабзэр  
Ным ишIулъэгъушъ, гум урилъапI.

ИщыIэныгъэрэ итворческэ гъогурэ
Я ХХ-рэ лIэшIэгъум иятIонэрэ ныкъо адыгэ литературэм гъогоу 

къыкIугъэр, гъэхъагъэу ышIыгъэр пытэу зэпхыгъэмэ ащыщ 
МэщбэшIэ Исхьакъ. ИусэхэмкIи, ипоэмэхэмкIи, ироманхэмкIи, 
ихудожественнэ зэфэхьысыжь куукIи, иIэпэIэсэныгъэ инкIи 
поэзиери прозэри ащ зэфэдэу ыгъэбаигъэх, адыгэ лъэпкъ 
гупшысэмкIэ ыушъагъэх. Ахэмэ яшIуагъэкIэ адыгэмэ ятхэкIо инэу 
зэрэхъугъэм имызакъоу Темыр Кавказым игъунапкъи чыжьэу 
икIыгъ, Урысыеми нэмыкI хэгъэгубэхэми ащызэлъашIагъ, ыцIэ 
бэрэ къащыраIо, итхылъхэр ащыхаутых. Илъэс 60-м ехъурэ 
творческэ гъогоу литературэм къыщикIугъэм емылъытыгъэу непи 
ылъакъо пытэу тет, игупшысэ зэрэчан, игугъэрэ игухэлъхэмрэ 
зэрэиных. Зэгорэм мырэущтэу ытхыгъагъ:

СымэкъумэщышI сэ. Бэ дэдэ шIагъэ. 
ЧIым сырилъапсэу сырибэнакIу. 
СIэтыщт быракъэу сихьэсэ шIагъэ. 
СыжъонакIу. СылэжьакIу. СыусакIу.

Непи а гухэлъым фэшъыпкъ.
МэщбэшIэ Исхьакъ Шумафэ ыкъор 1931-рэ илъэсым 

жъоныгъуакIэм (маим) и 28-м Краснодар краим хэхьэрэ Уруп 
районым ит адыгэ къуаджэу Шъхьащэфыжь къыщыхъугъ. 
Ятэ зэлIэм Исхьакъ илъэсищ ныIэп ыныбжьыгъэр. ЯнэкIэ 
ятэжъэу Дэунэжъ Бакъ кIэлэбыныр зэрищэлIэжьыгъ. Исхьакъ 
иусэн-гупшысэн Iофхэр пасэу къызэрэущыгъэхэр а тэтэжъым 
бэкIэ епхыгъ. 1947-рэ илъэсым якъоджэ еджапIэр къызеухым, 

Черкесскэ дэт педучилищым чIэхьагъ. Ау итхэн Iофхэр ежь 
иадыгабзэкIэ нахь зэпыфэнхэм, нахь икIыгъо агъотыным 
пае черкес усэкIошхоу Охъутэ Абдулахь иушъый хэлъэу, ащ 
зэригъэгъозагъэм тетэу Мыекъуапэ къыгъэзэжьыгъ ыкIи 1951-рэ 
илъэсым ащ педучилищыр къыщиухыгъ. А лъэхъанэми гу 
лъытэгъоягъэп адыгэ литературэм джыри зы усэкIо гъэшIэгъон 
пытэу къызэрэхэуцорэм: дэпкъ гъэзетхэм, Iэпэрытх журналым 
язэкъуагъэп, Исхьакъ иусэхэр хэку гъэзетми къыхиутыщтыгъэх. 
«ЛIыхъужъмэ яорэд» зыфиIорэ усэр 1949-рэ илъэсым апэрэу 
«Социалистическэ Адыгеим» къыхиутыгъагъ, нэужым ащ 
нэмыкIхэри къыкIэлъыкIуагъэх.

Адыгэ педучилищым ыуж Литературнэ институтэу 
М. Горькэм ыцIэкIэ щытыр 1956-рэ илъэсым Москва къыщиухыгъ. 
Мыщ щеджэзэ иапэрэ тхылъ – поэмэу «ЦIыф лъэшхэр» зыфиIорэр 
1953-рэ илъэсым Мыекъуапэ къыщыдэкIыгъ. Институтыр 
къыух пэтзэ СССР-м и писательхэм я Союз хагъэхьагъ. Ащ 
ыуж тхэным дакIоу литературнэ, къэралыгъо, общественнэ 
Iофыгъохэр илъэс пчъагъэхэм къакIоцI зэшIуихыгъэх. Хэку 
гъэзетэу «Социалистическэ Адыгеим» иредакцие, КПСС-м 
и Адыгэ хэку комитет яIофышIагъ. 1960–1962-рэ илъэсхэм 
КПСС-м и ЦК и Апшъэрэ партийнэ школэу Москва дэтыгъэм 
щеджагъ. Къызегъэзэжьым адыгэ писательскэ организацием 
ипэщагъ, журналэу «Зэкъошныгъэм» иредактор шъхьаIэу Iоф 
ышIагъ. Ащ ыуж етIани адыгэ писательхэм я Союз итхьаматэу 
хадзыжьыгъэу джы къызнэсыгъэм Iоф ешIэ. Ащ дакIоуи Урысыем 
иписательхэм я Союз итхьаматэмэ ащыщ, 1992-рэ илъэсым 
къыщыублагъэу тхэкIо Союзхэм я Дунэе Сообществэ иисполком 
итхьамэтэ гуадзэу мэлажьэ. Совет къэралыгъор, КПСС-р щэIэфэ 
партием и Краснодарскэ ыкIи и Адыгэ хэку комитетхэм ячленэу, 
край ыкIи хэку Советхэм ядепутатэу бэрэ хадзыгъ. СССР-м и 
Верховнэ Совет идепутатыгъ.

А пстэумэ адакIоу илъэсым къыкIоцI зы тхылъ – тхылъитIу 
къыдимыгъэкIэу къыхэкIыгъэп. Джы ахэмэ япчъагъэ 
къэплъытэн хъуми тхылъишъэм шъхьарыкIыгъ. Лъэпкъыбэ 
хъущтыгъэ советскэ литературэм иусэхэмкIэ пытэу хэуцуагъэу, 
чIыпIэ ин щиубытыгъэу, нэмыкI хэгъэгухэми ащызэлъашIагъэу, 
поэтическэ тхылъ пчъагъэхэр адыгабзэкIи урысыбзэкIи 
Мыекъуапи, Краснодари, Москви къащыхиутыгъэхэу я 60-рэ 

илъэсхэм адэжь прозэм зыритыгъ, иапэрэ романэу «Агъаерэм 
ежэжьхэрэп» зыфиIорэри 1965-рэ илъэсым къыдигъэкIыгъ. Ащ 
къыкIэлъыкIуагъэх роман ыкIи повесть зэфэшъхьафыбэхэр.

МэщбэшIэ Исхьакъ ипроизведениемэ ащыщхэу нэмыкI 
хэгъэгумэ абзэхэмкIэ (инджыл, француз, испан, нэмыц, 
польскэ, чешскэ, финскэ, монгол, словак, венгрэ, болгар, 
серб, албан бзэхэмкIэ) зэрадзэкIыгъэх, ироманэу «Бзыикъо 
заор», ихэшыпыкIыгъэ усэхэр тхылъ шъхьафхэу арапыбзэкIэ, 
тыркубзэкIэ Амман, Анкара, Стамбул къащыдэкIыгъэх. 
Ежьыри зэдзэкIын Iофым бэшIагъэу пылъ. «Слово о полку 
Игореве» зыфиIорэр, А. С. Пушкиным, М. Ю. Лермонтовым, Н. 
А. Некрасовым, В. В. Маяковскэм, А. А. Блок, С. А. Есениным 
япоэмэ хэхыгъэхэр адыгабзэкIэ зэдзэкIыгъэхэу зыдэтхэ тхылъыр 
«Псалъ» ыIоу 1987-рэ илъэсым Мыекъуапэ къыщыдигъэкIыгъ, 
ащкIэ адыгабзэм амалэу, кIуачIэу иIэр джыри зэ ыушэтыгъ.

МэщбэшIэ Исхьакъ адыгэ къэралыгъо Гимным гущыIэу 
хэлъхэри къыхихыгъэх.

Ащ фэдиз Iофышхоу ышIагъэм къакIэкIогъэ цIэ лъапIэу, 
къэралыгъо шIухьафтынэу къыфагъэшъошагъэри бэ. Адыгэ, 
Къэбэртэе-Бэлъкъар, Къэрэщэе-Щэрджэс республикхэм янароднэ 
тхакIу, Кубань искусствэхэмкIэ изаслуженнэ IофышIэшху, 
наукэхэмкIэ Дунэе адыгэ (щэрджэс) академием иакадемик. 
Журналхэу «Огонек», «Кубань» зыфиIохэрэм яшIухьафтынхэр, 
комсомолым и Краснодарскэ крайком ипремиеу Н. Островскэм 
ыцIэкIэ щытыгъэр, Урысыем илитературнэ премиеу М. Шолоховым, 
медалэу К. Симоновым ацIэкIэ щытхэр къыратыгъэх. СССР-м, 
РСФСР-м, Адыгэ Республикэм я Къэралыгъо премиехэм ялауреат. 
Лъэпкъхэм язэкъошныгъэ иорден, «За Заслуги перед Отечеством» 
зыфиIорэ орденым ия III-рэ ыкIи ия IV-рэ степеньхэр, медалэу 
«Слава Адыгеи» зыфиIорэр, дышъэ медалэу «Мамырныгъэм 
ибэнакIу» зыфиIорэр, нэмыкIыбэхэри къыфагъэшъошагъэх.

Усэхэмрэ поэмэхэмрэ
МэщбэшIэ Исхьакъ итворческэ гъогу икъежьапIэр 

къызщыхъугъэ къуаджэу Шъхьащэфыжь, ячылэ еджапI, яун, янэжъ-
ятэжъхэр, ян арых. Художественнэ гупшысэм, лъэпкъ зэхашIэм 
ацыпэ тезыгъэуцуагъэри итэтэжъэу Бакъ къыIуатэу зэхихыгъэ 
нарт къэбархэр, пщыналъэхэр, адыгэ IорыIуатэхэр арых.



33

«Саусэрыкъу», «Сэрмаф», «Стамбул икIыжьым иорэд», сятэжъ 
иIушыгъ, сянэжъ ипщын, сянэ ипшыс, игонэс фаб, – джахэр 
арэу къысшIошIы сиапэрэ усэ тхэн мэкъамэр къызщежьагъэр», – 
щетхы «Щагу хъурай» зыфиIорэ гукъэкIыжь тхылъэу 1985-рэ 
илъэсым къыхиутыгъэм. Апэрэ усэхэм якъежьакIэхэм дэгъоу 
уащегъэгъуазэ ежь тхакIом дашIыгъэ зэдэгущыIэгъоу 2003-рэ 
илъэсым шышъхьэIум (августым) и 8-м гъэзетэу «Адыгэ макъэм» 
къыхиутыгъэми. Ащи мырэущтэу къыщеIо: «1945-рэ илъэсым 
заор аухыгъэу чылэм дэсыр къоджэ Советым ылъэныкъокIэ 
чъэ зэхъум, сэри сахахьи, сычъагъ. Заор зэраухыгъэм 
фэгъэхьыгъэ зэIукIэу ашIыгъэм цIыфыбэ къыщыгущыIагъ. 
Ащ щызэхэсхыгъэм сигъэшIыгъэ гупшысэр унэм сыкъэкIожьи 
стхыгъэ. Сытхэзэ сянэ къихьажьыгъэти, къысэупчIыгъ 
сшIэрэмкIэ. Къэслъэгъугъэр зэрэстхырэр есIуагъэти, «сыд 
цIэу фэпшIыщтыр?» ыIуи къысэупчIыгъ. «ЦIэ иIэп» сIуагъэти, 
«къысфедж» ыIуагъ. Сыкъызеджахэм, «КъэбарышIу, гушIогъошху» 
Iори шъхьэ фэшI» къысиIуагъ. Ащ тетэуи сшIыгъэ.» ГукъэкIыжь 
тхылъэу зыцIэ къетIуагъэм нахьпэкIи ащ игугъу къыщишIыгъ. 
«Дунаим щымамыр, Зао щыIэжьэп, ТитекIоныгъэ ибыракъ 
чIылъэм зыщеIэты...» – джары сиапэрэ усэ сатырхэр, сшъхьэкIэ, 
спсэкIэ гулъытэ гъэнэфагъэ фысиIэу, сыгу къиIукIыгъэхэу 
къэсшIэжьыхэрэр...»

Д ж ау щт эу нар т къэбархэр, и ч I ы нэлъэ г у псэу 
къызщыхъугъэр, заом икъин-тхьамыкIагъохэу, текIоныгъэ 
иным игушIуагъоу шъэожъыезэ ынэгу кIэкIыгъэхэр усэ-
гупшысэм лъэпсэ лъэгу фэхъугъэхэу МэщбэшIэ Исхьакъ итхэн 
ригъэжьагъ. Апэрэ усэу «ЛIыхъужъмэ яорэд» зыфиIорэр 1949-рэ 
илъэсым чъэпыогъу (октябрэ) мазэм Адыгэ педучилищым 
иятIонэрэ курс щеджэзэ къыхиутыгъ. Иапэрэ тхылъ «ЦIыф 
лъэшхэр» зыфиIорэ поэмэр дэтэу 1953-рэ илъэсым къыдэкIыгъ.

Ахэмэ къащыублагъэу МэщбэшIэ Исхьакъ ипоэтическэ 
дунай ухаплъэмэ, хышхом фэд, зы нэплъэгъукIэ къэубытыгъуай, 
зы гъунэпкъэ шъхьаф горэм игъэфэгъуай. Усэ тхылъ 15-у 
адыгабзэкIэ къыдигъэкIыгъэмэ защиушъомбгъугъ. Ахэмэ 
ащыщых «Сидунай», «ОрэдыкI», «Жъогъобын», «Пщыналъ», 
«Лъэоянэхэр», «Хыуай», «Лъэмыджхэр», «Тыгъэгъаз»,, «Тыжьын 
ощх», «Гъэтхэ огум иорэд», «Мэфэгум итыгъэ фаб», «ШIум 
илъагъу» зыфиIохэрэр, нэмыкIхэри. Мыхэр зэкIэ урысыбзэкIэ 

зэдзэкIыгъэхэу Москва, Краснодар къащыдэкIыгъэх, 
нэмыкIыбзэхэмкIэ зэрадзэкIыгъэхэри ахэтых.

А пстэуми уалъыIэсыныр IэшIэхэп. Арышъ, ежь усакIом 
ихудожественнэ гупшысэ, иIэпэIэсэныгъэ нахь къызыхэщырэ 
лъэныкъо заулэ кIэкIэу такъыщыуцун.

Лъэпсэ къежьапIэхэр зэпхыгъэр якъуаджэу Шъхьащэфыжь. 
Ащ ицIыф хьалэлхэр, илэжьэкIо шIагъохэр, иурамхэр, иеджапI, 
ихэгъуашъхь, имэз-шъофхэр, ахэмэ афэгъэхьыгъэ гупшысэхэр 
МэщбэшIэ Исхьакъ иусэхэм ахэлъ зэпытых, бэрэ яублэпIэ – 
ухыжьыпIэх. «УихэпIэжъы нахьы лъапIэ ЛIыгъэ напэу сыд 
щыIэн?.. Гъатхи, бжыхьи, уигъэмафи УикIымафи сэ сигупс... 
Уигъэхъуни сфэхъоу плъапIэ Уищыгъу-пIасти Iус сфэхъун...» 
– джахэмэ афэдэ гупшысэ-сатырхэу «УичIыналъэ лIыгъэ нап» 
зыфиIорэ усэм хэбгъотэщтыр макIэп. «Щагу хъурай» зыфиIорэ 
гукъэкIыжь тхылъэу зигугъу къэтшIыгъэм ыпаIо ытхыгъэ усэу 
а цIэ дэдэр зиIэм мырэущтэу къыщеIо:

ЕгъашIэм хапIэу сызыщапIугъэр  
БгъачIэм дэзыгъэп, нэрызи хъугъэп,  
МакIэми бэми гъогоу къэскIугъэр  
Ащ еолIэжьти, къины сфэхъугъэп.

А гурышэр иублапI нэмыкI усэу «УичIыналъэ лIыгъэ нап» 
зыфиIорэми. «УихэпIэжъы нахьы лъапIэ лIыгъэ напэу сыд 
щыIэн?» еIошъ упчIэр къыщегъэуцу зигугъу къэтшIыгъэ усэу 
«УичIыналъэ лIыгъэ нап» зыфиIорэм. Ащ къыкIэлъыкIорэр зэкIэ 
а упчIэм иджэуап. А щагу хъураеу пстэуми яублапIэм дэт унэмэ 
ащыщ горэм гукIэ зедзыжьышъ, кIэлэцIыкIугъом хэсыхьажьы:

Хьэблэ шъузхэу цыпхы шъузхэр  
Джыри тадэжь щызэхэсых.  
Псэм инэфхэу орэдусхэр  
Сабыигъом къысфыхэпсых.

Гупшысэ пстэуми апшъэр, анахь куур ренэу зэпхыгъэр, 
ятэжъэу Бакъ дакIоу, янэу Минат ары. Ным фэгъэхьыгъэ сатыр 
дэхабэ адыгэ усэхэм, поэмэхэм ахэт. Ахэр къэзыгъэбайхэрэм, 
къэзыгъэкIэракIэхэрэм ащыщых мыхэри:

Зы мэфэ закъуи, тян, гум уимызэу  
ГъашIэм илъагъо къинми сырэкIо.  

Гугъэм сыхэтэу скуцIи сэ изэу  
Бзэу къысIуплъхьагъэм шIуагъэр рысэIо.

(«Сиорэд»)

Мыхэмэ ренэу ахэгъэщагъэу нэмыкI гупшыси усакIом 
зыдиIыгъ зэпыт: иусэ лъапсэ чIыгу гупсэм, ащ илэжьын, 
ибайныгъэ, игъэбэжъу пытэу зэрепхыгъэр рыкIигъэтхъэу, 
зэрэмэщбашIэм, имэщышIагъэ чIым зэрэщыкIырэм арыгушхоу 
«СIэмэ гъэтхамэр къапэу» ыIуи усэ ытхыгъ. ЧIыгур зыгъэбаирэ, 
зыгъэдахэрэ, хьалыгъу гъэжъэгъакIэм ымэ дунай орэдэу 
чIылъэм тезыгъэтырэ лэжьакIом ар лъэIэсы иусэхэу «ЖъонакIор, 
еутакIор, хынакIор», «МэкъумэщышIэм лэжьыгъацэм 
риIуалIэрэр», «СичIыгу» зыфиIохэрэмкIэ. Ащи блэкIышъ, 
усакIомрэ лэжьакIомрэ язэпхыпIэ инхэр философие куу зыхэлъ 
гупшысэкIэ зэфехьысыжьых.

ЯтIонэрэ лъэныкъоу МэщбэшIэ Исхьакъ итворчествэ 
иублапIэхэм къащежьэу пхырыщыгъэр икIэлэгъу-ныбжьыкIэгъу 
зытефэгъэ хэгъэгу зэошхоу 1941–1945-рэ илъэсхэм 
щыIагъэр ары. ТекIоныгъэр къызэрэдахыгъэм фэгъэхьыгъэу 
зэхилъхьэгъэ усэм игугъу къэтшIыгъ. Ащ пыдзагъэу ытхыгъ 
пIоми хъущт поэмэу «ЦIыф лъэшхэр» зыфиIорэр. Илъэс 16 нахь 
ымыныбжьэу Щэрджэс къалэ дэт педучилищым чIэхьанэу 
зэкIом ар хьазырэу зыдиIыгъыгъ. Иапэрэ тхылъэу шъхьафэу 
1953-рэ илъэсым къыфыдагъэкIыгъагъэри а поэмэр ары. 
Нэужым Iоф дишIэжьи зэхъокIыныгъэхэр иIэу 1969-рэ илъэсым 
къыхиутыжьыгъ. Поэмэм якъоджэ лэжьакIохэр лIыхъужъыгъэ 
зэрахьэзэ пыим пхъашэу зэрэпэуцужьыгъэхэр, чылэ мылъкур 
ахэмэ къызэраухъумагъэр къыреIотыкIы. Колхоз пащэхэу 
Пщымыдэ Илясэрэ Блэшэ Хьазрэтрэ былым Iэхъогъухэр 
къушъхьэ тIуакIэм щызыгъэбылъхэрэм, пыим IашэкIэ пхъашэу 
езэожьыхэрэм язэхэщэкIо-кIэщакIох. Ахэмэ афэдэх къуаджэм 
инэжъ-Iужъхэри иныбжьыкIэхэри. Мы лъэныкъомкIэ усакIом 
нахь ынаIэ зытетыр Дэрбэ лIыжъыр, адыгэ ныоу Нурджан, ащ 
ыкъоу ЕхъулIэ Мэджыд арых. Яшэн-зекIуакIэхэр, ягупытэгъэ-
теубытагъэ фэIазэу къегъэлъагъох, ахэмэ афэдэ цIыфхэр 
зиухъумэкIо хэгъэгур хэтрэ пый-техакIуи зэрэIэкIэмыхьащтыр 
усакIом пшIошъ егъэхъу.

Заом итхьамыкIагъо, ащ итыркъохэр зэрэхэмы кIокIэ-
жьхэрэм, иуIагъэхэр ренэу къызэрэетэжьхэрэм ягумэкI 

зыпхырыщыгъэ усэхэу непэрэ щыIакIэм, мамырныгъэм 
икъэухъумэн арипхыхэзэ илъэс зэфэшъхьафхэм МэщбэшIэ 
Исхьакъ ытхыгъэр макIэп. «БэшIагъэми, 1941-рэ илъэс» 
зыфиIорэм заор къызщежьэгъэ мафэу ятэжъ игумэкIыкIэ 
зэхишIэгъагъэм къыщыфегъэзэжьы. «Май. 1945-рэ илъэс» 
зыфиIорэм заом итхьамыкIагъуи текIоныгъэм игушхоныгъи 
щызэголъых, щызэпхыгъэх. Нэужым ытхыгъэхэу «Шъузабэхэр», 
«Хьамамэм» зыфиIохэрэм непэрэ щыIакIэм икуупIэ ухащэ, 
заор егъэшIэрэ лъэужэу зыгуи, зыпси, зипкъышъоли 
къатенагъэхэр сурэт хьылъэу уапашъхьэ къырагъэуцох «МакIэп 
шъузабэу дунаим тетыр, Шъхьэзэкъо-къурэу ащ язэкъуабз... 
ЗыщищыкIагъэм ахэр бзылъфыгъэх, ЗыщищыкIагъэм ахэр 
хъулъфыгъэх». Ащ фэд якъоджэ хьамамэм усакIом щилъэгъугъэр. 
ЫныбжьыкIэ ежь заом щыIэнэу хъугъэп. Ау хьамамэм зэкIом, 
заом ипчэгу ифагъэу къыщыхъугъ.

АкIыбхэр ахэм афэсIотыгъ,  
Iэ зимыIэжьым псыр есхьылIагъ.  
Лъэкъончъэм хьафэу слъакъо естыгъ.  
Непэ заом сэ сыщыIагъ!..

– етхы усакIом.
Заом илъэужхэм афэгъэхьыгъэ гупшысэ-гумэкI макъэр нахь 

Iэтыгъэу, нахь зэфэхьысыжьыгъэу, нахь лъапсэ иIэу къыхэIукIы 
«Лъэмакъэхэр» зыфиIорэ усэм. ЧIылъэм лъэмакъэу теIукIырэр бэ, 
«дунаим ахэр щызэфэшъхьафых, зиехэр сэры, оркIи мыхьафых», 
узэрыгушхони, бгъэшIэгъони ахэт. Ау усакIом уахътэм 
зыфигъэзэнышъ моущтэу езыгъэIони а макъэмэ къахэIукIы:

Къысфэгъэгъу, уахътэр. Орэп зилажьэр.  
Орэп мэшIуащэр къезыхьыжьагъэр.  
КъыпхэтIыркъыкIэу пхъэ лъэкъо лъащэр  
ТичIылъэ орэп къытезыхьагъэр.

Иуашъо къаргъоу, ищыIакIэ мамырэу мэпсэуми, а 
пхъэлъэкъо макъэхэр усакIом ытхьакIумэ икIыхэрэп. Джары 
мырэхьатышъоу мыщ фэдэ гущыIэхэми зыкIалъыхъурэр:

Тыгъэр сашъхьагъми нэмыкIы къуапэ  
Заоу шъхьащытыр сымышIэу щытэп.  

Джа тихьаблэлIми джэнэ Iэгъуапэр  
ЗыкIыфэнэкIыри сэ сщыгъупшагъэп, –

къыщеIо «Тыгъэм иорэд гущыIэу хэлъыр сэры зытхыгъэр» 
зыфиIорэм. Тысакъын зэрэфаер, мамыр щыIакIэм уасэ 
фэтшIыныр, ар ренэу къэтыухъумэныр зэрэтипшъэрылъыр 
тыгу къегъэкIыжьы. Ащ дакIоуи мэзэгъо чэщэу чэщы 
рэхьатым щыгушIукIэу, къуаджэу хэчъыягъэм къужъ шагъэу 
къэшъхьаукъи, чъыгым къыпызи, чIылъэм къытефагъэм 
ымакъэ фэшъхьаф зэрэдэмыIукIырэм рыгушхоу етхы усэу 
«Щагур зэгъокIы» зыфиIорэр.

Заор ащиумысэу, ащ итхьамыкIагъохэм къащыфигъэзэжьэу 
макIэп джыри МэщбэшIэ Исхьакъ ытхыгъэр. Ащ фэдэх 
«СигукъэкIыжьхэр», «СэнэшI уахът», «Оры сыгур», «Джыри 
мыжъошъхьалэу къекIокIы», «Дунаим джыри щымамырэп» 
зыфиIохэрэр. Хэгъэгу зэошхоу 1941–1945-рэ илъэсхэм щыIагъэм 
имызакъоу Вьетнам чIыгум, Афганистан ащыIэгъэ заохэми 
алъэIэсы: «Заор Вьетнам зыщэуцум стхыгъэ усэр», «Сыдэущтэу 
тарихъым къытфигъэгъущт?» зыфиIохэрэр, нэмыкIыбэхэри. Мы 
аужырэ усэм бэмэ уарегъэгупшысэ. Афган заом фэгъэхьыгъэу 
тхыгъэми, икIэух шъыпкъэ упчIэ ин щегъэуцу: «Ау хэта, хэта 
мыр зиIэшIагъэр – Абхъазри, Щэщэнри агу еIэжьыныр?!»

Илъэс зэфэшъхьафхэм ытхыгъэ усабэмэ ащигъэунэфыгъэ 
гупшысэ цыпэхэр щылъегъэкIуатэх, щызэфехьысыжьых, 
лъэхъанэу зыхэтым щырепхых поэмэу «Сшынахьыжъ» 
зыфиIорэм. Ащ игупчэ итыр заом щыфэхыгъэу, Советскэ Союзым 
и ЛIыхъужъэу зэкIэмэ зэлъашIэрэ усэкIо ныбжьыкIэщтыгъэу 
Андырхъое Хъусен. Мыщ фэгъэхьыгъэ повестми, очеркми, 
поэмэми, усэ зэфэшъхьафхэми тилитературэ узщыIукIэщтыр 
макIэп. Ау ахэмэ афэмыдэу гъэпсыгъэ МэщбэшIэ Исхьакъ 
ипоэмэ. Ащ сюжет зэикI хъугъэ-шIэгъэ зэкIэлъыкIохэр 
къыгъэлъагъоу иIэп. КъэIотэныр зэхэзыщэу хэлъыр ежь 
усакIом игупшыс, ипсалъ, изэдэгущыIэгъухэр. А псалъэр чэзыу-
чэзыоу зэ ежь лIыхъужъым е ятэу Борэжъ, зэ Андырхъуаем шIу 
ылъэгъущтыгъэ псыхъоу Щэхъураджэ апегъохы, зэ зэуапIэм 
щыхъугъэ-щышIагъэр Хъусен ежь къырегъэIуатэ. Заом мыкIозэ 
Хъусен ытхыгъэгъэ усэхэм ащыщхэми поэмэм хэгъэщагъэхэу 
уаIокIэ. А пстэуми лIыхъужъыр, ащ фэгъэхьыгъэ гупшысэр 
лъэныкъуабэу уапашъхьэ къырагъэуцо. Ау мыщ дэжьым нэмыкI 

гъэзапIи унаIэ темыдзэн плъэкIырэп: Хъусен лIыхъужъ къодыеу 
щымытэу ыныбжь имыкъугъапэми, ытхыгъэр мыбэдэдэми, 
ащ усэкIогу зэрэкIоцIылъыгъэр кIегъэтхъы. ИублапIэм усакIом 
Андырхъуаем зыфегъазэшъ реIо: «О къэбгъэшIагъэм фэдитIу 
сыныбжьыми, усшынахьыжъ ыкIи усшынахьыкI». ИкIэух 
шъыпкъэм Щэхъураджэ елъэIу: «Уинэпкъ сытетэу сыплъэгъумэ, 
Хъусены фэдэу къысэплъ».

Аущтэу лъэпкъым итыгъуаси инепи зэхэгъэщагъэу 
ягупшысэ зыхъукIэ, ащ гъогууанэу, гъогу хьылъэу къыкIугъэм, 
тхьамкIэгъо шъолъырхэу къызэпичыгъэхэм, чIэнэгъэ инэу 
ышIыгъэхэм усакIом ренэу къыфегъэзэжьы. Тарихъ гупшысэр 
нахь зыкIэлъхэм, ар лъапсэ зыфэхъугъэхэм ащыщых усэхэу 
«Адыгэмэ яорэд», «Адыгэхэр», «Хашъом къитэджэгъэ орэдхэр», 
«Сикъушъхьэхэр», «Сипсалъ», «ЕгъэшIэрэ чъыг», «КъэдаIу», 
«ТичIыгу», нэмыкIыбэхэри. Лъэпкъым итарихъ, игумэкI 
къызыхэщэу ытхыгъэр усэмэ язакъоп, поэмэ зыбгъупшIи ащ 
фэгъэхьыгъ. Ахэмэ ащыщых «Хыуай», «Адыиф» зыфиIохэрэр, 
нэмыкIхэри.

Лъэпкъым къырыкIуа г ъэм ег у пшысэ зы хъу кIэ, 
тикъушъхьэхэу зэкIэ зинэрылъэгъугъэхэм, шъэфи нафи 
яшыхьатыгъэхэм усакIом бэрэ зафегъазэ. «Сикъушъхьэ 
нэфхэу, гум иорэдхэр тарихъ гупчэм зэндабзэу итых», – щетхы 
«Сикъушъхьэхэр» зыфиIорэ усэм. ЛIэшIэгъу пчъагъэхэр анэгу 
кIэкIыгъэх а къушъхьэхэм, адыгэмэ къякIугъэ къиныбэхэр 
адагощыгъэх. Ахэмэ адэгущыIэзэ, усакIом моущтэу еIо:

Шъыпкъэри пцIыри блэкIыгъэ уахътэм  
Шъуитхышъхьэ шыгумэ къатыринагъэх.

ЛIэшIэгъу пчъагъэхэм къакIоцI адыгэмэ къякIугъэ 
къиныбэхэр адагощыгъэх а къушъхьэхэм. Гушхоныгъэу 
ахэмэ къыхалъхьэрэмкIэ къырегъажьэ нэмыкI усэу «Сипсалъ» 
зыфиIорэр. А къушъхьэхэм ащыгушIукIэу, ядахэ ыIоу гупшысэ 
IэшIумэ заритызэ усэр кIищы шIоигъу, зы зэо закъуи ахэр 
хэмытыгъэхэу къызшIуигъэшI шIоигъу. Ау ащ пыдзагъ нэмыкI 
гукъэкIыжьи: «ЛIыгъэм илIыгъи, къумалы хъожьи Тарихъым 
хизэу тэлъэгъу, тэшIэ. ЛIэшIэгъу илъэсыр зэуж-зэблэкIэу 
Хыоегъаеу шъуидунаигъ».

А сатырмэ къакъощых Кавказ заоу, ащ къыздихьыгъэ 
х ыикIыжь Iофэу адыгэхэр д унаим ип хъа х ь-итэкъу 

щызышIыгъэхэр, лъэпкъыр икIодыкIыпэным нэзыгъэсыгъэхэр. 
Сурэт кIэкIхэмкIэ, гупшысэ зэфэхьысыжьхэмкIэ усабэхэм ахэмэ 
уащыIокIэ. А пстэур игъэкIотыгъэу, лироэпическэ шъуашэм 
илъэу усакIом къыщызэIуихыгъ поэмэу «Хыуай» зыфиIорэм. 
Егъэзыгъи, гъэпцIагъи, дин Iофи зэхахьэхи, Тыркуем икIыжьынэу 
зызыIэтыгъэ адыгэ къуаджэм къырыкIуагъэмкIэ, Щамсэтрэ 
Къызбэчрэ яунагъо къехъулIагъэмкIэ хъугъэ-шIагъэхэр 
тапашъхьэ къырегъэуцох. Мыщ дэжьым къыщыIуагъэмэ хъущт 
МэщбэшIэ Исхьакъ иусэ гъэпсыкIэ, ащкIэ IэпэIэсэныгъэу хэлъым 
ягугъу пшIы зыхъукIэ, апэу къызщебгъэжьэщтхэм мы поэмэм 
иублапIэ зэращыщыр.

Хы кIышъо фыжьыр 
Бжьыбжьэу мэтхытхы, 
Хы ШIуцIэ дыджыр 
Ныджым еужъунтхы.

Хы орым къуашъор 
ШъуампIэу хэкIуадэ, 
КIуатэзэ, уашъор 
Хым жэхэкIуатэ.

Мэкъамэу кIэлъыр хыор губжыгъэхэм къапыIукIырэм фэд, 
къыIотэщт хъугъэ-шIагъэмэ гумэкI-тхьамыкIагъоу ахэлъыр 
зэрэзэхэпшIэщтым уфегъэхьазыры. Ащи изакъоп, адыгэ усэм 
инэшэнэ шъыпкъэу зы сатырым икIэухырэ къыкIэлъыкIорэм 
иублапIэрэ макъэхэмкIэ зэтефэхэу, зэпежъыухэу зэрэщытыр 
къэубытыгъошIу. А пстэури кIэух рифмэу хэлъхэмкIэ силлабо-
тоническэ усэ гъэпсыкIэм ишъолъыр зэрилъыри зэхэошIэ.

Тарихъ мэкъамэр зыкIэлъ усэхэм джыри къафэбгъэзэжьмэ, 
блэкIыгъэ лIэшIэгъухэм ягумэкIхэр къыхэщых «Хашъом 
къитэджэгъэ орэд» зыфиIорэми. Мыри къушъхьэхэм 
зэдэгущыIэгъухэр зыщадишIырэ усэ лъэпкъхэм ащыщ. Илъэс 
къинхэу лъэпкъым къызэпичыгъэхэм джыри тахещэжьы: «Урыс 
пачъыхьэм ипчыпэ пакIэ НапIэу къэтIэтырэр рытегъэдзыхы, 
Шъхьэр къэзыIэтырэм ыпсэ фыIуехы». Ау ащ дакIоу я ХХ-рэ 
лIэшIэгъоу адыгэхэр зыхэхьагъэхэри къегъэлъагъо, ашъхьэ 
къаIэтыжьыным иамал къызэраIэкIэхьагъэри усакIом 
игупшысэ хэлъ. НэужкIэ къыкIэлъыкIогъэ усэу «Адыгэмэ яорэд» 
зыфиIорэми а зэпэгъэуцуным къыщыфегъэзэжьы. Шъыпкъэ, 



40

мы усэр «Адыгэмэ ягумэкI-гупшысэхэр» ыцIэу 2006-рэ илъэсым 
тхылъитIу хъурэ усэ зэхэугъоягъэхэу къыдигъэкIыгъэхэми нахь 
гъэкIэкIыгъэу ахигъэхьажьыгъ. Ау мэхьанэу, шIуагъэу хэлъхэр 
зэщыкъуагъэхэп. «Хы ШIуцIэм къурэу типхъуатэу зыфаем 
тидзэу» зэрэщытыгъэри, «тетыжьба дунаем зэфагъэр» тIоу тыгу 
теIэжьыным тызэрэнэсыгъагъэри тыгу къегъэкIыжьых. Арэу 
щытми ыпэрэ усэм фэдэу мыри тхьамкIэгъо закIэу зэхэлъэп, 
нэфынэ гори къыхэмыпсыхэу щытэп. Ар ублэпIэ ыкIи кIэух 
сатыриплIэу къыкIиIотыкIыжьхэрэм нэрлъэгъу къашIы:

Ныбджэгъухэр, шъугу къэжъугъэкIыжьых, 
Къиныбэмэ тэ тахэтыгъ. 
Мэзэгъо гъогухэр – тичэщых, 
Ташъхьагъ джы итыр – титыгъ.

МэщбэшIэ Исхьакъ фэгъэхьыгъэ апэрэ тхылъэу профессорэу 
ЩэшIэ Казбек ытхыгъэм «Псэ зыпыт гущыIэхэр» ыIуи еджагъ. 
Ары ыкIи зэрэщытыр. Нэужым а псэ зыпыт гущыIэхэр гупшысэрэ 
сатырыхэуи хъугъэх. Ар къызхэкIыгъэри гурыIогъуаеп. 
Дунаеу, щыIакIэу тызхэтым, пкъыгъо зэфэшъхьафхэу 
тыкъэзыуцухьэхэрэм, хъугъэ-шIагъэхэу тпэкIэкIыхэрэм 
нэплъэгъу къызэрыкIокIэ къэубытыгъуаехэу философие куу 
зыкIэлъ гупшысэ зэфэшъхьафхэр усакIом къахехых. Мары, 
гущыIэм пае, лъэмыджхэр, гъогухэр, чъыгхэр, урамхэр зыфэпIощт 
гущыIэхэр. Мыхэр зэкIэ усэ зэфэшъхьафхэм ацIэх. «Лъэмыджхэр» 
шъхьэ фишIыгъэу тхылъ псауи къыдигъэкIыгъ И. МэщбашIэм. 
Лъэмыджхэр псыхъо нэпкъитIумэ азыфагу тедзэгъэ къодыеп. 
Ахэмэ хэгъэгухэр, лъэпкъ зэфэшъхьафхэр, тыгъуасэрэ непэрэ, 
уашъомрэ чIыгумрэ, цIыфмэ агухэр, нэмыкIыбэхэу икIыгъо 
зищыкIагъэхэр нэрмылъэгъоу зэрапхых. Ахэр шIум итамыгъэх, 
ем пыщытых. Джары гурышэ шъхьаIэу усакIор зэрыгъуазэрэр. 
Ащ фэд «Урамхэр» зыфиIорэ усэри. Урамхэр гу жьыдэкIыгъох, 
гъэпсэфыпIэх, цIыфыбэмэ яшъэф гупшысэхэр ахэмэ зэхахых, 
жьы шъабэри хъуаоу ахэмэ ахагуащэ. Джары лирическэ 
героим зыкIиIори: «СшIэрэп нэмыкIмэ шъузэращыхъурэр, 
сшъхьэкIэ, урамхэр, шIу шъусэлъэгъу... Унэм сипшъыхьэу гур 
къыздэмычърэм ГуIэм сыхэтэу шъуадэжь сыкъакIо». «Чъыгхэр» 
зыфиIорэ усэри зэрэпсаоу гупшысэм зэлъиIыгъ. Дунаим итыдэрэ 
къуапи ахэр къыщэкIых, егъашIэми цIыфым игъогогъух, 
лIэшIэгъу пчъагъэмэ яшыхьатых. Санэ зэрыт пхъэчаири, хьакIэ 

зыIут къэлапчъэри, апэдэдэ къуашъоу хым хэхьагъэри ахэмэ 
ахэшIыкIыгъэх. Лирическэ героими ахэр ихъопсапIэхэу къеIо:

Сыфай лIэныгъэм, чъыгмэ афэдэу 
Зандэу сыщытэу сыпэгъокIынэу.

Гупшысэ куур зыхэлъ, загъорэ философие лирикэкIэ 
тызэджэрэ усэхэм зэдыряеу зы нэшэнэ шъхьаIэ ахэлъ – пстэури 
цIыфмэ япхыгъэх: ахэмэ язэфыщытыкIэхэм, зэфагъэр, гукIэгъур, 
цIыфыгъэр зыгъэлъапIэхэрэм, емрэ шIумрэ язехьакIохэу 
дунаим щызэпыщытхэм, цIыфыгумрэ цIыф акъылымрэ 
кIуачIэу, амалэу, лъэкIэу яIэхэм, нэмыкIыбэхэми алъэIэсы 
усакIор. Джаущтэу къырегъажьэ «Гъогухэр» зыфиIорэ усэр: 
«ЦIыф пстэуми зэфэдэп, зэфэдэп агухэр. Шъабэх. Плъырых. 
Къэрабгъэх. Лъэшых. Джахэмэ афэдэх, афэдэх гъогухэр...» 
Ахэри шъуамбгъох, чылэ урамых, лъэс лъэгъо зэжъух, занкIэх, 
IонтIагъэх, гъогу нафи ахэплъэгъощт. МашIо зыкIэмылъыжь 
джэныкъом фэдэу рымыкIожьыхэ хъумэ, хэкIокIэжьыхэри 
ахэтых. «Лъэмыджхэр» зыфиIорэ усэм къыфэбгъэзэжьми, бэмэ 
уязыгъэгупшысэн сатырыхэр хэтых. Къинмыгъуае апилъагъоу 
цIыфым лъэмыджхэр егъэпсых. Заомэ, зэпыщыт зэпыйныгъэ 
Iофмэ къарыкIызэ, сыд фэдизрэ ахэр ежьыр шъыпкъэм 
ыгъэстыжьхэрэ! Ащ фэд «МашIо» зыфиIорэ усэри. МашIом 
уигъэфэбэни уигъэстыни ылъэкIыщт. Ари гуфэбэныгъэм, е 
густырыгъэм апэщэчыгъэу усакIом къегъэлъагъо.

Мыхэмэ апыдзагъэу джыри зы усэ игугъу къэпшIынэу 
ифэшъуаш. Апэу къызыхеутым «ХыIушъом» ыIуи усакIор 
ащ еджэгъагъ. Нэужым поэмэу ыпшъэкIэ зыцIэ къетIуагъэм 
фэдэу «Хыуай» фиусыжьыгъ. Поэмэмрэ усэмрэ а зы илъэсым 
зэдитхыгъэх, зэфэдэ къэIуакIэ горэхэр къыхэкIынхэкIи хъун. 
Поэмэм къыщигъэлъэгъорэ хыр гухэлъ-гурышъу, хъугъэ-шIагъэу 
произведением щыпхырищыгъэхэм япхыгъэ шъыпкъ. Мыдрэ 
усэр пейзаж лирикэм нахь пэблагъ. Хы губжыгъэ-бырысырыгъэр 
гъуни нэзи зимыIэ кIочIэ илъыгъэу, егъэшIэрэ сурэтэу гум 
къинэжьыпэу уапашъхьэ къырегъэуцо: «Игырзы макъэр 
хыбгъэр зэритхъэу..., Шы емылычэу, шхончъэ шъхьафитэу..., 
Псы фыжьы пахъэр итхъурбэ Iупсэу, Хыдзэ губжыгъэм нэпкъым 
зыредзы». Джащ фэдэзэ усэр зэрэпсаоу кIещы. Сыда мыщ 
фэдизэу игъэкIотыгъэу нэих-гуихэу къижъукIэу усакIом хыр 
къызкIигъэлъагъорэр? Тяжъугъэплъ кIэух сатырыхэм: «Джары 

хыуаеу гукIэ сызыфаер!» еIо лирическэ героим. Ащ пыдзагъэх 
мыхэри:

Гу закъоу сиIэр, зыгъэсамбырэлъ, 
Мо хышхоу слъэгъурэм сыдэу уехьщыра?.. 
Адэ ащыгъум сыдэущтэу, къаIолъ, 
Сыбгъэ удэлъэу укъесхьакIышъура?!

А хыуаем ыгъахъэрэм фэдиз гу цIыкIум ихъыкIэуи макIа 
къызэрэхэкIырэр?

Адыгэ лъэпкъым гъогу хьылъэу къыкIугъэр, шэн-
зэхэтыкIэхэу, хэбзэ-бзыпхъэу къыхихыгъэхэр, ищыIэкIэ-
псэукIагъэр лъэныкъуабэхэмкIэ ахэлъ МэщбэшIэ Исхьакъ 
иусэхэмрэ ипоэмэхэмрэ. Ахэр гупшысэ лъапсэ зэрэфэхъугъэхэм 
игугъу къэтшIыгъ. Щысэу къэбгъэлъэгъон плъэкIыщтыри 
макIэп. Нарт къэбархэм, адыгэ лIыхъужъхэм къафигъэзэжьызэ 
ытхыгъэх «Нартмэ яджэгу», «Нартмэ ягугъу джыри къысфэшI», 
«Рэдэд» зыфиIорэ усэхэр. Адыгэмэ ягушъхьэлэжьыгъэ зыхэлъ 
IорыIотэ баими бэрэ зыфегъазэ, усэмэ ашъхьэхэмкIи ар 
нэрылъэгъу: «Адыгэ гущыIэжъхэр», «Хырыхыхь», «IурыIупчъ», 
нэмыкIхэри. Гъэсэпэтхыдэ фэдэу гъэпсыгъэ «АнахьыкIэм иуцукI» 
зыфиIорэ усэр. Адыгагъэр зыфэдэр къыхигъэщэу, нахьыжъымрэ 
нахьыкIэмрэ язэфыщытыкIэхэр, ахэр зышэсхэкIэ, шъхьаджи 
уцупIэу иIэн фаер сатырэ пэпчъ щыкIегъэтхъы. Гуфэбэныгъэм, 
шъхьакIэфагъэм, лъытэныгъэ иным зэлъаIыгъых адыгэ 
лIыжъ Iумафэмэ афэгъэхьыгъэ сатырэхэр («Адыгэ лIыжъхэр»). 
Ахэр Iушыгъэм, зэфагъэм ишапхъэхэу усакIом уапашъхьэ 
къырегъэуцох.

Гушхоныгъэ ин хэлъэу тхыгъэ «Адыгэ цыер». ИтеплъэкIэ 
дахэу, пщыгъынкIэ Iэрыфэгъоу, уигъатхъэу зэрэщытым 
ишIуагъэкIэ, лIэшIэгъу пчъагъэмэ ар къапхырыкIыгъ, «Хьазыр 
пшIыкIутIоу бгъэгупэм хэлъым Тхыдэ Iаджи тарихъым щаты». 
Цыем зыфегъазэшъ, усакIом моущтэу реIо:

Бгырысы нартхэу уицIыфы лъэшхэр 
ЛIэшIэгъу зэлъыкIоу шIугъэм фэощэ.

ЛIыгъи, гукъауи, гушIуи, гъэрыпIи 
УищыIэныгъэ къыхэтэджыкIы.

Лъэпкъыбэмэ ягунэсэу, аштагъэу адыгэ цыер ящыгъын, 
яшъуаш. Джары усэм икIэух узэригъэгупшысэри:

Узыфадыгъэр сэрыми, хэтми 
Зэрэ Кавказэу дахэу уекIугъ.

Ащ фэд адыгэ пщынэм, адыгэ орэдхэм, къашъохэм 
зыщалъыIэсырэ усабэхэр. Ахэмэ ащыщых «Адыгэ пщын», 
«Тикъашъохэр», «ТыгъэтIыси, орэд тэгъэус», «Пщынау», 
«Ислъамый», «Уджы», «ЗэфакIу», «Зыгъэлъат» зыфиIохэрэр, 
нэмыкIхэри. Мы пстэуми лъэпкъ гушхоныгъэр, ащ дакIоу 
тарихъ гупшысэри къахэщых. Ахэмэ зэу ащыщ «Къушъхьэ 
мэкъамэхэр». Тикъушъхьэмэ къагъэущыгъэ, къадэхъугъэ орэдмэ 
«онджэкъ зандэм иIугъо псыгъуи, адыгэ пшъашъэм ышъхьацы 
благъи.., хъярыр къэзыхьэу типчэдыжь хьакIи», лъэпкъым 
ичIынэлъэ лъэныкъо, ищыIэкIэ-псэукIэ янэшэнабэхэри усакIом 
ахелъагъох. Ахэм адакIоу а орэдхэм къыраIотыкIых адыгэмэ 
къарашIылIэгъэ зэо мыухыжьхэм, зичIыгу рафыгъэм, хыор 
щыугъэм рагъэтхьалагъэм, ахэм апэуцужьызэ фэхыгъэ 
лIыхъужъхэм якъэбархэри. Орэдхэм, къашъохэм ядэхэгъэ 
къодые паеп усакIом ахэмэ ренэу зызкIафигъазэрэр: лъэпкъым 
ыгу, ыпсэ, иеплъыкIэ, гъогоу къыкIугъэр ахэлъ, ар къахегъэщы, 
кIегъэтхъы. Ахэр зэкIэ щызэфэхьысыжьыгъэх пIоми хъущт 
усакIом ианахь поэмэ лъэшмэ ащыщэу «Орэд» зыфиIорэр. Ар 
адыгэхэр зэрыгушхорэ пщынэо цIэрыIоу, лъэпкъым имэкъамэхэр 
чыжьэу зыгъэIугъэ Хьагъэудж Мыхьамэт фэгъэхьыгъ.

УсакIом къыгурымыIоу щытэп адыгэ хабзэр, шэнхэр зэкIэ 
дэгъу закIэу зэрэзэхэмылъхэр, лIэшIэгъухэр къызэпачыгъэхэми, 
уахътэм димыштэжьэу, яягъэ къакIоу зекIокIэ-шIыкIэхэр ахэм 
къазэрэхэнагъэхэр. Ахэр зыщиумысырэ усабэхэри иIэх, «Нысэ» 
ыIоу поэмэ псауи ащ фэгъэхьыгъэу ытхыгъ. КIэлэ ныбжьыкIэу 
Мосэ къыщэнэу къыхихыгъэ пшъашъэр ятэжъэу Къарбэч ынаIэ 
зытыридзагъэм нэмыкI. Ащ лIыжъым губж регъэшIы. Поэмэм 
гукIочIэ, гузэхэшIэ зэфэшъхьафхэу щызэутэкIыхэрэм узIэпащэу 
уалъэплъэ. Мосэ къотэгъухэр, ежь усакIори зэрахэтэу, егъотых. 
Лъэхъанэу ныбжьыкIэхэр зыхэтхэм диштэрэ еплъыкIэхэр, 
мэкъамэхэр поэмэм щытекIох.

Сыд фэдиз гумэкI иусэ гупшысэхэм ахэлъми, лъэпкъым 
игукIаий игушIуагъуи алъыIэсэу, сурэт зэфэшъхьафхэу, загъори 
зэпыщытхэу, тапашъхьэ къырегъэуцохэми, пстэуми акIыIу 
къэхъоу зы нэшанэ МэщбэшIэ Исхьакъ иусэмэ яI: илъэпкъ 
зэрэрыгушхорэр, ащ зэрэщыгушIукIэрэр, емызэщыжьэу 

идахэрэ ищытхъурэ зэриIохэрэр ары. Ащ иапэрэ шыхьатхэм 
ащыщ адыгэмэ ялъэныкъохэм ямызакъоу Урысыеми дунаим 
икъопэ зэфэшъхьафхэми ащызэлъашIагъэ, орэдышъо дахэми 
ралъхьэгъэ усэу «Адыгэхэр» зыфиIорэр.

Щэпсэух дунаим адыгэ лъэпкъхэр, 
Дахэшъы дахэ ягугъэ нэпкъхэр.

Илъэныкъо гупсэ, ичIыналъэ, иадыгэ шъолъыр ятеплъэ, 
яшIыкIэ-гъэпсыкIэ ащыгушIукIэу, ядахэ ыIоу, нэмыкIэу къэпIон 
хъумэ, пейзаж ыкIи интим лирикэ зыфаIохэрэм яшъолъыр илъэу 
усэ макIэп МэщбэшIэ Исхьакъ ытхыгъэр. АщкIэ хы ШIуцIэм, 
къушъхьэхэм, жъуагъохэм бэрэ зызэрафигъазэрэм игугъу 
къэтшIыгъ. Ащ фэдэу гум хэпкIэгъэ сурэтхэр чыжьэ мыкIоу 
икъоджэ хэгъуашъхьи къыщегъотых. Огум изыбзэу итыгъэ 
фаби, ипсыхъо нагъоу зыхэсыгъи, пэго джэгулэу ащ къыхэукIи, 
ипсырыкI мэзи, иджэрпэджэжьи, пкIаур зыдизэу ичылэ гупси 
«Сихэгъуашъхь» зыфиIорэ усэм хищагъэх. Ащ пыдзагъ пIоми 
хъущт «Тыгъэхьажъур губгъом теджэгукIы» зыфиIорэри. Мыщ 
дэжьым гукIи шъхьэкIи псынкIэу уалъэIэсыжьы «Дахэ сидунай» 
зыфиIорэ усэм хэлъ гущыIэхэм. Мэкъамэр къакIэхьэгъахэу, 
зэгъэфэгъахэхэу къэхъугъэх ахэр. Лъэпкъым анахьышIу 
ылъэгъурэ орэдхэм ащыщ зэрэхъугъэри бгъэшIэгъожьынэу 
щытэп.

Ахэмэ афэдэ усэхэм гур къагъэущы, зэхэшIэ IэшIухэм 
уахащэ. Джары «Щэджэгъуапэр гугъэ лъэгу» зыфиIорэм усакIом 
зыкIыщитхырэри:

Тыгъэр къепсмэ, псыхъор джэгумэ 
Гум шIулъэгъур къыдэтаджэ. 
Щэджэгъуапэр гугъэ лъэгумэ, 
ШIулъэгъу дахэм бгъэр къегъаджэ.

А зэхэшIэ иныр джыри нахь щызэIухыгъ «Мыхъур Iэлъынэм». 
Гум лъыIэсэу, псэм щыщ хъугъэу шIулъэгъу дахэм идунай 
гъэшIэгъон ухэзыщэрэ сатырэ макIэп мыщ хэтыр. Орэдышъом 
бэшIагъэу ралъхьэгъэ гущыIэхэр псынкIэу къэошIэжьых.

Псэм нахь лъапIэу сиIэ закъор 
Орышъ сыкъыбдежьэ. 

Зэхэшъоха шылъэмакъэр, 
КIасэм нысэу сещэ.

А нэрмылъэгъу гузэхашIэхэм якъежьапIэхэр, ахэмэ зэпхыпIэ 
гъэшIэгъонэу яIэхэр нэмыкI лъэныкъокIэ къыплъегъэIэсых 
«КIэлэцIыкIумэ шыхэр агъэпскIых» зыфиIорэ усэм. Сурэтэу 
уапашъхьэ къыригъэуцорэр икIэлэцIыкIугъом зыпэкIэмыкIыгъэ 
адыгэ къуаджэм къыдэкIыгъэпщтын, къызэрыкIоу, моу уIабэмэ 
къэпштэн фэдэу гъэпсыгъэ. Ау гупшысэу узхищэрэр куу дэд: 
ар зиуашъо къаргъо, зичIыгу щымамыр, джа кIэлэцIыкIу-
пшъэшъэцIыкIоу усэм хэтхэм щыIакIэр зыщылъагъэкIотэщт 
дунай. Ар джыри нахь хъуаоу, нахь хъопсагъоу чIыопсым 
къыхихыгъэ сурэтхэмкIэ И. МэщбашIэм къащызэIуихыгъ мы 
усэ сатырэхэу «Зэпэчыжьэх, зэфэзэщых» зыфиIорэм хэтхэм:

Мэз гъэхъунэм уцы къашхъор 
ШхъонтIэ дахэу игухэлъ, 
Тхыдэ нэфэу пщэфы нашхъор 
Гъэтхэ огум ибгъэхэлъ. 
ЧIылъэ уцыр къысфэзэщмэ, 
ЕIо пщэфым, сыкъещхын. 
Тыжьын ощхыр къысфебгъэщхмэ, 
Уцыр мэщхы, сыкъэкIын.

Ижъырэ адыгэ усэ зэхэлъхьакIэри непэрэ усэ гъэпсыкIэри 
зэпежъыухэу, зэдаштэу пытэу зэрэщызэпхыгъэхэм изакъоп 
мы сатырэхэр псынкIэу къыплъызыгъэIэсыхэрэр. Шъэбэгъэ-
рэхьатыгъэу, чэфыгъо-гушIуагъоу ахэлъыр гуапэ пщыхъоу 
ахэр зэхэошIэ. Ащ фэдэ дунэе нэф, дунэе зэфэшIу дахэр арыба 
цIыфым егъашIэм ихъопсапIэр!

Прозэр
МэщбэшIэ Исхьакъ усэкIо ин хъугъэу, хэгъэгушхом 

щызэлъа шIа г ъэу, поэзием ышыг у итызэ прозэми 
зызэрэфигъэзагъэр, бгъэшIэгъон хэлъыми, аукъодые Iофэу 
щытэп. И. МэщбашIэм ыпэкIи ыужкIи тхэкIуабэхэр, шъхьаджи 
едж инэшэнэ шъхьаIэмэ ялъытыгъэу, а гъогум рыкIуагъэх. Ежь И. 
МэщбашIэм зэрэхигъэунэфыкIыгъэмкIэ, тарихъым ехьылIагъэр, 

лъэпкъ гумэкIыр прозэкIэ птхымэ, цIыфмэ нахь апкъырэхьэ, ащ 
нахь амалыбэ къеты, гумэкIыр нахь къиIотыкIыгъошIу ешIы.

Иусэхэм, ипоэмэхэм афэдэу МэщбэшIэ Исхьакъ ипрози 
зэлъызыIыгъыр лъэпкъым итыгъосэрэ щыIакI, инепэрэ маф, 
ащ къырыкIуагъэр, идунэе хэплъакI, итарихъ гъогу гъэзэпIэ 
ин фэзышIыгъэ лIэшIэгъухэр, лъэхъанэхэр арых. Ахэр, зы 
лъэныкъомкIэ, хъугъэ-шIэгъэ Iужъухэу тапашъхьэ къеуцох, 
адрэмкIэ, цIыф насыпхэу, щыIэныгъэ гъогухэу, гумэкI-
гушIуагъохэу, шIыкIэ-зекIокIэ, шэн-хэбзэ зэфэшъхьафхэу 
романмэ ягупчэ итых, нравственнэ, философскэ Iофыгъо инхэм 
апхырыщыгъэх. Ар лъэныкъо гъэнэфагъэкIэ къахэщыгъ хэгъэгу 
зэошхоу зигугъу къэтшIыгъэр заухыгъэм ыуж къыкIэлъыкIогъэ 
я 60–70-рэ илъэсхэм, е а зэо шъыпкъэмэ нахь япхыгъэ 
романхэу «Агъаерэм ежэжьхэрэп», «ЦIыфыр тIо къэхъурэп», 
«Илъэс фыртынэхэр», «ШIу шIи псым хадз» зыфиIохэрэм. 
Мыхэмэ хъугъэ-шIэгъэ гъэшIэгъонхэм уахащэ, детектив 
нэшанэхэр хэлъхэу къэIотэныр авторым зыщигъэпсыхэри 
ахэтых. Ау уизэхашIи уигупшыси пытэу зэлъаубытэу мы 
романмэ зы нэшанэ зэдыряI: цIыфым игъэпсыкI, ихэгъэгу, 
къызщыхъугъэ чIыналъэм шъыпкъагъэу афыриIэр, изэфагъ, 
икъумалыгъ, ипцIыусыгъ, илIыгъ, икъэрэбгъагъ, игукIэгъу, 
ижъалымагъ, ежь фэдэ цIыфым, ныбджэгъум зэрафыщытыр, 
нэмыкIыбэхэу цIыфым иIэкIоцI дунай щыхъухэрэр мыхэмэ 
Iужъоу ащызэхэлъых, ащызэпхыгъэх. НэмыкIэу къэпIон хъумэ, 
социальнэ-психологическэ роман лъэпкъым ылъапсэ адыгэ 
литературэм щезыгъэдзыгъэ произведениех мыхэр.

БлэкIыгъэ илъэсхэм захахьэм, МэщбэшIэ Исхьакъ нахь 
чыжьэу зэкIэIэбэжьи, 1917-рэ илъэсым щыIэгъэ революцием 
къешIэкIыгъэ хъугъэ-шIагъэхэм, ащ къекIурэ лъагъохэм, 
ахэр зэпхыгъэ цIыфхэм афэгъэхьыгъэ романхэу «Нэфшъэгъо 
лъагъохэр», «Гощэунай» зыфиIохэрэр ытхыгъэх. Илъэсхэу ахэр 
зыщитхыгъэхэр къыдэплъытэмэ, дунаим ианахь хъугъэ-
шIэгъэ инмэ ащыщэу алъытэщтыгъэ революцием итемэ зэкIэ 
советскэ литературэм фэдэу адыгэ литературэми чIыпIэ ин 
щиубытыщтыгъэ. МэщбэшIэ Исхьакъ ащ ебгъукIуагъэп. Ау ыпэрэ 
романхэм афэдэу хъугъэ-шIагъэхэм анахьи мыхэми тхакIом 
нахь къащыхигъэщыгъэхэр нэбгрэ зырызхэм яцIыф насып, 
ящыIэкIэ гъогу, агу щыхъурэ-щышIэхэрэр, дунаеу зэпырыгъазэ 

хъурэм еплъыкIэу фыряIэр арых. АщыкIэ лъэхъанэм ижьыкъащэ 
къыубытын ылъэкIыгъ.

Лъэпкъым итари хъ, лIэшIэг ъу пчъа г ъэхэм а щ 
къырыкIуагъэр, ищыIэкIагъэр, къинэу къызэпичыгъэхэр 
лъэныкъуабэу, зегъэушъомбгъугъэу, эпическэ шъолъыр 
иным илъэу ытхыным МэщбэшIэ Исхьакъ зыфаблэщтыгъэр 
бэшIагъэ. Ипоэзии ащ чIыпIэ макIэп щиубытыгъэр. «Хыое» 
поэмэм изакъоу игугъу къэпшIыми ащыкIэ екъу. «Бзыикъо 
заом», «Мыжъошъхьалым» хэушъхьафыкIыгъэу, игъэкIотыгъэу 
тытегущыIэщт. Ау ахэмэ къакIэлъыкIогъэ произведениехэу 
«Хъан-Джэрые», «ГъэритIум» Кавказ заом илъэхъэнэ къинхэм 
джыри зэ тахащэжьы.

«Рэдэд» зыфиIорэ романым я Х–ХI-рэ лIэшIэгъухэм 
язэблэкIыгъо лъэхъэнэ чыжьэм адыгэ лъэпкъ кощэгъухэм 
ящыIэкIэ-псэукIагъэр къегъэлъагъо. Кощэгъухэм япэчъыхьэ 
Рэдэд зыфэдагъэр, изекIокIэ-гъэпсыкIагъэр, гъунэгъу 
Тмутаракань пщыгъом ипащэу Мстиславрэ ежьырырэ 
зызэбэнхэм, ащ зэрэхэкIодагъэр, нэужым иунагъо, ипщыгъо 
къарыкIуагъэр – бэ сурэт зэфэшъхьафхэу авторым уапашъхьэ 
къыригъэуцохэрэр. Ащ къыкIэлъыкIогъэ романэу «Адыгэхэр» я 
ХVI-рэ лIэшIэгъум Урысыемрэ адыгэхэмрэ язэфыщытыкIагъэм 
фэгъэхьыгъ. Урыс пачъыхьэу Иван Грознэмрэ адыгэ лъэпкъ 
зэфэшъхьафхэмрэ зэзыпхыгъэ, зэпэблагъэ зышIыгъэ хъугъэ-
шIагъэхэр произведением лъапсэ фэхъугъэх. Аужырэ романэу 
«КъохьапIэмрэ къокIыпIэмрэ» адыгэ мамлюкхэм яхъишъэ 
гъэшIэгъон ухещэ.

Лъэпкъым итарихъ икъэгъэлъэгъон зызыфегъазэм, ижъыкIэ 
къыщегъэжьагъэу непэ къынэсыжьэу адыгэмэ къарыкIуагъэр 
зэкIэлъыкIоу къызэлъиубытынэу МэщбэшIэ Исхьакъ гухэлъ 
иIагъэп. Иусэ, ипоэмэ зырызхэр Кавказ заом ехьылIэгъагъэх. 
ЕтIанэ я ХVIII-рэ лIэшIэгъум ыкIэхэм адэжь Нэджыд чIыохым 
ипсыхъоу Бзыикъо дэжь щыкIогъэ заом фэгъэхьыгъэ роман 
ытхыгъ. Нэужым Кавказ заом джыри къыфигъэзэжьыгъ. Ащ 
шъхьарыкIи адыгэмэ яанахь лIэшIэгъу чыжьэмэ алъыIэсыгъ. 
А Iофышхор зешIэхэ нэуж нэрлъэгъу къэхъугъ: пстэури 
зэхэубытагъэу узэдяплъымэ, лъэпкъ тарихъым икуупIэ 
ухащэ, илъэныкъо гъэшIэгъонхэр, ищыIэкIэ-псэукIагъэр 
зэкIэлъыкIокIэ гъэнэфагъэ хэлъэу уапашъхьэ къеуцох, гупшысэ 

зэфэшъхьафхэр ахэмэ къагъэущых. Апэу узэлъызыубытырэри 
мыщ фэд: уипыимэ уапэуцужьыным, уатекIоным пае, уипсэупIэ 
чIыпIэхэр, уихэбзэ-бзыпхъэхэр, нэмыкIырэ байныгъэ-дэхагъэу 
уиIэхэр къэуухъумэнхэм пае лъэпкъыр зыкIыныгъэ хэлъэу, 
зэгурыIожьэу, зэдеIэжьэу, а зы гухэлъ шъхьаIэм зэкIэри зэфэдэу 
рыгъуазэу щытыным мэхьанэшхо иI. А тарихъ романхэр непэрэ 
мафэм, непэрэ щыIакIэм пытэу языпхыхэрэм ар апэ ит.

Романэу «Бзыикъо зау»
Романыр тхылъитIу хъоу – апэрэр 1976-рэ, ятIонэрэр 1978-рэ 

илъэсхэм къыхаутыгъ. УрысыбзэкIэ зэдзэкIыгъэу «Раскаты 
далекого грома» ыцIэу 1985-рэ илъэсым Москва къыщытырадзагъ. 
Ардэдэр И. МэщбашIэм итхыгъэ зэхэугъоегъэ томи 7-у 2001–
2007-рэ илъэсхэм Мыекъуапэ къыщыдэкIыгъэм я 3-рэ томэу 
хэт. АрапыбзэкIэ, тыркубзэкIэ зэдзэкIыгъэу Амман, Анкара 
къащыхаутыгъэх. 1988-рэ илъэсым адыгабзэкIэ тхылъитIури 
зэхэгъэхьажьыгъэу зы шIыгъэу, хэгъэхъон-зэхъокIыныгъэ 
тIэкIухэри иIэхэу Мыекъуапэ къыщыдэкIыжьыгъ. Мы тедзэгъур 
ары романым тытегущыIэ зыхъукIэ тызэрыгъозэщтыри.

Романым ылъапс, итемэрэ иидеерэ. МэщбэшIэ Исхьакъ 
ироман лъапсэу фишIыгъэр адыгэмэ ятарихъ щыщ хъугъэ-
шIэгъэ шъыпкъ. 1796-рэ илъэсым Нэджыд чIыох шъофыр 
зэпызычырэ псыхъо цIыкIоу Бзыикъо дэжь щыкIогъэ заор ары. 
А чIыналъэр зэгорэм адыгэмэ япсэупIагъ, непэрэ Тэхъутэмыкъое 
районым икъыблэ гъунапкъэ пэмычыжьэу Новодмитриевскэ 
станицэр джы зыдэщысым дэжь щылъ.

Ежь заор зэкIэмкIи зэрэкIуагъэр сыхьат заул ныIэп. Ащ 
икъэтхыхьан романым чIыпIэу щиубытырэри бэп, зэкIэри 
ятIонэрэ тхылъым иаужырэ япшIэнэрэшъхьэ ифагъ. Адэ 
сыда ащ фэдизэу тхылъитIум тхакIом къыщиIуатэрэр? 
Анахь макIэми я 18-рэ лIэшIэгъум иятIонэрэ ныкъо адыгэмэ 
къарыкIуагъэр, ящыIэкIагъэр, хъугъэ-шIагъэу къызэпачыгъэхэр 
къызэлъеубытых. Ар нахь IупкIэу къыплъыIэсыным пае 
тарихъым щыщ нэкIубгъохэр угу къэбгъэкIыжьынхэр лыеп.

Лъэхъанэу тхакIом къыгъэлъагъорэр Iужъоу зэхэлъ. 
Феодальнэ зэфыщытыкIэхэм, пщы-оркъхэм, лIэкъо лъэшхэм 
яцIыфыгъэнчъэ зекIуакIэхэм, яхэбзэ-бзыпхъэхэм мэкъумэщышIэ 
лэжьакIохэр, фэкъолIхэр пхъашэу зыщапэуцужьыхэрэ охътагъ. 

А пщы тетыгъор бжъэдыгъу, кIэмгуе лъэныкъохэм ащыпытэ 
хьазырэу, шапсыгъэ, абдзэхэ, нэтыхъое чIыгухэм нахь 
къащылэнлагъэу адыгэхэр псэущтыгъэх. ЧIыгулэжьыным, 
былымхъуным, сатыушIыным, хъызмэт зэфэшъхьафхэм – 
гъукIэным, шъошIыным, нэмыкIхэми апылъ лэжьакIохэм, 
фэкъолI лъэрыхьхэм ялъэкI, язэхэшIыкI, язэгурыIон бэкIэ 
ахэхъуагъ. ЦIыфыгъэм, зэфагъэм, адыгагъэм, егъэшIэрэ шэн-
зэхэтыкIэхэм апашъхьэ пщи, оркъи, фэкъолIи, хэтрэ адыги 
щызэфэдэнхэ фаеу ахэр къыкIэдэущтыгъэх.

Ащи изэкъуагъэп. Адыгэмэ ящыIэкIэ-псэукIэ нахь хьылъэ 
къэзышIыщтыгъэхэм ащыщ Урысыемрэ Тыркуемрэ Темыр 
Кавказыр, анахьэу адыгэхэр зэрыс шъолъырхэр зэтырахыхэу, 
заокIэ зэжэхаIэхэу зэрэщытыгъэр. Ахэмэ уапэуцужьыным пае 
адыгэ лъэпкъ пстэури зыкIыныгъэ ахэлъэу, зэгурыIожьхэу 
зэкъогъэуцогъэнхэ фэягъэ. Ар къыгурыIоуи, ащ фэгуIэуи 
адыгэмэ ахэтыгъэр мэкIагъэп. Ау мыщ дэжьыми зэпэкъудыин 
Iофыр ахэлъыгъ. Тетыгъор зыIыгъ пщымэ анахь лъэшыр 
язэрэмыгъашIэу адыгэ лъэпкъ пстэухэри шъхьадж ежь 
къызыфигъэIорышIэхэу, ипщыгъо чIэтхэу а зыкIыныгъэр 
ыгъэпсыным ыуж итыгъ. ФэкъолIхэм, лэжьэкIо жъугъэхэм 
а зыкIыныгъэр адыгэмэ зэкIэмэ язэфэдэныгъэ шъхьафит 
щыIакIэм рапхыщтыгъэ.

А зэфэдэныгъэ-зэфагъэм, шъхьафитныгъэм фэкъолIхэр 
зэрэфэбанэхэрэр идее шъхьаIэу романым хэлъ.

Джахэмэ афэдэ гупшысэ-гурышэ инхэм романыр 
зэлъаIыгъ. ЗэлъаIыгъ пIомэ, а тарихъ нэкIубгъохэу зигугъу 
къэтшIыгъэхэр тхакIом къыкIиIотыжьхэу арэп. Ахэр хъугъэ-
шIэгъэ зэфэшъхьафхэм, цIыф насыпхэм, зэпыщыт кIуачIэхэм, 
адыгэхэм ящыIэкIэ-псэукIэ, яшэн-зэхэтыкIэхэм, яхэбзэ-
бзыпхъэхэм апхырыщыгъэх, зэхэшIэ ин, гупшысэ куу зыкIэлъ 
сурэт игъэкIотыгъэхэу, художественнэ образ зэгъэфагъэхэу 
къытегъэлъэгъух.

Арышъ, идееу произведением хэлъыр къызщызэIуихырэ 
темэ шъхьаIэр Бзыикъо заор арыми, аущтэу Iашэр зэпаIэтын 
фаеу зыкIэхъугъэм къекIолIэфэ тхакIом а темэм илъэныкъуабэхэр 
къызэлъиубытыгъ.

Мары у блэп Iэ шъы п к ъ эм а пэрэ нэк Iу бг ъох эм 
къащегъэжьагъэу ащ фэдэх тхакIом тызхищэхэрэр. Адыгэмэ 

ахэлъыгъэ аталыкъ шIыкIэр – нэмыкI унагъо икIэлэцIыкIу 
къыIыпхынышъ, ыныбжь екъуфэ ппIунышъ фэпщэжьыныр – 
тапашъхьэ къырегъэуцо. Бжъэдыгъу пщышхоу Хьаджэмыкъо 
Къаншъау ыкъо Алкъэсыр шапсыгъэ лIэкъо-лъэшэу ШэрэлIыкъо 
Нагъо иунагъо мазэрэ мэфиблырэ нахь ымыныбжьэу къахьи 
щапIугъэу, джы илъэс 18 хъугъэу янэ-ятэхэм зэрафащэжьырэ 
шIыкIэмкIэ тхылъыр къыригъажьи, ащ хэбзэ-бзыпхъэу хэлъхэм, 
цIыфэу хэлажьэхэрэм тхакIом нэIуасэ тафишIыгъ. ПIурщэжь 
орэдэу Бастыку къуаджэм зэрэпсаоу щыIугъэри зэхытигъэхыгъэ. 
Ежь ШэрэлIыкъо Нагъо, ягуащэу Дарихьат, акъоу Али-СултIан 
ямызакъоу шапсыгъэ лIэкъо-лъэшхэу Абэтэ Къазджэрые, Наурзэ 
Хьаджумар, нэмыкIхэм, фэкъолIхэу Хьагъур Мосэ, ШыпэкIо 
Ахьмэд, Тхьахъохъу НэпашIо, Устэкъо Барыч ядунай тыхещэ. 
МыдкIэ пIурыр къызфащэжьырэ Хьаджэмыкъо пщышхом 
ищагуи, ихэгъуашъхьи цIыфыбэ щызэрэугъоигъ. Хъярым 
къекIолIагъэхэм къахэщэу ахэт Бжыхьакъопщ Щырандыкъуи.

Нэужым етIани ШэрэлIыкъохэм, Хьаджэмыкъохэм 
яунэхэм, ящагухэм къафигъэзэжьызэ бэрэ тхакIом тахищэщт, 
ежьхэм афэдэ пщыхэм, лIэкъо-лъэшхэм зэрафыщытхэр, 
оркъхэм, фэкъолIхэм, унэIут – щагудэт цIыф къызэрыкIохэм 
зэрадэзекIохэрэр къыригъэлъэгъукIыщтых. Ахэми язакъоп, 
унэгъо-унагъоу, щагу-щагоу, лIэкъо-лIакъоу къызэлъиубытырэр, 
тызхищэрэр бэ. Ахэмэ ащыщых фэкъолI унагъохэу Ахэджагохэр, 
Хьагъурхэр, нэмыкIхэри. Шапсыгъэ изакъоп, Натыхъуаий, 
Бжъэдыгъуи, Абдзахи, КIэмгуий, нэмыкI лъэпкъ-хэгъэгухэри 
къызэлъеубытых, къэбэртаехэми, бэслъыныехэми алъэIэсы, 
япщыхэр, ялIэкъо-лъэшхэр, яоркъхэр зэрэшIэхэу, зэхахьэхэу, 
ямэкъумэщышIэ фэкъолIхэри зэлъыкIохэу, зэдеIэжьхэу 
зэрэщытыгъэр игъэкIотыгъэу къегъэлъагъо. Ащ фэдизми 
а лъэхъанэм адыгэмэ ящыIэкIэ-псэукIагъэм, яобщественнэ 
зэфыщытыкIэ, яунэгъо зехьакI, хьакIэм зэрэпэгъокIыхэрэр, 
янахьыжъ-нахьыкIэ зэхэтыкI, адыгэ зекIолIым иш, иIаш, 
ищыгъын, игъомылапхъ – бэ тхакIом инэплъэгъу къыриубытэрэр.

А пстэури тхылъым икIэух къызыфэкIожьырэ Бзыикъо заом 
епхыгъ. А лъэгъо зэхэкIыхэр, гупшысэхэр И. МэщбашIэм ренэу 
къыхеушъхьафыкIых, романым чIыпIэ ин щаубытэу улъыкIуатэ 
къэси ахэр нахь Iужъоу, куоу къызэтырехьэх. Мары а пIурщэжьэу 
зигугъу къэтшIыгъэми а лъэныкъор кIэгъэтхъыгъэу хэлъ. Адыгэ 

хабзэм рыгъозэ къодыекIэ ШэрэлIыкъо Нагъо Хьаджэмыкъомэ 
якIалэ къыхьи ыпIугъэп. Ар зыдаплъэрэр нэмыкI. Бжъэдыгъу 
пщышхом, ащ нэмыкI лъэпкъхэм къотэгъубэхэу ащыриIэхэм 
яжьау чIэтэу ежьыри илIэкъо-лъэшыгъэ ыгъэпытэнэу, 
шапсыгъэ фэкъолIхэу зэфэдэныгъэм къыкIэдэухэрэр зэкIэ ежь 
зэрэфаеу ышIынхэу ары. «Армырмэ шъыд илъэс пчъагъэм 
зызкIэзгъэлIэжьыгъэр, тэ къэтлъфыгъэхэри зэрэдгъэсэшъух»: 
джащ фэдэ кIэух ШэрэлIыкъом игупшысэмэ афишIырэр. 
Ар джыри нахь шъхьэихыгъэу Хьагъур Мосэ фэкъолIым 
къыреIотыкIы: «Былым закъокIэ сенэгуерэп Хьаджэмыкъо пщы 
кIэлэхъур ШэрэлIыкъом зыфипIугъэр, шапсыгъэ фэкъолIмэ, 
фай-фэмыеми, игулъытэ нахь чыжьэу агъаплъэ...»

Ежь ШэрэлIыкъо Нагъуи, ыкъоу Али-СултIани, япыщэгъу 
оркъ тыгъокIо-хъункIакIохэу цIыфхэр зыхьыхэу, зыщэхэу хэтхэ 
Мамрыкъом, Мэкъаем афэдэхэу романым хэтхэми язекIокIэ-
гъэпсыкIэ, яжъалымагъэ шапсыгъэ фэкъолIмэ ягубжи, язэхашIи 
къызэрэзэкIигъаблэхэрэр апэрэ нэкIубгъохэм къащегъэжьагъэу 
къыхэщы. ШэрэлIыкъомэ япIурщэжь дакIоу фэкъолIэу Ахэджэго 
Андзаур иунэ кIапщэ ит, зыфашIыгъэри ыкъоу НэтIар. 
КIэлэцIыкIу джэгуным зэдыхэтхэзэ ШэрэлIыкъо Али-СултIан 
тIыргъо бэщымкIэ къеуи ылъакъо къыгъэшъхъэшъхъагъ. 
ЕIэзагъэм фэмыгъэхъоу IонтIагъэу кIыжьыгъэ. Джы 
фэкъолI ШыпэкIо Ахьмэд Iазэм ар икIэрыкIэу зэригъэфэжьи, 
ыузэнкIыжьи ыпхыжьыгъэу кIапщэ фашIы. Ащ фэди мэхъу. 
Ау фэкъолIмэ агу зыгъэплъыгъэр Али-СултIан ышIагъэр ятэу 
Нагъо къызэрэригъэкIугъэр, лIэкъо-лъэш кIэлэцIыкIум фэкъолI 
кIэлэцIыкIур дэджэгун ымылъэкIышъоу, фимытэу зэриIуагъэр 
ары.

Ащ фэдэ зекIокIэ жъалымагъэу, фэкъолIмэ яцIыфышъхьэ 
зыгъэпыутэу шъэфыми нафэми пщы-оркъхэм ащыщхэм, 
ахэмэ япыщэгъухэм зэрахьэрэр макIэп. Уайкъокъо Тамбырырэ 
ащ шъхьагъусэгъу фэхъугъэ Цицарэрэ Бжыхьакъопщ 
Джырандыкъо аришIагъэм изакъоми уебгъукIон плъэкIырэп. 
ЛIым ыбгъэгупэ чIэлъ шъуз ныбжьыкIэр чэщым тыраригъэхи, 
нэгъой лIэкъо-лъэшэу Абдула Сунай раригъэщагъ. Цицарэ 
хъулъфыгъэ щыгъынкIэ зифэпагъэу, шыбгы зишIыгъэу, 
ибзылъфыгъашъхьэ щыгъупшэжьыным нэсыгъэу илъэс 
заулэрэ Тамбыр лъыхъоу хэтыгъ. Бжыхьакъопщыми ыгу 

тыригъэпщэхагъ, Тамбыри къыгъотыжьыгъ. Ащ кIэхэкIыгъэр 
бзылъфыгъэ ныбжьыкIэм ыукIочIын ылъэкIыщтымкIэ 
къэшыгъуай. Ежь Тамбыр нэмыIэмэ, хэгъэгум рамыгъэсыжьэу 
гъунэгъу урыс-къэзэкъхэм (бэткэлIхэм) ахэхьажьи заулэрэ 
ахэсыгъ. Ау ащи щыIакIэр щызэжъугъ. Нэужым шынахьыкIи 
ныбджэгъушIуи фэхъугъэ фэкъолI егъэзыгъэ ныбжьыкIэу 
Некрас Мишкэ игъусэу абдзахэмэ адэжь шъхьэегъэзыпIэу 
кIожьыгъэх. ИцIыфыгъэкIи иадыгэгъэ зехьакIэкIи, илIыгъэкIи 
адыгэ фэкъолIэм ахэуцогъэ Некрас Мишки хъишъэ псау пылъ.

Жъалымагъэу пщы-оркъмэ, лIэкъолъэшмэ зэрахьэрэмэ 
ащыщ ШэрэлIыкъомэ яджэхэшъотет пшъэшъэ ныбжьыкIэу 
Акозэ рашIэгъэ тхьамыкIагъори. Хьагъур Мосэрэ Акозэрэ агухэр 
зэфакIохэу Iуагъэ зэдашIыгъэу щытызэ, ШэрэлIыкъо Нагъо ар 
чэщым дищи Мамрыкъомрэ Мэкъаемрэ аритыгъ, адрэхэми 
хыIушъом ахьи тырку сатыушIэ баеу Хьэсэнэ-Мурад ращагъ. 
Нагъо ифэшъуаши Тхьахъохъо НэпашIо ригъэгъотыгъ. Акоз 
Тыркуем ащагъэу Хьагъурым къыгъотыжьыгъ. Ау акIэхэкIыгъэр 
егъэшIэрэ тыркъоу агухэм къатенагъ.

Ахэмэ апыдзагъ КIэмгуе Дзэпщ ятэ зэраукIыгъэри, 
Цицарэ ригъэукIынэу Бжыхьэкъопщ Щэрандыкъом ыкъо 
Мэджырыпщым Мэкъаер зэрэритIупщыгъэри. Адрэми Цицарэ 
еоу ыIозэ щэмыгъоу ригъэкIыгъэм лажьэ зимыIэ пшъэшъэ 
ныбжьыкIэу Хьаджэмыкъо Батчэрыепщ кIалэм ыгу рихьырэ 
Агурэ хигъэфагъ.

Адыгэхэм ежьхэм яIэкIоцI гумэкIхэм адакIоу ягъунэгъу 
хэг ъэг у хэм, а на х ьэу Т ырк уемрэ Урысыемрэ а хэмэ 
къазэрэфыщытхэми тхакIор алъэIэсы. ЗэдэIужьырэ къэрал 
зэикI уимыIэмэ, ахэми апэуцужьыгъуай. Зыр хы ШIуцIэ Iушъом 
къикIызэ, адрэр Пшызэ иадырабгъурэ нэпкъ Iутэу тIури адыгэ 
чIыгум фаех. Игухэлъ къыдэхъуным пае дзэкIолI мин 12 
игъусэу Суджыкъ къалэ къыщитIысыкIыгъэ тырку адмиралэу 
Джанкълы адыгэмэ махълъэ зафишIыгъ. Муслъымэн диныри 
шапсыгъэ лIэкъо-лъэшхэр, фэкъолIышIухэр яIэпыIэгъоу лъэшэу 
агъэфедэ. Гъэзэуат заом Щэщэным щыкIэзыгъэстырэ Ушурма 
Мансури адыгэмэ къахэхьагъ. Тырку Косэ-пашэри шапсыгъэ 
фэкъолIхэр еугъоихэшъ къяушъыи мамырэу зэдыщыIэнхэу. 
МыдкIи Гудович генералыр зипэщэ урысыдзэм тыркумэ 

апэуцужьыным пае Бжъэдыгъурэ Шапсыгъэрэ зэпичынхэшъ 
Быгъур къалэ екIун фае.

А пстэумэ икIыпIэ къафэбгъотыныр псынкIэп. Зы купым 
Тыркуем фекъудыи, адрэхэм Урысыем зырагъэзэгъы ашIоигъу. 
ФэкъолIхэм яIуи яшIи нахь зэтет: яхэгъэгу щымамырэу, 
зауи бани ахэмылъэу, шъхьафитхэу, цIыфыгъэр агъэлъапIэу 
псэунхэр, лэжьэнхэр пстэуми апэу къаштэ.

Ащ дакIоу илъэс къэси Iофхэр нахь къызэрэхьылъэхэрэр, 
зэпыщыт-зэпэуцужьыныр нахь лъэш зэрэхъурэр, Iофыр 
Iашэ аIыгъэу зэпэуцунхэм зэрэфакIорэр тхакIом джыри нахь 
игъэкIотыгъэу сурэт зэфэшъхьафхэмкIэ тхакIом къегъэлъагъо. 
АщкIэ адыгэмэ IэтэшъхьэIулIэжь зыфаIорэм фэдэу хъугъэ 
ШэрэлIыкъомэ ящагу къыщежьэгъэ хьалэ-балыкъыр. Хабзи 
бзыпхъи зи зимыIэжьэу ежь зэрэфаеу зекIоу, фэкъолIхэм 
яхъулъфыгъи ябзылъфыгъи цIыфкIэ зымылъытэжьырэ 
Дарихьат ежь илажьэкIэ ящагу зыкъыщызыштэгъэ мэшIо 
лыгъэшхом псэуалъи, бгъагъи дэтыр зэкIэ дистыкIыгъ. А 
машIор заом фэзыщэгъэхэ гъогу зэIухыгъэ хъугъэ. Ащ кIэгъэстэн 
фэхъугъ чэщым Бастыку щыхьакIэгъэ дэчыгитIур Али-СултIан 
зэрихъункIагъэр. А къэбарыри чылэм псынкIэу щашIагъ. 
КъяхъулIагъэр зышIошъхьэкIо фэкъолIхэри ШэрэлIыкъомэ 
ящагу къекIухэ зэхъум, янэрэ ыкъорэ япIур Хьаджэмыкъо 
Алкъэс пщышхом дэжь чъэжьыгъэх. Бащэ темышIэу Абатэмэ, 
Шыкушмэ, Наурзэмэ, Занэмэ афэдэ нэмыкI шапсыгъэ 
Нэтыхъое лIэкъолъэшхэри ахэмэ ауж ихьажьыгъэх. Нэужым 
Хьаджэмыкъопщхэри хэтхэу сыд фэдэ лIыкIо къафамышIыгъэми, 
шапсыгъэ фэкъолIмэ яIо зыгъэ: «ФэкъолIхэмрэ лIэкъолъэшхэмрэ 
зэфэдэнхэу аштэмэ – тызэшIу, амыштэмэ, къэгъэзэжь щыIэпышъ, 
зыдэкIуагъэхэм зыщарэгъэгупсэф...»

А щ Х ьаджэмыкъохэри лъэшэу къыгъэгубжыгъэх. 
А лкъэс пщышхоми ятэ Къаншъау фэдэу, зауи-бани 
хэмылъэу адыгэхэр зэгуригъаIохэу, зэхигъэтынхэу фэягъ. 
Ау лIэкъолъэшхэр къызэрафыгъэ Шапсыгъэм Бжъэдыгъу 
мэкъумэщышIэ фэкъолIхэу къинмыгъуае хэтхэри екIужьыхэ 
зэхъум, Хьаджэмыкъо Алкъэсыри ышнахьыкIэ зыфиIорэ заом 
къеуцолIагъ.

Нэджыд щыкIогъэ заом изыфэгъэхьазырын охътэ макIэп 
ыхьыгъэр. Шапсыгъэ фэкъолIмэ акIуачIэхэр зэкIаугъоягъэх, 

яшы-Iашэхэр зэтырагъэпсыхьагъэх, гъунэгъу лъэпкъымэ 
яфэкъолIыбэхэри къакъоуцуагъэх, Тыркуем къикIырэ 
яныбджэгъу кIалэу Тэлати ятэгъан Iэшэ лъэпкъым фэдэу 
шъитф къафаригъэщагъ. МыдкIэ пщы-оркъ, лIэкъолъэш купми 
Урысыем ипэчъыхьэу я II-рэ Екатеринэр къакъотыгъ, топхэмкIи, 
IашэкIи, дзэкIолIхэмкIи къадеIагъ. Батчэрыепщ дзэпащэри 
ахэмэ апае Петербург бэкIаерэ къэтыгъ.

ЫпшъэкIэ къызэрэтIуагъэу, ежь заор сыхьат заул ныIэп 
зэрэкIуагъэр. БгъуитIумкIи чIэнэгъэ инхэр ашIыгъэх, 
хэкIодагъэри бэ, нэбгрэ мин пчъагъэу къалъытэ, анахьыбэ 
дэдэри фэкъолIыгъэх. Ахэмэ ащыщыгъэх романым зэрэпсаоу 
пхырыщыгъэ лIыхъужъхэу Хьагъур Мосэ, Тхьахъохъу 
НэпашIо, ШыпэкIо Ахьмэд, Уайкъокъо Тамбыр, КIэмгуе Дзэпщ, 
нэмыкIхэри. Бастыку къуаджэ изакъоу хьадэу дащэжьыгъэр 
бэдэд. Ахэмэ ащыщыгъэх Хьагъур зэшибгъури. Ащ фэдиз 
хьадэр зыфыдащэжьыгъэ ныоу Лащынэ къинэу кIэхэкIыгъэри 
гупытагъэу къызхигъэфагъэри гущыIэ-гупшысэ куухэмкIэ 
тхакIом къытлъегъэIэсых.

Хьаджэмыкъо Батчэрыепщ дзэпащэми Хьагъур Мосэ 
аужырэ щэу ригъэкIыжьыгъэр аджал фэхъугъ. Ащ иунэкъощ 
Хьамырзэпщым заом хьылъэу къыщауIагъэми псаоу 
къэнэгъэ Тхьахъохъу НэпэшIу фитыгъуаджэкIэ зычIыпIэ 
дифэн фаеу мэхъу. ФэкъолIмэ лIыгъэ къызыхагъафэ, пщы 
уIагъэр къамэкIэ алIыжьырэп, шыгъорыкIо къыфаубытышъ 
рагъэкIэсыжьы. IукIыжьыным ыпэкIэ Тхьахъохъум мырэущтэу 
реIо: «Хьамырзэпщыр, уиунэкъощ Хьаджэмыкъо Алкъэс, 
бжъэдыгъу пщыфом сфепIожьыщтэр ары: пшынахьыкIэ 
зэрэщымыIэжьымкIэ тыпфэтхьаусыхэ, Шапсыгъэ фэкъолIхэр 
Нэджыд Тамбырым къызехьэхэм агу илъыгъэр яфэхыгъэхэмкIи 
псаоу къэнагъэхэмкIи ыджыри агу зэрилъэу яхэгъэгу агъэзэжьы. 
Чатэр къихыгъэу ыджыри укъызытфежьэрэм, шапсыгъэ 
фэкъолIмэ ячэтэ лъыгъэ непэ фэдэу шъыдигъуи хьазырыщт...»

* * *
«Бзыикъо заом» МэщбэшIэ Исхьакъ къыщигъэлъэгъорэ 

хъугъэ-шIагъэхэм, цIыф зэфэшъхьафхэм – фэкъолIэуи орэхъу, 
пщы-оркъхэм, лIэкъолъэшхэм ащыщэуи орэхъу – шъхьаф-
шъхьафэу уатегущыIэныр зифэшъуашэу ахэтыр бэ. Пстэуми 

уалъыIэсын плъэкIынэп. Ау тхакIом ренэу инэплъэгъу итхэу, 
ягупшысэкIэ-зекIуакIэкIи, яцIыфыгъэ зехьакIэкIи лъэхъанэу 
къыгъэлъагъорэм нахь къыхэщыгъэмэ ащыщхэм нахь 
зафэдгъэзэн.

ФэкъолIхэр. Анахь социальнэ купышхоу романым хэтыр 
фэкъолIхэр, лэжьэкIо къызэрыкIохэр арых. Хъугъэ-шIагъэу 
къяшIэкIыгъэхэмкIэ, ягупшысэкIэ-зекIуакIэхэмкIэ, романым 
чIыпIэу щаубытырэмкIэ анахь къахэбгъэщыщтхэр Хьагъур 
Мос, Тхьахъохъу НэпашIу, ШыпэкIо Ахьмэд, Уайкъокъо Тамбыр. 
Ахэмэ япхыгъэу ренэу уинэплъэгъу итых нахь ныбжьыкIаIохэу 
КIэмгуе Дзэпщ, Некрас Мишк, Пэтэрэз Щэбан, ТIарикъэ 
Субаш. Къэплъытэн хъумэ бэ мэхъух ахэр – Устэкъо Барыч, 
Абыдэ Нарыч, Рэмпэго Бэчкъан, Мэстэнэ Арсэй, Джэнчэтэ 
Сэлым, Шъоджэ Ламжъый, Мышъэкъо зэшхэр. Лъэныкъо 
гъэшIэгъонхэмкIэ романым къыхахьэх Ахэджэго НэтIарэрэ 
тырку кIалэу Тэлатрэ. Хьагъур Бидадэрэ Ахэджэго Андзаурырэ 
шъхьафэу уатегущыIэнэуи щыт.

Мыхэмэ ащыщхэм загъорэ таIокIэ ныIэп. Нахьыбэр 
тхылъым зэрэпсаоу пхырыщыгъ. ЗэкIэ зэхэубытагъэу 
пштэмэ, а лъэхъанэм щыIэгъэ адыгэ фэкъолIым иобраз 
зэфэхьысыжьыгъэ, зым щыкIэрэр адрэм къыригъэкъужьэу 
тапашъхьэ къеуцо. Аущтэу зэзыщалIэрэ гухэлъ-гупшысэхэу, 
зекIуакIэхэу, нэшанэхэу ахэплъагъорэр бэ. Анахь къахэщырэмэ 
ащыщ фэкъолI напэр, зэфагъэр, цIыфыгъэр къэухъумэгъэнхэ, 
жъалымагъэм пэуцужьыгъэн фаеу хъумэ, анахьыбэ дэдэр къогъу 
зэрэкъомыхьажьыщтыр, сыд фэдэ ушэтыпIэ ифэми, илIыгъэ 
къызэрэщигъэлъэгъощтыр. АщкIэ щысэ зэфэшъхьафыбэмэ 
романым уащыIукIэщт. Хьагъур Мосэ Ардэнэ оркъымрэ ащ 
имэлэхъо мэхъош кIалэмрэ зэрадэзекIуагъэр къапIоми екъу. 
Ащ фэдэх Бжыхьакъопщым иоркъ куп игъусэу Джанчатэмэ 
ящагу къызыIохьэм, Уайкъокъор зэращыпэгъокIыгъэр, 
шъхьакIоу къырихыгъэм пае Хьатыунэкъо Iущэ фэкъолIым 
Джэнкъэтыпщым ришIагъэр, агъэлэжьэрэ фэкъолIмэ Хьатх 
КъокIасэ иорэд къаIо зэхъум ШэрэлIыкъо Али-СултIан 
зэрафилъыгъэм Мэстэнэ Арсэй пытэу къызэрэпэуцужьыгъэр, 
нэмыкIыбэхэри. Лэжьэным фэгъэхьыгъэми зэрэзэдеIэжьыхэрэр, 
амалынчъэм IэпыIэгъу зэрэфэхъухэрэр фэкъолIымэ язэфэдэ 
зекIуакIэмэ ащыщ. Шъхьэ къэIэтыгъо имыфэу ШэрэлIыкъомэ 

афэчырэрэ Тхьахъохъу НэпашIо икоц хьасэ икIодэжьэу 
залъэгъум, ШыпакIомрэ Хьагъурымрэ гъогум къытекIхи 
фыIуахыжьыгъ.

УнаIэ темыдзэн умылъэкIэу тхакIом къыгъэлъагъорэмэ 
ащыщ фэкъолIхэр зэгуахьэхэмэ тхьарыIогъу-шъыпкъагъэ 
зэрэзэдашIырэр. Ар къэзыублагъэхэри Тхьахъумрэ Хьагъурымрэ. 
Ащ кIырыплъыхи нэмыкI фэкъолI купэу мы нэбгыритIур 
къезыгъэблагъэхэрэIм мары Тхьахъохъум ариIорэр: «Тищынагъо 
зэтэт, къиныгъор зэдэтэщэчы, гушIуагъо къытэхъулIэми 
зэдэтэгощы. Зыч-зыпчэгъоу узэкъотмэ, щыIэныгъэр нахь 
ихыгъошIу, пкIуачIи зыдэошIэжьы». Ащ фэдэ зэдеIэжьыр 
шапсыгъэ хэгъэгум имызакъоу нэмыкI лъэпкъхэм зэрянэшанэри 
тхакIом кIегъэтхъы. Ар дэгъоу нэрлъэгъу къыщыхъугъ Бзыикъо 
заоми. Iэшэ-шъуашэу ящыкIэгъэщтхэмкIи цIыф кIуачIэхэмкIи 
абдзахи, бжъэдыгъуи, кIэмгуи, къэбэртаи, бэслъынэи, абхъазмэ 
анэсыжьэу, шапсыгъэ фэкъолIмэ къазэрэдеIагъэхэр тхакIом 
къегъэлъагъо.

А щ фэдэу фэкъолI хэр зэзыщэлIэрэ лъэныкъомэ 
афэшъхьафэу тхакIом ынаIэ зытетыр нэбгрэ пэпчъ адрэхэм 
а химыгъэкIуакIэу, ищыIакIэ къырыкIуагъэр арыми, 
инэшэнэ хэхыгъэ горэми, исэнэхьатми, иIэпэIэсэныгъэми – 
зыгорэкIэ къыхиушъхьафыкIыныр ары. ГущыIэм пае, 
ШыпакIор пкъыфыкъуагъэхэм ягъэхъужьынкIэ Iазэ, адыгэ 
шъолъырым тыдэкIи щызэлъашIэ. Пэтэрэзыр гъукIэ IэпэIас, 
заом зыфагъэхьазыры зэхъум сэшхоу, къамэу ащ икIыщ 
щишIыгъэр макIэп. НэтIар ихэгъэгу, илъэпкъ яшъхьафитныгъэ 
афэгъэхьыгъэ усэхэр зэхилъхьэхэу, къыIохэу хэтызэ, джынэ 
пыщэгъухэр иIэх аIуи игъонэмыс ашIыгъ. Нэужым заор кIо 
зэхъум ащ иусэхэм ащыщхэр Хьагъур Мосэ фэдэхэм яжэдэкIэу 
цIыфыбэхэм зэхахыщтыгъэх. Уайкъокъом шым епхьылIэнэу, 
унэгъо хъызмэтым щыбгъэфедэнэу шъом химышIыкIырэ щыIэп. 
ХьакIэщ къэбархэм, пшысэжъ-тхыдэжъхэм якъэIотэн фэIази, 
орэдыжъхэм афэщагъи, зекIон Iофым нахь фытегъэпсыхьагъи, 
мэкъумэщым изехьан – жъоным, пхъэным, мэкъуоным, былым 
хъызмэтым хэшIыкI ин фызиIи ахэт. А лъэныкъо пстэухэри 
ыгъэфедэзэ, адыгэмэ ящыIэкIэ-псэукIагъэм тхакIом тыхищэу, ар 
рытигъэлъэгъукIэу бэрэ къыхэкIы.

Джы нэс зигугъу къэтшIыгъэ фэкъолIхэм афэмыдэхэу, 
мылъкум, тетыгъом зыфэзыкъудыирэ, ежьхэр къызхэкIыгъэ 
мэкъумэщышIэ къызэрыкIохэм анахьи пщы-оркъхэм, 
лIэкъолъэшхэм нахь зафэзыкъудыирэ, адезыгъэштэрэ нэмыкI 
фэкъолIхэми романым инэкIубгъохэм уащыIукIэщт. Ахэмэ 
ащыщых Хьагъур Бидадэрэ Ахэджэго Андзаурырэ. Мыхэр 
цIыф Iуш дэдэх пIонэуи щытэп, адрэ фэкъолIмэ анахь фэшIыгъэх, 
ау мылъкушхуи яIэп. Алъакъо теуцофэхэкIэ къин макIэп 
алъэгъугъэри. Арэу зэрэщытызи ягъогу занкIэп, фэкъолIмэ 
ягупшысэ-гухэлъмэ адэзымыштэрэ лъагъомэ атетых.

Бидадэ ежь илъэс 20 нахь ымыныбжьэу ятэ Абэтэ 
лIэкъолъэшмэ аукIыгъэу, янэ Лащынэ нэбгырибгъу кIэлэбыныр 
зыщыпхъу Бастыку къуаджэм къыщэжьи щипIужьыгъ. 
Бидадэ къыкIэлъыкIорэ Мосэ Шапсыгъи, нэмыкI хэгъэгухэми 
ащызэлъашIэрэ фэкъолI. Адрэ кIалэхэри цIыфыгъэрэ зэфагъэрэ 
ахэлъэу къэтэджых. Бидадэ ахэмэ ашIолIыкIэу, ащыгушхукI 
фэдэу, тэрэзэу зэрэмызекIорэм пае зиумысыжьэу плъэгъущт. Ау 
ащ ишэн-гъэпсыкIи, игупшысэкIэ-зекIуакIи ащ нахь IужъуIоу 
зэхэлъ. ЫшнахьыкIэ Мосэ зыщыдэгущыIэ горэм шъхьэихыгъэу 
къеIо ШэрэлIыкъомэ яхьакIэщ исыныр, яIанэ пэсыныр 
зэрикIасэр. Ащи блэкIышъ гур зыгъэучъыIырэ гущыIэхэр 
Мосэ къыфедзых: «Убгъэ къибгъэпшыкIэ, сшынахьыкI, 
лIэкъолъэшхэр пфиутыщтхэп, изыутыни къэхъущтэп. Джырэ 
дунай узэрэщыIэшъу.., зыми уемыплъэу уифедэ къахэч.., 
зыгорэми ытхыцIи урыкIощт, уимыер нахьыбэри къатепхэу 
къыхэкIыщт...» Арыба ШэрэлIыкъохэр апэ зэритхэу лIэкъолъэш 
утэшъуагъэхэр Шапсыгъэ зырафхэм ежьыри адэкIожьи мэзэ 
заулэ Бжъэдыгъу къызкIэтыгъэр. Арэу щытми, ШэрэлIыкъохэр 
шапсыгъэ фэкъолIмэ рамыгъэхьажьынэу зэраIорэр игуап: ахэмэ 
ачIыпIэ ежь иуцонэу щэгугъы.

Ащ фэд Ахэджэго Андзаури. Ащи ШэрэлIыкъомэ къинэу 
рагъэлъэгъугъэр бэ, фэмылъэкIыжьэу якоц хьаси шъэфэу 
ыгъэстыгъ. Ау дин IофышIэхэм ахахьи ефэнд IэнатIэр ыIыгъэу 
цIыфхэр ыгъэдэIошъухэ зэхъум, Тхьэм ыцIэкIэ ШэрэлIыкъо 
лIэкъолъэшхэр къыухъумэхэу, ядахэ ыIоу, ахэмэ зэкIэ 
афэIорышIэн фаеу ылъытэу, фэкъолIэу къызхэкIыгъэхэм чыжьэу 
агокIыгъэу бэрэ хэтыгъ. Къызыущыжьыгъэр ыкъоу усэкIо 

гъэшIэгъон хъунэу ежьэгъэ НэтIар ШэрэлIыкъо Али-СултIан апэ 
итэу игъонэмыс зашIыр ары.

Мы нэбгыритIумэ япсихологие, ягупшысэкIэ-зекIуакIэхэм, 
узэмыжэрэ гъэзэпIэ кIэкIхэу ашIыхэрэм тхакIор ренэу алъэплъэ. 
Заом имашIо къызэкIаблэ зэхъум фэкъолIэу къызхэкIыгъэхэм 
ахэуцожьыгъэх. Япыихэм IашэкIэ апежьэнхэм ыпэкIэ Бидадэ 
имысагъэ зыдишIэжьэу ышнахьыкIэ Мосэ ыпашъхьэ къыщиIорэ 
гущыIэхэр, фэкъолI шыудзэу Андзаур зыхэхьагъэм НэтIарэ 
иусэхэр мардж фэдэу къызэрэщаIохэрэр гум хэтIысхьэрэ сурэтхэу 
бэрэ унэгу кIэтых. Бидади Андзаури адрэ фэкъолIыбэхэу заом 
зыдихьыгъэмэ ащыщ хъугъэх.

Романым анахь къыхэщырэ фэкъолIхэу зыфэтIуагъэхэм 
къафэбгъэзэжьмэ, пстэуми апэу зигугъу къэпшIыщтхэр Хьагъур 
Мос, Тхьахъохъу НэпашIу, ШыпэкIо Ахьмэд. Гупшысэ 
шъхьаIэу, идееу тхылъым хэлъыр, зэпыщыт-зэкъодзэпIэ инэу 
иIэхэр, художественнэ конфликтым изэшIохыпIэхэр нахь 
зэпхыгъэмэ мыхэр ащыщых.

Хьагъурыри Тхьахъохъури ШэрэлIыкъомэ ячырэх, 
ахэмэ ящагу дэтхэу, яхъызмэт зэрахьэу бэрэ тэлъэгъух. 
Мафэ къэси зэкIыгъух, арышъ яшэн-зекIуакIэхэм, яцIыф 
гъэпсыкIэхэм узэдяплъын, ахэр зэбгъэпшэнхэ фаеу бэрэ 
къыхэкIы. Ащ уезыгъэгупшысэрэмэ ащыщ а зы пшъашъэр – 
ШэрэлIыкъомэ яджэхэшъотет Акозэ – агу рихьэу, апсэхэр 
хэтIагъэу зэрэщытыр. Зэфэдэу ахэлъыри бэ, зэрэзэтекIыхэри 
ащ нахь макIэп. Загъорэ зэнэкъокъухэу, зэфэгубжыгъапэхэуи 
къыхэкIыми, ныбджэгъугъэ-гуфэбагъэр, шъыпкъэгъэ-
зэфагъэу, адыгэгъэ-цIыфыгъэу ахэлъыр пстэуми апшъэ мэхъу. 
ЯчIыпIэ зыдашIэжьэу, ШэрэлIыкъомэ яжъалымэгъэ-тесыягъэ 
ипэгъокIэу плъыр-стырыгъэ, гупшысэ зыхэмылъ зекIуакIэ 
къызхамыгъафэрэми, яфэкъолI напэ къаухъумэным сыдигъуи 
фэхьазырых, ащкIэ ухэтми къыпфагъэгъущтэп. Мызэу-мытIоу 
ар къызщаушыхьатыгъэ чIыпIэхэр тхылъым хэбгъотэщтых.

Ахэмэ афэдэ гупытагъэри зэхэшIыкI иныри IэшIэхэу 
къафыдэкIыгъэп. ЯцIыкIугъом къыщыублагъэу мыхэмэ 
къяхъулIагъэу тхакIом къыгъэлъагъохэрэми ар къахэщы. 
Тхьахъохъур кIэлэхъу такъырэу къэлат гын зэ гъэогъукIэ Абатэмэ 
ШэрэлIыкъом къащищэфыгъагъэу джы къызнэсыгъэми 
афэлажьэ. Мосэ яти а Абэтэ лIэкъолъэшмэ коным зырагъэлIыхьэм, 

Мосэ илъэсипшI нахь ыныбжьыгъэп. Гугъум рифыжьэгъэ 
кIэлэцIыкIум Абатэмэ ямэкъу хьандзо машIо кIидзи, ежьыри 
щтэжьыгъэу зыдачъэри ымышIэу Тхьамэз чIэгъ чIэлъэдэжьыгъ. 
Бэри лъыхъугъэх, хэкIодагъэуи аIуи ыуж икIыжьыгъагъэх. 
МыдкIэ ежь фэдэ егъэзыгъэу Бжыхьакъопщым икуп къаигъэ 
ашIыгъэ Уайкъокъо Тамбырэу ыпшъэкIэ зигугъу къэтшIыгъэми 
а мэз дэдэр икIопIэ-гъэбылъыпIагъ. Ащ кIыгъоу заулэри Мосэ 
мэзым хэсыгъ. Ау а пщы-оркъ дэдэхэм апкъ къикIыкIэ Тамбыр 
зышIокIодым, ежьыри мэзым къыхэкIыжьи, янэу кIэлэбыныр 
зыщыщ къуаджэу Бастыку къэзыщэжьыгъэм дэжь къэкIожьыгъ.

Ащ къыщыублагъэу ШэрэлIыкъомэ афэчырэ. Тхьахъохъу 
НэпашIо ныбджэгъу благъэу иI, лъытэныгъэ ин фишIэу, 
шъхьэкIафэ рихэу, ыгъэлъапIэу дэлажьэ. «Фэдэ къэхъугъэ 
щымыIэу гупцIанэшъ, уфаеу ерэшIэри Iулъхьэр тIу 
къыпфишIыныр хэгъэкIи, зэрэпсаоу къыуитыжьыщт», – ежь-
ежьырэу НапашIо фэгъэхьыгъэу зэриIожьэуи зэхэпхыщт. Ардэнэ 
оркъым зебэным зэрэтекIуагъэри ащ шIуагъэкIэ фелъэгъу: «...
тхьаегъэпсэу, джары лъэбгъу дзыкIи, кошъо уакIи, блэбгъу 
зэфэщакIи сэзыгъэшIагъэр».

Ежь Хьагъур Мосэ зыфэдэри ыныбджэгъухэми ипыйхэми 
ягущыIэхэмкIэ нэрлъэгъу къыпфэхъущт. «Куп уахищэни 
уакъыхищыжьыни ылъэкIынэу Iушыгъэрэ Iэдэбрэ хэлъ, – еIо 
Пэтэрэз Щэбанэ. – Бастыку фэкъолIмэ шъхьакIафэ фашIы, 
зипIалъэ емыпцIыжьырэ фэкъолI». ШэрэлIыкъо Нагъо ежь 
зыгъэгумэкIырэ лъэныкъор зыдиIыгъ: «Ащ нахь фэкъолI 
щынагъо хэгъуашъхьэм ислъагъорэп.., бэ къымыIоми, зыхэхьэрэ 
купыр егъэдаIо».

Мы нэбгыритIоу зигугъу къэтшIырэмэ агохыгъуай нэтыхъое 
фэкъолI къызэрыкIоу ШыпэкIо Ахьмэди. ЯлъэпкъыкIэ мыбай-
мытхьамыкIэхэу къахьы. Зэшыпхъуитфымэ анахьыкIэу 
къэхъугъэ Ахьмэд ятэ Ащмэз Iазэм ишIуагъэкIэ ежьыри 
зэлъашIэрэ Iазэ хъугъэ, хэгъэгуби къекIухьэ, ныбджэгъуби 
иI. ЛIыгъэу хэлъыми осэшхо фашIы. Ахэджэго Андзаур ыIоу 
зэхэпхыщт: «ШыпакIом лIыгъэу хэлъым фэдэ ныбжьи паIо 
щыгъэу сырихьылIагъэп». ЗекIо кIохэми Iоф яIэу нэмыкI 
лъэпкъмэ ахахьэхэми, нахьыбэрэмкIэ гъусэ ышIырэмэ Хьагъур 
Мосэ ащыщ.

Л I ы г ъ эш I а п Iэ  зифэх эк Iэ,  а д рэ фэк ъ о л I ы бэх эм 
афэдэу мыхэм зи къызэкIэкIон зэрахэмытыр романым 
инэкIубгъуабэхэм къагъэшъыпкъэжьы. Ау адрэ пстэухэми 
ахэр къахэзыушъхьафыкIыхэрэр зэхэшIыкIэу яIэр, ягупшысэ 
лъапсэ нахь куоу зэрэкIорэр ары. Шъхьафитныгъэм, цIыфыгъэ-
зэфагъэм, лъэпкъым зэрэпсаоу ыгъэлъэпIэрэ шэн-хэбзэ 
зэхэтыкIэхэм апашъхьэ зэкIэри – пщы-оркъи, лIэкъолъэши, 
фэкъолIи, баий, тхьамыкIи щызэфэдэнхэм апае шъхьэзэкъо 
банэкIэ бгъэхъэн зэрэщымыIэр, пытэу узэкъоуцон, уиакъыли 
пкIуачIи зэхэлъэу уипыимэ уапэуцужьын зэрэфаер мыхэмэ 
дэгъоу къагурэIо. Ащ пытэу епхыгъэх а фэкъолI зэтхьарыIогъу-
шъыпкъагъэу Шапсыгъэ къитэджагъэри, ягупшысэрэ 
яIорэ ащыпхырыкIыхэу хэгъэгу хасэхэр зэрэзэращэхэри. Ар 
анахьэу къызхэщыгъэхэм ащыщ Бжъэдыгъу екIужьыгъэ 
шапсыгъэ лIэкъолъэшмэ яхэгъэгу къагъэзэжьыным иIофэу 
хасэм халъхьагъэм фэгъэхьыгъэ унашъоу Хьагъурымрэ 
Тхьахъохъумрэ яIэмыркIэ пхырыкIыгъэр: «ФэкъолIхэмрэ 
лIэкъолъэшхэмрэ зэфэдэнхэу аштэмэ тызэшIу, амыштэмэ, 
къэгъэзэжь щыIэпышъ, зыдэкIуагъэхэм зыщарэгъэгупсэф...»

Ахэмэ япхыгъэу угу къэкIыжьы Тыркуем готхэу адыгэхэр 
Урысыем езыгъэзэожьынхэ зигухэлъэу гъэзэуат заом 
кIэзыгъэстырэ Мансур Ушурма Тхьахъохъумрэ Хьагъурымрэ 
пытэу, пхъашэу зэрэпэуцужьыхэрэр. Шъхьэзэкъо лIыгъэм 
лъэхъукIэ арэп ШыпэкIо Ахьмэди икъотэгъухэр игъусэхэу 
Быгъуркъалэ (Анапэ) иIухьагъу-дэхьагъухэр къызкIигъаохэрэр, 
Джанкълы адмиралым, Косэ-пашэм адыгэ шъолъырымкIэ 
ягухэлъхэр къызкIадимыгъэхъурэр, пытагъэ хэлъэу, къызэкIакIо 
имыIэу зыкIапэуцужьырэр. Хэгъэгу зэхэщэкIэ, зэкъогъэуцокIэ 
политикэ иным фэмыкъулайхэми, а пстэури язэхашIэ, ялъэпкъ 
къырыкIощтым игумэкIэу зыхэтхэм епхыгъэх.

Бзыикъо заом зыфагъэхьазыр зэхъуми, шыудзи 
лъэсыджи пэщэныгъэу адызэрахьагъэми мызэу-мытIоу ахэр 
къащышъыпкъэжьыгъэх. Зэфэхьысыжьыгъэу ар дэгъоу 
Хьагъур Мосэ фэкъолIыдзэм ыпашъхьэ къыщиIуагъ: «Тэ зыми 
зао етшIылIэрэп, ау шIу агу къытфимылъэу къытэкIурэм тичатэ 
пэдгъохынышъ, тынэ къеIэрэм ыпсэ теIэжьыщт».

А гущыIэ дэдэхэр арых пIоми хъущт заом икIэух шъыпкъэм 
иныбджэгъухэу хэкIодэгъэ Хьагъурымрэ ШыпакIомрэ ацIэкIи, 

ежь ыцIэкIи, зэкIэ шъхьафитныгъэм, зэфагъэм фэбэнэгъэ, 
зыпсэ фэзытыгъэ фэкъолIхэм ацIэкIи Хьаджэмыкъопщышхом 
фихьыжьынэу НэпашIо Хьамырзэпщым риIохэрэр. НэужкIи 
илъэс пчъагъэ тешIэжьыгъэу а теубытэгъэ пытэр Мэстэн Арсэй 
дэгущыIэзэ джыри зэ къыкIегъэтхъыжьы.

Нэбгрэ минихым ехъоу заом хэкIодагъэмэ анахьыбэдэдэр 
фэкъолIых. Ау псаоу къэнагъэхэр илъэс пчъагъэ тешIэжьыгъэми, 
Iофхэр ежь зэраIо закIэу зэпымыфэхэрэми, Тхьахъохъу НэпашIо 
япащэу яIуагъэ фэшъыпкъэх.

Тхылъым хэт фэкъолIхэм, чыракIохэм, фитныгъэ икъу 
зимыIэ лэжьэкIо тхьамыкIэхэм ягугъу пшIы зыхъукIэ, 
бзылъфыгъэ образэу ащ къыхафэхэрэми уябгъукIон плъэкIырэп. 
Апэу унэгу къыкIэуцори Хьагъурмэ яныоу кIэлэбыныр изакъоу 
ыпIужьи зэкIэ зэшибгъури лIыпкъ изыгъэуцогъэ Лащын ары. Ащ 
бэрэ романым тыщыIукIэрэп. Ау зэшибгъури заом хэкIодагъэхэу 
ыпашъхьэ илъыхэу зыплъэгъукIэ, ащ къинэу кIэхэкIырэр, 
щэIэгъэ инэу хэлъыр гучIэм нэсэу зэхэмышIэн плъэкIырэп. 
Ащ фэдэ бзылъфыгъ мы гущыIэхэр къэзыIон зылъэкIыщтыри: 
«Шапсыгъэ шъузхэм зы чэщкIэ сикIэлэхъумэ афэдэ пчъагъэ 
къалъфыжьын, ау бжъэдыгъупщ шъузхэр егъашIэм лъфагъэхэкIи 
Батчэрыепщым фэдэ къалъфыжьынэп». А къэбарыр Шапсыгъи 
Бжъэдыгъуи арыз хъугъэ, Хьаджэмыкъо Алкъэс пщышхоми 
мызэу-мытIоу зэхихыгъэ, ыгукIэ ыштэнэу фэмыеми, 
къарыкIырэри къыгурымыIон ылъэкIыгъэп: ышнахьыкIэ 
Батчэрыем фэдэ пщы жъалым зыми къылъфыжьынэп.

Цицарэ, Акозэ, Лацэ афэдэхэми жъалымагъэу арахыгъэм, 
къинэу арагъэлъэгъугъэм къамыуфэхэу яцIыфышъхьэ, 
ябзылъфыгъэ напэ, ягукIэгъу дэхагъэ чIамынэу, ячIыпIэ 
зыфэдэр ашIэу ящыIэныгъэ къахьы. Акозэ илI Мосэ заом 
зыхэкIуадэми, ащ ыуж дэхэкIае тешIагъэу Тхьахъохъум ыгу 
филъ шIулъэгъур зыреIокIыми, Лащынэ изакъоу къыгъанэу 
Хьагъурмэ къахэкIыжьыгъэп. Ащ фэд Лаци. ИлI НэтIарэ заукIым 
ныбжьыкIэ дэдагъ, Ахэджакъомэ ахащыжьынэу ышнахьыжъхэр 
къызлъэкIохэм, адыгэ зэхэтыкIэмкIэ къыримыгъэкIоу 
афэкIожьыгъэп.

Бзылъфыгъэмэ яобразхэм уалъыплъэщтмэ, ШэрэлIыкъо 
Дарихьат, Х ьаджэмыкъомэ яныо Лъэтэнае фэдэхэм 
уалъыIэсын фаеу мэхъу. Ау мыхэр ежьхэр зыхэт пщы-оркъ, 

лIэкъолъэш щыIакIэм къыхэпчынхэ плъэкIыщтэп, ащ нахь 
къыщыбгурыIощтых.

Пщы‑оркъхэр. ЛIэкъолъэшхэр. Мыхэри куп инкIаеу романым 
хэтых. Ежь Хьаджэмыкъохэу, ШэрэлIыкъохэу хъугъэ-шIагъэмэ 
ягупчэ итхэм, сюжет хэщыпIэмэ анахьыбэр къызэшIэкIыгъэхэм, 
тхылъым зэрэпсаоу пхырыщыгъэхэм язакъоп. НэмыкIыпщыхэми, 
лIэкъо-лъэшхэми, оркъ зэфэшъхьафхэми, гъунэгъу хэгъэгухэм 
ащыщхэу Урысыем ипэчъыхьэу я II-рэ Екатеринэм, тырку 
дзэпащэхэу Джанкълы, Косэ-пашэм, сатыушIэу Хьэсэнэ-Мурад 
афэдэхэу пыщэгъоу яIэр макIэп.

Апэрэ щагоу, унагъоу къэIотэныр къызщежьэрэр 
ШэрэлIыкъо лIэкъолъэшхэр арых. Бэ хъухэрэп: Нагъорэ 
Дарихьатрэ, ахэмэ акъоу Али-СултIан. Ау ячырэкIо фэкъолIхэм, 
ящагудэт-джэхэшъотетхэм зэрыдэзекIохэрэмкIэ, шъэфыми 
нафэми жъалымагъэу адызэрахьэрэмкIэ пстэуми апшъэ макIох. 
АщкIэ зыми къымыубытыхэрэр Дарихьат. ИлIэкъолъэшыгъэ 
шъхьэихыгъэу кIэгъэтхъыгъэу пстэуми апэ зэрэригъэшъырэм 
изакъоп къыхэбгъэщын фаеу хъурэр. Ежь шIоигъор, ыгу 
къэкIыгъэр пстэуми акIыIоу, зэкIэми гухьэ-гужъ горэ афыриIэу 
игупшысэкIи изекIуакIэкIи шъхьарытIупщ шъыпкъэу итесыягъэ 
гъунэнчъэу, блашхъом фэдэу джыдэдэм къыоцэкъэщт пшIошIэу 
зэрэзекIорэм цIыфыгъэ гъунапкъэм къыримыубытэрэ нэшанэхэр 
угу къегъэкIых. Ащ фэдэ адыгэ бзылъфыгъэ мэхъуа, тхакIом 
тIэкIу ригъэлыекIыгъащэба уигъаIоу чIыпIэхэми уарехьылIэ. Ащ 
фэд иIофтэбгэ Акозэ зэрэдэзекIорэр. Ежь игуапэ дигъэкIыным 
пае лажьэ зимыIэ пшъэшъэжъые ныбжьыкIэм текуо, ыжашъо 
Iуетхъы, ыбгъашъомэ ахэпIаскIошъ егъэгъы. Арсэй фэдэ 
фэкъолI хафэм къамыщымкIэ зэрэжэхаорэм, хъулъфыгъ, 
нахьыкI, нахьыжъ ымыIоу зыми ыжэ гущыIэ къыдимыгъэкIэу 
зэкIэ зэригъэсэжьырэми, нэмыкI зекIокIэ-гущыIакIэхэми 
Дарихьат бзылъфыгъэу къызэрэхъугъэр пщагъэгъупшэжьы. 
Зэпэу ц у ж ьы ш хом Iофы р зы нэсы м и, заом а на х ь 
кIэзыгъэстыщтыгъэри ежьыр. ЛIыр ренэу ыумысэу, ыушъхьакIоу, 
гухьэгужъ гущыIэхэр тыритакъохэу зэрэдэгущыIэрэми 
Нагъо зэришъхьагъусэри пщагъэгъупшэжьы. Ахэмэ зэкIэмэ 
ыгу рагъэIэжьыгъэу Нагъо ичырэкIо Мосэ етхьаусыхылIэуи 
зэхэпхыщт. Джа шэн-зекIуакIэхэу хэлъхэр арых ибэ-нахьыбэу 
ШэрэлIыкъомэ ящагуи, яунагъуи тестыкIыныр къызыхэкIыгъэр.

Гухэлъ шъхьаIэу яIэхэмкIэ Нагъуи Али-СултIани ащ 
зэрэтекIыхэрэ щыIэп. Мылъкур, тетыгъор, фэкъолIхэр зэкIэ 
ежь зэрэфаехэу агъэIорышIэнхэр пстэуми япкIыхьэлъэгу. 
Хьаджэмыкъо бжъэдыгъу пщышхом зыпишIы шIоигъоу 
Нагъо кIэхъопсы. Ахэмэ апэблагъэ хъуным паеба якIалэ 
Алкъэс къаIихи зыкIипIугъэри. Щагум дэтхэу Тхьахъохъум, 
Хьагъурым губжыгъаеу мыщ фэдэ гущыIэхэр афидзыхэуи 
зэхэпхыщт: «Джынэкъэуж НагъокIэ шъукъысэмыдж... Зиусхьан, 
зэхэшъухыгъа, зиусхьан къысэшъуIонэу къышъутефэрэр!.. 
Сизакъоп, у щытыри ары!..» (Али-СултIан зыфиIорэр). ИхъопсэпIэ 
шъыпкъэр шъхьэшыгуихыгъэу ыкъуи реIо: «ПщыцIэр ары, 
кIэлэхъу, пщыцIэр ары зыуж уитыны фаер. Ар уимыIэу, сыд 
фэдиз мылъкуи пкIэ иIэп».

Ахэр къыдэхъуным пае Нагъо лIыгъэ-адыгагъэри зыхигъэлъ, 
зафэу зекIоуи къаригъэлъэгъу шIоигъу. Угу къэбгъэкIыжьмэ 
хъущт пIурщэжь пчэдыжьым Али-СултIан Хьагъурым зыпэпкIэм, 
фэкъолIыр ымыгъэмысэу ыкъо «быяу зэ!.. Хьагъурым зи илажьэп» 
ыIуи зэрэфидзыгъэр. ФэкъолIхэм ащыщхэм дахэу адэгущыIэу, ахэр 
дищэхыхэмэ, къызкъуигъэуцохэмэ шIоигъоу, загъорэ тынхэри 
афишIыхэу плъэгъущт. Хьагъур БидадэкIи ар къыдэхъугъ. 
Ахэджэго Андзаурэу Бастыку ефэнд хъугъэми шы-онэ зэтелъ 
реты. Нэужым диным, Тхьэм ацIэкIэ ШэрэлIыкъомэ ятетыгъо, 
ялIэкъолъэшыгъэ Ахэджагом къыухъумэу бэрэ урихьылIэщт.

А пстэури шъорышIыгъ ныIэп. Диныр, Тхьэр къабылэу 
ыштагъэхэу, нэмази ышIэу ахэт фэкъолIмэ. Ау ахэр лIэкъолъэшмэ 
атегущыIэхэу зызэхихыкIэ губжыгъаеу къариIон ылъэкIыщт: 
«Симэщыт шъучIэкI! Шъощ фэдэп лIэкъолъэшмэ атегущыIэрэр, 
шъуялъытыгъэмэ, шыцуе шъуриуасэп. Арэу зэрэщытызи, 
зыщымыщынэрэ, цыхьэ зыфишIырэ а фэкъолIхэм ахэтэп. Ау 
фэгумэкIы фэдэу зишIызэ Хьагъур Мосэ еупчIы: «Къэпщэн мурад 
уиIэба сэIо?» Ащ ыуж бащэ темышIагъэу ежь-ежьырэу а Мосэ дэдэм 
фэгъэхьыгъэу зэреIожьы: «Ощ фэдэп унагъо зэрагъашIэрэр». Ащ 
къыкIэлъыкIуагъ Акозэ къехъулIэгъэ тхьамыкIагъори. Аужым 
Мосэ щыгъукIэ зэрихъожьыщтым егупшысэуи къыхэкIы. 
Жъалымыгъэу ыгу афилъымкIэ Дарихьатэ къыщигъакIэри 
щыIэп, зыми къымылъэгъоу уIэкIафэмэ, къызэрэоблэни 
щыIэп. Ежь фэдэ ипыщэгъухэу Мамрыкъомрэ Мэкъаемрэ 
аригъэхьыгъэр, аригъэщагъэр макIэп. Акозэ зэрэдэзекIуагъэм, 

Моси, НэпашIуи къинэу аригъэлъэгъугъэм язакъоми, Нагъо 
зыфэдэ цIыфыр нэрлъэгъу къыпфэхъу. Ижъалымагъэрэ 
иакъылынчъагъэрэ ежьыри якIодылIэжьыгъ.

Ятэрэ янэрэ яшэныбэхэр Али-СултIани хэлъых. Ятэ 
фэдэу ащи Iагъоу къыIэкIахьэу зыми къымылъэгъу шIошIэу 
къызщыхэкIырэм, цIыфыр ыхъункIэщтыр зэуи щыхъурэп. Ащ 
фэд якъуаджэ къэкIорэ сатыушIитIумэ чэщым зэрадэзекIуагъэр. 
Ящагу зыщытестыкIыгъэ мэфэ шъыпкъэм а къэбарыри 
Бастыку къуаджэ диз хъугъэ. ФэкъолIмэ афыриIэ джэгъогъум 
Али-СултIан игупшыси изекIуакIи зэкIэ зэлъиубытыгъ. 
Шапсыгъэ хэгъэгоу ежь аIэмычIэ илъэу ашIошIыщтыгъэм 
къырафыхи, япIур бжъэдыгъу пщышхом екIужьынхэ фаеу 
зэрэхъугъэр шIошъхьакIу. ЫIорэмэ ащыщ гори шапсыгъэ 
хасэхэм къащырагъэкIырэп. ТIэкIу зеIажэ фэдэу зешIыми, 
янэ ыуж къимынэу ари заом икIэгъэстакIу. Зэо ужыми, 
илъэсыбэ тешIэжьыгъэми, фэкъолIмэ яIо зэремышIугъэхэм пае 
бжъэдыгъумэ къахэнэжьыгъэхэу романыри къеухы.

Аущтэу игъэкIотыгъэу къымыгъэлъагъоми, ащыщхэм 
блэгъэ дэдэу тахимыщэми, ШэрэлIыкъомэ афэдэ лIэкъолъэшхэу 
Абатэхэм, Шыкушхэм, Занэхэм, Дарихъан зипхъу Наурзэхэм, 
модкIэ абдзэхэ Джымэ Тэтау фэдэхэм, Хьаджэмыкъомэ анэмыкIырэ 
пщыхэу Бэныхьакъопщ Щырандыкъуи, ащ ыкъо Мэджырыпщи, 
Джэджыкъо Пщымафи, Къунчыкъопщыри, Къэзэныкъо 
Къамыщи, нэмыкIхэми, ахэмэ яоркъ зэфэшъхьафхэми романым 
уащыIукIэщт. Мыхэмэ къэугупшысыгъэ горэхэри ахэтых, 
ау нахьыбэр щыIэгъэ закI. ЯгупшысакIэкIэ, ягущыIэкIэ-
зекIуакIэхэмкIэ зэфэшъхьафхэми, пстэуми зэдыряе лъэныкъохэр 
къыхэгъэщыгъуаехэп: пщыхэр мазэм, тыгъэм къахэкIыгъэх, 
фэкъолIхэр, цIыф къызэрыкIохэр ахэмэ афэдэнхэ алъэкIыщтэп.

Лъэпкъым ылъапсэхэу, илIыкIохэу, ихабзэхэр зэрахьэхэу 
зызылъытэжьырэмэ ащыщхэм яжъалымыгъэ, хьэкIэ-къокIэ 
нэшанэу ахэлъхэр цIыфым изекIокIэ, ишэпхъэ гъунапкъэ горэми 
зэрарымыфэхэрэр образ зырызхэмкIэ авторым къытегъэлъэгъу. 
МыщкIэ анахь къахэщых Мамрыкъо ыкIи Мэкъэс оркъхэр. 
А хъщэм, дышъэм, мылъкум нэмыкIырэ напэ ямыIэу 
цIыфыр уукIыщтыр чапычэуи ащымыхъоу ягъашIэ къахьы. 
КъагъэшIагъэмкIи хэкIотэгъэ хьазырхэми, хьэшъэфрытхъом 
фэдэх, мэзырэ мэзахэрэ ахэтхэу цIыфхэр, анахьэу пшъэшъэ, 

кIэлэ ныбжьыкIэхэр атыгъух, ахьых, ащэх, Тыркуем 
рарагъэщыгъэри бэ. КIэмгуе Дзэпщи, ащ яти, пшъэшъэжъые 
ныбжьыкIэ цIыкIухэу Акозэрэ Агурырэ арашIагъэхэу ыпшъэкIэ 
зигугъу къэтшIыгъэхэм язакъоми, ар нэрлъэгъу къыпфэхъу. 
ЯIоф шIоихэм ежьхэри атекIодэжьыгъэх.

Ащ фэдэба Бжыхьакъопщыр Цицарэрэ Уайкъокъо 
Тамбырырэ зэрадэзекIорэр. Ащ нахьышIоп ыкъо Мэджыри. 
Цицарэ ригъэукIынэу зэзэгъыгъэ Мэкъаер ыгъэкIотэжь фэдэзэ 
чIыпIэ нэкI рещэшъ еукIыжьы. Джэджыкъопщ Пщымафэ иделэгъэ 
зекIуакIэ къыфихьыжьыгъэ шъхьакIоми бэмэ уарегъэгупшысэ. 
ЫпэкIэ къикIыгъэ шыур гъогум римыгъакIоу пырамыбжьым 
хигъэзыхьанышъ, аущтэу къызэригъэбгъукIонэу ыгу къэкIыгъ. 
Ау адрэри фэкъолI къызэрыкIоу щытэп, бэмэ зэлъашIэрэ 
Абыдэ Нарыч. Джэджыкъор зэкIоцIипхи, шIумэ зэгъашIэ ыIуи 
ыщэнэу хы ШIуцIэ Iушъом ыхьыгъ. Ащ пщыр щызылъэгъугъэу 
къэзышIэжьыгъи рихьылIагъ. Ежь Абыдэми пщыр зыми 
римытэу, уанэм зэрипхыхьагъэу къыщэжьи, Джэджэхьэблэ 
хэгъуашъхьэм IуитIупщхьажьыгъ. Ащ нахь шъхьэкIошхоу, 
лIэныгъэм пэпшIыми хъунэу, сыда къыпщышIыщтыри? Ау 
иделэгъэ-бгъэгъагъэ къыфихьыгъ.

Анахь къахэщхэу, тIэкIу нэмыIэми ахэIэтыкIыгъэу, 
бжьышIо-шъырытхэу зызылъытэжьырэмэ ащыщхэми ащ 
фэдэ шэнхэр къахафэуи урехьылIэ. ТхакIом ар гущыIэухыгъэ 
хадзэкIэ къытлъегъэIэс къодый ныIэп, ау Хьаджэмыкъо 
Алкъэсрэ Али-СултIанрэ байколхэр ягъусэхэу хъункIэ гухэлъ 
яIэу, былым къатырахынэу чэщтео кIэмгуе хэгъуашъхьэм 
зэрэщашIырэми, фэкъолIхэм къырафыжьэхи сыгу-сыбгъэ 
аIозэ ерагъэу къазэрэIэкIэкIыжьыгъэхэми уябгъукIон 
плъэкIырэп. Ащ фэд адыгэ пстэуми зэлъашIэрэ оркъ техэкIо-
укIакIохэу, тыгъокIо-хъункIакIохэу Мамрыкъомрэ Мэкъаемрэ 
Хьаджэмыкъохэр зэрафыщытхэр. АгукIэ афэмылъэгъухэрэми 
Къаншъау хьакIэшхохэм афэдэу ахэмэ апэгъокIы, сыда пIомэ 
иIоф зэкъодзэгъэ-шъэф горэхэмкIэ егъэфедэх.

Ахэмэ афэдэ нэкIубгъоу романым хэтыр макIэп. Ау пщыхэр, 
лIэкъолъэшхэр, оркъхэр зэкIэ делэхэу, акъыл зиIи ахэмытэу, 
адыгэгъэ-цIыфыгъи зэрамыхьэу, техэкIо-хъункIэкIо закIэхэу 
И. МэщбашIэм къыгъэлъагъохэрэп. ФэкъолIхэр зэкIэ Iушыхэу, 
зэфэ закIэхэу тхылъым зэрэхэмытхэм фэд. Бидадэрэ Андзаурырэ 

угу къэбгъэкIыжьхэми икъущт. АхэмкIэ лъэныкъорыгъэзэ 
еплъыкIэр тилитературэ къыщебэкIэу къызэрэхэкIыгъэри макIэп.

Мыдрэ романэу зигугъу тшIырэм фэгъэхьыгъэмэ, ежь 
щыIакIэм а лъэхъаным зэрэщыщытыгъэм, шъыпкъэныгъэм 
къапкъырыкIыным, тарихъ лъапсэр гъуазэу зыдиIыгъыным 
тхакIор апылъ. АщкIэ анахь къахигъэщэу IэубытыпIэу ышIыгъэри 
Хьаджэмыкъохэр арых. ИжъыкIэ къыщегъэжьагъэу ахэмэ 
ялIакъо нэIуасэ тыфешIы. Пщыгъо зиусхьаныр, пщышхо IэнатIэр 
къызахьырэри бэшIагъэ, ар къэзышIэжьи, къэзыIотэжьыни 
якъоджэ ТIуабгъо дэсыжьэп. Бжъэдыгъу имызакъоу адыгэ 
чIынэлъэ шъолъырым, Пшызэ иадырабгъо Урысыеми Тыркуеми 
ащашIэх. Ятетыгъо пытэ, яфэкъолIхэри, ябайколхэр, яоркъхэри 
агъэпщынэнхи, агъэдэIонхи алъэкIы. Ежьхэри рыгушхохэу 
зы ахэлъ, тхакIом зэриIоу, «шэн кIакохэп, къилъэтыгъэ 
тепхъанкIэр яджагъу». Мыщ епхыгъэу Джэджыкъопщымрэ 
Наурзэ Хьаджумэрэ лIэкъолъэшымрэ язэдэгущыIэгъу горэ угу 
къэкIыжьы. «Хьаджэмыкъохэр Iуш лъэпкъых», – еIо Хьаджумарэ. 
«Шъо шъуизакъоп, тэри ар Хьаджэмыкъомэ ятэIуалIэ, Iушых, 
шъабэх, тхьагъэпцIых», – къыпегъахъо Джэджыкъоми. Ахэмэ 
уазыгъэгупшысэн зекIокIэ-шIыкIэхэри къахафэх Хьаджэмыкъомэ. 
ШэрэлIыкъо Нагъо е яунэкъощ Хьамырзэкъо Пакъэм фэдэу 
шъхьэихыгъэу фэкъолIхэр аушъхьакIухэрэп, зыщищыкIагъэм 
хьакIэуи рагъэблагъэх, адыгагъи адызэрахьэ. ЛIыгъэ пхэлъыныр 
зыфэдэмкIэ, шы тэрэзым икъыхэхын-изэтегъэуцонкIэ ШыпакIом 
фэдэри щысэтехыпIэу агъэлъэгъон алъэкIыщт. Пщым ратын 
фэе лэжьыгъэр къызщырахьылIэрэ мафэм Мырзэбэч байколыр 
фэкъолIмэ атекуоу, афэгубжэу зэрахэтым пае Къаншъау пщышхом 
ар хьамбарым рещэшъ къамыщышъо ешIы. Ащ фэдэ шэн-
зекIуакIэхэу, бзэгухьагъэу хэлъым апае Алкъэс пщышхоми ар ынэгу 
кIигъаплъэрэп. Ащи блэкIышъ, Алкъэс ячырэкIо-лэжьакIомэ, 
якъоджэ фэкъолIмэ бэрэ ахэтэу плъэгъущт, игущыIэгъух, 
сэмэркъэухэр адешIых. Къызещэ чэщым адыгэ хабзэмкIэ зыгорэм 
екIолIэжьын фаети, Мышъакъо фэкъолI зэшищымэ яунагъо 
хихыгъ, ащ ыпкъ къикIэу благъэ зэфэхъугъэх.

Хьаджэмыкъомэ анахьыкIэ Батчэрыи а шэнхэр къыхафэх, 
фэкъолI хьакIэщмэ арысэуи загъорэ плъэгъущт. ИзекIокIэ-
гупшысакIэ инахьыбэр кIэлэгъу-ныбжьыкIагъэу зыхэтым 
епхыгъ, чIыпIэ къини къызэпичыгъ. ШIу ылъэгъугъэ фэкъолI 

пшъэшъэ ныбжьыкIэу Агурэ зэраукIыгъэм ащ кIэхихыгъэр 
психологическэ сурэт псаоу тхакIом къегъэлъагъо.

Хэгъэгу Iофхэм, адыгэмэ ящыIакIэ, къарыкIощтым 
ягумэкIхэм А лкъэс захахьэкIэ, игупшысэхэм къэпштэн 
ахэмылъэу щытэп. Анахьэу ахэмэ гупсэф къырамытэу зыхъугъэр 
Бжъэдыгъу пщышхо IэнатIэр ыпшъэ къызыралъхьэр ары. 
Лъэпкъыр зэкъогъэуцогъэныр, зэгурыгъэIогъэныр ипшъэрылъ 
инэуи елъытэжьы. «Хэгъэгу шъхьафэу ущыIэныр зэкIэмэ 
анахь дэгъугъ» еIошъ, ари игупшысэ хэлъ. Янэ Лъэтэнаеми 
мыщ фэдэ гущыIэхэмкIэ зыфегъазэ: «Пщыхэри, оркъхэри, 
фэкъолIхэри, лIэкъолъэшхэри тIэ зэкIэдзагъэу тымыпсэумэ, 
адыгэ лIэкъо зэрэмыгъэхь шъозэбэным теунэхъулIэжьыт... 
Зэ зыкъэтшIэжьыни, тызэкъоуцоным игъо къэсыгъ...» Сыд 
фэдизэу Дарихьати, Али-СултIани, нэмыкIхэри къытеIункIэхэми, 
тхакIом зэрэкIигъэтхъэу, «гъунэгъу фэкъолI хэгъэгум амал иIэу 
Алкъэс пщышхом Iашэр апиIэти шIоигъуагъэп».

А хэр зэкIэ тэрэзых. Ау Хьаджэмыкъомэ яIушыгъи 
ятхьэгъэпцIыгъи куоу чIэушъэфагъэу гъунэпкъэ гъэнэфагъэ яI. 
ФэкъолIмэ зэрафыщытхэми ар дэгъоу къыхэщы. ЦIыф купмэ 
апашъхьэ фэкъолIыр къыщаухъумэу, ар зыушъхьакIурэр 
загъорэ къамыщышъо ашIэу зэрэтIуагъэр тэрэз. Ау фэкъолIхэр 
шIу алъэгъухэкIэ арэп. Ягупшыси язекIуакIи ащ нахь кууIу. 
Къаншъау Мырзэбэч байколым зыжэхэо нэуж бзэмыIу псалъэу 
кIэлъеIожьы: «Делэжъ бгъакъ, фэкъолIхэр куп-купэу зэхэтхэ 
зыхъукIэ, Iэ ащыпфэн фае, зырызэу бгъотхэмэ пшъэдаор ягъэхь». 
ФэкъолI лIэкъуаби, зэшыбэ хъурэ унагъуи Хьаджэмыкъомэ чылэм 
дагъэсырэп, ахэр зэкъоуцохэмэ щынагъоу апылъыри нахьыб. 
Зырыз-тIурытIоу, ежьхэр къыхэмыщхэу, зэкъуарагъэутхэшъ, 
хыIушъом арагъэхьых, арагъащэх. Ахэмэ афэгъэхьыгъэу Алкъэс 
ыIоуи зэхэпхыщт: «Бащэрэ ахэр унэ къыкIэбгъаплъэ хъущтэп, 
уаIущхыпцIэмэ-птэмэкъупшъхьэ къытеуIохэу рагъэжьэщт».

Аущтэу фэкъолIхэр Iончъэу къызфагъэIорышIэнхэмкIэ тхьэр, 
диныр яIэрылъхьэ шъыпкъэм фэдэу агъэфедэх. Къаншъау ятэ 
пщышхор муслъымэн диныр апэу къабыл зышIыгъэмэ, апэрэ 
хьаджэу адыгэмэ къахэкIыгъэмэ ащыщыгъ. ЛIэн зэхъуми ыкъо 
осыет къыфишIыжьыгъагъ: «Тэ, зиусхьанхэм, тIорэр арыба 
мыслъымэн диным ыIорэри... Тхьэр зыщымыгъэгъупш, ар уигъусэу 
зыфэбгъэфедэмэ, узфаеу къыбдэмыхъун щыIэп. Уикъабылыным 



68

изакъоп ащ къизгъэкIырэр, игущыIэ лъэшхэр узэрэфаеу 
бгъэIорышIэныр ары. Тхьэм фэбгъэчырэрэр оркIи чырэн...» 
ЗэрэхъурэмкIэ, пщыхэр тыгъэмрэ мазэмрэ къахэкIыгъэхэу зэраIорэм 
тхьэм иIэмыр хэлъ, динымкIэ ар къебгъэкIун плъэкIыщт. Арышъ, 
ахэмэ аIорэр Iуапхъ, ашIэрэр шIапхъ. Лъэуасэу яIэмкIи, лъэпкъ 
зэхэтыкIэм чIыпIэу щаIыгъымкIи ежьхэмрэ фэкъолIхэмрэ зэфэдэнхэ 
алъэкIыщтэп. Шапсыгъэ фэкъолIмэ, бжъэдыгъу ыкIи нэмыкI лъэпкъ 
фэкъолIмэ зыдырагъэштэгъэ зэфэныгъэ-зэфэдэныгъэм Iофыр 
зынэскIэ, Хьаджэмыкъомэ яIушыгъи, яадыгагъи, яшIушIи нэмыкI 
гъэзапIэ иIэу мэхъу, ятхьагъэпцIыгъи шъорышIыгъэм, хьилагъэм, 
жъалымыгъэм нахь факIох. Заом фэмыеу зыIощтыгъэ Алкъэси 
нэмыкIэу тэлъэгъу. А зэфэдэныгъэр зыщагъэуцугъэ Шапсыгъэ 
хэгъэгум бжъэдыгъу фэкъолI унэгъуабэхэр зэрэкIожьыгъэхэр, 
ахэмэ ежь иблэгъэ Мышъакъохэр зэрахэтхэри афигъэгъун 
ымылъэкIэу игубж къызэкIанэ. АщкIэ адрэ пщы, оркъ, лIэкъолъэш 
зэокIэгъэстхэу мамыр зэзэгъыныгъэу зэдашIыгъэр зыукъохэрэм, 
гъунэгъу шапсыгъэ къуаджэхэм атебанэхэрэм зэратекIырэр макIэ. 
МыдкIэ Шапсыгъэ фэкъолIхэри къызэкIакIохэрэп. А пстэуми заор 
зэкIагъэблагъэ. ФэкъолIэу хэкIодагъэр нахьыбэми, зэфэдэныгъэм 
къемыуцуалIэхэу лIэкъолъэшхэр Шапсыгъэ рамыгъэхьажьынхэу 
ашIыгъэ унашъор къырагъэкIыгъ.

Художественнэ шIыкIэ‑гъэпсыкIэр. КъэIотэкIэ‑
къэлъэгъокIэ амалхэр.

«Бзыикъо заор» – тарихъ роман. Ащ фэдэ жанрэ плъышъом 
зэрифэшъуашэу уахътэу къыубытырэмкIи, чIыналъэу, 
хэгъэгоу, нэбгрэ пчъагъэхэу зылъыIэсхэрэмкIи игъунапкъэхэр 
зэIугъэкIотыгъэх. Эпическэ шъолъыр иныр лъэпкъ тарихъымкIэ 
ушъагъэ. Хъугъэ-шIагъэхэу, цIыф зэфэшъхьафхэу тхакIом ащ 
игупчэ ышIыгъэхэм анахьыбэр тарихъ лъапсэ яIэу щыIэгъэ 
шъыпкъэх. Къэугупшысыгъэу хэтыри макIэп. А пстэури 
идее шъхьаIэм, гухэлъ-гупшысэ гъэнэфагъэу рихьылIагъэм 
щызэхэткIухьагъ. Арэу щытми щыIакIэм, цIыф гъашIэхэм 
ялъэныкъо зэфэшъхьафыбэхэу къызэлъиубытыгъэхэр 
къызэрэзэIуихын х удожественнэ-образнэ къэIотэкIэ-
къэгъэлъэгъокIэ амалхэр фэIазэу, екIухэу тхакIом къыхихыгъэх. 
ЗэкIэми уалъыIэсын плъэкIынэп, ау заулэ горэхэм ягугъу къэтшIын.

Сыд фэдэ произведениемкIи анахь мэхьанэ зиIэ художественнэ 
конфликтыр, зэпыщыт гупшысэхэр, еплъыкIэхэр, кIуачIэхэр, 

зэфэдэныгъэ-зэфэныгъэм иидееу романыр зэлъызыIыгъыр 
апэрэ нэкIубгъохэм тхакIом ащегъэунэфых. Ащ ишыхьат 
Али-СултIан пIурщэжь куп зэхэтым ыпашъхьэ къамыщыр 
къыфиIэтыгъэу Мосэ зэрэтехъупкIэрэр: «Хьагъурыр, птхыцIашъо 
мэхъуа?!» Ащ фэди мэхъу, кIалэхэр зэтеуIохэуи къыхэкIы 
пIонышъ, уебгъукIони плъэкIын. Ятэу Нагъуи «КIэлэхъу, быяу 
зэ!..» ыкъо къыриIоуи зэхэохы. Ау мыщ дэжьым фэкъолIым 
къамыщыр пиIэтынэу хэта Али-СултIан фит зышIыгъэр? Ащ 
дэгъоу зыдешIэжьы зэрэлIэкъолъэшыр, Iофыр гъунэм нэсмэ, 
яти къызэрэкъоуцожьыщтыр. Аущтэу хъугъэба Нэтар ылъакъо 
тIыргъо бэщымкIэ зызэпеутым? Арышъ, фитыныгъэр ежьхэм 
зэратыжьыгъэ. УфэкъолIмэ, ахэр зэкIэ зи умыIоу пщэIэнхэ фае, 
упщымэ, улIэкъолъэшмэ, зэкIэмэ уафит. Ау фэкъолIмэ ащыщхэм 
цIыфхэм апашъхьэ тIэкIу зыщащаIэми, къыпфагъэгъущтэп, 
къотэгъухэри яIэхэу зэфэдэныгъэм зыкъыфаIэты. Ар нахь куоу, 
нахь Iужъоу хъугъэу, лъэныкъуабэу зэбгырыкIызэ, заор зыщыкIогъэ 
мафэм нэсэу тхакIом кIещы. А Хьагъур дэдэр ары илъэсипшIыхэр 
тешIэжьыгъэу Бзыикъо заом илъэхъан фэкъолIмэ япэщагъэри.

Эпическэ шъолъыр инэу романым зэлъиIыгъым къекIухэу, 
ар къагъэбаеу хэгъэщагъэх адыгэхэр адрэ лъэпкъымэ 
къахэзыушъхьафыкIырэ щыIэкIэ-псэукIэр, хъызмэтзехьакIэр, 
шэн-хабзэхэр, нэмыкIхэри. Ахэмэ зэкI пIоми хъунэу алъэIэсы 
тхакIор. ПIурщэжьым хэхьэрэ фэIо-фашIэм, зэхэхьэкIэ-
зэхэкIыкIэм ягугъу къэтшIыгъах. Ащ фэд НэтIарэ фашIыгъэгъэ 
кIапщэри. Акозэрэ Мосэрэ ямэфибл нысэщэ джэгуи гум 
къенэжьы. Бэрэ къыфигъэзэжьэу лъэныкъо зэфэшъхьафхэмкIэ 
тхакIом къыгъэлъагъохэрэм ащыщ зекIон Iофыр, ащ ихабзэхэр, 
ишъэфхэр, мэз е къушъхьэ лъагъохэм узэрарыкIощтыр, гъогум 
икIыхьагъэ шы илъыгъокIэ, шхонч-омакъэкIэ къызэрэпшыщтыр, 
нэмыкIхэри. Ащ пытэу епхыгъ Кавказ шъолъыр инэу дунаим 
щызэлъашIэу адыгэхэр зыщыпсэухэрэм итеплъэ, игъэпсыкIэ, 
идэхагъэ. Ахэр игъэкIотыгъэу, шъуамбгъоу, хэушъхьафыкIыгъэу 
къымытхыхэрэми, аущтэу гущыIэухыгъэ хэдзэ къодыехэп. 
ТыдэкIэ уплъагъэми, укIуагъэми, шапсыгъэ къушъхьэхэм, 
бжъэдыгъу шъофхэм уигъогу апхырэкIы, шIокIыпIэ имыIэу хы 
ШIуцIэ Iушъом уIухьащт, псыхъохэу Шъхьагуащэ, Къурджыпс, 
Псэкъупсэ, Илэ, Пшъадэ, Убынэ, нэмыкIхэри зэпыпчыщтых. 

Ахэр зэкIэ адыгэмэ ящыIакIэ, яIофшIэны, язекIоны, ягупшысэ 
хэлъхэу, ахэмэ къахэхъухьагъэхэу тхакIом къегъэлъагъо.

Лъэпкъ зэхэхьэкIэ-зэхэтыкIэхэм зафигъазэмэ, адыгэ хасэхэр 
зэрэзэхащэщтыгъэхэр, зэкIэри зыгъэгумэкIырэ зигъо Iофхэр 
ахэмэ зэращызэшIуахыщтыгъэр тапашъхьэ къырегъэуцо. 
Хьагъурымрэ Тхьахъохъумрэ зипэщэ шапсыгъэ хасэхэм 
афэшъхьафэу Уайкъокъо Тамбырырэ Некрас Мишкэрэ Абдзэхэ 
хэгъэгу кIожьыхэ ашIоигъоу ялъэIу зыхалъхьэгъэ абдзэхэ хасэр, 
фэкъолIмэ зао арашIылIэнэу унашъо зыщаштэгъэ бжъэдыгъу 
пщы хасэр гум къинэжьыхэу къыгъэлъэгъуагъэх.

НэмыкI лъэныкъоу унаIэ зытырыуигъадзэрэмэ дин Iофхэри 
ащыщых. Мыхэр романым Iужъоу щызэтелъых. Бжъэдыгъумэ 
мыслъымэн диныр аштагъэу, якъабылэу, япщи яфэкъолIи зэфэдэу 
рэлажьэхэмэ, зэманэу тхакIом къыгъэлъагъорэм шапсыгъэмэ 
анахьыбэм, анахьэу фэкъолIмэ нахьпэрэ шIошъхъуныгъэхэр 
яIагъэх. Тыгъэр я Тхьэшхоу ащ елъэIущтыгъэх. Мэщытхэм 
яшIыни хьалэ-балыкъхэр къыпыкIыщтыгъэ. Гум къенэжьы а 
шапсыгъэмэ якъурмэн шIыкIэ тхакIом къызэригъэлъагъорэри. 
Нэужым сыдэу хъугъэми лIэкъолъэшхэр икIэщакIохэу 
мыслъымэн диным зэрэтехьагъэхэр тэлъэгъу. Анахь къин 
зылъэгъугъэмэ ащыщ Алкъэси. Бжъэдыгъу къызащэжь 
уж апэрэмкIэ динитIури шIузэхэхьажьэу Iоф хэтыгъ, ари 
психологическэ сурэт гъэшIэгъонэу тхылъым хэт. ИкIэух 
шъыпкъэми Алкъэс Чабэм ежьагъэуи тэлъэгъужьы.

ЧIыпIабэ зыубытырэмэ ащыщ адыгэ хьакIэщым игъэпсыкIэ, 
ащ щызекIорэ хэбзэ-бзыпхъэхэм, къыщаIотэрэ къэбархэм, 
щызэхафырэ Iофыгъохэм якъэгъэлъэгъон. ЦIыф зэхэтыкIэм 
зыхахьэкIи, адыгэ шъхьакIэфагъэм, нахьыжъ-нахьыкIэ 
зэфыщытыкIэхэм, бзылъфыгъэм чIыпIэу обществэм щиIыгъым, 
нэмыкIыбэхэми тхакIор алъэIэсы, ахэр хэмытхэу зы нэкIубгъуи 
урихьылIэщтэп. Мыщ дэжьым игугъу къыщыпшIымэ лые 
хъунэп нэбгрэ пэпчъ ежь иадыгабзэ лъэпкъ къэIуакIэу, джы 
непэ диалект зыфатIоу хэлъыр тхакIом зэригъэфедэрэри. АщкIэ 
цIыфэу къыгъэлъагъорэр абдзахэмэ, бжъэдыгъумэ, шапсыгъэмэ, 
кIэмгуемэ бгъэунэфын олъэкIы.

Мы ыпшъэкIэ зигугъу къэтшIыгъэр зэкIэ гъэдэхэлъэ, 
гъэкIэрэкIэлъэ мэхьан фэшъхьаф ямыIэу адыгэмэ ядунэететыкIэ, 
ящыIэкIэ-псэукIэ тхакIом къыхихыгъэ сурэт къодыехэу щытхэп. 



71

Ахэр зэкIэ романым ипкъынэ-лынэ хэгъэткIухьагъэх, идееу 
пхырищырэр, лъэпкъ нэшанэр къызэрэзэIуихырэ амалых.

Лъэпкъым ищыIэкIэ-псэукIэ илъэныкъо пстэухэри 
къызэлъызыубытырэ эпическэ къэIотэкIэ игъэкIотыгъэм 
адыгэмэ зэхалъхьэгъэ IорыIотабэхэм уащыIокIэ. ЗекIо гъогум 
тетыхэ зыхъукIэ «гъогум лъэой къедз» зыфиIорэ гущыIэхэр 
ипэублэхэу пшысэхэр, тхыдэжъхэр, къоджэхь-къоджэшхыхэр, 
хырыхыхьэхэр бэу щызэхэпхыщтых. Джащ фэд хьакIэщ горэм 
щызэхэсыхэ хъуми. Мыщ фэкъолIымэ ялIыхъужъыгъэ щыщ 
къэбархэри, адыгэ орэдышъохэри щызэхэпхыщтых. Хьатх 
Мыхьамэт иорэд фэIазэу Тхьахъохъу НэпашIо къызэриIорэми 
тхакIом тыщегъэгъуазэ. ГущыIэжъхэр архэмэ, гухэлъ-гупшысэм, 
къэбарым икуугъэ къыплъагъэIэсэу тхылъым инэкIубгъуабэмэ 
ахэр ахэпхъагъэх.

Мыхэмэ язакъоп адыгэ IорыIуатэмэ якуупIэ ухэзыщэрэ 
лъэныкъоу романым къыхэдгъэщын тлъэкIыщтыр. Ежь 
тхакIоми къэгъэлъэгъон-къэIотэныр пшысэм, хъугъэ-шIэгъэ 
ямышIыкIэм пэблэгъэ дэдэу зыщырищэлIэрэ чIыпIэхэри хэтых, 
детектив шъуашэр угу къэзыгъэкIыжьырэ нэкIубгъохэми 
уарехьылIэ. Ахэмэ афэдэх, гущыIэм пае, Акозэ атыгъуи, 
ащэфи, Тыркуем защэм, Хьагъур Мосэ ащ зэрэлъыхъугъэр, 
къызэригъотыжьыгъэр, къызэрищэжьыгъэр; Дзэпщ ыIэ 
IонтIагъэ пчъэм дигъани зэпикIыжьи, ШыпакIом икIэрыкIэу 
зэрэригъэгъэхъужьыгъэр; Тамбырырэ Цицарэрэ якъэбар. Мыхэр 
къэIотэн-къэгъэлъэгъоныр гъэшIэгъон къашIэу, тхылъыри 
зэрэпсаоу къагъэкIэракIэу гъэпсыгъэх. Анахьэу гум къинэжьырэр, 
пшысэм благъэу уезыщалIэрэр Тамбырырэ Цицарэрэ 
къяхъулIагъэхэр арых: Цицарэ къызэраIэкIэкIыжьыгъэр, 
хъулъфыгъэ зекIолI щыгъынкIэ зифапи шыбг зишIыгъэу 
зэрэхэтыр, къушъхьэ мэзым шъоф цIыкIу къыщигъоти щагуи 
уни щигъэпсыгъэу, былыми щиIыгъэу зэрэпсэурэр, хъяр хъуми, 
къин хъуми зыкъаримыгъэшIэжьэу цIыфымэ зэрахэтыр, 
нэмыкIхэри. УзIэпызыщапэу узаджэрэр Мосэрэ Акозэрэ янысэщэ 
джэгу илъэс пчъагъэм зылъыхъугъэ Тамбыр зэрэщилъэгъугъэр, 
шъозэбэным хэтхэзэ Тамбыр ипаIо щихи зэрежьэжьыгъэр, 
адрэри ар шIошъхьакIоу ыуж зэрилъэдагъэр, аущтэу зэрэфыхэзэ 
Цицарэ ипсэупIэ ечъалIэхи зэрэзэрэгъотыжьыгъэхэр. «Мыщ фэдэ 
хъун ылъэкIыщта?» пIозэ уеджэми, реальнэ щыIакIэм игъунапкъэ 

тхакIом зэрэзэпимычырэри, хъугъэ-шIагъэм романтикэ нэшанэу 
хэлъыри зэхэошIэх.

Мыщ фэдэ произведение убгъугъэу эпическэ къэIотакIэр 
зинэшэнэ шъхьаIэм хъугъэ-шIагъэмэ чIыпIэшхо щаубыты. Ар ежь 
жанрэм ихабзэхэми ащыщ. Ау И. МэщбашIэм ироманхэм хабзэ 
зэращыхъугъэу мыщи хъугъэ-шIагъэмэ якуупIэ цIыфыр хидзэу 
ыуж икIыжьырэп. Ащ ишэн-гъэпсыкIи, итеплъи, ыгу ихъыкIырэ-
ишIыкIырэми, игупшыси, изекIуакIэ психологие лъапсэу иIэми 
алъымыплъэу, ахэр ымыгъэунэфыхэу къыхэкIырэп. АщкIэ амал 
зэфэшъхьафыбэ егъэфедэ, щысэхэмкIэ «Бзыикъо заори» бай. Анахь 
къыхэщырэмэ ащыщ горэм игугъу къэтшIын. Ар IэкIоцI монолог 
зыфаIорэр ары. ЦIыфым игумэкI, ыгу ихъыкIырэ-ишIыкIырэр 
ежь-ежьырэу зэригъэфэжьэу, игупшысэ хэлъэу ышъхьэ фиIожьэу 
къызэрэхэкIырэм икъэгъэлъэгъонкIэ агъэфедэрэ амалмэ ар ащыщ.

Ащ фэдэ чIыпIэмэ бэрэ арыфэрэ геройхэр романым хэтых. 
Мары, гущыIэм пае, ШэрэлIыкъо Нагъо. Ащ ыжэ къыдэмыкIэу, 
ау игупшысэ-гухэлъхэм ащызэригъафэзэ Iоф жъалымыгъабэ 
зэрехьэ. Арышъ, ащ ежьыри ицIыфыгъи гукIэгъу фэозыгъэшIын 
зи ахэтэп. Ау ишъхьагъусэ Дарихьат къызэрэфэдэим, 
къыушъхьакIузэ къызэрэдэгущыIэрэм итхьаусыхэ изакъо 
зыхъукIэ ышъхьэ зэрэщызэпэкIэкIырэм узыхэдаIокIэ угу егъоуи 
къыхэкIы. Хьагъурымрэ Тхьахъохъумрэ мэкъу Iэтэ лъапсэм 
исхэу е шыбг зашIыгъэу тезекIухьэхэу фэкъолI Iофыгъуабэхэр 
шъхьэкIэ зэрагъафэхэу бэрэ уарехьылIэ. Ахэмэ ахэкIыхэшъ, Акозэ 
фэгъэхьыгъэ гугъэ-гупшысэ IэшIухэм зэлъаIыгъхэуи олъэгъух. 
АгукIэ ежь-ежьырэу зыдэгущыIэжьынхэр Хьаджэмыкъо 
Къаншъаорэ ыкъоу Алкъэсырэ яшэн. Ахэджэго Андзаур ыкъо 
фэгъэхьыгъэ охътэ жъалымэу къызэринэкIыгъэм кIэхихыгъэри 
иIэкIоцI гущыIэхэмкIэ зэхэошIэх. МыхэмкIэ цIыфым игупшысэрэ 
инэшанэрэ зыфэдэхэр тхакIом кIегъэтхъых.

* * *
А IэкIоцI монологыр анахь зыщылъэшмэ ащыщых романым 

иаужырэ нэкIубгъохэр. АщкIэ анахь унаIэ зытеудзэхэрэр 
Тхьахъохъу НэпашIорэ Хьаджэмыкъо Алкъэсрэ. Шъхьаджи 
ежь игумэкIхэм ялъытыгъэу заом кIэухэу фэхъугъэхэм, зэо уж 
илъэсхэм къыздахьыгъэ Iофыгъохэм ягупшысэх. АлкъэскIэ ахэр 
псынкIэхэп. ЫшнахьыкIэу дзэпэщэ Бахъчэрыер зэрэчIинагъэм 

изакъоп. УичIыгу изэфэныгъэ къэбгъэгъунэным, шъхьафитныгъэр 
зыми емытыным фэгъэхьыгъэ гущыIэхэу Тхьахъохъум 
къыфаригъэхьыжьыгъагъэхэри зыщигъэгъупшэнхэ ылъэкIырэп. 
Дэгъоу уIэшыгъэхэу зэрэщытзи, Урысыем ипэчъыхьэу я II-рэ 
Екатеринэр топхэмкIи дзэкIолIхэмкIи къазэрэдеIагъэзи, шапсыгъэ 
фэкъолIмэ зэратемыкIошъугъэхэм иупчIи шъхьэм икIырэп. Ахэмэ 
яджэуапи ямэхьани иакъылкIэ нэмысынэу щытэп. Ау джэуапэу 
ежь-ежьырэу зэритыжьын ылъэкIыщтым щеухьэ. Зыщыгугъыгъэ 
Псычэтыкъо зэфэсыми зи къикIыгъэп. Шапсыгъэ фэкъолIхэр 
яIуагъэ текIыгъэхэп, ШэрэлIыкъохэр ащ еуцолIагъэхэп. Арэп 
ибэ-нахьыбэу Алкъэс зыгъэгумэкIырэр. А зипIур ШэрэлIыкъомэ 
акIыгъоу шапсыгъэ фэкъолIмэ ежьыри къаушъхьакIугъэу 
елъытэ. А гупшысэ пстэури зышъхьарифыным фай, ащ пае 
Чабэми кIонэу, ятэ ритыгъэгъэ гущыIэри ыгъэцэкIэжьынэу 
зигъэхьазырыгъ. Ар еIо шъхьакIэ, фэкъолIхэр?.. «ТалIыщт пIонэу 
нэчапэкIэ къытфычIэплъых. УкъызэплъэкIызэ, ярэби, чыжьэу 
укIон плъэкIына?..»

Тхьахъохъу НэпашIо игупшысэхэри Iужъоу зэхэлъых. 
Заом щычIинэгъэ ныбджэгъухэр ренэу ынэгу кIэтых. Ахэмэ 
апсэ зыфагъэтIылъыгъэ Iофыри псаоу къэнэгъэ фэкъолIхэр 
къыхэлажьэхэзэ ыпэкIэ лъегъэкIуатэ. ГъэшIэрэ шIулъэгъоу 
Акозэ фишIыгъэри мыупэбжьэжьэу ыбгъэгу дэлъ, иныбджэгъу 
Мосэу щымыIэжьым ихьатырми иягъэ ригъэкIынэу фаеп, 
адрэри адыгэ хабзэм къызэрэдилъытэу Хьагъурмэ яунагъо ис.

МыдкIэ илъэсхэм нэмыкI гумэкIыгъохэри къызыдахьых. 
Зэфэдэныгъэм къибгъэкIын плъэкIыщтым нэмыкIэу 
ег у п ш ыс эх эри  к ъ а х эк I ы х .  А д ы г эг ъ э -ц I ыфы г ъ эм, 
шъхьафитныгъэ-зэфэныгъэм апашъхьэ зэкIэри щызэфэдэнхэм 
укIэдэущтми, ягъоткIэ, ямылъкукIэ, ябайныгъэкIэ зэкIэри зэфэдэу 
пшIынхэ плъэкIыщта? Зыр чан, лэжьэкIошху, иIэр кIуачIэкIэ, 
пкIэнтIэпсыкIэ чэщи мафи имыIэу къелэжьы. Адрэр шъхьахын, 
къулайцыз, лэжьэнэуи фаеп. Ащ фэдэ упчIэхэр Тхьахъохъум 
анахь пэблэгъэ фэкъолIмэ ащыщэу Мэстэнэ Арсэй къегъэуцу. 
Нахьыпэм фэкъолI къызэрыкIощтыгъэхэу, джы фэкъолIышIу 
аIоу утыгум къихьагъэхэри щыIэх. ЛIэкъолъэшмэ жъалымэгъаIоу 
тадэзекIуагъ зыIонхэри къахэкIых. АщкIэ Тхьахъохъур иIогъэ 
пытэу Алкъэс пщышхом Хьамырзэкъом фыригъэхьыжьыгъэм 
джыри зэрэтет, Псычэтыкъо хасэми ар къыщигъэшъыпкъэжьыгъ.

Мы нэкIубгъомэ публицистикэ мэкъэ лъэши ахэлъ, 
зэфэхьысыжь нэшанэ зиIэ гупшысэхэми уащыIукIэщт. Тарихъ 
екIолIакIэу, щыIэныгъэм къыхэхыгъэ лъэпсэ куухэу романым 
хэлъхэр ахэмэ джыри зэ къагъэпытэжьыгъ. Шапсыгъэ 
фэкъолIмэ къырахьыжьэгъэгъэ Iофыр фэкъолI пстэуми ядаоу, 
зэдыряIофэу зэрэщытыр къыкIэлъыкIогъэ илъэсипшIыхэми 
къаг ъэлъэг ъуаг ъ. ЛIэшIэг ъу ныкъо тешIэжьыг ъэу а 
зэфэдэныгъэм ибыракъ чIэтхэу бжъэдыгъу фэкъолIми япщыхэм 
зао арашIылIагъ. Теуцожь Цыгъо ипоэмэу «Пщы-оркъ зау» 
зыфиIорэм ар дэгъоу къыщигъэлъэгъуагъ.

Романэу «Мыжъошъхьал»
Романым итемэ, иидее шъхьаIэхэр. Романыр урысыбзэкIэ 

1993-рэ илъэсым, адыгабзэкIэ къыкIэлъыкIогъэ 1994-м 
къыхаутыгъ. Мыри «Бзыикъо заом» фэдэу тарихъ роман. Фэдэ 
къодыеп, адыгэ лъэпкъым къырыкIуагъэу къыгъэлъагъорэмкIэ 
зы лъэхъэнэ шъолъыр илъых пIоми хъущт. «Бзыикъо заом» 
я 18-рэ лIэшIэгъум иятIонэрэ ныкъо къызэлъеубытымэ, 
«Мыжъошъхьалыр» я 19-рэ лIэшIэгъум ия 60-рэ илъэсхэм анэсы. 
Адыгэхэм ящыIэкIэ-псэукIэ, яшэн-хабзэхэм, ядунэехэплъакIэ, 
лъэпкъ Iофхэр зэрэзэрахьэхэрэм, нэмыкIхэми афэгъэхьыгъэ 
лъэныкъуабэхэм мызэу-мытIоу И. МэщбашIэм къафегъэзэжьы. 
«Бзыикъо заом» хэтыгъэ геройхэу ТIарикъэ Субаш, Некрас 
Мишкэ афэдэхэми «Мыжъошъхьалым» инэкIубгъохэми 
уащыIукIэщт. ЩымыIэжьхэми, Хьагъур Мосэ, ШыпэкIо Ахьмэд, 
Тхьахъохъу НэпашIо, Уайкъокъо Тамбыр, Абыдэ Нарыч, 
нэмыкIхэри хъугъэ-шIэгъэ зэфэшъхьафхэм, лъэпкъ Iофхэм 
япхыгъэхэу гукъэкIыжькIэ тхылъым къыхафэх. Хьагъур Мосэ 
ыкъо Нурмыхьамэти герой шъхьаIэхэм ащыщ. РоманитIуми зы 
художественнэ пкъынэ-лынэ зэдыряIэу, дилогие пIоу уяджэми 
хъунэу зылъытэхэри щыIэх. Ау гупчэр зыIыгъ IофыгъохэмкIэ, 
хъугъэ-шIагъэхэмкIэ, гупшысэ шъхьаIэу пхырыщыгъэмкIэ 
«Мыжъошъхьалыр» нэмыкIэу гъэпсыгъэ.

Адыгэмэ ятарихъ илъэс мин пчъагъэхэм къакIоцI анахь 
тхьамыкIагъоу къыхэхъухьэгъэ, лъэпкъым инахьыбэр 
изыгъэкIодыкIыгъэ, ипхъыхьэ-итэкъу дунаим щызышIыгъэ 
Кавказ заоу Урысые пачъыхьэм адыгэмэ къаришIылIагъэр 
ары романым итемэ шъхьаIэр, игупчэ итыр. Ар лъэныкъуабэу 

зэбгырэкIыми, Iужъоу зэхэлъыми, идее купкIыр ащ пхырыщыгъ – 
хэгъэгум, зэкIэ лъэпкъым яшъхьафитныгъэ икъэухъумэн.

КъызэрэтIогъагъэу, «Бзыикъо заом» гупшысэу пкъырылъыр 
лъэпкъым иIэкIоцI Iоф, адыгагъэм, зэфагъэм, цIыфыгъэм, 
чIыгум апашъхьэ пщи, оркъи, лIэкъолъэши, фэкъолIи зэкIэри 
щызэфэдэнхэм фэгъэхьыгъэ бэнэныгъэр ары. Шъыпкъэ, 
«Мыжъошъхьалыми» а социальнэ, класс зэпыщыт Iофхэми 
мымакIэу уащырехьылIэ. Ау гупшысэ шъхьаIэр пстэуми 
зэдыряе хэгъэгур, чIыналъэр, къушъхьэхэр, мэзхэр, шъофхэр 
IэкIыб къэрал пыймэ ащыухъумэгъэным, Урысые пачъыхьэм 
къыритэкъулIэгъэ дзэхэм апэуцужьыгъэным, ащ пае адыгэ 
пстэуми зы гупчэ, зы пащэ яIэу, ялIыхъужъыгъи акIуачIи 
зэкIэугъоягъэу а зы гухэлъым фэгъэIорышIэгъэным епхыгъ.

Романым икъэхъукI. МэщбэшIэ Исхьакъ итхыгъэхэм 
ащыщыбэмэ тарихъ гупшысэр къахэщэу тIогъагъэ. Кавказ заом 
лъыIэсэу къызэрэхэкIыгъэри макIэп. Ау Совет хабзэм илъэхъан 
а заом рыкIогъэ шъыпкъэр къэбгъэлъэгъон, ащ кIэухэу 
фэхъугъэхэм шъхьэихыгъэу уатегущыIэн, Урысые пэчъыхьэм а 
заомкIэ гухэлъэу иIагъэхэр къычIэбгъэщынхэ плъэкIыщтыгъэп. 
Хэгъэгум илъыгъэ идеологием ар ыдэщтыгъэп.

Арэу щытми, ащ фэдиз тхьамыкIэгъошхор адыгэмэ 
къафэзыхьыгъэ заом ылъапсэхэр, къырыкIуагъэр, къешIэкIыгъэ 
хъугъэ-шIагъэхэр къэзыгъэлъэгъорэ документхэу хъарзынэщмэ 
ахэлъхэм, нэмыкI тхыгъэ зэфэшъхьафхэу щыIэмэ алъыхъоу, 
зэригъэуIухэу, зэфихьысыжьхэу И. МэщбашIэм зыригъэжьэгъагъэр 
бэшIагъэ, икIыгъэ лIэшIэгъум ия 90-рэ илъэсхэу тихэгъэгу 
зэхъокIыныгъэ инхэр къихъухьэхэу зыригъэжьэгъагъэм нахь 
чыжьаIу. А зэхъокIыныгъэхэм къыздахьыгъэ фитыныгъэхэм 
яшIуагъэкIэ тихэгъэгу имызакъоу Тыркуем, Францием, Англием, 
Грузием арыт хъарзынэщхэм, къащыхаутыгъэ тхыгъэхэм И. 
МэщбашIэр алъыIэсыгъ. АщкIэ узыгъэгъозэрэ нэкIубгъохэм 
мымакIэу «Мыжъошъхьалым» уащыIукIэщт.

Джаущтэу бгъу пстэумкIи зызэрэфигъэхьазырыгъэр 
ары мыщ фэдиз зиинэгъэ романыр охътэ кIэкIыкIэ ытхын 
езыгъэлъэкIыгъэр. Художественнэ гупшысэкIэ,образ 
игъэкIотыгъэхэмкIэ ар зэфэхьысыжьыгъ. Ащ дакIоуи тхакIор 
мыщ дэжьым тарихълэжь шъыпкъэхэми ябгъэпшэн плъэкIыщт.

Тхылъыр къызыщыхъугъэ, цIыф жъугъэхэм зыщаIэкIэхьэгъэ 
илъэсхэми мэхьанэ яIагъ. Ар Адыгэ Республикэ ныбжьыкIэр 
къызыщыхъугъэ, ылъакъо зыщытеуцорэ лъэхъаныгъ. Лъэпкъ 
шIэжьыр къэущыгъэу, игупшысэкIи, изекIуакIэкIи, ытхыщт-
ыIощтымкIи цIыфыр шъхьафитэу хъугъэ. IэкIыб хэгъэгумэ 
арытэкъухьэгъэ адыгэхэмрэ хэкужъым щыпсэухэрэмрэ 
зэхэхьанхэм, ягумэкI-гупшысэхэр зэпагъохынхэм, Iахьыл-
благъэхэр зэрэгъотыжьынхэм иамал пстэухэри щыIэхэу 
хъугъэ. Ахэмэ адакIоуи Кавказ заор заухыгъэр илъэси 
130-рэ зыщыхъугъэм, ар игъэкIотыгъэу хагъэунэфыкIыным 
зызщыфагъэхьазырырэ охътагъ урысыбзэкIи адыгабзэкIи 
тхылъыр къызщыдэкIыгъэ илъэсхэр. Ащ фэгъэхьыгъэ зэIукIэхэри 
мызэу-мытIоу шIэныгъэлэжьхэм, адыгэ хасэхэм зэхащагъэх. 
Ахэмэ адакIощтыгъэ И. МэщбашIэм и «Мыжъошъхьал» 
фэгъэхьыгъэ лъэтегъэуцо тхылъеджэ зэIукIэшхоу 1993-рэ 
илъэсым ыкIэхэм адэжь Республикэм итеатрэ щызэхащэгъагъэри.

А пстэуми япхыгъагъэх романым зэрэтегущыIэщтыгъэхэри, 
еплъыкIэу фыряIагъэри. ЗэIукIэм къащаIуагъэри тхыгъэу 
къыхаутыгъэри макIэп. Тхылъыр шъуамбгъоу, пытэу игъогу 
техьагъ. Джы къызнэсыгъэми уеджэжь къэси уитарихъ 
зэхашIэ къызэкIигъэблэжьэу, адыгэ лъэпкъым къырыкIуагъэм 
уригъэгупшысэжьэу гукIочIэ ин романым пкъырылъ.

Романым къыгъэлъэгъорэ‑къыIуатэрэр. Кавказ заом 
хэтхэу адыгэмэ уахътэу къызэпачыгъэр тарихълэжьхэм 
зэфэшъхьафэу къалъытэ, илъэси 150-м нэзыгъэсыхэри 
къахэкIых. «Мыжъошъхьалыр» 1830–1964-рэ илъэсхэм 
ягъунапкъэ тхакIом ригъэуцуагъэми, лIэшIэгъуныкъор ащ нахь 
щыкIэгъэтхъыгъ.

Романыр къызщыригъажьэрэр Кавказ заом илъэхъан 
адыгэмэ анахь илъэс къинэу къякIугъэхэм ащыщ. Урысые-
Тыркуе заоу 1828–1829-рэ илъэсхэм щыIагъэр Адрианопольскэ 
мамыр зэзэгъыныгъэу 1929-рэ илъэсым иIоныгъо мазэ 
тырку къалэу Эдирнэ зыщыкIэтхагъэхэмкIэ аухыгъ. Ащ 
къызэрэдилъытэу хы ШIуцIэм итыгъэкъокIыпIэ нэпкъ Пшызэ 
исэмэгубгъу къыщегъэжьагъэу Къэбэртае щыкIэкIыжьэу 
Урысыем ие хъугъэ.

Ащ ыпэкIи Урысыемрэ Тыркуемрэ Iаджыри зэутэкIыгъэх. Я 
ХVIII-рэ лIэшIэгъум иублапIэ къыщегъэжьагъэу илъэс зытфыхым 

нэс зыукъудыигъэ заохэр мызэу-мытIоу зэдашIыгъэх. Ахэмэ 
кIэухэу афэхъугъэ Белградскэ, Кючук-Камджарийскэ, Ясинскэ, 
Бухарестскэ мамыр зэзэгъыныгъэхэр аукъохэти, етIани IашэкIэ 
зэжэхэхьажьыщтыгъэх. Ащ фэдизми Темыр Кавказыр, хы 
ШIуцIэ Iушъор, адыгэ чIыналъэхэр хэмытхэу хъущтыгъэп. 
Анахь зыфызэнэкъокъухэрэм ахэр ащыщыгъэх.

Арышъ, романым игерой шъхьаIэмэ ащыщэу Занэ Сэфэрбый 
зэриIоу, непэп, тыгъуасэп, бэшIагъэ Тыркуемрэ Урысыемрэ 
адыгэ шъолъырыр зызэтырахырэр. Ау мызэгъэгум фэдэу зыкIи 
къыхэкIыгъэп. Тыркуем ежь имые, зыфимыт чIыгур Урысыем 
ритыгъ, Урысыери зи мыхъугъахэм фэдэу ежь зэрэфаеу 
зэригъафэу, унэшъошIэу ащ къиуцуагъ. Занэ Сэфэрбыеу 
Тыркуем иIофхэми Урысыем щыхъухэрэми ренэу ащыгъуазэм 
ар псынкIэу къыгурыIуагъ. ИшъыпкъапIэ амышIапэщтыгъэми, 
а къэбарым иIэпэ-цыпэ горэхэр адыгэмэ къалъыIэсыщтыгъэх, 
Урысыем идзэхэр, къэзэкъхэр нахь къатеIункIэхэу зэрэхъугъэр 
зэхашIэщтыгъэ. Ащ фэдэ хъугъэ-шIэгъабэхэм тхылъым 
инэкIубгъохэм уащыIокIэ. Мары Некрас Мишкэ ихьадагъэ 
ежьагъэхэу гъогум тетхэ зыхъукIэ, Тарихъ Субаш, Занэ 
Сэфэрбый, Хьагъур Нурмыхьамэт ащ игумэкI хэтых.

Ар Сэфэрбый игъогу гупшысэхэмкIэ тхакIом дэгъоу 
къыплъегъэIэсы: «ЕгъашIэм шъхьафитэу къэзыхьыгъэ цIыфмэ 
ящыIакIэ шхомлакIэ пэIубдзэныр къырагъэкIугъэп. Къэбар 
шъхьакIоу къанэсыгъэм ишъыпкъапIэ джыри амышIэми, 
зэхахыгъэ къодыер емыкIу зыфалъэгъужьэу чылэхэр 
къагъэбырсырыгъэх... Ащ фэдэ зыщымыхъурэ чIыпIэ Шапсыгъи, 
Абдзахи, Убыхи, Бжъэдыгъуи, КIэмгуий иIэжьыгъэп. Ар 
имыкъоу Къэбэртаий Щэрджэсми лIыкIохэр къарагъэкIыгъэх...» 
Шыуищэу игъусэмэ яшылъэмакъэ кIэдэIукIызэ джаущтэу 
мэгупшысэ Сэфэрбый.

МодкIэ хьадагъэу зыдэкIуагъэхэм къекIолIагъэхэри 
ягумэкIи ягубжи къахэщэу ащ тегущыIэх, ау икуупIэ джыри 
зэрэщымыгъуазэхэр къахэщы. ЗэдэгущыIэгъухэм ащыщ горэм 
Нурмыхьамэт фэкъолIым къыщеIо: «Мыр апэрэп зэрэзэхэтхырэр... 
Ащ фэдэ хъун ылъэкIыщтэпышъ, тшIошъ хъущтыгъэп».

Джы мары илъэс фэдиз тешIэжьыгъэу Екатеринодар дэс 
Бескровнэ генералым Ахэджэго Даур къыIофтагъэу а къэбарыр 
зэрыт тхылъыр, Кавказыр зыIэмычIэ илъ Урысые пэчъыхьэ лIыкIоу 

генерал-фельдмаршалэу И. Ф. Паскевич-Эриванскэр кIэтхэжьыгъэу, 
шапсыгъэ, нэтхъое, абдзэхэ муртазыкъмэ алъигъэIэсынэу 
къегъакIо. Ахэмэ ялIыкIо нэбгыришъэм ехъу зыхэлэжьэгъэ зэIукIэу 
Къуматыр къоджэ хэгъуашъхьэм Мыжъо гъэхъун зыфиIоу иIэм 
дэжь щызэхащагъэм тхылъым къащыфеджагъэх.

ТхакIом IупкIэу къызэIуехы джы Урысыемрэ Тыркуемрэ 
ягухэлъ шъыпкъэр адыгэмэ нэрлъэгъу къазэрэфэхъугъэр. 
ЗэIукIэм хэтхэм адагъэп тыркубзэкIэ къызэрафэтхагъэхэр. 
Анахьэу зэрамыпэсыжьыгъэр ежь ялIышъхьэ лIыкIо 
къарамыпэсэу Ахэджэго Даур къызэрагъэкIуагъэр ары. А пстэуми 
афэгъэхьыгъэ губж, зэпеожь гущыIэхэм ахэтхэзэ, щэджэгъо 
кIахэ хъугъэ, къяхъулIагъэм емызэгъыхэу зэбгырыкIыжьыгъэх.

Ащ ыуж адыгэ чIыгур мэшIо лыгъэм зэлъиштагъ пIоми 
хъущт. Ар озыгъэIон хъугъэ-шIэгъабэхэми тхакIом уахещэ. 
ХьакIэщхэм, зекIо гъогухэм, хэсэ зэфэшъхьафхэм, нысэщэ 
джэгухэм, хьадагъэхэм, нэмыкI чIыпIабэхэми къащытэджырэ 
гупшысэхэм язакъоп тхакIом къыгъэлъагъорэр. Шъэбэжъ, 
Георг-Афыпс, Длинолесскэ пытапIэхэм афэдэхэу адыгэ чIыгум 
къырагъэуцорэр бэ. Къэрэгъулэхэр тыдэкIи уапэ къэкIых, 
укъамыугъэуцоу, уамыуплъэкIоу шъхьафитэу узекIожьын 
плъэкIырэп. Ар къыщышIыгъ Ахэджэго Даурэу урыс генералым 
къыIофтагъэми. Къуматыр щыкIогъэ муртазыкъ зэIукIэм ыуж 
Занэ Сэфэрбыйрэ ащ ыкъоу Къэрбатырырэ Бжъэдыгъу кIонхэу 
ежьагъэхэу мэз пырыпыцу горэм къэзэкъхэм къыщагъэуцугъэх. 
ЗыдакIохэри, Iофэу яIэри зэрагъэшIэнхэу дысэу къадэгущыIэхэ 
зэхъум, ятэрэ ыкъорэ шыбгъэкIэ пхъашэу апэуцужьхи 
къаIэкIэкIыжьыгъэх, мыхьылъэ дэдэми, Сэфэрбыий уIагъэ горэ 
къытыращагъ.

А пстэуми зэхэбэнэ-зэзаохэр къарэкIых. Шъэбэжъ пытапIэр 
нэтыхъое фэкъолIмэ тырагъэстыкIыгъ. Длинолесскэ, Афыпс 
пытапIэхэм адыгэхэмрэ урысхэмрэ ащызэзэуагъэх, бгъуитIумкIи 
ахэкIодагъэр бэ. ТIарик Субаш лIыкIо-IэжакIоу Афыпс пытапIэм 
зытехьэм, къэзэкъмэ къаукIыгъ. Чылэжъ, Быраут къуаджэхэм 
къэзэкъхэр къякIугъэхэу зэрэтырагъэстыкIыхэрэмкIэ 
фэкъолIмэ Сэфэрбый макъэ къырагъэIу. Джахэмэ афэдэ 
гузэжъогъу, тхьамкIэгъо хъугъэ-шIэгъэ зэфэшъхьафыбэмэ 
романым инэкIубгъохэр зэлъаIыгъых. Ащ фэдизми адыгэхэр 
зыкIыхэу, зэкъотхэу, зы пащэ яIэу япыимэ апэуцужьхэрэп. Занэ 

Сэфэрбый анахь зыгъэгумэкIырэмэ ар ащыщ, игупшысэхэми 
ренэу ар ахэлъ. АщкIэ фэкъолIхэм ар нахь къызэхашIыкIы, ыгу 
къигущыIыкIыхэ фэдэу зыкIыныгъэр адыгэмэ зэрящыкIагъэр 
къыкIагъэтхъы. Ары шъхьае фэкъолIмэ анэмыкIырэ кIуачIэхэри 
щыIэх. Ахэмэ Занэр зыщягупшысэрэ пычыгъо гори тхылъым 
къыхэдгъэщын: «Сыдэу адыгэхэм, – Сэфэрбый ыIуагъ, – 
гъэшIэгъонэу тыгъэпсыгъа? Бжъэдыгъу къидгъэхьащтхэп, 
Шапсыгъэ къынэдгъэсыщтхэп, Абдзахэ къытедгъэплъэщтхэп 
зырызэу аIо нахь, зэрэпсаоу адыгэ чIыгум тегущыIэхэрэп. 
Джырэ лъэхъан узэкъомытэу зыкъэуухъумэжьышъущтэп. 
Мыхъу зыщыхъужьырэм пщы-оркъмэ анахьи фэкъолIмэ ар 
нахь къагурэIо».

Джахэмэ афэдэ гупшысэмэ къахэкIэу шапсыгъэ хасэ 
Адэгумэ тIуакIэ щызэхащэнэу, ащ адыгэ лъэпкъхэр зэкIэ 
къыхагъэлэжьэнхэу рахъухьэ. Хасэм игъэхьазырын ыуж 
итызэ, Занэ Сэфэрбый бэмэ ащыIагъ, лIышъхьэхэми пщыхэми 
заIуигъэкIагъ. Абдзахэ зы лIэу ис Цэй Хьатырбаеу анахь 
къемызэгъырэми дэгущыIагъ. Джы мары кIымэфэ фыртынэм 
гъогу хьылъэр къызэпичи Хьагъур фэкъолIыр игъусэу 
бжъэдыгъупщ Хьаджэмыкъо Аслъанбэч дэжь къэкIуагъ.

Ахэмэ язэIукIэ-зэдэгущыIэгъу сурэт псаоу тхакIом къеты. 
Занэр къэмысызэ Хьаджэмыкъор зыхэтыгъэ гупшысэ 
Iужъухэми тащегъэгъуазэ. Ахэр ятэу Алкъэси, ятэш Батчэрыеу 
Бзыикъом хэкIодагъэми, Урысые пачъыхьэу Екатеринэ 
къафигъэшъошэгъэгъэ тыжьын сэшхоу алырэгъум зэ палъхьэу, 
зэ пахыжьэу аIыгъми, нэмыкI адыгэ Iофыбэми япхыгъэх. 
Ахэр гукIэ зэригъафэхэзэ Занэ Сэфэрбыий, Хъанджэрыий, 
нэмыкIхэми алъэIэсы. А охътэ дэдэр ары Занэр Хьаджэмыкъомэ 
ящагу къызыдахьэрэри. ПщитIуми ягупшысэ-гухэлъхэр 
зэтефагъэхэу, зэдаштагъэу Адэгумэ хасэм кIуагъэх.

Хасэм цIыфыбэ къекIолIагъ. Зи рамыIуагъэу хэсэ къэбарыр 
зызэхехым ежь-ежьырэу къэкIуагъэри нахьыбагъ. Ащ фэдэ 
зэIукIэшхор зещэгъошIоуи хъугъэп. Пстэуми анахьэу тхакIом 
къыхигъэщыгъэ чIыпIэмэ мыри ащыщ. Къэзэрэугъоигъэхэм 
Занэр яупчIы: «Тыхэта тэ, тынэтыхъуая, тышапсыгъа, 
тыабдзаха, тыубыха, тыбжъэдыгъуа, тыкIэмгуя, тымэхъоша, 
тыбэслъыныя, тыкъэбэртая?» Джэрпэджэжьым тхышъхьи, 
тIуакIи, мэзи къызэпигъаджэу зэкIэмэ къызэдаIуагъ: «Тыадыг!»

Нэужым къэгущыIагъэхэм къаIуагъэмкIэ хасэм унашъоу 
ышIыщтыр къэшIэгъоягъэ. ЯгущыIэ-гупшысэхэр зыщызэтефи 
зыщызэпэуцужьи къыхэкIыгъ. Ау Тыркуем иадыгэ «тыкIэ» зыми 
ышIошъ ыгъэхъунэу фэягъэп. А Iофыр зыщырахъухьагъэр 
Тыркуер арыти, Занэ Сэфэрбый ащ кIонышъ къыхэхифынэу 
ыпшъэ ралъхьагъ. Трам фэкъолIыри ащ гъусэ фашIыгъ.

За нэм Т ырк уем щиг ъэхъа г ъэм нэужкIэ джыри 
къыфэдгъэзэжьын. МыдкIэ Адэгумэ хасэм иIоф ащ щыухыгъэ 
хъугъэп. Пачъыхьэм илIыкIо къафигъэхьыгъэ тхылъым 
иджэуапэу Гъэлэнджыкъ дэс Вельяминов генералым 
IэкIагъэхьажьыщтым изэгъэфэн-зэдэштэн мэзэ псаурэ 
пылъыгъэх. Нэужым етIанэ Адэгумэ тIуакIэм фэкъолIхэр 
щызэIукIэжьхи, джэуапым джыри зэ едэIужьыгъэх. Итыр 
зэдаштагъэми, бзэу зэрэтхыгъэн фаем щызэнэкъокъугъэх. 
Урысыбзэр къыхахыгъ. Тхылъыр зыхьыщт нэбгыриплIыри 
Некрас Тимэ ахэтэу агъэнэфагъ. Вельяминовым дэжь кIохи 
джэуапым къыфеджагъэх, ратыгъ, гущыIэ кIэкIыкIэ ятеубытэгъэ 
пытэ хагъэхъожьыгъ. Ащ икIэух мыщ фэд: зао хэмытэу Урысыем 
идзэхэм агъэзэжьышъ, Пшызэ зэпырэкIыжьых, джащ ыуж 
мамыр щыIакIэрэ зэзэгъыныгъэрэ зэдыряIэщт. Бескровнэ 
генералым фэдэу ащи иджэуап кIэкIыгъэ: къытэмышIурэ 
адыгэхэм дзэкIэ, IашэкIэ тапэгъокIыщт.

А генералхэр зиIумэт Урысые пачъыхьэу Апэрэ Николаим 
иIофшIэпIэ уни тхакIом тырещэ, Кавказым, бгырыс-
къушъхьэчIэсхэм, анахьэу адыгэхэм афэгъэхьыгъэ гухэлъ-
гупшысэу иIэхэм тащегъэгъуазэ. АщкIэ къызэкIакIо иIэп. Гухэлъ 
лъапсэу иIэри мыщ фэд: адыгэхэр арэп тэ «тищыкIагъэр, аIыгъ 
чIыпIэр, зэрысхэ чIыгур ары. Хы ШIуцIэ Iушъор, Пшызэ сэмэгу 
Iушъо Iулъ чIыгу шIагъор ары тищыкIагъэр!» Iашэ апамыгъохэу 
къырагъэшIухэми ихьау яIэп, ау къадэхъурэп.

Мыщ дэжьым къежэу ипчъэIупэ Iут СултIан Хъанджэрыий 
ыгу къэкIыжьы, къычIарегъащэшъ, гущыIэгъу ешIы. 
Псалъэм хэтэу Хъанджэрые нахьыпэм пачъыхьэм риIогъэгъэ 
гухэлъхэм джыри къафигъэзэжьыгъ: «...сыкъызыхэкIыгъэмэ 
хэгъэгу пэщэ изынкIэ сафэжъугъэкIожьымэ, сишIуагъэ 
зэрэ Урысые хэгъэгушхокIэ къэкIощт!..» Ау пачъыхьэр ащи 
егупшысэгъахэу щытыгъ, фэягъэп. Пщыгъо зэикI агъотмэ непэ 
зэгурымыIожьырэ адыгэ лъэпкъхэр неущ зэкъоуцожьынхэшъ, 

зы хэгъэгу шъхьаф тыхъун фае аIощт. Зэкъоутыгъэ лъэпкъхэр 
зырыз-зырызэу къызIэкIэбгъэхьанхэр нахь псынкI. Ащ ыуж 
Хъанджэрые пачъыхьадзэм хэтыжь-хэмытыжь фэдэу икъоджэ 
Лъэустэнхьаблэ къэкIожьыгъ, бащэ ымыгъашIэуи идунай 
ыхъожьыгъ.

Мы чIыпIэм къыщыIуагъэмэ лые хъунэп Хъанджэрые 
епхыгъэ пстэури романым ипкъынэ-лынэ икъу фэдизэу 
зэрэхэмыуцуагъэхэр. Нэужым тарихъ романышхо «Хъанджэрый» 
ыIоу И. МэщбашIэм къыхиутыгъэр.

МыдыкIэ Занэ Сэфэрбый къызыдэкIогъэ Тыркуем 
узыгъэрэхьатын къэбар зи щызэхихыгъэп. Ащ ипэчъыхьэ 
Махьмудэу зыIукIагъэм зыкъыухыижьы фэдэу егъэзыгъэкIэ 
а Мамыр зэзэгъыныгъэу Урысыем дашIыгъэм кIэтхагъэу 
къыриIуагъэми, пэчъыхьитIумэ азыфагу адыгэмэ афэгъэхьыгъэ 
нэмыкI Iоф Iаджи зэрэдэлъыр Сэфэрбый къыгурыIуагъ. Ащ 
занкIэу епхыгъэба Урысые пэчъыхьэм Занэр къамыгъэкIожьэу 
Тыркуем щаIыгъын фаеу зэрыт тхылъэу Махьмудэм 
къыфигъэхьыгъэр.

Ары ыкIи зэрэхъугъэр. Илъэс заулэрэ Занэ Сэфэрбыи 
къырамыгъэкIыжьэу Тыркуем рагъэсыгъ, ядзэ хагъэхьажьи 
къулыкъу рагъэшIагъ. Ау ащ пае ыIэ зэтедзагъэу щысыгъэп, 
адыгэ Iофыр щыгъупшэу зы мафи къекIугъэп. Нахьпэм мыщ 
къулыкъур щихьыгъ, иныбджэгъугъэхэу Сэлэхъур Мыхьамэт, 
Уркварт Долэтбый афэдэхэри къыгъотыжьыгъэх. IэкIыб 
хэгъэгумэ къарыкIыгъэхэу Джеймс Белл, Лонгворт, нэмыкIхэми 
нэIуасэ афэхъугъ. Ахэри, нэмыкIхэри къыдеIэхэзэ Iоф горэхэри 
зэрихьагъэх. Ахэмэ зэу ащыщ адыгэ чIыгумкIэ Урысыем изекIуакIэ 
Тыркуеми нэмыкI хэгъэгухэми ащарагъэшIэнхэм пае урыс 
лIыкIоу Истамбул дэсым иунэ пашъхьэ цIыфыбэ зыхэлэжьэгъэ 
бырсыр къызэрэщаIэтыгъэр. А къэбарыр тыдэкIи щызэлъашIагъ, 
Европэм игъэзетхэми къыхаутыгъ. Ежь Сэфэрбый а Iофым ащ 
фэдизэу къыхэщынэу щытыгъэп. Ау дихьыхыщи «Тыркуеми 
Урысыеми яIоф къытхэлъэп!.. Тыркумэ тащэ, Урысыем осэнчъэу 
тещэфы!..» ыIозэ къахэкуукIы зэхъум, къытебанэхи ыцэгэ нэлъищ 
зэпакIыгъ, сымыджэщыми гъэмэфэ мэзэ фабэр щигъэкIуагъ, 
нэужым тырку полициеми Iоф дыриIэн фаеу хъугъэ.

Ащ фэшъхьафэу тхакIом къыгъэлъагъорэмэ ащыщ Адыгэ 
быракъыр Занэ Сэфэрбый къызэрэхихыгъэр. Сымэджэщым 

чIэлъ зэхъум уахътэр ащ пкIэнчъэу ыгъэкIуагъэп. Сэлэхъур 
Мыхьамэт сымэджаплъэ къызщыфэкIуагъэ горэм тхылъыпIэм 
тегъэтхъыхьэгъэ быракъ къыригъэлъэгъугъ. Джы непэ ти 
Республикэ зэрыгушхорэ быракъэу иIэм ар иублэпIагъ: а 
жъогъо пшIыкIутIоу лъэпкъы пшIыкIутIэр зыгъэунэфырэри, 
а щэбзэщищыри итыгъэх. НэужкIэ адыгэмэ адэжь къэкIорэ 
Джеймс Белл къырити, быракъ хьазырыр Нурмыхьамэтрэ 
Трамрэ аритыжьынэу Сэфэрбый къафаригъэхьыгъ. Адрэхэми 
Псыфэбэпшъэ тIуакIэу адыгэ чIыгухэр нахь зыщызэпэIулъхэм 
фэкъолI хэсэшхо щызэхащи, тхакIом зэрэкIигъэтхъэу, «Адыгэ 
лъэпкъ пэпчъ дышъэ жъогъо пшIыкIутIурэ дышъэ щэбзэщищ 
зэблэдзыгъэрэ зэрыт быракъ уцышъор зэдыряIэнэу, ащ ычIэгъ 
чIэтхэу яхэгъэгу къаухъумэнэу хасэм унашъо ышIи, ягушIо-
янэшхъэй къатекIоу фэкъолIхэр зэбгырыкIыжьыгъэх...

Егъэзыгъэ IофкIэ Тыркуем къызэринагъэм, дзэм къулыкъу 
щихьын фаеу зэрагъэпсыгъэм пае къымыгъанэу зигугъу 
къэтшIыгъэхэм афэдэзэ Iофыгъо зэфэшъхьафэу Занэ Сэфэрбый 
зэшIуихыгъэр макIэп.

МыдкIэ адыгэ чIыгуми гупсэфыгъо илъэп. Урысыем идзэхэм, 
игенералхэм жъалымыгъэу щызэрахьэрэм хэхъо зэпыт. Ащ 
изышыхьатмэ ащыщэу тхакIом къегъэлъагъо Засс генералым 
адыгэу IэкIафэхэрэм ашъхьэхэр шIуаригъэхымэ ихэтэ пчэгъумэ 
апаригъалъэхэу, нэмыц хэгъэгум аригъащэхэу зэрэщытыгъэр. 
Пэчъыхьадзэм хыIушъор зэрэпсаоу зэфишIыгъэ. Зэо зэпымыужьмэ 
ямызакъоу ащи щыIакIэр, анахьэу шапсыгъэхэм, убыхыхэм, 
натыхъуаехэм яIофхэр лъэшэу къыгъэхьылъагъэх. Сатыу ашIэн, 
шIокIыпIэ зимыIэу ящыкIэгъэ пкъыгъохэу щыгъум, шэкIым, 
гъучIыIунэм афэдэхэр къызIэкIагъэхьанхэ алъэкIырэп. Гъаблэри 
ащ къыхэхьажьы. А пстэумэ къахэIукIыгъэ «мардж» макъэм 
адыгэ пащэмэ тIэкIу зыкъаригъэшIэжьыгъэ фэд. ЯуIэшыгъэ 
купхэр ягъусэхэу Бэрзэджымрэ Лонгвортрэ Навагинскэ пытапIэм 
къыщыуцугъэх, Хьагъурымрэ Джеймсрэ Лазарев, Вельяминов 
пытапIэхэм зафагъэзагъ, Трамрэ Некрас Тимэрэ Михайловскэ, 
Николаевскэ пытапIэхэм якIугъэх. Ахэмэ ащыщхэри, нэмыкIхэри 
зэхакъутэхи, хы ШIуцIэм итыгъэкъокIыпIэ нэпкъ инахьыбэр 
1840-рэ илъэсым шъхьафит ашIыжьыгъагъ.

Ар къыгъэлъагъозэ тхакIом кIегъэтхъы зэдапштэу, 
узэдеIэжьэу, пкIуачIэ зэхэлъэу пыим упэуцужьмэ, гъэхъагъэ 

зэрэпшIыщтыр. Ау ащ фэдэу бэрэ къыхэкIыщтыгъэп. Шъыпкъэ, 
адыгагъэмкIэ, цIыфыгъэмкIэ къэкIхэми адыгэпщыхэу, 
пащэхэу Занэ Сэфэрбый, Хьаджэмыкъо Аслъанбэч, Болэтыкъо 
Шыкъултыр, Бэрзэдж Джырандыкъу, Цэй Хьатырбай, 
Дагъыстан къикIыгъэ имамэу Мыхьамэт-Амин, нэмыкIхэри 
зэхахьэщтыгъэх, гущыIэгъу зэфэхъущтыгъэх, яшIошIхэр 
зэраIожьыщтыгъэх. ЗэкIэми дэгъоу къагурыIощтыгъэ адыгэ 
лъэпкъыр зэкIэ зы пащэ яIэу, зыдзэ яIэу, зы хэгъэгу шIыгъэхэмэ, 
пыим пэуцужьынхэр бэкIэ нахь IэшIэх зэрэхъущтыр. Ау 
зэмызэгъ, зэпэкъудый Iофхэр къябэкIыщтыгъэх. ЗыбгъумкIэ, 
пащэ хъущтыр язэрэмыгъашIэу, шъэфыми нафэми ар 
атезэрэхэу зэнэкъокъум хэтыгъэх. АдырэбгъумкIэ, Урысыем 
ешIун Iофыр зэдамыштэу зэпеожьыщтыгъэх. IэкIыб хэгъэгумэ 
къарыкIыгъэхэу а лъэхъанэм адыгэмэ ахэтыгъэхэ Джеймс Белл, 
А. Фонвиль, Дж. Лонгворт, Т. Лапинскэм, Хърозэр Исмаил-бей, 
Сэлэхъур Мыхьамэтбей тхылъым инэкIубгъохэм бэрэ тащыIокIэ. 
Урысыем ешIунхэу фэмыехэм ахэми нахь адырагъаштэ.

А пстэуми Iашэр зэфырахыным, заокIэ зэжэхэхьанхэм 
адыгэ лъэпкъхэр нагъэсыщтыгъэх. А лъэныкъомкIэ романым 
нахь къыхэщыхэрэм ащыщ Занэ Сэфэрбыйрэ наибэ Мыхьамэт-
Аминрэ. ТIури адыгэ пащэх, лъэпкъым ишъхьафитныгъэ пае 
зэшIуахырэри макIэп. НэмыкI хэгъэгухэр къыздырагъаIэхэ 
ашIоигъоу куп игъусэу Занэр Инджылызым зэрэкIогъагъэри 
тхакIом къегъэлъагъо. МыдкIэ гъэзэуат заом кIигъэстызэ, 
абдзахэхэр наибэм зэрэзылъищэхэрэми нэкIубгъо псаухэр 
аубытых. Ау зэкIэми акIыIу хъужьырэр мы нэбгыритIур 
зэмызэгъхэу зэрэзэпыщытхэр ары. Ащ фэдэу язэIукIэгъу горэм 
пыи зэфэхъугъэхэу зэрэзэгокIыжьыгъэхэри, ащ къыкIэлъыкIогъэ 
тхьамыкIагъори тхакIом къегъэлъагъо. ПэщитIумэ язэмызэгъ 
шапсыгъэ ыкIи абдзэхэ фэкъолIхэри хэщагъэхэу хъугъэ, ТIопсэ 
тIуакIэ заокIэ щызэжэхэхьагъэх. БгъуитIумкIи хэкIодагъэр 
бэ. А пстэур къызщитхырэ нэкIубгъохэм мыщ фэдэ кIэух яI: 
«Сэфэрбыйрэ Мыхьамэт-Аминрэ язэмышIуныгъэ лъэпкъ 
зыкIыныгъэр адыгэ шъолъырым джыри нахь щызэкIэричыгъ».

Арэу зэрэщытызи Урысыем иешIу н Iофы хэмкIэ 
зыщызэзэгъынхэ фэе чIыпIэ нэбгыритIури ефэ. СэфэрбыйкIэ ар 
гухэлъ шъхьаIэу щытыгъэмэ, Мыхьамэт-АминкIэ ушъхьагъоу 
фэхъугъэр нэмыкI. Адыгэмэ къафэзыгъэкIогъэ Дагъыстан пащэу 

Щамил гъэры ашIыгъ. Ащ ыуж бащэ темышIэу абдзахэхэр 
Урысыем ригъэшIугъэх, ежьыри къылъыкIохи дащыгъ. 
Джаущтэу адыгэмэ ахэкIыжьын фаеу хъугъэ. Сэфэрбыий бащэ 
ымыгъэшIэжьэу дунаим ехыжьыгъ.

Ащ игухэлъ шъхьаIэмэ ащыщыгъ адыгэ мэджылыс 
шъхьафит зэхэщэгъэныр. Адыгэ лIышъхьэхэу Занэ Къэрбатыр, 
Бэрзэдж Джырандыкъу, Цэй Хьатырбай ащкIэ Iофышхоу 
зэшIуахырэри тхакIом къегъэлъагъо. Мы нэбгырищыр 
ипащэхэу ащ фэдэ мэджылыси зэхащэ, ащ ыцIэкIэ адыгэ 
Iофыбэхэри зэрахьэх, Евдокимов генералми зыIуагъакIэ. Ау 
адрэм къыридзэхэрэп, занкIэу къареIо: «...тэ адыгэ къэралыгъом 
Iоф гори дытиIэп, ар тэрыкIэ щымыIэ папкI». Ежь мэджылысыми 
зэмызэгъ-зэпэкъудый, тхьамэтэ IэнэтIэ зэтехыныр къыхахьи, 
нэужым ишIогъэ хъатэ къэкIожьыгъэп.

Романым икIэух нэкIубгъохэр, ана хьэу аужырэ 
ябгъонэрэшъхьэр уяджэнкIэ, зэхэпшIэнкIэ анахь хьылъэхэм 
ащыщых. Зы лъэныкъомкIэ, Урысыем ипэчъыхьэу ЯтIонэрэ 
Александрэр адыгэ чIыгум къызэрэкIорэм къешIэкIыгъэ хъугъэ-
шIагъэхэм, гумэкI-гупшысэхэм мыхэр пытэу зэлъаIыгъых. ЯтIонэрэ 
лъэныкъомкIэ, адыгэхэр жъугъэу зэлъызыштэгъэ хыикIыжь 
тхьамыкIагъом икъэгъэлъэгъони Iужъоу ащызэтырихьагъ.

Урысыем ипэчъыхьэ нахьпэкIи Кавказым щыIагъ. 
1836-рэ илъэсым Апэрэ Николаим ащ къыщикIухьэгъагъ. 
КъыкIэлъыкIогъэ 1937-рэ илъэсми исентябрэ мазэ ыкъоу 
Александр игъусэу хы ШIуцIэм инэпкъ къызэрэIухьэгъагъэри 
тхакIом ящэнэрэшъхьэм къыщегъэлъагъо. Ау а лъэхъанэм 
адыгэмэ ащыщ гори Урысые пэчъыхьэм пэгъокIыгъагъэп. А 
илъэсым игъэтхэ-гъэмэфэ мазэхэм Вельяминов генералым 
адыгэ чIыгум, къушъхьэ кIэйхэм лъэу ащигъэчъагъэм, 
чылэхэр зэращытыригъэстыкIыгъэм, пытэпIэ пчъагъэхэу 
къафыригъэуцуагъэхэм къапкъырыкIэу ягущыIэ кIэкIыгъэ: 
«Хэгъэгу пыим ипэчъыхьэ шъхьэкIэфэ пэгъокI фэтшIырэп».

Ащ къыщыублагъэу ЯтIонэрэ Александрэр адыгэ чIыгум 
къызщыкIуагъэм нэс охътэ бэкIае тешIагъ, зэхъокIыныгъэ инхэри 
Кавказ заом щыхъугъэх. Дагъыстан, Щэщэныр къызешIухэ 
нэуж Урысыем идзэхэр адыгэ чIыгум нахь къикIотагъэх. Джы 
мары пэчъыхьэр къызэрэкIощтым икъэбарэу къалъыIэсыгъэм 
Урысыем иешIун-емышIун Iофхэр нахь къызэкIигъэблагъэх.

А гупшысэ Iужъухэм ахэтэу ежь фэдэ адыгэпщ, адыгэ 
пащэмэ заIуигъэкIэнэу бжъэдыгъупщэу Хьаджэмыкъо 
Аслъанбэчи ежьагъ. Апэрэ гущыIэгъоу фэхъугъэри Занэ 
Къэрбатыр. Ащ ыуж абдзэхэ пащэу Цэй Хьатырбаий, убыхыпщэу 
Бэрзэдж Джырандыкъуи зэIукIэгъухэр адыриIагъэх. Ахэмэ 
къахэлэжьагъэх нэмыкI хэгъэгумэ къарыкIыгъэ Фонвиль, 
Джеймс Белл, Хърозэр Исмахьил-бей. ТыдэкIэ удэIуагъэми 
пстэуми акIыIур адыгэ лъэпкъыр къызэтегъэнэжьыгъэным, 
адыгэ чIыгур къэухъумэгъэным иIоф. ЯлIыгъи яакъыли зэкIэ 
рахьылIэу, зэкIэми зэфэдэу япшъэрылъ шъхьаIэу ар алъытэ. 
Ау ар зэрэзэшIопхыщт амалхэм, шIыкIэхэм Iофыр занэскIэ 
зэтемыфэрэ лъэныкъохэр къычIэщых, зэнэкъокъур къыхэхьэ, 
зэпыщыт шъыпкъэхэу екIолIакIэхэр къычIэщых.

Джы мары Урысыем ипэчъыхьэ ЯтIонэрэ Александрэр 
Мамрыкъо кIэим адыгэмэ защыIокIэм а пстэур шъхьэихыгъэ 
шъыпкъэу джыри зэ къэнэфагъ. Пэчъыхьэм ежь гухэлъэу 
иIэри занкIэу къыIуагъ. Ащ ипсэлъэ кIэкIэу тхакIом 
къыгъэлъагъорэм мыщ фэдэ гущыIэхэр къыхэщых: «Хы 
ШIуцIэр тIэ имылъэу тыщыIэн тлъэкIыщтэп... Шъо Урысые 
пэчъыхьэм ицIыф шъухъун фае... Сидзэ инышъ, лъэшышъ, 
шъуишъхьафитныгъэ къэшъуухъумэжьын шъулъэкIыщтэп». 
Ахэмэ афэдэ гущыIэхэм апыдзагъэхэу нахьышIу горэхэми 
адыгэхэр ащегъэгугъых: «...шъуишэн-хабзэхэмкIэ шъупсэущт, 
шъу и дин шъуIыг ъыщт, шъу и лъэпкъ IофхэмкIэ зи 
къышъухэгущыIэщтэп». Кавказыр Урысыем ие зэрэхъущтым 
щэч химылъхьэу етIани къыпегъэхъожьы: «ЗыгорэкIэ мы 
къышъуасIорэр къышъупкъырымыхьэмэ, шъумыштэмэ, 
илъэс благъэхэм, сыд фэдиз кIодыпIэ хэлъми, заор аухынэу 
сиинэралмэ афэзгъэпытэщт, унашъори агъэцэкIэщт, ау лъэпкъ 
гъэкIод тхьамыкIэгъошхо ащ къышъуфихьыщт».

Пэчъыхьэм джэуап езытыжьыгъэр нэбгыритIу. Апэрэр 
Хьаджэмыкъо Аслъанбэч. Ащ игущыIэ кIэкIыгъэ: тиадыгэ хэгъэгу 
IашэкIэ къытфэухъумэжьыщтэп, урыс пэчъыхьэм къытиIуагъэр 
тэжъугъаштэ. ЯтIонэрэр Цэй Хьатырбай. Ащ игущыIэ мамыр 
ешIун Iоф хэлъыгъэп, адыгэ IокIэ шъыпкъэу къыпиупкIыгъ: 
е тылIын, е тылIэн. ЛIыхъужъыгъэм нахь лъыIабэзэ, гъэзэуат 
заом нахь зырагъэушъомбгъунэу цIыфмэ къяджагъ.

Пэчъы х ьэм а гу щыIэхэр зыфызэра дзэкIыжьхэм, 
тхыгъэу ратыгъэми а дэдэхэр итхэу зыраIом, нахьпэм 
къыIуагъэм къыпигъэхъожьыгъ: «...сигущыIэ кIэкIы – 
шъукIэгъожьын. Зыкъытэшъоты, къушъхьэмэ шъуакъыхэкIы, 
к ъ ы ш ъу а г ъ э л ъ эг ъу р э  ч I ы п Iэм  ш ъуе тI ыс х ь э,  а щ 
шъукъыземызэгъкIэ, Тыркум шъуекIыжьы».

Пэчъыхьэм къариIуагъэми раIожьыгъэми адыгэ чIыгум тыдэкIи 
щырэгущыIэх. КIэухэу фэхъугъэм дезыгъашти дезымыгъашти 
ахэт. Зы бгъумкIэ, чIыпIэу зэрыуцуагъэхэм емылъытыгъэу 
мамыр Iоф къыхэмыхьэу, зэо мыухыжьыр лъагъэкIуатэмэ, ыцIэ 
епIонэу адыгэ къэмынэжьыни ылъэкIыщт. ЕтIани кIэлэцIыкIухэм, 
сабыихэм, нэжъ-Iужъхэм, пшъэшъэ ныбжьыкIэхэм сыд ялажь? 
КъэкIощт уахътэм лъэпкъыр зыгорэм лъигъэкIотэн фаеба? Адрэ 
лъэныкъомкIэ, адыгэр егъашIэм зэрыгушхорэ, ыгъэлъэпIэрэ лIыгъэр 
тыдэ пхьыщт? Ащ къыхэкIыгъэба егъэшIэрэ зэфэхьысыжьэу «е 
улIын, е улIэн» зыфиIорэр. Ар зыгорэкIэ шъхьэзэкъо лIыхъужъыгъэм 
фэгъэхьыгъэмэ?

Джахэмэ афэдэ гупшысэ-упчIэ зэфэшъхьафхэу лъэхъэнэ 
гукIодыгъом къыIэтыгъэхэр тхакIом къегъэлъагъох. Ащ дыхэт 
мыдкIэ ежь пэчъыхьэми игущыIэ зэригъэцэкIэжьырэр. Зэо 
машIор нахь къызэкIаблэ, цIыфэу хэкIуадэрэм, адыгэ чылэу 
зыдихьырэм ахэхъо зэпыт. Тыркуем икIыжьын гухэлъ яIэу 
гъогумэ атетыри хыIушъом екIугъэхэри бэдэд. Ахэр гъунджэм 
фэдэу къызэрыщырэ сурэт зэфэшъхьафхэр тхакIом уапашъхьэ 
къырегъэуцох.

Ахэмэ зэу ащыщ Цэй Хьатырбай идунэеехыжьыкIи. Ащ 
пэчъыхьэм пигъохыжьыгъэ джэуапым пэуцужьыгъэхэр 
Абдзахэ къитэджагъэх, а еплъыкIэр убыхыми, натыхъуаеми, 
шапсыгъэми анэсыгъ. Ежь Цэир куп игъусэу гъогум тетзэ 
Тыркуем икIыжьынэу ежьэжьыгъэ цIыфыбэмэ – лъэси, шыуи, 
цукуи зэхэтхэу ахэхьагъ, къашIэжьыгъ, хъурэ-шIэрэмэ яджэуап 
лъыхъухэу гущыIэгъу къашIы. Ежьыри тIэкIу ыгъэIасэхэ, 
ыгъэгугъэхэ шIоигъоу апэгъокIыгъ, яушъыигъ, ежь ишъэуитIуи 
ышнахьыкIи зэрэхэкIодагъэхэри агу къыгъэкIыжьыгъ.

Ау  з ы ш ъ х ь э  к ъ е з ы х ь ы ж ь э ж ь ы г ъ э  ц I ы ф х э р 
г ъэдэIог ъошIу г ъэп. А на х ьэу къыжэхэх ьажьыг ъэхэр, 
къедэуагъэхэр заом сэкъат хэхъухьэгъэ, зиныбджэгъухэр 
хэзылъхьэгъэ Джамбот лIыжъымрэ Тэбэчмэ яныоу зилIыжъи 

зыкъуищи хэкIодагъэу, джы ахэмэ къакIэныгъэ сабый быныр 
цукукIэ хыIушъом езыщэлIэжьырэмрэ.

Урыс пэчъыхьэм зыфемышIурэмкIэ ныор къызеупчIым, 
Хьатырбай сыдигъуи зэрихабзэу джэуап пкъые ытыжьыгъ: 
«ЛъэгуанджэкIэ пый пашъхьэм зыщыфетIысэхын чIыпIэ 
адыгэхэр итхэп...» Ащ ипэгъокIэу ныоми къыIуагъ: «Адыгэ 
кIодым нахьи, лъэгоджэмышъхьэ щысыкIэр къэсэштэ, абдзэхэ 
пащ!.. Ар шъуIоу тышъумыгъэунэхъу!..» Джамбот лIыжъыми 
къыхигъэхъожьыгъ: «НекIо, Тэбэчмэ яныу! Зыгъэсамбыр. ПIорэм 
шъыпкъэ хэлъ. Адыгэхэр къызыкъонэжьыщт закъор мамыр 
зэшIун... Ау сыд епIуагъэми Цэим зэхихыщтэп, пкIэ зимыIэжь 
адыгэ лIыгъэ нэпцIым ытхьакIумэ ыкудагъ...»

А гущыIэхэм Цэй Хьатырбай бэмэ арагъэгупшысэжьыгъ, 
кIэрэхъо огъукIэ ежь-ежьырэу ищыIэныгъэ уасэ фишIыжьыгъ.

Ащ нахь къин макIэп Занэ Къэрбатыр кIэхэкIырэри. 
Ятэ къыриIощтыгъэхэу зэмызэгъыщтыгъэхэм ащыщыбэмэ 
яутэлIэжьыгъ. Джы мары гъэрыпIэм имыфэзэ Тыркуем 
икIыжьын гухэлъ иI. Хьагъур Нурмыхьамэт гущыIэгъу ышIы 
шIоигъоу Бастыку гъогу техьагъэшъ, ылъэгъурэр гугъэкIод: 
хыIушъом екIурэ цIыфмэ уапхырыкIын плъэкIырэп. Ахэмэ 
апэIутэу зэрэхэукъохэрэр агуригъаIо шIоигъоу Нурмыхьамэти 
елъэгъу. Ащ игъус адыгэмэ блэгъэшхо афэхъугъэ урыс дзэкIолIэу 
Ракитов Павел. ГущыIэ гуаоу мыхэмэ зэхахырэр макIэп, ау ащ 
пымылъхэу цIыфхэр зэтыраIэжэнхэм дэгуIэх. Нэужым Бутенко 
Васили ягъусэу гъомлапхъэкIэ адеIэхэуи ахэмэ таIукIэщт.

Ежь Къэрбатыр фэгъэхьыгъэу къэбар кIэкI шъыпкъэ тхакIом 
тыщегъэгъуазэ: «Зэнэ Къэрбатыр 1863-рэ илъэсым сентябрэм и 
27-м иунагъо игъусэу Константиновскэ пытапIэм, Шъэч дэжь 
«Тигр» зыфиIорэ къухьэм итIысхьи, егъашIэм къымыгъэзэжьынэу 
адыгэ чIыгур ыбгынагъ».

А хэмэ анахь тхьамкIэгъо макIэп ыгукIи, ыпсэкIи, 
ыкIуачIэкIи адыгэ Iофым егъашIэм фэбэнэгъэ Некрас Тимэ 
къырыкIуагъэри. Урысыем идзэмэ апэуцужьырэ абдзэхэ купым 
хэтхэу икъорылъфэу Алимбэчрэ ежьырырэ заохэзэ, къэзэкъ 
горэ чатэмкIэ хьылъэу ыуIагъ. НэмыкI горэ къыкъокIи ежьыри 
ышъхьэ къышIуихыгъ. ЫуIагъэр адыгэмэ лъэшэу къяпыижьырэ 
ыкъо Руфатэу къычIэкIыгъ. Ыпсэ джыри пытзэ ащ ыкъо Алимбэч 
гущыIэ заулэ къыриIожьынэу игъо ифагъ. Ятэжъэу зышъхьэ 

шIуахыгъэмрэ ятэу зыпсэ хэкIыгъэмрэ азыфагу Алимбэч дэс. 
Ащ нахь хьазаб чIыпIэ цIыфыр ифэжьына?

Алимбэч нэмыкI гузэжъогъуи къекIугъ. Янэжъ Сэмайрэ 
ежьырырэ нэмыкI щыIакIэ ямыIэжьэу хым икIыжьынхэу 
ежьагъэх, ау мэзитIу хъугъэу афызэпымыгъафэу хыIушъом 
Iусых. Мафэ горэм джау апэмычыжьэу Бэрзэдж Джырандыкъуи 
щалъэгъугъ. Имылъкуи, ипщылIи, ифэкъолIи зэкIэ 
рищэжьэжьыгъэу ари Тыркуем мэкIожьы. Самай ищыгъу-пIастэ 
ащ Iаджыри ышхыгъ, щыгугъэу Алимбэчи ригъэлъэIугъ, ау 
къыридзэгъахэп, гущыIэ дыскIэ къыушъхьакIугъэх. КIалэр ащ 
икъамэ ригъэтхъожьыгъ...

Аужырэ сурэтэу тхакIом тапашъхьэ къыригъэуцорэм Самаий 
Алимбэчи хэтых, а хыIушъо дэдэм щытэлъэгъух. Маим и 21-рэ, 
1864-рэ илъэс. Кавказ заом текIоныгъэр къызэрэщыдихыгъэр 
Урысыем идзэ хегъэунэфыкIы. Ячэфыгъошху, ямэфэкIышху. 
Джыри Тыркуем икIыжьын зымылъэкIыгъэ Самайрэ Алимбэчрэ 
а пстэур зэхахы, алъэгъу. Зым игушIуагъу, адрэм ихьадагъ.

А дыгэ щыIакIэр къызэригъэлъагъорэр.  Заом, 
шъхьафитныгъэм ифэбэнэн, лIыгъэм яжьыкъащэ романым 
уеджэфэ пытэу узэлъиIыгъыми, ренэу Iэшэ ихыгъэ, 
зэпэуцужь-зэбэн зэпытэп тхакIом къыгъэлъагъорэр. Адыгэ 
щыIакIэр зэрэIужъоу, зэрэлъэныкъуабэу къыубытыным ар 
пылъ. Лъэпкъым тарихъ гъогу кIыхьэу къыкIугъэми, ащ 
къыщыхихыгъэ цIыф зэхэхьэкIэ-зэхэтыкIэми, дунэе хэплъакIэу 
иIэми, ишэн-хабзэхэми, лIыгъэм, адыгагъэм апигъохырэ 
шапхъэхэми тхылъеджэр бэрэ ахещэ. АщкIэ анахь Iэрыфэгъоу 
ыгъэфедэхэрэм ащыщых зекIо гъогухэр, хасэхэр, хьакIэщхэр, 
нысэщэ джэгухэр, нэмыкI лъэныкъохэри, хьадагъэхэри 
ахэмэ мымакIэу къахафэх. Хъугъэ-шIагъэхэм атехыгъэ сурэт 
зэфэшъхьафхэмкIэ, геройхэм яIэкIоцI гупшысэхэу тхакIом ежь 
иеплъыкIи хэлъба мыщ озыгъаIохэрэмкIэ, нэмыкI амалхэмкIи а 
пстэур IупкIэу уапашъхьэ къырегъэуцо.

Ащ фэдэу анахь унаIэ зытеудзэрэмэ ащыщ ятIонэрэшъхьэм 
иублапIэ бжъэдыгъупщэу Хьаджэмыкъо Аслъанбэч адыгэ 
лъэпкъым къырыкIуагъэмрэ изытетырэ, япытапIи ямэхагъи 
къыдиубытыхэу, афэгъэхьыгъэ зэфэхьысыжьхэр мыщ щешIых.

Тхылъыр зэрэпсаоу къыплъыIэсынымкIэ яшIуагъэ къэкIонэу 
пычыгъо цIыкIу заулэ ахэмэ къахэтхын: «Адыгэ шъолъырыр, 

цIыф лъэпкъ зэфэшъхьафкIэ зэтеутыгъэми, фэкъолIыр 
къебэкIэу, пщыр имакIэу мэпсэу. Ау чылагъо пэпчъ, оркъхэр, 
байколхэр къяшIэкIыгъэхэу пщы «пачъыхьэхэр» адэсых... 
Чылагъор янэрылъэгъу, зэкIэми ащыгъуазэхэу, фэкъолIхэр 
адэгуащэхэу, ежь пщыхэр зыми дэмыгуащэхэу ягъашIэ 
къахьы... Джащ фэдэ щыIэкIэ-псэукIэм адыгэхэр зэкIэричыгъэх, 
хэгъэгу хэушъхьафыкIи аригъэшIыгъэп. Ау хьакIэ къафакIомэ 
ягуапэу, аблэкIмэ ягукъаоу, лIыгъэм рыгушхохэу, къэрабгъэр 
аумысэу, янахьыжъ алъытэу, ябзылъфыгъэ агъашIоу, 
янахьыкIэ алэжьэу илъэс мин пчъагъэм адыгэхэр ошъо 
чIэгъым щыпIуагъэх... Лъэбэкъу шъхьакIо зебдзырэм, дзэр 
пэIубдзагъэми къыпфидэщтэп, ыпсэ ытыщтми, ыIэдакъэ къамэр 
чIигъэзыщтэп. Иунапчъэ Iухьи, хэт ар ыIоу къиджыкIыщтэп, 
аджал пашъхьэм иуцощтыми, къыпфикIыщт. Анахь урипыйми 
къеблагъ къыуиIощт... ЛIыгъэм, шъхьэкIэфагъэм, хьакIэным, 
шъырытыгъэм, шъхьэлъытагъэм адакIоу мыхъун Iэджи адыгэмэ 
ахэлъ...» Пстэуми апэу мыщ дэжьым къыхэщырэр нэкъокъоным 
илъэныкъуитIу язэу хъопсэн-шъугъоныр ары. Лъэпкъ гъэкIод 
пIоми хъунэу ащ иегъэшхо сыдигъуи къакIощтыгъэ, непи 
къакIо. Ари къыдалъытэзэ, гупшысэр къызпкъырыкIырэми 
тхакIоми джыри кIагъэтхъы: «...ЕтIани адыгэгур хьалэл 
зафэу щымытыгъэмэ, емрэ шIумрэ фызэхэмыфыщтыгъэмэ, 
илъэс мин пчъагъэм цIыфыр зыщычэфрэ, зыщыпыхьэрэ 
чIылъэр фызэпычыныгъэп, икъушъхьэ лъагэмэ адэкIоягъ, 
ашъхьапырыкIыгъ, итхышъхьэ мэзхэри зэлъикIухьагъ, ичIыгуи 
щыжъуагъ, щыпхъагъ, цIыфышIуи, цIыф дэий къыщилъфыгъ. 
Ежь ыжэ къыфэхьыгъэ цIэхэмкIэ икъушъхьэмэ, ипсыхъомэ, 
имэзмэ, итешъомэ, игъэхъунэмэ, ипсыутIэмэ, икIэймэ, 
итхышъхьэмэ, ипсэупIэ-тIысыпIэмэ адыгабзэкIэ яджагъ, 
ыгъэшIуагъ, орэд афиусыгъ, зы лIэшIэгъум къыхихымэ, адырэм 
ритыжьызэ, игъэшIэ напэ къыщехьы... Ау зы бзэ мэкъэ зырыз 
зэтемыфэм къикIырэп зы лъэпкъым щымыщхэу, шапсыгъэхэри, 
нэтыхъуаехэри, абдза хэхэри, убых хэри, кIэмгуехэри, 
бжъэдыгъухэри, къэбэртаехэри, бэслъыныехэри, нэмыкIхэри 
яадыгэ лъэпкъкIэ зых. Янысащи, якъэшъуакIи, яшхын-гъомыли, 
ящыгъыни, яхьэдэ гъэтIылъыкIи, яшъыгъуакIи, ары пакIошъ, 
яшы тесыкIэкIи, ящхыкIэкIи ягубжыкIэкIи зэфэдэх, уанэIу 
ерэмытых фаеми, акIыб къэгъэзагъэми къэпшIэжьыщтых...» 

А гупшысэ пстэуми мыщ фэдэ упчIэхэр якIэухых: «Адэ аущтэу 
щытмэ, лIэкъо-лIакъоу лъэпкъ зэщыщыр сыда зэзымыпхырэр? Зы 
адыгэ купэгъур афимыкъоу, хэти ежь зэрэфаеу зыкIикъудыирэр?»

КъыкIэлъыкIорэ ящэнэрэшъхьэми нэмыкI лъэныкъокIэ 
адыгэ щыIакIэр тхакIом уапашъхьэ къыщырегъэуцо. 
Адыгэ нысащэм икуупIи ухещэ, адыгэ псэупIэхэм ядэхагъи 
къырегъэлъэгъукIы. Мары къушъхьэ-чIыгу-мэз шъолъырхэм 
арыгушхоу инджылыз хьакIэхэу тхакIоу Лонгвортрэ 
сатыушIэу Джеймс Беллрэ убыхыпщ Бэрзэдж Джырандыкъо 
арегъэлъэгъух. Убых, Шапсыгъэ чIыналъэхэу зэрытхэр 
къызэранэкIыхэ зыхъукIэ, къушъхьэ сыджымэ къамыщыпэкIэ 
ашъхьаIэпырэбыкIы уигъаIоу Абдзахэри къарегъэлъэгъу, 
Нэтыхъое, Бжъэдыгъу лъэныкъохэми алъэIэсы: «Абдзахэ 
исэмэгукIэ къушъхьэм учIэкIмэ, нэм къыпэшIофэщтыр хьалэмэт. 
КIэмгуе тешъори ары... Ащ цIыфым ищыкIагъэу къыщымыкIрэр 
зырыз. Адыгэ шъолъырыр КIэмгуе къыщыуцурэп, Бэслъыныер 
зыдиIыгъэуПшызэ нэпкъ рекIокIызэ, зэпырэкIыжьышъ, 
Къэбэртаемэ ахэхьажьы, къушъхьэ лъапэм екIужьы... Зэ, тхьам 
пае, мо къушъхьэ сыджыфмэ шъуяплъэлъ, зандэх, лъагэх. Ахэмэ 
афэд адыгэгури. Мохэмэ уяплъэу, хым ухэплъэжьэу, сыдэущтэу 
угу мыинына!» Ыпэрэ пычыгъом фэдэу романым идее шъхьаIэ 
екIужьырэ зэфэхьысыжьхэр мыщи икIэухых: Джырандыкъо 
шIощхэн ыкIи шIогъэн ежь имые адыгэ чIыгур Тыркуем 
зэритыгъэри, ар ышIэзэ Урысыем ар зэриштагъэри.

Адыгэ щыIакIэм илъэныкъо зэфэшъхьафхэр тхакIом 
къыгъэлъагъохэу зэрэтIуагъэм къыфэбгъэзэжьмэ, джыри 
унаIэ зытеудзэщтыр макIэп. ЫпшъэкIэ къыхэдгъэщыгъэхэм 
къахэбгъэхъожьыщтмэ, адыгэ нысэщэ джэгур Занэ Сэфэрбый 
ыкъо Къэрбатырырэ Некрас Тимэ ыпхъу Мариерэ яхъяркIэ 
игъэкIотыгъэу къызэIуехы. Мы чIыпIэми нэмыкI хъугъэ-
шIэгъабэхэми анахь къахэщрэмэ ащыщыр адыгэ-урыс-къэзэкъ 
зэфыщытыкIэхэр арых. Мыхэри Iужъоу зэхэлъых, зэпыщыт 
шъыпкъэхэу лъэныкъохэри иIэх. Адыгэхэр зылъэгъу мыхъурэ 
цIыфхэри пэчъыхьадзэм хэтых. МыдкIэ дин Iофхэр агъэфедэхэзэ 
адыгэхэр зыгъэблыхэри макIэп – Юсыф ефэндым, Джымэ 
Джэбраилэ афэдхэу, гъэзэуат заом кIагъэстэу, джаур-мыслъымэн 
зэпэгъэуцужьыхэр яапэрэ гущыIэу. НахьыбэрэмкIэ Мыхьамэт-
Амини ахэмэ якъотэгъу.

Заори зао. Ау егъэзыгъэкIэ ащ хэщагъэ хъугъэхэм 
анахьыбэ дэдэр, лъэпкъэу зыщыщхэм ямылъытыгъэу, цIыф 
къызэрыкIох, мэкъумэщышIэх, чIыгуи алэжьы, унагъуи ашIэ, 
кIали апIу. Зэзэон, зэхэбэнэн Iофхэр зызэпыухэкIэ, бэдзэрхэр 
зэдашIых, щэн-щэфэнкIэ зэхахьэх, нэIуасэ, ныбджэгъу 
зэфэхъух, зэлъэкIох. Ахэмэ афэдэх Иван Бутенкэр, Хьагъур 
Нурмыхьамэт, Трам, ХьапIатI, нэмыкIхэри. ЛъэпкъитIур нахь 
зэпэблагъэ ашIэу ныбжьыкIэхэри къэзэрэщэх. Къэрбатырырэ 
Мариерэ янысэщэджэгу урыс дзэкIолIхэу Ракитовыр, Бутенкэр, 
Карпенкэр, нэмыкIхэри хэлажьэх. Павел Ракитовыри пчэгум 
къыращэ, Хьагъур Нурмыхьамэт ятэшым ыпхъу Тайсурэу ибэу 
къани Нурмыхьамэт къызэрищэлIэжьыгъагъэри къыдагъашъо. 
Нэужым ахэр зэгурыIохи адыгэ-урыс унэгъо дахэ ашIагъ.

Героймэ ащыщыбэхэр яцIыфыгъэ напэ елъытыгъэу, 
шъыпкъагъэ а хэлъэу гупшысэхэу, зекIохэу тхакIом 
къегъэлъагъох. Мары, гущыIэм пае, Шъэбэжъ пытапIэм тебэнэгъэ 
фэкъолIмэ къаубытыгъэ дзэкIолI гъэрэу Василий Бутенкэр Занэ 
Сэфэрбый ишIэ хэлъэу атIупщыжьы. Ащ ятэу Бутенко Иван 
адыгэмэ яблэгъэшхоу, бэдзэрмэ ащызэIукIэхэу, къинми хъярми 
зэлъыкIохэу бэрэ хэтыгъэх. Ар ХьапIэтIэ фэкъолIым зекIодылIэми, 
Къэрбатыр апэ итэу тхьаусхакIо афэкIуагъэх. ТхьамыкIагъор 
зыпкъ къикIыгъэ ХьапIатIи, жъалымаIоу дэзекIуагъэхэми, Иван 
кIэлъагъэкIожьыгъ. Ащ фэд зэо-зэхэбэнэ чIыпIэ горэм Александр 
Марлинскэм ихьадэ къыщагъотыгъэти, ар шъхьафитныгъэм 
зэрэфэбанэщтыгъэр, урыс тхэкIо инэу зэрэщытыр зашIэм, 
афащэжьи, афэтхьаусыхэхи аратыжьыгъ. НэмыкI щыси 
къэпхьын плъэкIыщт. Къэрбатырырэ Мариерэ зэрэшIэхэу 
янысащэ пшъэшъэхьын Iоф, адыгэмэ зэрахэлъэу, къыхэхьагъэти, 
чIыпIэ горэм щызэпэуцунхэу хъугъэ. Ау ишъыпкъапIэ 
зашIэм, бгъуитIури зэгурыIуагъэхэу зэбгырыкIыжьыгъэх. 
Ащ егупшысэгъэ генералэу Вышеславцевым еIо: «...Мыхэмэ 
цIыфыгъэ адызепхьэмэ, къыбдызэрамыхьажьынхэу щытэп. 
ЯсIуагъэм зэфагъэ хэлъти, псынкIэу къеуцолIагъэх. Тэ шхонч 
пчыпэхэмкIэ тызыфаер ятымыгъашIэмэ мыхъунэу тыуцугъ... 
Бзаджэм бзаджэ ипэгъокI, шIур шIукIэ къыдахы».

Ахэмэ афэдэ щысэмэ ягъунапкъэ илъэу Некрас Тимэ иунагъо 
къырыкIуагъэм улъыплъэныри гъэшIэгъоны. Некрасхэр 
адыгэмэ къазэрэхэхьагъэхэри, Некрас Михаил Бзыикъо заом 

зэрэхэлэжьагъэри тхакIом «Бзыикъо зау» зыфиIорэ романым 
дэгъоу къыщигъэлъэгъуагъэх. Ежь Михаил (Мишкэ) дунаим 
зэрехыжьыгъэми, ащ иныбджэгъужъэу Занэ Сэфэрбый янэш 
ТIарикъэ Субаш хьадагъэм зэрэхэтыгъэми мы тхылъым 
иапэрэшъхьэ тащигъэгъозагъ. Михаил ыкъо Тимофей – 
Некрас Тимэ иадыгагъи, ишъыпкъагъи, илIыхъужъыгъи, 
игупцIэнагъи, имыслъымэн дин лэжьыкIи ренэу тапашъхьэ 
итых. Некрасхэр къызхэкIыгъэ лъэпкъым емылъытыгъэу ежь 
изэфагъэ къыпкъырыкIызэ джаури сыди къафимыгъанэу, 
загъори регъэлыящэба уигъаIоу, Урысыем зэрэпэуцужьырэр 
чэзыу-чэзыоу къафигъэзэжьызэ тхакIом къегъэлъагъох. Занэ 
Сэфэрбый егъэныбджэгъуми, нэужым Къэрбатырырэ Мариерэ 
къызызэрэщэхэкIэ благъэ зэфэхъухэми, Урысыем иешIун Iоф 
Занэмэ къызаIэтыкIэ яти ыкъуи (имахълъи) зэрямызэгъыри, 
ыкъо Руфатэу урысыдзэм хэхьагъэу адыгэмэ къапэуцужьырэр 
пый шъхьэхэхэу зэриIэри умыгъэшIэгъон плъэкIырэп. А пстэуми 
унагъомкIэ кIэух тхьамыкIагъоу афэхъугъэми, Алимбэчрэ 
янэжъ Сэмайрэ Тыркуе икIыжь гъогум тетхэу аужырэу 
тызэраIукIэжьыгъагъэми ягугъу къэтшIыгъах.

Хэгъэгу зэфыщытыкIэхэр къызэригъэлъагъорэм дакIоу 
нэбгрэ зырызхэм, унэгъо шъхьафхэм къарыкIуагъэм, янасып, 
ящыIакIэ къызщызэIуихырэ сюжет къуапэхэм тхылъым бэрэ 
уащыIокIэ. Ащыщхэр психологическэ сурэтхэр къябэкIыхэу 
романым зэрэпсаоу пхырыщыгъэх. АщкIэ Трам фэкъолIымрэ 
Мерэмрэ (Хърозэр Хъури) яхъишъэ унаIэ темыдзэн плъэкIырэп. 
Хэдзэ-хадзэу, Занэ Сэфэрбыйрэ Трамрэ ягукъэкIыжьхэри 
ыгъэфедэхэзэ тхакIом ащ нэIуасэ тыфешIы.

Мерэм дэмыкIогъэ пшъэшъэ дахэу Къуматыр дэсыгъэ 
Хъурэшэ А йн урэ къыфэхъугъагъ. Зэнэ Сэфэрбыий 
иныбжьыкIэгъум а Iофым хэщэгъагъ. Илъэсхэр тешIэжьыгъэу 
Айнур нэмыкI къоджэ фэкъолI горэм дэкIожьыгъ, ау илъэсипшI 
нахь зымыныбжь Мерэм цIыкIур ащ езэгъыгъэп, ащэжьымэ, 
яунэжъ къашIокIожь зэпытыгъ. МыдкIэ ягъунэгъу фэкъолI ибэ 
ныбжьыкIэу Трам пшъэшъэжъыем ыпсэ хэтIэгъагъ, ищыкIагъэр 
зэкIэ фишIэу ынаIэ тетыгъ. Ау къинэу ригъэлъэгъурэр фэмыщэчэу 
тырку щэфакIо горэм янэ Айнур ар рищэгъагъ. А мафэр Трам 
бэрэ ынэгу къыкIэуцожьыщтыгъэ, шыумэ зэралъыгъэщтыгъэри, 
къамыщышъо къызэрашIыгъэри, Мерэм игуIакIи, игъыкIи 

щыгъупшэщтыгъэхэп, «Трам гущ, сямыгъахь!..» ыIуи 
къызэреджэгъагъэри ытхьакIумэ ит зэпытыгъ.

А пстэур джыри икIэрыкIэу къыдэоежьыгъ Занэ Сэфэрбый 
игъусэу Трам Тыркуем загъакIом. Зыми римыгъашIэу Мерэмы 
бэрэ зыфиплъыхьагъ, урамым тетэу ыцIэ къыIэкIаIоуи 
хъугъэ. Ежь Мерэм тырку дзэпэщэ лIыжъ баеу Хърозэр пашэм 
ыщэфыгъагъэу, нэужым шъузкIэ ыштэжьыгъагъэу Истамбул 
дэсыгъ. Иадыгэ хэгъэгу щыхъурэми Трами ямыгупшысэу ежь 
Мерэми охътабэ къыфыхэкIыщтыгъэп. ИчIыгужъ щыкIорэ 
шъхьафитныгъэ заом ишIуагъэ къыщигъэкIонэу имылъку 
щыщкIэ къухьэхэр къаригъэушъэхи, хым къызэпырыкIыгъ. 
Трами ащ щыIукIэжьыгъ, ау гу зэщафэнэу хъужьыгъэп. Шыбгым 
исэу зао горэм хэлажьэзэ фэхыгъэ. Ыпсэ хэмыкIыпэуи имылъку 
зэкIэ лъэпкъэу зыхэкIыжьырэм къызэрэфыщинэжьырэр итэу 
тхылъи къаритыжьыгъ.

Социальнэ, классовэ зэпыщыт-зэнэкъокъур «Бзыикъо 
заом» фэдэу къыхэмыщыпэми, «Мыжъошъхьалыми» загъорэ 
ущыIукIэу зэрэтIогъагъэм зэ къафэдгъэзэжьын. Ащ ежь 
геройхэм ащыщхэри егъэгумэкIых. АщкIэ Хьаджэмыкъом 
игупшысэхэу зигугъу къэтшIыгъэхэм нахь унаIэ атеудзэмэ, лые 
хъунэп. Шъхьэихыгъэ дэдэу щымытыми, нэмыкI геройхэри 
пщы-фэкъолI Iофхэм агъэгумэкIхэу урехьылIэ. Мары, гущыIэм 
пае, Некрас фэкъолIым ыпхъу Къэрбатыр къызэрищэрэр 
янэу Бабурэ ыгукIэ ыдэрэп. Зыми зэхыримыгъэхэу ежь-
ежьырэу зэреIожьы: «Пщы кIэлэ гъэшIуагъэм лъэпкъ гъэкIодэу 
фэкъолIыпхъу къыщэныр тхьамыкIагъу». Ащ фэд кIэмгуепщ 
Болэтыкъом игупшысэкIэ-зекIуакIи. Урысые пэчъыхьэу Апэрэ 
Александрэм зэрэIукIэщтхэм изэгъэфэн Хьагъур Нурмыхьамэт 
къыхигъэлэжьэнэу Хьаджэмыкъом зэриIорэр ащ ыдэрэп, ишIошI 
къыпеупкIы: «Хьагъур фэкъолIышIум, мэджлысым щэрэщ 
фаеми, игупшысэкIэ сыпсэушъунэп...»

Анахьэу пщымэ ащыщхэр гумэкIыгъо хэзыдзагъэхэр Урысыем 
ипэчъыхьэу адыгэхэр зыIэкIэзылъхьэрэм мэкъумэщышIэр 
шъхьафит зыщишIыжьырэ унашъоу къыдигъэкIыгъэр ары. 
Ар ежьхэми къалъыIэсыным, яунэIут-щагудэтхэр, яфэкъолIхэр 
аIэкIэкIынхэм щэщынэх. Болэтыкъом изакъоп ащ ыгъэгумэкIырэр. 
Нэмаз ышIынэу Тхьэм ыпашъхьэ зиуцокIэ, Бэрзэдж Джырандыкъо 
иапэрэ лъэIу гущыIэхэр ифэкъолIмэ, ипщылIмэ, иджэхэшъогутет 



94

унэIутмэ афэгъэхьыгъ. ФэкъолI шъхьарытIупщэу урыс хэгъэгум 
къитэджагъэр адыгэмэ, ежь ифэкъолIмэ къанэмысынэу, 
фэкъолIынчъэ-пщылIынчъэ мыхъунэу тхьэм елъэIу.

Ахэмэ афэдэ нэкIубгъохэм джыри зэ нэрылъэгъу къашIыжьы 
пыим зэрэпэIутхэм дакIоу адыгэхэм ежь яIэкIоцI дунаий, 
ялъэпкъ щыIакIи Iужъоу зэрэзэхэлъхэр. Ар анахьэу нэрылъэгъу 
къыпфэзышIырэр герои шъхьаIэхэу, хъугъэ-шIэгъэ пстэуми нахь 
ахэщагъэхэу тхылъым хэтхэм ящыIакI, ягупшысакI, язекIуакI.

Куп-купэу ахэр бгощхэмэ, лъэпкъ пащэхэр апэ ибгъэшъынхэ 
фаеу мэхъу – Занэкъохэр, Хьаджэмыкъор, Болэтыкъор, Бэрзэджыр, 
Цэир, Хъанджэрый, Мыхьамэт-Амин. Мыхэр пщых, лIэкъо-
лъэшмэ къахэкIыгъэхэри ахэтых. ЯзэгурыIоныгъэ бэу елъытыгъ. 
Ау зэдырагъаштэрэп, зэпэуцужьых. Адыгэ лъэпкъыр зыкI шIыгъэу 
пыим пэгъэуцужьыгъэнымкIэ ащ иегъэшхо къэкIо. Нэбгрэ пэпчъ 
ежь пащэ хъун фаеу, ыIорэр анахь тэрэзэу елъытэ. ЗэкIэ едэIунхэу 
адыгэ мэджылыс зызэхащэми, ащи щызэзэгъыгъэхэп.

Нэбгрэ пэпчъ шъхьафэу утегущыIэн фаеу зышIырэ 
лъэныкъохэри романым къыхэщых. Мары Занэкъо Сэфэрбый 
ренэу тапашъхьэ ит, ащ ишIошIкIэ, игупшысэкIэ хъурэ-шIэхэрэм 
бэрэ тхакIом тахегъаплъэ. Ащ фэд Хъанджэрыий. Мы тхылъым 
ар зэрэпсаоу къыщызэIухыгъэ хъугъэп. Аукъодые Iофэп нэужым 
«Хъанджэрый» ыцIэу нэмыкI роман къызэрэкIэлъыкIуагъэри. Ащи, 
кIэкI дэдэми, игугъу къэпшIыныр ифэшъуаш. Цэй Хьатырбаирэ 
Бэрзэдж Джырандыкъурэ пштэхэмэ, мыхэр зэрыгъуазэхэрэр зы 
гурыш: е тылIын, е тIылIэн. Адыгэ IокIэ шъыпкъ. Ау лъэпкъ псаур 
уакIыб дэт зыхъукIэ, узэгупшысэни хэлъ.

НэмыкI купэу унаIэ зытеудзэрэр фэкъолIхэр ары. Хьагъурым, 
Трам, Некрас Мишкэ, ХьапIатIэ афэдэхэр къыхэбгъэщынхэр 
ифэшъуаш. Мыхэр ренэу дзэпащэхэм агодзагъэх, ау яIушыгъэкIэ, 
язэхэшIыкIыкIэ акъылэгъу хъухэуи бэрэ къыхэкIы.

Урысхэм ащыщхэри тхакIом мымакIэу къыхегъэщых. 
Урыс пэчъыхьэхэм, генерал дзэпащэхэм жъалымыгъэу 
зэрахьэрэмкIэ яцIыф нэшанэхэр куоу къытлъегъэIэсых. Апэрэ, 
ятIонэрэ Николайхэм, Апэрэ Александрэм, Паскевич, Эмануэль, 
Бескровнэм, Евдокимовым, Засс яобразхэм зэхэубытагъэу 
атегущыIэгъэн фае. Ау ахэмэ язакъоп урысхэр, цIыфыгъэ зыхэлъи, 
лъэпкъэу къызыхэхьагъэхэм шъхьэкIафэ езыхи, щыщ шъыпкъэ 
зызышIыгъи ахэт. Некрасмэ къарыкIуагъэм игугъу къэпшIыныри 

лыеп. Серебряковыр, Бутенкэхэр зыфэдэхэм уакъытегущыIэныри 
лыеп. Джащ фэдэу бзылъфыгъэ образхэу хэтхэри, гущыIэм пае, 
Мерэм, Занэм, Некрас Мишкэ яшъхьагъусэхэм уалъыIэсыныри 
лыеп. Джащ фэд, нэмыкI хэгъэгухэм къарыкIыгъэ цIыфхэу 
Джеймс, Белл, Лонгворт, Лапинскэм, Уркварт афэдэхэри яхьылъэ 
зэрахьэу хъугъэ-шIагъэхэм ахэтых.

ИкIэухым художественнэ гъэпсыкIэу романым иIэми 
игугъу къэшIыгъэн фае. Мыри лъэныкъуабэу зэхэлъ. Пстэуми 
апэу роман-эпопея зыфаIорэм игугъу къэшIыгъэн фае. Ащ 
ишъошэ шъыпкъэ илъэу мы произведениер тхыгъэ. НэмыкIэу 
унаIэ зытеудзэщтыр художественнэ-образнэ къэгъэлъэгъокIэ-
къэIотэкIэ куум публицистикэр екIоу, фэIазэу тхакIом 
зэрэщигъэфедагъэр ары. АщкIэ ежь ишIошI занкIэу, романым 
ипкъынэ-лынэ хэуцоу къызэрэщиIорэри хэгъэунэфыкIыгъэн 
фае. Анахьэу къыхэщырэр архивхэм, тхылъ зэфэшъхьафхэм 
къахихыгъэ документыбэхэр зэригъэфедэхэрэр ары.

Къыхэгъэщыгъэн фае зы лъэныкъомкIэ эпическэ къэIотэкIэ 
шъолъыр иныр, адрэмкIэ цIыфым ыгу ихъыкIырэ-ишIыкIырэр, 
ышъхьэ къырыкIуагъэр, ипсихологие фэIазэу зэрилъытыхэзэ, 
къэIотэныр тхакIом зэрэкIищырэр. Мыщ фэдэ чIыпIэхэм адыгэ 
IорыIуатэри фэIазэу егъэфедэ, героихэм яIэкIоцI гупшысэхэри 
IэпыIэгъу инэу иIэх. А пстэури екIоу зэпэгъодз-зэдэгущыIэгъухэм – 
диалогым ахэгъэуцуагъэх.

Романым хэт образхэм, художественнэ шъуашэу ащ иIэм 
нахь игъэкIотыгъэу, кIэлэеджакIомэ нахь зэралъыIэсыщтым 
тегъэпсыкIыгъэу тытегущыIэнэу джыри тапэ илъ.

Литературэр:

1. Т л е п ц е р ш е  Х . Г.  Разговор о вечном. Исхак Машбаш: 
творчество, личность. – Москва, 2003.

2. Ц у к о р  А . И .  Жестокий век. Размышления о романе И. 
Машбаша «Жернова». – Майкоп, 2004.

3. Щ э ш I э  К а з б е к .  Псэ зыпыт гущыIэхэр. – Мыекъуапэ, 1978.
4. Ш а з з о  К а з б е к .  Восхождение к памяти. – Майкоп, 1994.
5. Ш а з з о  К . Г. ,  Ш а з з о  Ш . Е .  В художественном мире Исхака 

Машбаша. – Майкоп, 2007.



96

БЭРЭТЭРЭ ХЬАМИД  
(1931–1995)

ШIагъо згъэхъагъэп, ау щыIэныгъэм 
Лъытэу фэсшIыгъэр хэлъ сиорэд. 
Гур фэхьалэлэу шIулъэгъуныгъэу 
СшIэшъугъэ тIэкIур цIыфхэм ясэт!

ИщыIэныгъэрэ итворческэ гъогурэ
Бэрэтэрэ Хьамидэ Яхье ыкъор я 50-рэ илъэсхэм адыгэ 

литературэм къыхэхьагъ. А лъэхъаныр гъэшIэгъонэу щытыгъ. 
Лъэпкъ литературэхэм зэхъокIыныгъэ куухэр афэхъоу 
ригъэжьэгъагъ. Общественнэ щыIакIэм, цIыфмэ ягупшысакIэ, 
ядунэееплъыкIэ зэхъокIыныгъэу афэхъухэрэр литературэм 
къыреIотыкIых. Джащ фэдэ уахътэм Бэрэтэрэ Хьамидэ адыгэ 
поэзием апэрэ лъэбэкъухэр щешIы. Апэрэ усэхэу Бэрэтэрэ 
Хьамидэ къыдигъэкIыгъэхэм ежь итхэкIэ-гупшысэкIэ шъхьаф 
зыIэкIэлъ лирическэ поэт адыгэ литературэм къызэрэхэхьагъэр 
къагъэнэфагъ. Я 50-рэ илъэсхэм агузэгу лъэхъаныкIэу, 
ичэзыукIэ адыгэ литературэм ящэнэрэ лъэхъан ихьагъоу, 
литературоведхэм зэдырагъаштэу хагъэунэфыкIы. Ящэнэрэ 
лъэхъаным ихэушъхьафыкIын писатель нахьыжъхэм яIахь 
хэмылъэу щытэп, анахьэу къыхэгъэщыгъэнхэ фаер КIэрэщэ 
Темботрэ Еутых Аскэррэ. ШIэныгъэлэжьэу Мамый Руслъан 
къызэритхырэмкIэ: «Ахэр ары (КIэрэщэ Темботрэ Еутых 
Аскэррэ) нахьыжъхэм ащыщэу апэу къызгурыIуагъэхэр 
нахьыпэрэ тхэкIэжъэу, литературэр зыгъэкIэракIэрэр, 
щыIакIэм пэчыжьэр щыгъэзыегъэн зэрэфаер. Ар IэшIэхыгъэп. 
Ау КIэрэщэ Тембот тарихъым къыхихыгъэ произведениеу 
ытхыгъэхэм лъэпкъ нэшанэр тыгъуаси инепи зэдиIыгъэу 
кIэгъэтхъыгъэу, лъэпкъ щыIакIэм пытэу хэгъэуцуагъэу 
къыгъэлъагъоу зэрэригъэжьагъэр а лъэхъаным иублапIэмэ 
ащыщыгъ.

Литературэм иящэнэрэ (50–80-рэ илъэсхэр) лъэхъан 
социологическэу ыкIи эстетическэу къыхэушъхьафыкIыгъэным, 
лъыгъэкIотэгъэным кIэщакIоу, лъапсэу, пкъэоу фэхъугъэхэр 
МэщбэшIэ Исхьакъ, Iэшъынэ Хьазрэт, Бэрэтэрэ Хьамид. 
МэщбашIэм адыгэ усэр лъэпкъ философиекIэ, гупшысэ 
куумкIэ ыушъагъ, КIэращым илъэуж рыкIозэ, адыгэ прозэр, 
анахьэу романырэ тарихъ екIолIэкIэ – гупшысакIэм фищагъ, 
психологизмагъэ хилъхьагъ; Iэшъынэ Хьазрэт адыгэ прозэр 
лирическэ мэкъэ шъабэмкIэ къыгъэбаигъ, ар иIэпыIэгъоу 
цIыф къызэрыкIом, анахьэу ныбжьыкIэхэм, агу лъыIэсыгъ, 
яIэкIоцI дунай, ягумэкI-гупшысэ къызэIуихыгъ; цIыф зэхашIэр, 
гушIуагъуи нэшхъэигъуи зэрэзэхэтэу, природэр, дунаеу тызхэтыр 
адыгэ усэм иIэрылъхьэ зышIыгъэр, гъэкIэрэкIэгъэ мэкъэ лъэшым 
ар кIэрызыщэу апэу зыублагъэр Бэрэтэрэ Хьамид»1.

Адыгэ поэзием инэшанэ бэкIэ Бэрэтэрэ Хьамидэ итворчествэ 
къыгъэнэфагъэу щыт. «Псалъэм идэхагъэ къыслъэIэсы, усэм 
ар Iушыгъэу щызэфэсы, – джары сызышIыгъэр сэ усакIо!» – еIо 
Бэрэтэрэ Хьамидэ.

Бэрэтарым ищыIэныгъэрэ ипоэзиерэ зэпхыгъэхэу, 
зэкIэрыпчын умылъэкIынэу щытых. Ащ усакIом илирикэ 
кIуачIэ къыреты, ежь мэкъэмэ гъэнэфагъэ, пэмыкI усакIомэ 
къахэзыушъхьафыкIырэр, къегъэпсы.

Бэрэтэрэ Хьамидэ Теуцожь районым ит къуаджэу 
Къэзэныкъоежъым (джы ар IэрышIыхым ычIэ хъугъэ) бэдзэогъум 
и 9-м 1931-рэ илъэсым къыщыхъугъ. Гурыт еджапIэр Хьамидэ 
тыжьын медалькIэ къыухыгъ. Зы илъэсрэ кIэлэегъаджэу Iоф 
ышIагъэу Москва дэт университетэу М.В. Ломоносовым ыцIэ 
зыхьрэм чIахьи, журналистикэмкIэ ифакультет 1958-рэ илъэсым 
къыухыгъ. 1958–1960-рэ илъэсхэм театральнэ искусствэхэмкIэ 
Къэралыгъо институтэу А.В. Луначарскэм ыцIэкIэ щытым 
Адыгэ студиеу къыщызэIуахыгъэм щыригъэджагъэх. Ащ ыужрэ 
илъэсхэм хэку гъэзетхэу «Социалистическэ Адыгей», «Адыгейская 
правда», краим игъэзетэу «Советская Кубань» зыфиIохэрэм, 
Краснодар краим иписательхэм яорганизацие ащылэжьагъ. Iоф 
ышIэзэ, МГУ-м журналистикэмкIэ иаспирантурэ къыухыгъ.

1 М а м ы й  Р.  Лъэпкъым игумэкI - литературэм иIоф. – Зэкъошныгъ. – 2003. – 

№ 4. – Н. 48.

Бэрэтарым а ма л зэфэшъх ьафхэр зэрэIэкIэлъыр 
научнэ-ушэтын IофшIагъэу ытхыгъэхэм къагъэлъэгъуагъ. 
1969-рэ илъэсым отечественнэ журналистикэм итарихъкIэ 
диссертацие ытхыгъ ыкIи тарихъ шIэныгъэхэмкIэ кандидат 
цIэр къыгъэшъыпкъэжьыгъ. КIэлэегъэджэ шъхьаIэу, нэужым 
доцентэу, общественнэ шIэныгъэхэмкIэ якафедрэу Кубан мэкъу-
мэщ институтым иIагъэм ипащэу щылэжьагъ. 1985-рэ илъэсым 
щегъэжьагъэу профессор IэнатIэр ыIыгъэу Адыгэ кIэлэегъэджэ 
институтым Iоф щишIагъ.

Бэрэтэрэ Хьамидэ усэ тхыныр гурыт еджапIэм щеджэзэ 
ригъэжьагъ. Ыусыхэрэр 1950-рэ илъэсым щегъэжьагъэу 
къыхаутых. Поэтическэ сборникэу къыдэкIыгъэхэр: «Нэфылъ» 
(1957), «Гъэтхэпэ псалъ» (1960), «Тыгъэнэбзый» (1964), 
«Шъыхьэкъотх» (1967), «МэфакI» (1969), «Хъырахъишъ» (1972), 
«Чылэм итхыд» (1974), «Кушъэ орэд» (1975), «ШIулъэгъу чыжьэхэр» 
(1977), сонетхэр зыдэт тхылъхэу «Iахь мыгощ» (1983), «ПсынэкIэчъ 
мыпчъэкъожь» (1986), «МэфакIэм ипчэдыжь» (1987), «ЗэкIэ ощ 
пай» (1991), «Бжыхьэ пкIашъ» (1993), «Тыгъэпс лъагъу» (1994), 
«Тамэу къызготыр» (1999).

Хьамидэ идраматургическэ произведениехэр дэтыхэу 
«Пьесэхэр» ыIоу 1964-рэ илъэсым тхылъ шъхьафэу 
къыдигъэкIыгъ. УсакIом ипоэмэхэмрэ иусэхэмрэ урысыбзэкIи 
къыдэкIыгъэх: «Исламей» (1965), «Камень не плачет» (1968), 
«Тропинка в горы» (1971), «Твой добрый друг» (1974), «Веки 
соединяют берега» (1978), «Яблоня деда» (1984), «Имя твоё» (1985).

Бэрэтэрэ Хьамидэ зэдзэкIыным фэIаз. Ащ оригиналым 
истиль къыухъумэзэ, хэшIыкI фыриIэу, IэпэIасэу зэлъашIэрэ 
произведениехэр адыгабзэм ригъэкIугъэх. Ащ фэдэх Анхел 
Гимер ипьесэу «Человек и волк», А.Н. Островскэм ипьесэхэу «Не 
было ни гроша да вдруг алтын», «Не все коту масленица».

Бэрэтарым усакIомрэ зэдзэкIакIомрэ яталантхэр хэлъыгъэх. 
ЗэдзэкIыныр поэтым итворчествэ къызэрыкIоу къешIэкIыгъэу 
ыгъэфедагъэп. ЗэдзэкIын Iофым ащ осэшхо ритыщтыгъ ыкIи 
ныдэлъфыбзэм, лъэпкъ еплъыкIэр къыдилъытэзэ, дунэе 
литературэм ипроизведение инхэр рилъхьагъэх. Пшъэрылъ 
шъхьаIэу зэдзэкIыным Бэрэтэрэ Хьамидэ филъэгъущтыгъэр 
лъэпкъхэр литературэмкIэ зэнэIуасэ пшIынхэр, зэрэбгъэшIэнхэр, 
гурыIоныгъэ азфагу къибгъэхьаныр ары. ЗэдзэкIыным ежь 

усакIом иIэпэIэсэныгъэ хигъэхъуагъ. Бэрэтарым изэдзэкIыгъэ 
IофшIагъэхэм Iэташъхьэу афэхъугъэр Шота Руставели 
ипроизведениеу, дунаим щызэлъашIэу «Витязь в тигровой 
шкуре» зыфиIорэр ары. Мы поэмэм изэдзэкIын гурыт еджапIэм 
щеджэзэ Хьамидэ фежьэгъагъ. Илъэс тIокI фэдизэрэ дэлэжьагъ. 
ТхэкIо инэу Шота Руставели итворчествэ куоу зэригъэшIагъ. 
Ипоэмэ зэрэзэхэлъ шIыкIэр, гъэпсыкIэу иIэр, гупшысэ купкIэу 
хэлъыр къызгуригъэIуагъ ыкIи, адыгабзэкIэ зэридзэкIы зэхъум, 
ахэр зэщимыгъэкъон, оригиналым игъэпсыкIэ къыгъэнэныр 
фызэшIокIыгъ. Бэрэтэрэ Хьамидэ поэмэу «Къэплъанышъор 
зишъошэ зекIолI» ыIоу зэридзэкIыгъэм адыгабзэм иамалхэр 
зэрэинхэр къыгъэлъэгъуагъ. УрысыбзэкIэ анахь дэгъоу Шота 
Руставели ипоэмэ зэзыдзэкIыгъэу алъытэрэр Нцубидзе Шалва 
ары. Ащ урысыбзэкIэ зэридзэкIыгъэр ары Бэрэтэрэ Хьамидэ 
адыгабзэм рилъхьагъэр1.

Руставели итхыгъэ IофшIэгъэ инэу щыт, акъылыгъэмрэ 
гукIэгъумрэ, лъэпкъ зэкъошыныгъэр алъапсэу зэрэщытхэр 
Бэрэтарым къыдилъытагъ. Ежь Руставели ипроизведение 
Востокымрэ Западымрэ яфилософие щызэригъэкIугъэх. 
ЗэдзэкIакIом ар зэхишIагъ ыкIи къыгъэлъэгъоныр 
фызэшIокIыгъ. Ащ пшъэрылъитIу зыфигъэуцужьыгъагъ: апэрэр-
оригиналым изытет, имэхьанэ ыкIи ишъуашэ зэщимыгъакъоу, 
адыгабзэкIэ къыIоныр; ятIонэрэр – Руставели истих гъэпсыкIэ 
къызIэкIигъэхьани адыгэ стихым ригъэкIуныр.

Бэрэтэрэ Хьамидэ зэлъашIэрэ журналистэу щытыгъ. 
Статьяу, очеркхэу, зарисовкэхэу, интервьюхэу адыгабзэкIи 
урысыбзэкIи ытхыгъэхэм журналист сэнэхьатым хэшIыкI ин 
афыриIэу зэрэщытыр къагъэлъэгъуагъ. Хьамидэ шъыпкъагъэм 
ибэнэкIуагъ. Апэрэу адыгэ чылэхэр, къутырхэр псы чIэгъым 
зэрэчIагъахьэрэм пэуцугъэмэ ащыщыгъ.

Бэрэтэрэ Х ьамидэ и усэмэ ежь ид унэееплъыкIэ, 
цIыфхэр Iофыгъоу зыгъэгумэкIхэрэр, яшIулъэгъуныгъэ 
дахэ, щыIакIэр зэрэуцурэм, ар ыпэкIэ зэрэлъыкIуатэрэм 
зэрэрыгушхорэр, природэу къэзыуцухьэрэм кIоцIылъым ыгу 
къызэригъэрэхьатырэр къащыреIотыкIы. Публицистическэ 
макъэу зэо ужым литературэм зыщызыIэтыгъэм типоэзие 

1 Шота Руставели ипоэмэу «Витязь в тигровой шкуре» адыгабзэкIэ 

зэзыдзэкIыгъэр Бэрэтэрэ Хьамид, къэбэртэябзэкIэ – Тхьагъэзит Зубер.

шIуагъэхэр къыфихьыгъэх – социальнэ ыкIи гражданскэ 
мэхьанэу хэлъыр ыгъэлъэшыгъ. Охътэ инэу, зэо ужым, 
анахьэу я 50-рэ илъэсхэм, щыIэныгъэр зэлъытыгъэ хъугъэм 
икъэгъэлъэгъон амалыкIэхэр поэзием къыхэхьэгъэ кIуачIэхэм 
нахь апэблагъ. Бэрэтэрэ Хьамидэ типоэзии, тилитератури, 
я 60-рэ илъэсхэм цIэрыIо ащыхъугъ, ахэмэ ежь къытефэрэ 
иIахьи ахилъхьагъ, адыгэ лирикэр ыпэ лъигъэкIотагъ, поэзием 
ижанрэ зэфэшъхьафхэм Iоф адишIагъ, ау анахьэу гъэхъагъэ 
зыщишIыгъэр лирикэр ары.

Лирикэр. Лирическэ поэзиер – ар поэзием илъэгапI, итеплъ, 
гъогоу ащ ыкIугъэм, гъэхъагъэу ышIыгъэм ишапхъ. Лирическэ 
поэзие шъыпкъэр художественнэ гупшысэр гум ихъыкIырэмкIэ 
е, нэмыкIэу къапIомэ, гум ихъыкIырэм хэлъэу, хэгъэткIухьагъэу 
къэтыгъэ хъумэ ары.

УсакIом е тхакIом идунэееплъыкIэрэ идунэезэхашIэрэ 
итворчествэ ылъапс. Ар къэзыгъэпсырэр усакIом щыIэныгъэ 
гъогоу къыкIугъэр, щыIэныгъэ шапхъэу пIугъэ зэрэхъугъэр 
ыкIи шIэныгъэу ыгъотыгъэр, цIыфэу къэзыуцухьащтыгъэхэр 
ары. Анахьэу Бэрэтэрэ Хьамидэ итворчествэ профессиональнэ 
шапхъэм илъы зыхъугъэр Москва университетым щеджэ зэхъур 
ары. 1957-рэ илъэсым иапэрэ сборникэу «Нэфылъ» зыфиIоу 
къыдэкIыгъэр ащ ишыхьат. УсэкIо ныбжьыкIэр зыгъэгумэкIэу, 
анахьэу ыгу зыфэщагъэу щыт темэхэр сборникэу «Нэфылъ» 
къыдэхьагъэхэм къыщыхигъэщыгъэх. Ау а темэхэу мы тхылъ 
цIыкIум къыщиIэтыгъэхэр джыри зэшIуихыщтэп – ахэмэ 
бэрэ закъыфигъэзэжьыщт, лъэныкъо зэфэшъхьафхэмкIэ 
къякIолIэщт. Ау ар ублапI.

Темэхэу «Нэфылъым» къыщиIэтыгъэхэр зэфэшъхьафых – 
ежь къызщыхъугъэу, ылъэ тезыгъэуцогъэ ичIы налъэ, чылэм 
шIулъэгъуныгъэу афыриIэр, цIыфым ицIыфыгъ, ишъыпкъагъ, 
ишIулъэгъуныгъ. Ащ нэмыкIхэу нэм къылъэгъоу, гум къыубытэу, 
шъхьэм зэригъэзафэу, акъылыр зынэсэу щыт пкъыгъохэм, хъугъэ-
шIагъэхэм къатегущыIэ усакIор. Авторым джыри нэфэшъхьаф 
темакIэхэр къыгъотыгъэгоп, ау ащ гухэлъ гъэнэфагъэ иI: щыIакIэу, 
дунаеу зыхэтым къыхихыгъэ гумэкIыр, гушIуагъохэр, гухэкIхэр 
ежь ымэкъэ шъабэкIэ ыгу гъэтIылъыгъэу, къызтегущыIэрэм 
шIулъэгъуныгъэу фыриIэр еджэрэм лъигъэIэсынэу, ащ ыгуи ежь 
ием фэдэу къыгъэфэбэнэу ары.

Усэу «ШIу сэлъэгъу» зыфиIорэм сборникэу «Нэфылъыр» 
къызэIуехы:

ШIу сэлъэгъу сэ хэгъэгур, 
Ау гупсагъэр згъэбыракърэп: 
Бгъэр къизгъэпшырэп, сIэтрэп макъэр, 
Сакъэу сэкIу шъырыт гъогур.

(«ШIу сэлъэгъу»)

УсакIом хэгъэгум изакъоп шIу ылъэгъурэр. ШIулъэгъуныгъэр 
ащ шэпхъэ инэу ылъытэзэ, зегъэушъомбгъугъэу ипоэзие 
къытигъэлъэгъунэу пылъ. Сборникым дэт усэмэ зэфэдэу зы 
нэшэнэ дэгъу яI: гущыIэр ямакIэу, мэхьаныр къябэкIэу ахэр 
гъэпсыгъэх.

ШIулъэгъу къабзэр усэу «Марита» къыщегъэлъагъо. 
ЕкIолIэкIэ гъэшIэгъон Бэрэтарым къегъоты. Илъэсищ зыныбжь 
пшъэшъэжъыеу Марита зыцIэм дэгущыIэзэ, ащ ышыпхъу 
нахьыжъ шIулъэгъоу фишIыгъэр къыриIотыкIэу усэр гъэпсыгъэ:

IубэцIыкIу, о сыд пай къыпфыщини 
Ежь зыдэкIым ащ ынэ нэгъуитIор? 
Сэ къысетхэкIэ сыд ащышIыни… 
Къысэтыжь, си Марита, а нитIор! 
Тыдэ щыI пшыпхъу кIасэр, Марита, 
Тыдрэ чIыпIэ итыгъ ащ шъхьарытыр? 
ШIу сэлъэгъу а пшыпхъу, Марита, 
Сщымыгъупшэу сэ сыгу илъ зэпыт ар…

(«Марита»)

ПэмыкI шIулъэгъу лирическэ героим ышIыгъэу усэу «Пщым 
фэдэу сылъыт» къыщигъэлъагъорэр:

Ныбжьи сшIоигъоп,  
       ар сыгум къихьагъэп, 
А гухэлъыр уиIэныр къэсшIагъэп. 
Гум унашъо фэпшIынэу щымыт, 
Ар шIулъэгъум ишIын рышъхьафит. 
Сыпфэгубжырэп,  
       сэ усшIырэп IэкIыбы, 
Ныкъылъфыгъэ ашыпхъум шIулъэгъоу 
ФашIы хабзэр пфысиI… 

........................................................... 
ПфэлъэкIыщтмэ къысфан о ныбжьыкъоу, 
Пшынахьыжъ сыфэбгъадэу къысэплъ.

(«Пщым фэдэу сылъыт»)

Лирическэ героим зэм шэныжъ – хэбзэжъхэм, е 
ымышIа хэу ныбджэг ъу бла г ъэу, лъа пIэу, ныдэлъф 
ш ъы п к ъ эм фэдэу,  и г у пса г ъ эм рэ е ж ьы ры рэ г ъ эры 
ышIыгъэх ыкIи ащ гукъао къыфехьы:

ШIущэ зылъэгъурэм 
ЦахьмышIылэ, 
Лыеу гоIалэ 
ЦIыфыр ехъулI: 
Къушъхьэпсы Iэлри 
Гъэмэфэ щылэм, 
Лыемэ тыгъэр, 
ПсычIэм егъулI… 
Сэ сигукъаор – Псыхъом ихахъоп, 
НэмыкI гухэкIым 
Гур къыфызыгъ: 
Къошы гупсагъэу 
ЗэфытиIагъэр 
ШIулъэгъуныгъэм 
ДэкIосэжьыгъ.

(«Усигупсагъ»)

Джащ фэдэу шIулъэгъуныгъэм итемэ Бэрэтарым 
илирикэ икъежьапIэ шъыпкъэ «зыкъыщегъэлъагъо», 
шъыпкъэ, джыри нафэп ащ гъэзапIэу фэхъущтыр, «узэу» 
ыщэчыщтыр, къехъулIэщтыр. Ау зы нафэ: мыщ дэжьым 
Хьамидэ ипоэзие лиризмэу хэлъыр, ащ лъапсэу иIэр 
зэрэгъэпсыгъэхэмкIэ лъэгапIэм зэрэфакIорэр тхылъ цIыкIум 
къыгъэлъэгъуагъ. Тхылъэу «Нэфылъым» къыдэхьагъэ 
усэхэу, темэ зэмылIэужыгъохэм афэгъэхьыгъэхэр: усэу 
«ЦIыфым ыгу» цIыфыгум щэчышхо зэриIэр, цIыфым пытагъэ 
къызэрэзыхигъэфэн фаер къыщеIо, чылэм ищыIакIэ щыщэу, 
исаугъэтэу къумбыл чъыгыр Бэрэтарым усэу «Къумбыл» 
къыщегъэлъагъо. КIасэм лирическэ героим фишIырэ 
шIулъэгъур дунаим изытет рипхызэ усэхэу «Ощхыр къещхы», 

«Осыр къесы», «Хъоты-борэн» къащыриIотыкIыгъ. Джэуап 
зымыгъотыгъэ шIулъэгъум икъин усэхэу «Осэпс», «Тхыдэ 
кIыхь», «Сыгур огъу» Бэрэтарым къащигъэлъэгъуагъ:

УкIэгъожьыгъ, сыгур огъу: 
Сыд джы пIожьрэм пкIэ иIэжь? – 
Ощ нэмыкIым ишIулъэгъу 
Гум игушIо къегъэкIэжь.

(«Сыгур огъу»)

Шъхьафитныгъэм иIэшIугъэ бзыужъыем иобразкIэ 
Бэрэтарым иусэу «Бзыужъый» къыщигъэнэфагъ:

ОгъашIо пIокIэ 
Хъагъэм щыпIыгъым 
УигушIо убзэ 
СыдкIэ ышъхьап?

(«Бзыужъый»)

Игъорыгъозэ зэкIэ зэрэпшIэн фаер («КIысыжь»), 
шIулъэгъум икуугъэ («ГушIо макI») Бэрэтарым иапэрэ сборник 
къыщыриIотыкIыгъ.

Жанрэу поэмэм иамалхэр жьэу Бэрэтарым ыIэ къырегъахьэх. 
Ащ ишыхьат апэрэ сборникым къыдэхьэгъэ поэмэу «Сикъэщэн». 
Мыщ темэ шъхьаIэу иIэр шIулъэгъур ары. Шэн дэйхэу цIыфмэ 
къахэнэжьыгъэхэм поэтыр апэуцужьы. Апэрэ, ятIонэрэ ыкIи 
ящэнэрэ пычыгъохэр лирическэ героим игукъэкIыжьэу 
гъэпсыгъэх. ШIу ылъэгъугъэ пшъашъэмрэ ежьыррэ ясабыигъо 
чэф ыгу къэкIыжьы, еджапIэр къызаухым гугъэпIэ дахэу 
яIагъэмэ къатегущыIэ. ШIулъэгъоу зэфашIыгъэр Iогъэ пытэкIэ 
зэрапхыгъагъ. Ящэнэрэ пычыгъом Бэрэтарым къыщеIо:

ШIу сыолъэгъукIэ гугъапIэ пытэу 
Нэплъэгъу занкIэм сэ хэсшIыкIыгъ, 
Тыдэ сыщыIэми укъысэжэщтэу 
ЖэрмыIо Iуагъэу сэ къысфэпшIыгъ!..

(«Сикъэщэн»)

Ау хэбзэ пхэнджэу бэрэ «адыгэ хабзэм» хагъэкIуакIэрэмэ 
ныбжьыкIитIум яIуагъэ аригъэукъуагъ. Я 4-рэ шъхьэм 
лирическэ героир, еджакIо щыIагъэр, чылэм къызэкIом, шIу 
ылъэгъурэ пшъашъэр нысэ хъугъэу зэхихыгъ. Бэрэтэрэ 

Хьамидэ шъыпкъагъэрэ IэпэIэсэныгъэшхорэ хэлъэу поэтическэ 
псалъэмкIэ адыгэмэ язэхэтыкIэ яплIэнэрэ пычыгъом 
къыщегъэлъагъо. Лирическэ героим ыгу ихъыкIрэр ары анахьэу 
поэтым ынаIэ зытетыр:

Хэбзэжъ тэкъуафэм, 
шэныжъ штэгъуаджэм 
МашIор къыскIедзэ…

(«Сикъэщэн»)

Я 9-рэ пычыгъом Бэрэтарым лIыжъым иобраз къыхегъахьэ. 
Ащ иныбжьыкIэгъум хэбзэжъым изэман къехъулIагъэр къеIуатэ. 
Ышыпхъоу оркъым ыхьыгъэр игъонэмыс зэрэхъугъэр ыкIи 
гъунэгъу кIалэу ышыпхъу шIу къэзылъэгъущтыгъэм мэзым 
ихьадэ къызэрэхагъотэжьыгъэм икъэбар гомыIу лIыжъым 
къеIуатэ. Поэтым джэпсалъэ къешIы:

Фэдэ емыкIур хъущта къытхафэ? 
Ау мэфэ ошIум бгъэжъыр къэуагъ, 
Зы тхьэркъо щыркIэ ар къытхэIагъ… 
Мы хъугъэ Iофыр зэхэтэжъугъэф – 
Ар зэрэчылэу зэдытиIоф!...

(«Сикъэщэн»)

Поэмэм къыкIэлъыкIогъэ усэхэми Бэрэтэрэ Хьамидэ мы 
темэр ащылъегъэкIуатэ. Сборникэу «Тыгъэнэбзыим» къыдэхьэгъэ 
усэхэу «Сыд пае?» ыкIи «Губжым имашIу» зыфиIохэрэр ащ 
фэгъэхьыгъэх. Усэу «Сыд пае?» зыфиIорэм шэн-зекIокIэ дэйхэр, 
щыIэныгъэм еплъыкIэ пхэндж фашIызэ зекIорэ цIыфхэр поэтым 
щегъэмысэх. Бзылъфыгъэ ныбжьыкIэу ятэ зымышIэрэм цIыфмэ 
нэмыплъ зэрэратырэр авторым ыштэрэп. ГущыIэжъым еIо: 
«Ны хабзэр-пхъум ибзыпхъ». Ау еплъыкIэу поэтым фыриIэр 
пэмыкI: бзылъфыгъэм инасыпынчъагъэ хъулъфыгъэ нэпэнчъэу 
зыгъэпцIагъэм илажь. Ащ фэдэу щыIэр макIэп. Бзылъфыгъэр 
гъэмысэгъошIу, ау ащ ишIулъэгъу рыджэгугъэм игугъу ашIырэп. 
УсакIом ыгъэмысэрэр хъулъфыгъэр ары, сыда пIомэ:

Исабый ежь псаузэ гум ринагъ, 
Зиушъэфи ебэу къыгъэнагъ… 
СэшIэ сэ, мыщ ятэ иI унагъо, 
Ау мы пшъашъэр ебэу къэтэджыгъ: 

Сыда адрэ лъфыгъэмэ гушIуагъор 
Мыр адилъэгъуным фимытыгъ?»

Усэу «Губжым имашIу» шэныжъымэ зигъонэмысэу 
якIодылIэгъэ Батырбые Куарэм фэгъэхьыгъ. Бзылъфыгъэ 
ныбжьыкIэу «Пчэдыжь нэфылъым нахьри нэгушIоу гъатхэм 
фэдагъэр, Насыпы дахэм гукIэ фэхъуапсэу ижърэ шэныр 
блашхъоу къыхэуагъ». Пшъашъэу ахьыгъэм инасыпынчъагъэ 
къыIуатэзэ, Бэрэтэрэ Хьамидэ а шэныжъыр егъэмысэ:

Сыдигъо нэсы фэдэ емыкIур 
Джыри тщэIэщт? 
Фэдэ «ЛIыхъужъым» сыда цIыфыгур 
Едгъэкъутэщт? 
Тыдэ щыуцуми ылъэгу чIэгъым 
ЧIыгур щэрэст, 
Хэты зыфидзыми нэплъэгъу уджэгъум 
МашIом щерэст!»

(«Губжым имашIу»)

Бэрэтэрэ Хьамидэ я 60-рэ илъэсхэм иIэпэIэсэныгъэ 
хигъахъоу, ипоэзие ыпэ лъигъэкIуатэу тхылъ пчъагъэ 
къыдигъэкIыгъ: «Гъэтхэпэ псалъ», «Пьесэхэр», «Тыгъэнэбзый», 
«Шъыхьэкъотх», «МэфакI». Мыхэмэ адэт произведениехэм 
къызэрагъэнафэрэмкIэ, темэхэмкIи, жанрэхэмкIи хэпшIыкIэу 
усакIом иамалхэм заушъомбгъу, зыкъызэIуахы. ЩыIакIэр нахь 
куоу зэхэлъэу елъэгъу, блэкIыгъэмрэ непэрэ мафэмрэ джащ сыдми 
къызэрыкIоу зэпхыгъэхэу, зэкIэлъыкIохэу къыщызэIуихыным 
зыфегъазэ.

ШIулъэг ъу ныг ъэм итемэу тх ылъэу «Нэфылъым» 
къыщиIэтыгъэр тхылъэу «Гъэтхэпэ псалъэм» щылъигъэкIотагъ. 
Ар къызщылъагъорэр усэхэу «Гъунэгъу пшъашъ», «СымыгъапцI», 
«ЕIогъошIоп», «Мылыр жъужьырэп», «Нагъор», «Унэ инитIур 
гупшысэм хелъасэ…»

ШIу сымылъэгъуми 
СымыгъапцI: 
Шъыпкъагъэр, 
Сыд фэдэми, 
Гу хыем нахь икIас.

(«СымыгъапцI»)

ШIулъэгъур, шъыпкъагъэр ыкIи хьалэлыныгъэр зэголъын 
фаеу усакIом елъытэ. Хэкуми, хэгъэгуми, дунаими къащыхъурэ 
хъугъэ-шIагъэхэм усакIор агъэгумэкIы. Сборникэу «Гъэтхэпэ 
псалъ» 1960-рэ илъэсым къыдэкIыгъ. Ащ эпиграфэу авторым 
фишIыгъэр:

ЧIыгоу сянэм икъэгъагъи 
Ипшэхъуалъи спсэ ахэлъ, 
сфэукIочIмэ идэхагъэ 
хэзгъэхъоныр сигухэлъ.

Мы сатырхэмкIэ усакIом щыIэныгъэ пшъэрылъэу 
зыфигъэнэфагъэр ыкIи зыфэусэрэр къеIо. Апэрэ сборникэу 
«Нэфылъым» къыдэхьэгъэ усэмэ ялъытыгъэмэ «Гъэтхэпэ 
псалъэм» къыдэхьэгъэ произведениехэм ятематикэкIэ нахь 
заушъомбгъу ыкIи усэхэм ягъэпсыкIэ поэтым ихудожественнэ 
IэпэIэсэныгъэ хахъо зэришIыгъэм ишыхьат. Лиризмагъэр 
усэмэ нахь къябэкIы. Пейзажым ехьылIэгъэ лирикэри нахь 
IупкIэу, зыгъэгумэкIрэ гупшысэхэм афэIорышIэу, дэхэгъэ 
къодыем зыдыримыгъэхьыхэу, чъыгмэ, мэзмэ, къушъхьэмэ 
ятеплъэ, ясурэт адыгэхэм ящыIакIэ, блэкIыгъэр нахь IупкIэу 
къызэIуихыным пае ыгъэфедэхэу Бэрэтарым регъажьэ.

Къушъхьэмрэ чIыгумрэ яобразхэр Бэрэтэрэ Хьамидэ 
егъэфедэшъ, цIыфым идунэететыкIэ уасэ «Къушъхьэм» 
къыщыреты. Сыд фэдизэу зыпIэтыгъэми узыщыщэу 
укъызхэкIыгъэм, уичIыгу, уилъапсэ уемыпэгэкI еIо авторым:

Ау урикъопсэу, 
ОркIэ ошъогум 
ЧIыгур кIэшIагъэу 
Узэмыплъыжь; 
Сыд уилъэгагъэми, 
А чIым ыбгъэгу 
ИкъэублапIэу плъапсэ къекIужь.

Усэу «Ныбжьыкъур» таджик гущыIэжъым поэтым тырихыгъ. 
ЦIыфым игухэлъхэр къыдэхъоу, иIоф кIэкIы зыхъукIэ ныбджэгъу 
нэпцIэу, «ныбжьыкъоу» иIэр макIэп. Тыдэ кIоми ыуж е ыпэ итхэу 
къыдеушъыекIых, «лъэгукIэтын шъыпкъэу» зыфашIы, «псыжъи 
ащимыухьажь…». Ау цIыфым «итыгъэ къохьажьэу», амалэу ыкIи 
зэшIокIэу иIагъэр зиухыкIэ, «ныбжьыкъухэри» мэкIодыжьых.

Зэкъошныгъэм ыкIи ныбджэгъуныгъэм фэгъэхьыгъэх 
усэхэу «Сэ силэгъухэр», «Сшынахьыжъ». Общественнэ щыIакIэм 
илъэныкъо зэфэшъхьафхэм афэгъэхьыгъэх усэхэу «Илъэсибл», 
«ЖъогъуакI». Поэтым икъуаджэ, ихэку, икъэралыгъо шIулъэгъу-
шъыпкъагъэу афыриIэр усэхэм «СикIэсэ чIыпIэм», «ХьакIэу 
къытфакIу» къащеIо. Бэрэтэрэ Хьамидэ икъуаджэу Къэзэныкъуае 
фэгъэхьыгъ усэу «Сыгум ущыщ».

Заом и къэг ъэлъэг ъон уса кIом и пшъэры лъ и нэу 
щытыгъ. Сборникэу «Гъэтхэпэ псалъэм» къыдэхьагъ поэмэу 
«КIэлэ гъэшIуагъ». Мы поэмэм заом тхьамыкIагъоу цIыфмэ 
къафихьырэр, ящыIэныгъэ зэрэзэщигъакъорэр, янасып 
зэрэзэхикъутэрэр къыщегъэлъагъо. Зэо илъэсхэр бэшIагъэу 
IэкIыбы хъугъэхэми, ащ ялъэуж хьылъэхэр щыIэныгъэм 
къызэрэхэнагъэхэр къегъэлъагъох. Сабый пIуным икъин, 
нравственнэ упчIэхэр поэмэм Бэрэтарым къыщеIэтых. Поэмэм 
игерой шъхьаI заом хэлэжьагъ, ишъхьагъусэ фашистмэ 
аукIыгъ. Яшъэо цIыкIоу Мурат гъунэгъумэ зэраубытылIагъэу 
апIущтыгъэ. Лирическэ героир заом къызикIыжьыкIэ, 
Мурат къегъотыжьы ыкIи ащ ипIун, насыпышIо ышIыныр 
пшъэрылъ шъх ьаIэу зыфег ъэу ц ужьы. Чылэм ма мыр 
щыIакIэр щагъэпсыжьы, колхозхэр къаIэтыжьых. Лирическэ 
героир тхьамат. Мурат амал иIэу зыпарыми щигъакIэрэп. 
Колхоз тхьаматэу лирическэ героир цIыфмэ а лъытэ, 
колхоз губгъом коцыр щэбагъо, мамыр щыIакIэр лъэкIуатэ. 
Мурат еджапIэм чIэхьэ. Ар ятэ рэгушхо. ЕджапIэр къеухы, 
институтым апэрэ илъэсым чIэхьашъурэп, ау сыда, ятэ ыкъо 
фэгъэшхэшъущтыба?! ТIэкIу-тIэкIузэ тым икIалэ IэкIэкIы. 
Джы мары, тучан ахъункIагъэу, къуаджэм судыр щэкIо, 
цIыфмэ анэ лирическэ героир кIэплъэшъурэп. Шъхьагъусэм 
икартэу дэпкъым пылъагъэм ар дэгущыIэ, Мурат ицIыкIугъом 
щегъэжьагъэу ящыIэныгъэ къырыкIуагъэр феIуатэ, зегъэмысэ. 
Поэтым къетхы:

Унэм уизакъоу къэогъэзэжьы: 
Сурэты закъор дэпкъым пылъагъ… 
Нэгур ихыгъэу, шIу уилъэгъуи, 
Цыхьэ къыпфешIы, ар къыпщэгугъы, 
ГуIэу къыоплъы о уишъхьагъусэ… 
Зэхимыхыщтми, хъугъэмкIэ мысэр, 
Нэпсыр гъэбылъри, кIасэм еIожь!.. 

Шышъхьэр блэбгъэкIэу 
ШыкIэм 
УлъыIэбэжькIэ 
Сыд пкIэ иIэжь!

(«КIэлэ гъэшIуагъ»)

Хэгъэгу зэошхоу блэкIыгъэм итемэ гъэзэпIэ зэфэшъхьафхэр 
фишIэу Бэрэтэрэ Хьамидэ ипроизведение пчъагъэмэ 
ащегъэуцу. Ахэмэ ащыщых «Брест имыжъохэр», «О уихэгъэгу 
къэбгъэнэжьыгъ», «Сятэшэу фэхыгъэм фэсэтхы», поэмэу 
«Сшыпхъу тэмабгъу», «ЧIыгум ылъ», «Щэ пакI» ыкIи нэмыкIхэр. 
А хэмэ ятхын Бэрэтарыр ишъыпкъэу зэрэпылъыгъэр 
нэрылъэгъу. Нэрылъэгъу къэзышIырэмэ лирическэ жанрэу 
ахэр зэрылъхэри, произведениехэм ягъэпсыкIи, гупшысэу 
ахэлъыри, бзэу зэрэтхыгъэхэри ащыщых. Усэм иритми, 
лирическэ героими, авторми амакъи мыщ нэмыкIэу къащэIу. 
Заом итыркъохэу, итамыгъэхэу ылъэгъухэрэр, зыIукIэхэрэр ыгу 
щэ папцIэу къыхэох, ахэмэ гукъэкIыжьхэр хьылъэхэу, гуузхэу 
къырафыжьэх.

«Бэп сыныбжьыгъэр заор къызежьэм» зыфиIорэ усэр заом 
хэмылэжьагъэу, ау сабыйзэ заом къинэу «чылэм» къыфихьырэр 
зынэгу кIэкIыгъэ лирическэ героим къытегущыIэ. Поэтым 
ылъэгъурэр ыгу илъэу къыздырехьакIы:

Шъыпкъэ, а уахътэм бэп сыныбжьыгъэр, 
Ау сщыгъупшагъэп чылэм дэкIыгъэр, 
Сэ сщыгъупшэнэп ащ кIэхэкIыгъэр…

Чылэм иобраз зэрэадыгэ лъэпкъэу къыригъэкIзэ псэ пытэу, 
характер гъэнэфагъэ зиIэ цIыфым фэдэу Бэрэтэрэ Хьамидэ 
къытегущыIэ. АщкIэ адыгэм ылъапсэ чылэм зэрэщыIэр, ащ 
зэрэщыщыр хегъэунэфыкIы:

Топыщэ стырмэ зэхатIыхьагъэр 
ПхъэIэшэ цуабзэм едгъэдыжьыгъ, 
Ау сэ сичылэ ыгоу уIагъэр 
Уахътэм ищхэпси фэмыщхэжьыгъ.

Ты зимыIэу къэтэджыгъэ ибэмэ ягукъаорэ ялыузрэ усэм 
къыхэщы. А зэман тхьамыкIагъом сабыигъэхэр джы ятэмэ 
анахьыжъы хъугъэх, ау уахътэ тешIагъэми «…сичылэ ыгоу 
уIагъэр фэгъэхъужьыщтэп». Гупшысэу хэлъымкIэ усэу «Щэ 

пакI», сборникэу «Тыгъэнэбзыим» къыдэхьагъэм, ыпшъэкIэ 
тыкъызтегущыIэгъэ усэм темэу поэтым къыщиIэтыгъэр 
щылъегъэкIуатэ. Мамыр мафэм итхъагъо къыIуатэзэ, ащ исурэт 
къытигъэлъэгъузэ, ошIэ-дэмышIэу лирическэ героим «тхьапэм 
къычIэплъэу, лыдэу щэ пакIэр, гугъэкIэзэзэу» ынэ къыпэшIуафэ. 
Образнэ къэIокIэ гъэшIэгъонэу метафорымрэ фэгъэдэнхэмрэ 
ыгъэфедэзэ поэтым гукъэкIыжь къиным тыщегъэгъуазэ:

ХэуплIэнкIагъэшъ щылычы пакIэр, 
Бгъэгум къетаджэ дыджэу гуцафэр... 
Мэфэшхо чыжьэм чIыбгъэр зеуIэм 
Шыхьаты бзакоу мыр къыщинагъ.

Сыд фэдиз илъэс тешIагъэми лирическэ героим 
къыгъотыгъэ щэ пакIэм фэдэхэм заом итхьамыкIагъо тыгу 
къагъэкIыжьы зэпытыщт. А щэм зыгорэм игъашIэ зэпигъэугъ. 
А щэр ары мыхъугъагъэмэ непи джы ежь лирическэ героим 
фэдэу дунаим щыгушIукIынгъи, янэ ынэпс ригъэхынгъэпи. 
Арэу щытми:

Шъыгъом хэмыкIэу, джыри лыузыр 
Мастэу ащ янэм ыбгъэ къыхэо, 
Джыри мэгугъэ, 
Ежэ шъхьагъусэр, 
ПкIэнчъэу мэгугъэшъ, джары гукъаор.

«Тыгъэнэбзый» зыфиIорэр Бэрэтарым иящэнэрэ поэтическэ 
сборникэу щыт. Ар 1964-рэ илъэсым къыдэкIыгъ. Философскэ 
гупшысэхэр Бэрэтэрэ Хьамидэ иусэхэм къариIотыкIэу регъажьэ. 
Ащ фэдэх усэхэу «Мэфэ нэф», «Моу къысэдэIу зэ …», «Исырынэ 
къысетыжьы», «Орэд сыусмэ». Усэу «Уахътэр» зыфиIорэм къыщеIо:

Уахътэр, 
            уахътэр, 
                    тызэныбджэгъумэ, 
IэубытыпIэу пштэрэр щылыч 
Тэ тилъэбэкъумэ о уакъыдэхъумэ 
Ухэукъощтэп, 
                  джар зэхэшIыкI!

(«Уахътэр»)

Образнэ къэIуакIэр, природэм изытет, икъэтхыхьан, 
природэм иобразхэр бэрэ ыгъэфедэу усакIом къыхэкIы. Ащ 

амалыкIэхэр усакIом къыфызэIуехы. Ащ фэдэх усэхэу «Псы 
шъхьэшъо шхъуантIэм», «Осыр къепхъыми…», «Нэфынэр текIо», 
«ЕсыкIэ ешIэ».

Усэу «Тыгъэнэбзый» исатырхэр усакIом ыгу къикIырэ 
гущыIэх. ГъашIэм фыриIэ шIулъэгъур, щыIэныгъэм итакъикъ 
пэпчъ зэригъашIорэр, зэригъэлъапIэрэр усэм къыщеIо. 
Тыгъэбзыим фэд цIыфым инасыпи:

…СIэгум изэу тыгъэбзыир 
Къэсэшыпы, 
Бжыбым изэу ар сынэгу 
КIэсэкIутэ, IаплIым дизэу ащ сыбгъэгу 
ЗыдекIутэ.

(«Тыгъэнэбзый»)

Авторыр дунаеу тыкъэзыуцухьарэм щыщ: чъыгым ишъэф 
къыфеIуатэ, тыгъэнэбзыир къыфэбыбатэ. Нэрмылъэгъу мэкъэ 
зэмышъогъу пчъагъэу дунаим къыщыIоу зэхихырэр цIыфмэ 
ядэхагъэ аригъэлъэгъуныр, афиIотэныр усакIом ипшъэрылъэу 
зыфелъэгъужьы.

Сэщ нэмыкIэу адэ хэты 
РаIотэна, 
Сэщ нэмыкIым а орэдыр 
ГурыIона?…

Поэтымрэ тыгъэбзыимрэ Бэрэтарым зэфегъадэх:

МэшIобзыеу сиорэд 
Хъурым фэстэу чIым щэрэст, 
ШIугъэм фищэу, 
Къыгъэущэу 
ЦIыфым ыпсэ лъэрэIэс! 
Джар къыбдэхъумэ упоэт, 
Тыгъэбзыим зэу уфэд!

УсакIом жэбзэ бай ыгъэфедэрэр. Природэм исурэтхэр 
нахь IупкIэу къыгъэлъэгъоным фэшI, метафорыр егъэфедэ: 
«тыгъэбзыир мэшIо бзэгоу ЧIым щэджэгу», «ЧIэсэгъэбышъ, нурэ 
бжыбэу Къэсэшыпы…» ыкIи нэмыкIхэр.

Бэрэтэрэ Хьамидэ иусэхэр апэрэ нэплъэгъум къызэрыкIоу 
къыпщыхъун ылъэкIыщт, ау гупшысэ куур акIоцIыушъэфагъ. 

Философскэ лъапсэ зиIэ гупшысэ усэ мыинэу «Нэфынэр текIо» 
зыфиIорэм ар хэтэлъагъо. Куохьау нэшIошIыгъэ ахэлъэп усакIом 
исатырхэм, къыIорэм ицыхьэ телъэу, пытагъэ-шIошъхъуныгъэ 
ин къыIорэм зэрэфыриIэр къыщэлъагъо.Сыд фэдэу дунаир 
къэушIоркъыми, ащ фэдэу цIыфым ыгу «къэмэзахэми» нэфынэр 
къызэIуихыжьыщт. Нэрмылъэгъу гущыIэгъу усакIом иI. Ащ реIо:

УкъыскIэнакIэ, 
       Iуданэм нэсы 
Сэ сищыгъынхэр къысфэогыкI. 
Ау зэхэшIыкI: 
Тыгъэпэзэзы 
ЗыкъишIыжьын- 
Сыбдэхьащхын!

Нэфынэр зэрэтекIощтым поэтым ицыхьэ телъ:

Ошъопщэ Iэл, 
       сыдэу зыпшIын, 
Тыгъэ нэфынэр ощ нахь лъэш!

Псыхъо къилъыгъэм, псэу жъотрэм цIыфэу къыщесырэм 
иобраз Бэрэтэрэ Хьамидэ ыгъэфедэзэ, цIыфы дунаеу зытетым 
щыIэныгъэ лъагъоу пхырищырэр усэу «ЕсыкIэ ешIэ» зыфиIорэм 
къыщытегъэлъэгъу. Псыхъо жъотрэм фэд щыIэныгъэм 
илъэоянэхэри. Ахэмэ узэрадзэни алъэкIыщт. Узэрапырикъун 
амалэу къафэбгъотын плъэкIыщтхэри зэфэшъхьафых. Е 
къиным упэшIуекIозэ, узшъхьамысэу узекIощт:

Псыгум зы кIалэ 
Iэпэрыхэдзэу 
Орхэм апекIоу 
Бланэу къыщес.

Е нахь гъогу псынкIэм улъыхъущт:

МыдыкIэ нэпкъым 
Тетхэр екуох: 
– Псым зыдебгъэхьмэ 
Нахь есыгъошIу!..

Лъагъоу цIыф пэпчъ ежь къыхихыщтым фит. Ежь илъагъо 
къыхэзыхыгъэу, ащ дэмыхэу, къинымэ амыгъэщынэу псэурэ 
цIыфыр ары усакIор зыготыр.

Поэмэхэр («Сшыпхъу тэмабгъу»,  
«Чылэм итхыд», «Къоджэбэрдыкъо Мыхьамэт», 

«Къушъхьэм ишIулъэгъу»)
БлэкIыгъэ уахъти, джырэ лъэхъани, къэкIонэу тапэкIэ 

къэти Бэрэтэрэ Хьамидэ афэусагъ, ишIошI къариIолIагъ, 
ид унэееплъыкIэ къыриIотыкIыгъ. ШIуагъэу поэтым 
фэплъэгъун фаер охътищыр зэкIэрымычэу, блэкIыгъэр 
гъашIэм ылъачIэу, джырэ лъэхъаныр ащ идэпкъэу, къэкIощтыр 
ышъхьэу къызэригъэлъагъорэр ары. Сыд фэдэ лъэхъаным 
къытегущыIагъэми, Бэрэтарым илирическэ герой джырэ 
тищыIакIэ лъэмыдж къыфызэпыридзыгъ.

БлэкIыгъэмрэ джырэ лъэхъанымрэ яфилософие, ягупшысэ 
поэмэмэ идейнэ лъапсэу яI. «Чылэм итхыд» зыфиIорэ поэмэр 
усакIор къызщыхъугъэ чылэу IэрышIыхым ычIэ хъугъэм 
фэгъэхьыгъ. Ащ исюжет зы хъугъэ-шIагъэу зэкIэлъыкIоу 
гъэпсыгъэп – гукъэкIыжьэу, зыгорэм къыIотэжьыгъэу, 
къэугупшысыгъэу, ахэр зэкIэ художественнэу зэгъэкIугъэу 
авторым къетхы. Сюжетыр зэзыпхырэр, композиционнэ 
зыкIыныгъэ поэмэм къыхэзылъхьэрэр лирическэ героир, ежь 
авторыр ары. КъызтегущыIэрэ Iофыгъор зэрэзэхишIэрэ шIыкIэм 
мы образыр къегъэнафэ.

Къэзэныкъуай, 
Оры сэ гъашIэр зыщызгъотыгъэр. 
Тыгъэм ифабэ скIышъо зэхишIэу 
ШIушIэ насыпым лъагъор сфыхищэу 
Оры гушIуагъом сыфэзыпIугъэр.

(«Чылэм итхыд»)

Бэрэтэрэ Х ьамидэ къызщыхъугъэр адыгэ чылэу 
Къэзэныкъуай. Чылэр цIыкIугъэми гъогу кIыхьэ къыкIугъ. 
Ащ къытегущыIэ «Чылэм итхыд» зыфиIорэ тхылъыр. Адыгэмэ 
яхэбзагъ ячылэхэр псы Iушъом щагъэпсыхэу. Ащ фэдагъ 
Къэзэныкъуаи, ау джы псы чIэгъ хъугъэ чылэр поэтым 
игущыIэгъу. Лирическэ героир чылэм дэгущыIэзэ поэмэр усакIом 
еублэ:

Псыор сыджыфхэр, 
Шъо шъуиджэгукIэ 

СигушIо закъоу непэ сыщысэп… 
Сэ сигупшысэр уипсычIэ илъ, 
ШIулъэгъу мыкIуасэу сыбгъэ зэрилъ…

УсакIом гукъэкIыжьхэм зареты, исабыигъом чылэм щыIэкIэ 
тхъагъоу къыщигъэшIагъэр къеIуатэ:

Тхьапшрэ хэгъуашъхьэм сэ тIыргъо бэщым 
Бжьыбжьэу итыркъо слъакъо щырищи, 
Тхьапшрэ а шъофым игъэтхэ уцым 
Щэмэджы жъыур сэ щыкIэсыдзи, 
Тхьапшрэ а губгъом пчэдыжь нэфылъым 
Слъапшъэ осэпсым къыщегъэшъокIи, 
Тхьапшрэ шIулъэгъоу сэ сыбгъэ илъым 
Гуфэбэ IаплIыр рысегъэщэкIи!

Поэтым игупшысэ чылэм фегъазэ. Пэублэм мурадэу иIэр 
къыщеIо: ичылэ псы чIэгъ хъугъэми, ащ ихъишъэ гъэшIэгъон 
къыIотэщт:

СэшIэ, 
       БэгъашIэх сичылэ цIыфхэр, 
Арышъ, сичылэ ыцIэ щыIэщт, 
Чылэм итхыдэу 
       Слъы щыщ сатырхэр 
Сэ жъогъо машIоу фыхэзгъэнэщт!

Пычыгъоу «Сичыл» зыфиIорэм чылэм идунай поэтым 
къыщетхы. Анахьэу шIу ылъэгъущтыгъэ чIыпIэмэ къатегущыIэ. 
Чъыгэу Пушкиным фагъадэу, ащ ыцIэкIэ заджэщтыгъэхэр ыгу 
къэкIыжьы. ЛIыжъэу Исхьакъ игугъу къешIы: «пстэуми агъашIоу, 
хыем игъусэу, мысэр ымыдэу…» Апэу колхозым ипэщагъ, Совет 
Хабзэм игъэпсэкIуагъ, чылэм итарихъ щыщ. Ар зэкIэ усакIом 
шIолъапI, сыда пIомэ исабыигъо епхыгъ.

Ау сыдэу пшIына, уахътэр къызэсым, 
Ащ сысабыйзэ сыкъыбгынагъ, 
КъырысшIэжьынэу къэнэтIэхэсым 
Ежь итамыгъэ сэ тесыдзагъ…

Къэзэныкъуае поэтым шIулъэгъоу фыриIэр гучIэм нэсэу 
шъорышIыгъэ хэмылъэу щыт. «Къуаджэм ихъишъэ-цIыфым 
игъашI», – еIо Бэрэтарым. Чылэдэсхэр кощыжьын фае хъугъэми, 

ащ насып иIэнэу поэтыр фэлъаIо, гугъэ иI. «Дунэе гъогухэр» 
зыфиIорэ пычыгъом дунэе гъогухэр зэрэзэфэшъхьафхэр, 
зэрэзэмышъогъухэр усакIом къыщеIо. Нэбгырэ пэпчъ ежь зыфэе 
гъогур къыхехы. Ау сыдэущтэу къэпшIэщта анахь тэрэзыр?

Дунэе гъогухэр бэу зэбгырэкIых, 
       Ауми, сикIасэр, 
ШIулъэгъу пэгъокIэу сызщыпIукIэщтыр 
       ХэрэмыкIуакI!

Зыгу къабзэу, зыгу хыер гъогогъу къыфэхъункIэ лирическэ 
героир елъэIу. ЦIыфыр изакъоу гъогум тетынэу щытэп. Уизакъоу 
узщыгугъужькIэ пкIэ иIэп. «Къош блыпкъ ищыкIагъ». Поэтыр 
ыгукIэ къабзэу ыкIи хыеу хэти ыIэ фещэи. «ШIулъэгъу нэфылъ» 
зыфиIорэ пычыгъом лирическэ героим иапэрэ шIулъэгъу ишъэф 
дахэ къыщыреIотыкIы. Пшъашъэу шIу ылъэгъущтыгъэм 
инасып хэмылъэу къычIэкIы:

СшIагъэп уиунэ сапэу псэлъыхъо о къыпфихьаныр, 
ШIу умылъэгъурэм сшIагъэп шъуиунэ о удикIыныр.

Ау щытми, лирическэ героим ишIулъэгъу шIокIодыгъэу 
ылъытэрэп, сыда пIомэ:

Сэ сщыгъупшагъэп шIулъэгъу нэфылъыр. 
Апэу шIулъэгъур, шIулъэгъу нэфылъыр фэзгъэшIагъэр, 
Ащ идэхагъэ гъэшIэрэ жъуагъоу бгъэм къизышIагъэр, 
Сичылэ гупсэр…

«Нартхэм яудж» зыфиIорэ пычыгъом тхыдэр лъапсэу усакIом 
фишIыгъ. ГъукIэ нартитIум яудж къашъо риутыгъэ лъэгур хы 
лъэгу хъугъэу къыщеIуатэ. Тхыдэ къэбарыр «Хъумэджый» 
зыфиIорэ пычыгъом поэтым щегъэфедэ. Ащ къызэриIорэмкIэ, 
Хъумэджые дэсыгъэхэр щыкIыгъэхэу, гукIэгъуи цIыфыгъи 
ямыIэжьэу, хьакIэ пэгъокIи амышIэжьэу хъугъагъэх. Ныо 
лъэIуакIо чылэм къызыдахьэм IэпыIэгъу зыпари фэхъугъэп. 
Бзылъфыгъэр бгэзэ дагъэкIыжьыгъагъ.

А чылэм дэсхэр ашъо икIыгъэу, 
ХьакIэр паутэу, 
Цубжъэр тырачэу, 
Рамыгъэблагъэу хьакIэр, 
Хьалыгъу хьакушэр чIым хаулъагоу, 

Iулъхьи рамытэу дахьэрэм лъаIоу, 
Гъогум щагъачъэу къое ихыгъэр, 
СшIэрэп ишъыпкъэ, ау зэхэсхыгъэ 
Ижърэ къуаджэм джарэу цIыфыгъи, 
Джарэу нэхаши дэмылъыжьыгъэу. 
ЧIыр къэгурыми, фэмыщэчыжьэу, 
Ыбгъэ зэгози, зи хэмыкIыжьэу 
Зэ чылэ псэур рилъэсэхыгъ, 
Псыор губжыгъэр чIым къыдихыгъ…

Гъэсэпэ щысэу усакIом ештэ мы тхыдэр, ау ащ фэгъэхьыгъэп 
ежь чылэм икъэбарэу къыIуатэрэр. НэпэмыкI щыIакI поэтыр 
къызтегущыIэрэр. Зэо илъэс къинхэр ыгу къэкIыжьых. Гъэблэ 
лъэхъаныр лирическэ героим ыгу къыдэоежьы. Аштрамыр 
ашхызэ гъаблэм зыщаухъумэу зыщэт лъэхъаныр къеIуатэ. Ау 
джы аштрамыри чылэри псычIэ хъугъэх.

«Чылэм ихъишъ» зыфиIорэ пычыгъор чылэм итарихъ, 
ар къызтекIыгъэм фэгъэхьыгъ. АпэрэмкIэ, Къэзэнэ хьаджэм 
къытекIыгъэу къэбар къызэраIорэм усакIом тыщегъэгъуазэ. Ау 
а еплъыкIэм ежьым дыригъаштэрэп. Чылэм ылъапсэ Къэбэртае 
щыIэу елъытэ. ЛIышIоу Джэбагъ къытекIыгъ:

Къэзанэм ыкъор цIэу фаусыгъэу. 
ЛIыцIэу сабыйзэ джар къытенагъ.

Iушэу, губзыгъэу зэрэщытым пае, ныбжьыкIэ нахь мышIэми 
очыл ашIыгъ.ЗэгъунэгъуиплIым бжьэхэр зэдаIыгъынэу 
еуцуалIэхи зы пчэн зэдагъэшхэнэу тыраубытагъ, лъэкъо 
зырызэу зэфагощыгъ. Пчэныр Iэлти зы лъакъор зэпикIыгъ. 
МэшIо тхъуабзэм хэлъади, машIор зэрилъаси, бжьаIори 
гъэхъунэри ыгъэстыгъэх. Зилажьэр лъэкъо зэпыкIыгъэр зиер 
арэу алъытагъ ыкIи ар агъэпщынагъ. Къэбарыр Джэбагъ 
зешIэм, ыдэжь лIыхэр къыригъэблагъэхи яупчIыгъ, пчэным 
машIор зэрихьэ зэхъум лъэкъо псэухэр ара, хьауми зэпыкIыгъэр 
ара къызэричъыхьагъэр? ЛIымэ къагурыIуагъ ащкIэ къыIонэу 
зыфаер.

Джаущтэу Джэбагъэ лIы Iуш цIэрыIоу 
Адыгэ чIыгум тыди щыхъугъ…

Пщымэ бэрэ къызкъуащэ ашIоигъоу Джэбагъэ ыуж 
итыгъэх, ау афэгъэдэIуагъэп. Джэбагъэ иIушыгъэ поэтым 

къыхигъэщыным пае, IорыIуатэм имотивхэр егъэфедэх. КIалэм 
ыныбжь зыфэдэр къызэрэбгъэнэфэщтыр мырэущтэу къетхы:

КIалэр къэхъугъи, гъипшIым ихьагъ, 
Хьакъыр къеIуалIэшъ, сыдым ар фэд? 
– ПхъэшъхьэкIэ бзыоу ар дэхэдэд. 
– ПшIыкIутфы хъумэ? 
– Гъэтхэпэ пчэн, 
Джэгулэ цIыкIоу, гушIор зишэн. 
– ТIокIитIу хъумэ? 
– Къушъхьэ аслъан. 
– ТIокIищы хъумэ? 
– ГукIэ къэплъан. 
– ТIокIиплIы хъумэ? 
– Блыным ар дэс, 
Хэт ипсэукIи шIомыгонэс. 
– Шъэ хъумэ адэ? 
– Угу къысэбгъэщт, 
О шъэ ухъугъэшъ, сфыомыIощт… 
– Ау щытми къаIо! 
– Ар кIэнкIэ шъугъэу 
Набгъом ралъхьагъэм фэд, 
Мэубатэ…  
Къеплъы олыер, 
ШъхьакIуи щыхъугъэп, 
Олый IэнатIэр къыфегъэкIуатэ.

Усэм икIэух Бэрэтэрэ Хьамидэ игущыIэхэр зэфехьысыжьых:

Джаущтэу, къаIожьы, лIэшIэгъу чыжьэм 
Тлъэпкъ къыздикIыгъэр тэ Къэбэртай, 
Джащ щыублагъэу тигупсэ чылэм 
ЦIыфхэм раIуагъэр Къэзэныкъуай!

«ХыкIыб къуадж» зыфиIорэ пычыгъом адыгэмэ ятарихъ 
поэтым зыфегъазэ, тилъэпкъэгъубэу IэкIыб къэралхэм ащыпсэу 
хъугъэхэм къатегущыIэ. Тыркуе чылэм Къэзэныкъуае цIэр иIэу 
чылэ къегъоты, егъэшIагъо, ежь ичылэ регъапшэ. Къэзэнэ 
хьаджэу, чылэр къызтекIыгъэу ежь ылъытэрэр зэрамышIэрэр 
хегъэунэфыкIы:

Ау гъэшIэгъоныр, Къэзэнэ хьаджэр 
Ори къэпшIэжьрэп, Къэзэныкъуай, 
Ауми лэжьакIом о урикъуаджэп, 
О зыIэ уилъыр зы лIы, зы бай. 
Ащи къыкIепхэ ышъхьэ сарыкъыр, 
Щыгъы зэрыблыр ащи къегъаз, 
ПкIантIэ къемыхзэ, иIэшъ рызыкъыр, 
Тыркуе хьаджэр итхьэ фэраз. 
Хымэ хэгъэгум о узекIыжьым 
Тхьам къыуитыгъэр зы къушъхьэ лъап, 
А илъэсишъэу узытхэкIыгъэм 
Сыдэу тпэчыжьэ о уишIыгъап!

Тыдэ щыIэхэми ткъошхэр зэрэщымыгъупшэрэм игупшысэ 
мы пычыгъом поэтым хелъхьэ:

Тыркуе чыжьэм икъушъхьэ къогъухэм 
Адыгэ къуаджэу макIэп акъосыр, 
Тэ ткIэрачыгъэх ахэр лIэшIэгъухэм, 
Ау тщыгъупшагъэп – тэры акъошыр!

«Лъэпкъым ылъапс» зыфиIорэ усэм Бэрэтэрэ Хьамидэ 
Мафэкъо Урысбый игъашIэ къырыкIуагъэр Къэзэныкъуае 
зэрепхыгъэ шIыкIэр къыщеIуатэ. Дыжъыпщым ишыу куп 
Мафэкъом чэщтеор къызырашIылIэм оркъмэ Урысбый ишъаоу 
Едыджыр атыгъуи гъэрыпIэм хы Iушъом ащэгъагъ. Ащ лъыхъун 
иморадэу Урысбый ибын Къэзэныкъуае къыщэжьыгъагъэу усэм 
къеIо.

ПлъэпкъкIи типчъэ пфызэIутхыгъэу, 
О узиджагъор тэри типый! 
Мафэкъом джаущтэу ибыны-кIалэ 
Къэзэныкъуае къырищэлIагъ.

Ежь Мафэкъор «Стамбол-къалэ» икIалэ лъыхъоу 
кIуагъэ. ЛIыкоу икIыгъэр лIыжъы хъугъэу, ау кIалэр игъусэу 
къыгъэзэжьыгъ. Ау къэгужъуагъ, Къутасэ идунай ыхъожьыгъ:

Ылъэгъужьыгъэп ыкъо Къутасэ, 
Ылъэгъужьыгъэп Урысыбый: 
Джаущтэу гухэкIэу цIыфыр мэкIуасэ, 
Гу зэтечыгъэр гъашIэм ипый.



118

Ащ Урысбыи бэ лъигъэшIэжьыгъэп. Гъыбзэ гухэкIыри 
фаусыжьыгъ. Джаущтэу Мафэкъо лъэпкъыр Къэзэныкъуае дэс 
хъугъэ:

Мафэкъо лъэпкъыр къызыхэхьагъэм 
Хэхэс унагъоу щамылъытагъ, 
Къэзэныкъуае щишIи унагъо, 
Урысыбыи ыкъо къэнагъ. 
Мафэкъо лъэпкъым джаущтэу тикъуаджэ, 
ЛIакъоу сызщыщым, 
       Лъапсэ щидзыгъ… 
Хьау, 
       изэкъуагъэп Къэзэнэ хьаджэм, 
Мафэкъо лъэпкъи чылэм дэсыгъ!

Хабзэр зэхъокIи, хьаджэмэ ятетыгъорэ язэшIокIырэ 
зэраIэкIэкIрэм «Хьаджэм идунай» зыфиIорэ пычыгъом поэтым 
къыщеIо.

«ШIуцIэ цIыкIу ищазмитIу» зышъхьэ пычыгъом 
хьаджэмэ язекIокIэ-шIыкIэхэр зыфэдагъэхэр Бэрэтэрэ Хьамидэ 
къыщиIотагъ. Мэщытым нэмаз зышIынэу кIорэ пстэуми 
яцуакъэхэр зыщахэу хэбзагъэ, зыщызымыхыщтыгъэр ефэндыр 
ары. Зэпэжъыужьэу ищазмэхэр щыгъэу зелъэгъум, гъунэгъулIэу 
ШIуцIэ аурэущтэу зыкIэзекIорэмкIэ еупчIыгъ. Хьаджэм 
иджэуапыгъэр:

– А щазымитIур плъэшъхьитIу стхъагъэ, о шъхьаубатэр, 
Нахь къэбзаIоу, оркIэ гъунджэкоу къязгъэлъэкIыгъ…

ШIуцIэ цIыкIум имэл зытIущ бэдзэрым щищи, щазмэ 
къыщэфыгъ, щазмэ тхьаIум гъунджэ зырыз къыхаригъэуцуагъ. 
Нэмаз шIыгъом зэпэжъыужьэу щыгъхэу, зыщимыхэу 
мэщытым чIэхьагъ. Ефэндым фэщэчыгъэп, нэмазыр зэпигъэуи 
къежьэжьыгъ, ШIуцIэ къыупсэлъыгъ:

– О уищазмэ зяогъэлъэкIым, сэ сыкъищыгъ, 
Щазмэ шIуцIэр, ори олъэгъу, пкъыкIэ сишъогъу! 
ГукIэ сыкъабзэшъ, гъунджэ хэмылъми, сэ сыплъэгъущт! 
Сэ сищазмэ гъунджэ хэслъхьагъэшъ, уинэпэлъэгъу, 
Слъашъхьэ сеплъыжьмэ, стхъагъэшъ ощ фэдэу, 
       урысшIэжьыщт…

«Сятэжъ иныбжьыкIэгъу» зыфиIорэм «Дикэ дивизиеу» 
зэхащэгъагъэм Къэзэныкъуае чылэм дэсхэр хэщагъэ зэрэхъугъэм, 
Къылыщ-Джэрые япащэу, Къэзэнэ хьаджэм икIалэ ахэтэу, 
ежь хьаджэми адыригъаштэу, большевикмэ апэуцужьынэу 
чылэдэсхэм къызэряджэщтыгъэр усакIом къыщеIуатэ. Мы хъугъэ-
шIагъэр авторым ятэшэу Исхьакъ инэрылъэгъугъ. «Революцием 
иджэмакъ» зыфиIорэ усэм революцием зэхъокIыныгъэу щыIакIэм 
фишIыгъэм, фитыныгъэу адыгэмэ къафихьыгъэхэм ящытхъу 
поэтым къыщеIо. Зэманыжъыр революцием зэрихъокIыгъ, 
чылэм ищыIакIи цIыфмэ ядунэееплъыкIи пэмыкI хъугъэ. Ащ 
фэгъэхьыгъэх усэхэу «Адыгэ чъыгхэр», «Хьаджэм ичэрэзылъ», 
«ЧIыгум иорэд».

Мамыр щыIэкIэ дахэу цIыфмэ агъотыгъэр, заом имашIо 
къызэрэзэкIэнагъэр усэу «Нысэщэ джэгум ыуж» зыфиIорэм 
поэтым къыщеIо. Зэо илъэс къинхэр, ятэшэу Махьмудэ 
зэрэхэкIодагъэри, Хъусенэ лIыгъэу зэрихьагъэри «Заом илъэуж» 
зыфиIорэ пычыгъор фэгъэхьыгъ.

«ЗанкIэ тилъагъо» зыфиIорэ усэм Бэрэтэрэ Хьамидэ 
щыIэныгъэм еплъыкIэу фыриIэр къыщеIо. ЦIыфхэр зэфэшъхьафых: 
зымэ лIыгъэ зэрахьэзэ, яхэку къаухъумэзэ апсэ атыгъ, адрэмэ-
загъэбылъыгъ, ашъхьэ закъо къаухъумагъ. Бэмэ ешъоныр анапэ 
хъугъэ, пцIы зыусыхэри макIэп… ЗэкIэми якъэрар зэрэзэфэмыдэр 
Бэрэтэрэ Хьамидэ хегъэунэфыкIы. УсакIом илъэIур:

О, синыбджэгъу, непэрэ мафэм 
Ащ фэдэ цIыфыр терэмыгъус, 
Унэшъо пстэуми анахьы зафэу 
ТищыIэныгъэ ар егъэмыс!.. 
………………………………. 
Тянэу хэгъэгум тэ тыфэшъыпкъэшъ, 
Тэ тишIулъэгъукIэ ар къытфэраз, 
Зэкъошыныгъэр тэ щытыблыпкъышъ, 
ЗанкIэ тилъагъо, хъярым рэгъуаз!

Усэхэу «Непэрэ нартхэр», «ХыкIэм илъынтф», «Пшызэ 
къешIугъ», «Псыр къыдэугъ», «Дунаим ыцIэр чIыгу» 
зыфиIохэрэр Бэрэтэрэ Хьамидэ уахътэу зитхыгъэм диштэу 
гъэпсыгъэх. IэрышI хым ишIуагъэ къыхигъэщыным пылъ, ау 
усакIом исатырхэм чэфынчъагъэр къахэIукIы. Ипсыхъо гупсэу 
Псэкъупсэ ыгу къэкIы хъумэ, ичылэ ыгу зэрэфэузырэр къыхэщы:

Чъыгхэр хьадэу телъых псынэпкъым, 
Псэкъупсэ Iушъо машIор кIэнагъ, 
Псым ишъхьашыгу, 
       псы нэку шъыпкъэм 
Тыгъэм итхъуабзэ шъхьарыуцуагъ. 
Чъыгхэм къачIэпшэу, 
       жьаум чIэкIошъэу, 
ПкIашъэр зылъэсэу сипсыхъо шъаб, 
Уахътэм о непэ сыдыр къыуешIи, 
Узыхэфагъэр о сыд хьазаб?

Сыд фэдизэу хабзэм, партием IэрышI хыр шIыгъэн зэрэфаем 
дыригъаштэу усэм Бэрэтарым къыщеIоми, усэкIо иным ыгу 
илъыр ыушъэфышъурэп:

ЦIыфым псы хапIэу хыкIэр ышIыгъ – 
Хыпсым ыуасэу чIыгуи фитыгъ!

Хыуасэу атыгъэ чIыгумэ усакIом ичылэу Къэзэныкъуаи 
ахэфагъ.

ЗэрэтлъэгъурэмкIэ, «Чылэм итхыд» зыфиIорэ тхылъым 
къыдэхьэгъэ усэ 25-рэр усакIом ичылэу Къэзэныкъуае 
ипщыналъэу щыт нахь мышIэми, адыгэ чылэ пстэуми ящыIакIэ 
къыраIотыкIыгъ.

Поэмэу «Сшыпхъу тэмабгъу». Хэгъэгу зэошхоу щыIагъэм 
адыгэ цIыфыбэмэ лIыгъэ щызэрахьагъ. Ахэмэ зэу ащыщыгъ 
адыгэ пшъашъэу, летчицэу Бэгужъыекъо Лелэ. Бэрэтэрэ 
Хьамидэ поэмэу «Сшыпхъу тэмабгъу» ащ фигъэхьыгъ. Поэмэм 
хъугъэ-шIэгъэ шъыпкъэр ылъапс, поэмэр пычыгъуих мэхъу.

Апэрэ пычыгъом Лелэ иныбжьыкIэ дэхэгъу усакIом 
къыщегъэлъагъо: «Гум игъэтхагъэ нитIум къакIэщэу, нэфылъэ 
машIор инэутхагъ…». Ау заор къежьэ ыкIи «хъулъфыгъэ папкIэу, 
заор къызежьэм, лIыхъужъы гъогум Лелэ техьагъ».

ЯтIонэрэ пычыгъом Лелэ лIыгъэ хэлъэу зэрэзаорэр, 
пыим исамолет къызэрэраутэхырэр, ащкIэ игъусэ пилотыр 
къызэрэфэразэрэр къыреIотыкIы.

Ящэнэрэ пычыгъом усакIом къыщеIо: «НасыпышIуитIум 
яэкипаж!» Лелэ зэрысым джар къыфаусы. НасыпышIуитIур огум 
щыпхъаш. Урыс пилотымрэ Лелэрэ яшIулъэгъу къытегущыIэ.

ЯплIэнэрэ пычыгъор хы ШIуцIэ кIыIум зэошхоу щыкIорэм 
къытегущыIэ. Лелэрэ икIэсэ кIалэмрэ ясамолети ахэмэ ахэт. 
Ахэр псэемыблэжьых. Непэ яджэгу. ЧIым къагъэзэжьмэ джэгур 
ашIынэу щыт. Ау…

Джэгум ычIыпIэ 
Ныбджэгъу купым 
КIымэфэ осэу 
Шъыгъор къафэсы… 
Ашыпхъу кIаси, 
Акъошы кIали 
Къагъэзэжьыгъэп. 
Къагъэзэжьыгъэп…

Арэущтэу ятфэнэрэ пычыгъор къырегъажьэ. ХэкIодагъэх 
ашIошIызэ псэоу къычIэкIых. Хы ШIуцIэм зыхэфэхэм Лелэ «ежь 
ышъхьэ изакъоп, кIасэм игъашIэ фэгумэкIыгъ: кIуачIэр еухкIи, 
адыгэ пшъашъэм кIасэр къыщинэу къемысыжьыгъ…».

Я х эн эр э  п ы ч ы г ъ ор  оп т и м ис т и ч н э у  к ъ е у б л э: 
«НасыпышIуитIум яэкипаж джыри кIэрыкIэу огум щыпхъаш. 
Зы самолетым тIури зэдис, лIыр ипилотэу, шъузыр радист».

Поэмэр егъэшIэрэ щытхъурэ шъхьэкIафэрэ мамыр щыIакIэр 
къытэзытыгъэмэ къафиIозэ поэтым еухы:

НасыпышIуагъэр къаухъумагъ, 
ШIулъэгъуныгъэр къаухъумагъ, 
ЧIыгум игъатхэ ренэу тлъэгъунэу, 
ЦIыфым игъашIэ къаухъумагъ… 
Пыймэ насыпыр тшIуамытыгъуным 
ИщыIэныгъэ сшыпхъу хилъхьагъ.

(«Сшыпхъу тэмабгъу»)

Поэмэу «Къоджэбэрдыкъо Мыхьамэт». Адыгэ жэрыIуабзэм 
сыдыгъуи кIочIэ лъэш хэлъ. ЖэрыIокIэ лъэпкъым итарихъ, 
иIорыIуатэ, лIыхъужъмэ ацIэхэр лIэшIэгъу пчъагъэхэм 
къапхырищи непэ къыднигъэсыжьыгъ. Ащ фэд зэлъашIэрэ 
лIыхъужъэу Къоджэбэрдыкъо Мыхьамэт икъэбар. Ар я 19-рэ 
лIэшIэгъум щыIагъ. Пщы-оркъмэ япыеу, шъхьафитыныгъэм 
ибэнакIоу, пачъыхьэм идзэмэ къызэкIэмыкIоу язаозэ, 
лIыгъабэ зэрихьагъ, анахь цIэрыIоу адыгэмэ ахэтымэ ащыщы 
хъугъэу IорыIуатэм къыднигъэсыжьыгъ. Жьыубгъу дэжь 
къытыращагъэ уIагъэр аджалы фэхъугъ.

Тхыдэм къызэриIорэмкIэ, Къоджэбэрдыкъо Мыхьамэт 
пшъэшъэ да хэу, пшъашъэмэ ялыем епсэлъы хъуагъ, 
къыдэкIонэу елъэIугъ. Ау пшъашъэм заор кIо пэтзэ дэкIоныр 
къыригъэкIугъэпти, унашъо къышIыгъ: уасэу фатыщтыр 
атэу хабзэр арэп, пыим итопэу заор кIозэ къатырахыгъэр 
ары нахь. Мыхьамэт ащ къеуцолIагъ, ицIыфхэр игъусэхэу 
пачъыхьэм идзэмэ язэуагъэх ыкIи топ азатыр къатырахыгъ. 
Ау уIэгъэ хьылъэ Къоджэбэрдыкъо Мыхьамэт къытыращагъ. 
Щэхэр Iазэмэ лIыхъужъым къызыхахым нахь псынкIэ 
къэхъугъэти, джэгуакIохэр гушIохи орэд чэф фаусыгъ. Ау 
Мыхьамэт хъужьыгъэп, ыпсэ хэкIыгъ. ДжэгуакIомэ лIыхъужъ 
гъыбзэр фаусыгъ1.

ЛIыхъужъым иобраз Бэрэтэрэ Хьамидэ егъэфедэшъ, 
лIыхъужъ поэмэ етхы. Поэмэр пычыгъуий мэхъу. Апэрэм – 
Къоджэбэрдыкъо Мыхьамэт нэIуасэ тыщыфешIы. Орэдыжъым 
исатырхэмкIэ къырегъажьэ. УIэгъэ хьылъэ зытелъ лIыхъужъыр 
ТIопсапэ къекIыжьышъ Жьыубгъу къэсы, ау «мыдкIэ 
къыздэкIожьыгъэм ежь ыпэу лыгъэр къэсыгъ...»

ЯтIонэрэм – Жьыубгъу тIуакIэ заоу щызекIорэр къыщеIуатэ. 
Жьыубгъу чылэм къеблэгъэжьыгъэ Мыхьамэтыр:

...пшъор умышъожьэу, 
Укъэзылъэгъурэм укъымышIэжьэу 
Жьыубгъу чылэм укъыфэсыжьы, 
ГугъэпIэ закъоу укъегъотыжьы, 
Уапигъодзынэу непэ ипыйхэм... 
О укъашIэжьы гъырэ сабыйхэм, 
О укъашIэжьы куорэ шъузхэм, 
ЛIыжъ егъэзыгъэу нэмыз-Iумызхэм. 
О укъешIэжьы узыщыщы чылэм, 
Ичъыг къутамэ пэпчъ къыпфищэизэ, 
Гъызэ къушъхьэпсым зыкъыуедзылIэ, 
Нэпсэу мыжъожъхэм защиушъхъэйзэ.

Жьыубгъу чылэм дэсэу Iашэр зыIыгъышъущтыр зэкIэ 
ТIопсапэ щэзао. «Къухьэмэ къарыкIыгъэмэ» мэшIо лыгъаер 
Жьыубгъу къырадзыгъ. Чылэр гузэжъогъу хэфагъ. Чылэр 
Къоджэбэрдыкъо Мыхьамэт зыщыгугъырэр, ау ащ уIэгъэ хьылъэ 
телъ. Ащ лIыхъужъыр къыгъэуцурэп.

1 Таурыхъыр КБИИФЭ иархив хэлъ, ф. 122, оп. 1, ед. хр. 139. Н. 40–54.

...нартыгу щыIагъэр 
А мафэм, о лIыр, къыпхафэ, 
НэмыкIхэр о уиуIагъэ 
Фэмыдэм шыплIэм дегъафэх.

Ящэнэрэ пычыгъом Къоджэбэрдыкъо Мыхьамэт кIапщэу 
фашIыгъэр поэтым къыщегъэлъагъо. Хабзэм тетэу, гъучI уатэр 
сынджышхом тырагъаозэ, «лIыгъэм имарджы макъэу сымаджэм 
къыгурагъаIо». Ныбджэгъухэр цэлдао ешIэх, ялIыгъэрэ 
къулаиныгъэрэ аушэты.

УIэгъэ хьылъэ зытелъ Мыхьамэтым нэфапIэми лыузыми 
къыпэшIуигъэшIыми ылъэгъурэр я 4-рэ пычыгъом къыщеIуатэ. 
Хым жэхэтэу цIыфыр дэгущыIэ. ЦIыфым икъамэу ихыгъэр 
хым елъэгъу ыкIи зыкIыфырихыгъэмкIэ къеупчIы. ЦIыфым 
иджэуапыр: «Хыем итамэ сикъамэ сэ тесщэещтэп!». Ау хыр 
къеуцуалIэрэп. Заор ублагъэ зыхъукIэ, ар гъэуцужьыгъуай, 
хыемрэ мысэмрэ зэхифыжьырэп. ЦIыфым къушъхьэм IэпыIэгъу 
ищыкIагъэу зелъэгъум деIагъ. Къушъхьэхэмрэ хымрэ ядао 
цIыфыр хагъэдаIо. Къушъхьэмрэ хымрэ яобразхэр поэтым 
егъэфедэх, адыгэм идунай щыщхэу, ягъашIэ епхыгъэу 
зэрэщытхэр къыхегъэщы. Ахэр цIыфэу зикъамэ къизыхыгъэм 
къегыих, заом тхьамыкIагъо пэмыкI адыгэ лъэпкъым 
къызэрэфимыхьырэр тарихъым зыфагъазэзэ щысэхэмкIэ 
къаушыхьаты. Гъэрэу сабыеу, бзылъфыгъэу хым ращыгъэхэм 
анэпсыхэм ар аущыугъ.

Хышхомрэ къушъхьэмрэ ядао Къоджэбэрдыкъо лIыхъужъэу, 
уIэгъэ хьылъэ зытелъэу, кIапщэ зыфашIырэр хагъэдаIо. 
Убыхы лъэпкъым рыкIуагъэр къушъхьэм къеIуатэ. Кавказ 
заом лъэпкъыр зэрекIодылIагъэр, убых хьаджэм, быслъымэн 
диныр IэубытыпIэ ышIызэ, хымэ хэгъэгу цIыфхэр икIыжьынэу 
къызэряджагъэр.

ТIопсапэ пачъыхьэм къэлэ пытапIэу ышIыгъэр «чIым 
хихьаджэныр» имурадэу убых хьаджэр пылъ. АщкIэ тырку 
ефэндыр иIэпыIэгъу. Ары заом иублапIэу фэхъугъэр:

Къэтхытхых тикъушъхьэ шыгухэр, 
Нэмыз-Iумызэу гъэIагъэх. 
Сыд пае лэжьэкIо Iашъхьэм 
Къырехи сэшхор исапIэ, 
Сыд пае цIыфы тэмашъхьэм 
КIэуцуи шхончым илъэбыр?

Зао лъы гъачъэр тхьамыкIагъу, ар цIыф къызэрыкIом 
ищыкIагъэп. Къоджэбэрдыкъо Мыхьамэт икъэбар IорыIуатэу 
къешIэкIыгъэхэр поэтым егъэфедэ ыкIи ипоэмэ хегъэуцох. 
ГущыIэм пае, Къоджэбэрдхэм я Мыхьамэт джынэ шъуз иIагъэ 
фэдэу итхыдэ хэлъ. КъызэраIотэжьырэмкIэ, уIэгъэ хьылъэ 
телъэу зыщэлъым, кIэпщэ джэгу къыфашIэу, иджынэ благъэхэр 
къыфэкIогъагъэх.

Бэрэтэрэ Хьамидэ джынэ бынэу кIапщэм къэкIуагъэхэр 
кIочIэ дэихэм ясаугъэтхэу къегъэлъагъох.

«КIапщэм къэкIогъэ джынэхэм дышъэ чысэхэр дэпкъым 
хэIугъэ пкъэужъыем къыпалъэнэу зырагъажьэм «шъуфэсакъ, 
шъуяплъыкъон!» щысхэм Мыхьамэты къариIогъагъ аIо. Ау 
фэщыIагъэп ефэнд-хьаджэм. Шы жэпкъитIоу ыблыпкъхэм 
апылъагъэхэр пчэгум къытридзэхи, зимышIэжьэу дышъэ 
чысэмэ алъыбэнагъ....Дышъэ чысэм лъыбэнэгъэ ефэнд-хьаджэм 
ыIэгу, ынитIу къыщыпсэу, хьадэпчэмыIу джадэ исыгъ...»

Къоджэбэрдыкъо Мыхьамэт былыми, дышъи лъыбэнагъэп, 
«хъункIэшIы зао Iухьагъэп», шъхьафитыныгъэм ыпсэ фитыгъ:

Джары о плъэпкъы зыкIиусыгъэр 
Уисаугъэтэу гъыбзэ орэд!

Тарихъ-лIыхъужъ поэмэу «Къушъхьэм ишIулъэгъу» 
зыфиIорэм Бэрэтэрэ Хьамидэ лирическэ мэкъамэр хилъхьагъ. 
Хъугъэ-шIагъэр лирическэ героим къеIуатэ. Ар къушъхьэм 
игущыIэгъу. Ошъутенэ къушъхьэ шIулъэгъу тхыдэм тыхегъэдаIо. 
Поэтыр къушъхьэм елъэIу:

Ошъутенэ къушъхьэр, 
Узишыхьатыр 
Поэтым ыгу шIомыушъэф, 
Джэнджэшы тIэкIоу щымырэхьатыр 
Шъыпкъэ нэбзыйкIэ къысфэгъэнаф!

Къушъхьэм ипоэтическэ сурэт усакIом къеты. Къушъхьэр 
цIыфым фэд. Ащ псэ хэлъ, гу иI. ЗэдэгущыIэ шъуашэм авторым 
поэмэр релъхьэ. Къушъхьэр поэтым игущыIагъу. Ошъутен 
къушъхьэр зэгорэм цIыфыгъ, батыр лIыхъужъыгъ Фыщтэ, 
нарт блыпкъышIоу щытыгъ Лагъуи, Лъэпшъ ищылыч ащ 
гоу акIоцIылъыгъэр. ЯтIонэрэ пычыгъом адыгэ лъэпкъым 
ижърэм, хы ШIуцIэ Iушъом зыIос лъэхъаным, щыIакIэу яIагъэм 

къыщытегущыIэ. Зао къарашIылIэу, сабыйхэр гъэрэу хым 
зэпыращыхэу, абэсэ фыжькIэ пшъашъэхэр ащэхэу, чылэхэр 
агъэстхэу адыгэ лъэпкъыр къин зэрэхэтыгъэр авторым ящэнэрэ 
пычыгъом къыщеIуатэ. Iашэ зыIыгъын зылъэкIыщтыр зэкIэ 
пыим пэуцужьыщтыгъ.

Орба ныбджэгъоу тиIэр, хы ШIуцI? 
Уисыджы нэжъгъхэм зыкъаупIыцI, 
ТичIыгу ттезыхырэм урилъэмыдж, 
Хы кIыбым къекIышъ, тыбгъэ къепыдж. 
ОшIэ-дэмышIэу шыблэр къэуагъ, 
Пэуцужьыгъэм чIыр ипIэшъхьагъ. 
Къэнэгъэ тIэкIум зыкъеIэтыжь, 
Хыбгъур къыбгыни, бгышъхьэм къекIужь.

Лъэпкъыр заом щаухъумэным пае, адыгэхэм хыбгъур 
къабгынагъ, «хым иныдэлъфэу къушъхьэм ыбгъэгу» екIужьыгъэх. 
Ау мамыр щыIакIэр мыщи щыкIыхьэп, пыир хьэшъэфрытхъоу 
къякIу. ЗэIукIэм, Iашэмрэ акъылымрэ гъусэ зэфашIынышъ, пый 
мэхъаджэу адыгэмэ гупсэфыпIэ къязымытырэм пэуцужьынхэу 
щырахъухьэ. Ау хэткIи нафэ, Шэхэ тIуакIэ пыеу къыдэкIырэр 
бэкIэ нахьыб. Арэу зыщыткIэ зекIолI купищэу дзэр агощы, 
нахьыжъмэ Фыщтэ япащ, гурытхэм Ошъутенэ афэгъэзагъ 
ыкIи нахьыкIэ купым Лагъо игъуаз. Чэзыу-чэзыоу утын пыим 
рахыныр ямурад.

Я 6-рэ пычыгъом заор зэрэкIорэр усакIом къыщеIуатэ. Фыщтэ 
зипэщэ нахьыжъ купыр пыеу пчъагъэкIэ нахьыбэм пэуцужьых, 
лIэбланэу мэзаох, ау якъарыухэр зэфэдизэп.

Фыщтэ батырыр, ыпсэ чIым рити, 
Тинэрылъэгъоу къушъхьэу щычъыгъ.

Гурытыдзэу, Ошъутенэу, къэбарыр къэзыIотэжьырэр 
зипащэр, зэуапIэм Iухьагъ. Ахэри псэемыблэжьэу зэуагъэх. 
ТекIоныгъэр къыIэкIэхьагъэу зылъыти, пасэу гушIогъэ пыим 
Лагъо зипэщэ шыудзэр къыпэуцугъ. ЯлIэблэнагъэ гъунэ 
имыIэу ахэр зэуагъэх. Пыим хьилагъэм зыреты. КъарыукIэ 
запыримыкъушъукIэ хьилагъэм еусэ. Лагъо аукIынышъ, дзэм 
пащэ имыIэжьмэ, къарыунчъэ хъунхэкIэ гугъагъэх. Лагъо 
уIэгъэ хьылъэр тещагъэу утыгум къырахышъ шIу ылъэгъурэ 
пшъашъэу Накъэ дэжь нагъэсы.

Пчэдыжьым нэфылъыр къызызэкIичыкIэ «дзитIур дэпкъитIоу 
щызэпэтэджы», ау Лагъо къэгужъо, ащ лъэшэу пыир егъэгушхо. 
ОшIэ-дэмышIэу, шы фыжьым тесэу Лагъо къэлъагъо: «Джы 
тидзэкIолIхэм агу зыкъеIэты, Пый сатырхэр къэтIыгурыгух». 
Пыим текIуагъэх. Заор аухыгъ. Лагъо укIыгъэу къагъотыжьыгъ. 
Ащ ихьадэ къаIэтыгъ, тандж паIор къызшъхьащэцохъум, 
шъхьац кIыхьэр ащ къычIэтэкъугъ.

Бзылъфыгъэ гуащэр 
Лагъоу япащэм икъэщэныгъ, 
Лагъо зэфэхым, шыудзэпащэу, 
Гу лъамытагъэу, пшъашъэр тфэхъугъ. 
ШIулъэгъуныгъэу кIэлэ лIыхъужъым 
Ащ фыриIагъэм гу къыритыгъ, 
Лагъоу икIасэм фэхъоу лъышIэжьы, 
ЧIыгоу игупсэм ыпсэ ритыжьи, 
Джаущтэу шIулъэгъур ыгъэлъэпIагъ!.. 
Джащ фэдэ шапхъэ ренэу иIагъ 
Тэ тишIулъэгъу, джар зэхэшIыкI.

* * *
Бэрэтэрэ Хьамидэ новатэрэу щыт. Ащ жанрэу сонетыр 

адыгэ поэзием къыхигъэхьагъ. Сонет (итал. гущ. – ымакъэ Iун, 
жъынчын) зыфаIорэр я XIII-рэ лIэшIэгъум Италием къыщежьэгъэ 
усэ шъуашэу сатыр 14 хъурэр ары. Сборникэу «МэфакIэм» 
Бэрэтарым исонетхэр къыдегъахьэх. Ахэр «Шъырытныгъэм 
исонет», «ГушIуагъом исонет», «ШIушIагъэм исонет», «Дэхагъэм 
исонет», «Зэфагъэм исонет», «ШIулъэгъум исонет».

Оры сишIулъэгъур, сихэгъэгу, 
Оры сэ гукIэгъур зыфысиIэр, 
Оры шIушIэ закъоу сызфыщыIэр 
Оры зыфихыгъэр сэ сыбгъэгу. 
Ау а зэкIэр сэ сишIогъэ закъоп, 
О гукIэгъоу пхэлъым иджэуап, – 
Унышъ, лъфыгъэ пстэуми уафэсакъы, 
Унышъ, лъфыгъэ пэпчъи о уилъапI. 
Арышъ, къызгурэIо, о гукIэгъоу 
Пхэлъым лъыкIэхьагъэп сэ шIулъэгъоу, 

Инми, о пфэсшIыгъэр, сихэгъэгу. 
Ауми, синасыпышъ, джэнджэшыгъэ 
Зыгу къихьан пщэрыхьэп о уилъфыгъэ, – 
Ныбжьи сыдэхыщтэп о уигъогу!

Сонет тх ылъэу «Iа хь мыгощ»  зыфиIоу поэтым 
къыдигъэкIыгъэм имэхьанэ шъхьаIэ а сатырхэм дэгъоу 
къыкIагъэтхъы. Сонет зэфэшъхьафхэр, сонет Iэрамхэр, 
сонет зэхэтхэр дэтхэу тхылъ къыдигъэкIыгъ. Сонетхэр 
усэ къызэрыкIохэу щытхэп, ащ шэпхъэ уцугъэхэр иIэх,  
уфэмысакъэу шапхъэхэр зыпкъутэкIэ, произведениер зэрэпсаоу 
уукъон плъэкIыщт. ГъэпсыкIэу зыдиIыгъым елъытыгъэу 
сонетым драмэ ин кIоцIылъын ылъэкIыщт, ар нахьыбэмкIэ 
Бэрэтарым къызфигъэфедэн ылъэкIыгъ:

Загъорэ, ошIа, сэри сэшэсы, 
Шыбгым уисыныр насып ялый; 
Гухэлъ гъунапкъэм шIэхэу унэсы, 
Нэпкъым изанди шым удехьый. 
Ау мэфэ пстэуми сащымыщэу, 
Лъэсэу къэкIу гъогум ичыжьэр 
Лъэсми фегъоты псыхъом икIыгъор – 
Слъапшъэ мылыпсыми къыщымытхыу! 
СэшIэ, ушыумэ гъогур IэшIэх, 
Ау ехьыжьагъэр дахэм къыблех. 
Шыр емылычымэ уридзыхыщт, 
Узыщышыуми пшъхьэ щымыгъэкI, – 
Ощ нахьы лIышIуи лъэсэу къыдэкI… 
Лъэсри гухэлъым зэ лъыIэсыщт!

Жанрэм Iофыгъоу къыгъэуцухэрэр поэтым зэшIуихынхэ 
зэрилъэкIыгъэр мыщ дэжьым нафэ мэхъу. Мэхьанэ гъэнэфагъэ, 
мэхьанэ ухыгъэ зыкIоцIылъ гупшысэ апэ къеты. Ау ащ ыуж 
къыIогъахэм емызэгъырэ гурышэ тапшъхьэ къырегъэуцо. 
Конфликтыр нэрылъэгъоу къэтэджы. Аужрэ сатырихыр – зэкIэ 
къыIуагъэу хъурэр зэфэхьысыжьынхэр ары. Сыдэу щытми 
драматургием инэшанэхэр сонетым къызэрэтекIорэр тэлъэгъу. 
Мэкъэ зэфэшъхьафхэр, екIолIэкIэ зэмылIэужыгъохэр усэм 
щызэутэкIых, поэтическэ гупшысэри ащ дыкIыгъоу нахь 
къызэкIанэ. Усэм гумэкI IэшIоу кIоцIылъыр къыонэсынымкIэ 

мэхьанэу иIэм, зэрэтхыгъэм ишIогъэшхо къэкIо. Поэтым IэкIоцI 
рифмэр, мэкъэ зэпэджэжьыхэр инэу егъэфедэх, строфа псаум, а 
зы макъэр щыкIэщыгъэу бэрэ уIокIэ:

– Ощхыр къещхы… 
Шъыпкъэ къещхы… 
Укъысэплъышъ тIэкIу укъэщхы, 
Сыоплъыжьышъ, сэуплъыжьы, 
Мы гущыIэр сэублэжьы.

Аллитерацием художественнэ гупшысэр нахь лъэшы 
къешIы, гур нахь къегъэбырсыры. Мыщ фэдэ екIолIэкIэ-
гъэпсыкIэу авторым зыдиштагъэхэри нэмыкI усэхэми къахэщы.

ОшIэ-дэмышIэу рифмакIэхэр поэтым ег ъэфедэх: 
«тенэчышъом – «тисышъ унэм», «тыкIэрытэу – ащ тэ титIо», 
«IаплIэр пытэу – ащ къыпытэу», ащ нэмыкIхэри. Рифмэ 
къэзышIырэ элементхэр ренэу зэтемыфэхэ зыхъукIэ, зы гущыIэр 
ритмэкIэ зэгъэпшэгъэ, зэтефэрэ гущыIэ заулэм а элементхэр 
ащегъэунэфых. Ащ усэм экспрессие гъэнэфагъэ къыхелъхьэ.

Поэтэу Бэрэтэрэ Хьамидэ ежь идунэееплъыкIэ елъытыгъэу, 
иусэхэм гупшысэ зэфэшъхьафхэр къащеIэтых. Хэкоу зэрысым 
илъ хэбзэ гъэпсыкIэхэм, цIыф зэхэтыкIэхэм дэгъоу ащыгъуазэшъ, 
лэжьакIохэм ягумэкIхэм зэхэшIыкI афыриIэшъ, ытхырэмэ 
гулъытэ ыкIи зэфэхьысыжь гъэшIэгъонхэр ахелъхьэх.

АдыгэкIэ зызылъытэжьырэм адыгэ лъэпкъым ихъишъэ, 
ишъуашэ, ихабзэ, иорэдхэр, икъашъохэр ышIэнхэ фае. АщкIи 
усакIом зи къызтыригъэнагъэп: «Ислъамыи», «Зыгъэлъати», 
«ЗэфакIуи», «Уджи» яплъыр – стыр иусэ сатырхэм акIэтэкъуагъ. 
Адыгэмэ акъылэу яIагъэм, Iушыгъэу, Iэдэб зекIуакIэу ахэлъыгъэм 
хагъэхъон алъэкIэу тиныбжьыкIэхэр пIугъэным, адыгэ намысым 
илъэужхэр хэмыкIодэжьынхэм Бэрэтэрэ Хьамидэ афэусагъ.

Бэрэтэрэ Х ьамидэ адыгэ поэзием инэкIубгъуакIэ 
къызэIуихыгъ, мэхьэнакIэ къыритыгъ, шъырытыгъэ 
къыхилъхьагъ, гупшысэ куукIэ къыушъагъ.

ШЪХЬАПЛЪЭКЪО ХЬИС  
(1918–1982)

«…тичIыгу тпсэ иIэшIуи, тишIулъэгъуи 
хэтэлъхьэ…»

ИщыIэныгъэрэ итворческэ гъогурэ
Шъхьаплъэкъо Хьисэ Къахьирэ ыкъор Теуцожь районым 

ит къуаджэу ПчыхьалIыкъуае жъоныгъуакIэм и 9-м 1918-рэ 
илъэсым къыщыхъугъ. Гурыт еджапIэр къызеухым ыуж Москва 
кIуагъэ, театральнэ искусствэмкIэ Къэралыгъо институтэу А.В. 
Луначарскэм ыцIэ зыхьырэм щеджэнэу чIэхьагъ ыкIи ар 1941-рэ 
илъэсым къыухыгъ. Хэкум къэкIожьи, театрэм Iоф щишIэнэу 
ригъэжьагъ. Хэгъэгу зэошхор къызежьэм, военкоматыр 
къеджэфэкIэ емыжэу ялъэIуи, заом кIуагъэ. 1943-рэ илъэсым 
Харьковскэ танковэ училыщыр къыухыгъ, 1942-рэ илъэсым 
щегъэжьагъэу 1945-рэ илъэсым нэс заом Iутыгъ, Берлин нэсыгъэ 
дзэмэ ахэтыгъ, орденэу «Боевое Красное Знамя» зыфаIорэм фэдэу 
щы, медалэу блы къыфагъэшъошагъэх.

Хэгъэгу зэошхом ыуж Шъхьаплъэкъо Хьисэ къалэу 
Мыекъуапэ щыпсэугъ, Адыгэ Къэралыгъо къэшъокIо ансамблэм 
ипащэу 1947–1949-рэ илъэсхэм Iоф ышIагъ. Аужрэ лъэхъаным 
хэку гъэзетэу «Социалистическэ Адыгеим» иредакцие 
корреспондентэу, отделым илитературнэ IофышIэу 1950-рэ 
илъэсым щегъэжьагъэу ищыIэныгъэ еухыфэ щылэжьагъ.

Литературнэ произведениехэр ытхынэу Шъхьаплъэкъо Хьисэ 
я 50-рэ илъэсхэм еублэ ыкIи 1957-рэ илъэсым къыщегъэжьагъэу 
ахэр хэку гъэзетым, журналэу «Зэкъошныгъэм» къащыхеутых. 
Тхылъ шъхьафхэу ипьесэхэр зыдэтэу къыдигъэкIыгъэхэр: 
«Пьесэхэр» (1967), «Драмэхэр» (1973), «ЧIыгум иорэд» (1988). 
Мыхэмэ къадэхьагъэх лIыхъужъ драмэхэу «Даут», «Шэуджэн 

Мос», историческэ драмэу «Шарлотта-Айщэт», трагедиеу 
«Зигъонэмысым икъашъу», зэо илъэсхэм афэгъэхьыгъэ 
драмэхэу «Тыркъохэр», «Сянэ ыцIэкIэ», непэрэ щыIэкIэ-
псэукIэм къытегущыIэрэ пьесэхэу «ЧIыгум иорэд», «Къуаджэм 
къыщыхъугъэр».

Шъхьаплъэкъо Хьисэ адыгэ драматургием иIахьышIу 
хишIыхьагъ. Ащ ипьесэхэу «Даут», «ЧIыгум иорэд», «Шэуджэн 
Мос», «Зигъонэмысым икъашъу», «Тыркъохэр» зыфиIохэрэр Адыгэ 
театрэу А.С. Пушкиным ыцIэкIэ щытым илъэс зэфэшъхьафхэм 
ащагъэуцугъэх. Мы пьесэхэм цIыфым ианахь гурышэ къабзэхэр 
къагъэущых, лIыгъэм, цIыфыгъэм, дэхагъэм уфащэ, уихэгъэгу 
урицIыф шъыпкъэу ущытыным уфапIу, уфалэжьы.

Пьесэхэм ацIэхэм къызэрахэщэу, темэ зэфэшъхьафхэр 
драматургым ахэмэ къащеIэты: чыжьэу блэкIыгъэ адыгэ 
хъишъэри, бэ мышIэу хъугъэ революцием, граждан ыкIи Хэгъэгу 
заохэм афэгъэхьыгъэхэри, джырэ щыIакIэр къэзгъэлъагъохэри. 
Анахь Iофыгъоу зыгъэгумэкIырэр – ар адыгэм ихъишъэ гъогу, 
ицIыфыгъэ шэн, идунэе тетыкIэ къыригъэлъэгъукIыныр ары. 
Авторым анахьэу пчэгум ригъэуцохэрэр цIыф лIыхъужъхэу, 
щыIэныгъэм игъогу мыпсынкIэ къэзыкIугъэхэу къахэщхэрэр 
арых. ГущыIэм пае, ЛIыхъужъыцIэр зыфагъэшъошэгъэ Нэхэе 
Даут, е революционерэу Шэуджэн Мос, е адыгэ бзылъфыгъэ 
цIэрыIоу щыIэкIэ гъэшIэгъон къэзыгъэшIагъэу Шарлотта-Айщэт 
фэдэхэр арых.

Шъхьаплъэкъо Хьисэ адыгэ орэдышъомэ арылъэу усэ-орэд 
заулэ ыусыгъ, урыс поэтмэ аусыгъэ орэд цIэрыIомэ ащыщхэри 
адыгабзэкIэ зэридзэкIыгъэх. А орэдхэм ащыщхэр ипьесэмэ 
ахигъэуцуагъ: «Орэдым фэдэу сигъатх…», «Си Чэбэ дах», «СичIыгу 
шIуцI», «ГушIуагъор зынэгухэу синыбджэгъухэр», «ЩымыIэр 
къэзгъэхъоу…» нэмыкIхэри. ГущыIэм пае, пьесэу «Сянэ ыцIэкIэ» 
хэт В.Маяковскэм иусэу адыгабзэкIэ зэридзэкIыгъэр; пьесэу 
«Шарлотта-Айщэт» «Бзыу дах» ыIоу усэ хегъэуцо; «Кавказым 
ишъау», «Хэгъэгум иорэдышхо тэгъаджэ» афиусызэ орэдхэр 
пьесэу «Даут» хегъахьэх.

Романэу «Заом имафэхэр» ытхыгъэу, ау къыдэгъэкIыгъо 
имыфэжьэу Шъхьаплъэкъо Хьисэ идунай ыхъожьыгъагъ. А 
романыр 1983-рэ илъэсым къыдагъэкIыгъ, ятIонэрэ тедзэгъоуи 
1993-рэ илъэсым къыдэкIыжьы.

Драмэу «Зигъонэмысым икъашъу» зыфиIорэм къыIотэрэ 
хъугъэ-шIагъэр зыхъугъэр япшIыкIубгъонэрэ лIэшIэгъур ары. 
Общественнэ-политическэ мэхьэнэ ин зиIэ произведениеу 
ар щыт. Хымэ пыеу адыгэмэ къафыкъокIыщтыгъэхэм 
ямызакъоу чIыпIэ гъэпщылIакIохэми лэжьакIомэ ящыIэныгъэ 
къины къашIыщтыгъ, лажьэ зимыIэ цIыф зафэхэми янасып 
акъутэу, ары пакIошъ, агъэкIодыпэхэуи бэрэ къыхэкIыщтыгъ. 
Произведением хэт герой шъхьаIэмэ якъэбар ащ ехьылIагъ. 
Ахэмэ яцIыф нэшанэхэр гъэлъэшыгъэу, узIэпащэу ыкIи тыгу 
зыпэблэгъэм тыдеIэ тшIоигъоу егъэпсы авторым. МэкъумэщышIэ 
лэжьакIохэу пьесэу «Зигъонэмысым икъашъу» хэтхэу 
Къаншъаорэ Шъэофыжьрэ цIыф гукъабзэх, зэфагъэм фэбанэх. 
Зыфэбэнэхэрэ Iофыр шъхьафитныгъэр ары, ау а лъэхъаным 
ар къыбдэхъунэу щытыгъэп. Къэбарым ублапIэу фэхъурэр 
ныбжьыкIэмэ язэфыщытыкI. ШIу зэрэлъэгъурэ нэбгыритIоу 
Къаншъаорэ Мэзагъорэ ящыIакIэ тхьамыкIагъоу зэраухыгъэр 
драмэм къеIуатэ.

Адыгэмэ ятарихъ тхьамыкIагъоу хэхъухьагъэмэ зэу 
ащыщ IэкIыб пый зэхаом зэрякIодылIагъэхэр, ащ дакIоу 
класс зэпыщытыныгъэми мымакIэу изэрар къызэрэкIуагъэр 
къеIо Шъхьаплъэкъо Хьисэ. ГущыIэм пае, пщэу Батырбый 
иобраз къыгъэлъагъо зыхъукIэ ынаIэ нахь зытыридзэрэр 
ар гукIэгъунчъэу, жъалымэу, тхьагъэпцIэу зэрэщытыр ары. 
Пшъашъэу Мэзагъо зытекIуадэрэр пщэу Батырбый. Къаншъау 
ащ пэгъэуцугъэу къеты: ар лIыблан, зэфагъэм фэбанэ, цIыф 
гукIэгъур хэлъ.

Гупшысэ шъхьаIэр зэпхыгъэр. Адыгэмэ ижъкIэ 
къыщегъэжьагъэу пый нафэхэри, пый шъэфхэри бэу яIагъэхэти, 
ежьмэ язэмзэгъыныгъи ащ хэхъожьи, дунаим итэкъухьагъэу 
щыхъугъэх. Ахэмэ ялIыгъэу дунаим щашIэрэм зэгурыIоныгъэр 
кIыгъужьыгъэмэ лъэпкъ кIодыр зэрашъхьащыкIыщтыгъэм 
ицыхьэ телъэу авторым ипьесэкIэ къегъэлъагъо. Къаншъау 
иг у щыIэхэм къау шы х ьаты чэтэ за къом лъэпкъыр 
къызэрэкъомыгъэнэжьышъущтыр: «Тэ тыкIодынэу тыфаеп, 
тыщыIэ тшIоигъу! ТыщыIэн фае зыхъукIэ, мамыр тищыкIагъ. 
Ау ар зыпарыми къытфыхихырэп». Лъэхъанымрэ цIыфымрэ 
зэрэзэпхыгъэр гупшысэ шъхьаIэу ештэ авторым. Адыгэмэ ар 
афэгъэхьыгъэу зыхъурэм гупшысэ гъэшIэгъонхэм уакъыфэкIо. 

Пьесэм хэт лIыжъэу Гугъэжъужь зэкIэмэ анахь Iушэу 
къыщыгъэлъэгъуагъ пьесэм. Ащ игупшысакIэрэ игущыIакIэрэ 
япхыгъ ежь авторми изэфэхьысыжь гупшыси. Лъэпкъым 
итарихъ ехьылIэгъэ зэнэкъокъу диалогым ар къегъэлъагъо:

С е р г е й .  Сыда адыгэмэ анахь щыкIагъэу зыфалъэгъужьырэр?
Г у г ъ э ж ъ у ж ь  (егупшысэ). Тхэнхэ, еджэнхэ зэрамылъэкIырэр, 
гъэсэныгъэ зэрямыIэр ары.
С е р г е й .  Сыда адыгэмэ джыдэдэм анахьэу къадэхъумэ 
ашIоигъор?
Г у г ъ э ж ъ у ж ь .  Рэхьат! Рэхьатэу щыIэхэ ашIоигъу.

Хымэ хэгъэгоу Англием къикIыгъэ Белль, Тыркуем щыщ 
Осмэн афэдэхэр зыгъэгумэкIыхэрэр ежь яхэгъэгумэ яфедэ 
Iоф ныIэп. Адыгэми ежьмэ ашъхьэ ифедэ иIоф зэрафэжьэу 
зэрэщытын фаем иидей пхырыщыгъэр мы произведением. Ау 
пьесэм, авторым къызэрэщигъэлъагъорэмкIэ, лъэпкъ кIоцIым 
зэгурыIоныгъэ илъэпышъ, ащ адыгэхэр текIуадэх. Къаншъау 
фэдэ лIыхъужъхэр лъэпкъ зэмзэгъыныгъэм екIодылIэх. Пьесэм 
иавторэу Шъхьаплъэкъо Хьисэ адыгэ лъэпкъым шIулъэгъу 
инэу фыриIэр, ар къызэрэзэтенэжьыщтым игумэкI-гупшысэ 
инэу зэригъэгумэкIырэр, шIэгъэн фэе Iофыгъохэм рэхьатыгъо 
къырамытэу зэрэщытыр нафэу къегъэлъагъо мы пьесэм.

Художественнэ шIыкIэ амалэу ыгъэфедэхэрэр. 
Шъхьаплъэкъо Хьисэ ипьесэхэм художественнэ шIыкIэ 
амал зэфэшъхьафхэр ащегъэфедэх. Анахьэу къахэщрэр 
художественнэ гупшысакIэр къэзгъэлъэшырэ гупшысэ тедзэхэу 
(лирическэ отступлениехэу) ышIхэрэр арых. ГущыIэм пае, 
абдзахэмэ яхьылIэгъэ къэбарэу жэрыIуабзэм къыхэхыгъэу 
хигъахьэрэм къегъэлъэшы игупшысэ шъхьаIэ – ар адыгэмэ 
лIыгъэшхорэ, щэIэгъэшхорэ ахэлъэу зэрэщытыгъэр ары. 
Абдзэхэ бзылъфыгъэм иунэ ис хъулъфыгъэхэр – ишъхьэгъусэ 
къыщегъэжьагъэу икIэлэ нахьыкIэ щыухыжьыгъэу – заом 
ыгъэкIуагъэх. Зыми къыгъэзэжьыгъэп. Бзылъфыгъэм 
ицIыфыгъэ зекIуакIэ урыгушхонэу щыт. Ар къэзгъэлъэгъорэ 
чIыпIэр хэушъхьэфыкIыгъэ сурэтэу мэхъу:

Пчэдыжьым ныо горэм ищагу шыухэр къыдэхьагъэх.
– Шъуеблагъ, нынэ, – ыIуагъ бзылъфыгъэм.
– Теблэгъэнэу тыхьакI, ау тыщысын тыфитэп, къэбарэу 
къэтхьыгъэри Iотэгъуае шъхьаем, къыотымыIуатэмэ хъущтэп. 
Мы щагум дэкIыгъэ нэбгыриблыр къыдэхьажьыщтэп. ГъэпскIын-
тIэкIын Iофхэр ящыкIагъэп. Ахэр хьазырхэу ябэнмэ адэжь 

щылъых, тхьам ыпашъхьэ ихьажьынхэ ямурад, – джэуап 
къатыжьыгъ шыухэм.
– Хъунба, сикIалэх, къэбарэу къэшъухьыгъэр зыфэдэр 
къызгурыIуагъ, – къариIожьыгъ бзылъфыгъэм. – Непэ дунай, 
неущ ахърэт, тIэкIыни, гъэпскIыни имыщыкIэгъэжьэу дунаир 
зыхъожьыгъэр хъопсагъо!..
Къэм нэсыфэ зышъхьац фыжьы хъугъэ бзылъфыгъэр хьадиблмэ 
апашъхьэ ихьагъ… анэгу рихызэ, ныом ишъаохэм аужырэ 
гущыIэхэр ариIожьыгъэх…

Ащ фэшъхьафэу авторым бэрэ егъэфедэх гъыбзэмэ 
къахэхыгъэ пычыгъохэр, ежьым зэхилъхьэгъэ усэхэр ыкIи 
орэдхэр. Ахэмэ пьесэм ихудожественнэ шIуагъэ инэу къыдаIэтае. 
Образ къэтыкIэ амалхэм зэу а екIолIакIэр къахэщэу щэхъу 
Шъхьаплъэкъо Хьисэ итворчествэ. Я ХIХ-рэ лIэшIэгъум щыIэгъэ 
Урыс-Кавказ заом ехьылIагъэу аусыгъэ гъыбзэм ипычыгъо 
пьесэм исюжет зыхигъахьэкIэ, хъурэ-шIэрэ зэкIэлъыкIуакIэм 
илыягъэу кIочIэ лъэш къыхелъхьэ, къэбарым теплъэ гъэнэфагъэ 
къыреты. Ащ фэдэу мы пычыгъор хегъахьэ пьесэм:

ШэрэлIыкъор шышъхьэмыгъаз, 
Язаозэ, зарегъэукIы! 
ШэрэлIыкъомэ я Хьанифэ дахэ 
Хъыдыжъы чапэ зэлъегъэнэфы. 
Къафимыгъазэу заозэ, 
Ятэм ихьадэ тепсыхэжьыгъэр 
Чэтаом я Хьасэсэ дах!

Пьесэм хэт герой пэпчъ игущыIакIэрэ изекIуакIэрэ 
шъхьафых. Лъэпкъ напэм изехьакIохэр характер лъэшхэр 
арых. Герой шъхьаIэхэу зигупшысэ къизыIотыкIхэрэр 
зэпхыгъэхэр лъэпкъым илIыкIохэу Къаншъаорэ Мэзагъорэ 
арых. Мыхэмэ ясурэт нэм къыкIегъэуцо авторым, ежьым 
дэхагъэр зэрэзэхишIэрэм ишыхьатхэу ятеплъэкIи язекIуакIэкIи 
гъэпсыгъэх.

Бзэм ылъэныкъокIэ укъемыкIуалIэу художественнэ 
шъуашэр бгъэунэфын плъэкIыщтэп. Автор пэпчъ бзэ гъэнэфагъэ 
къырыпшIэжьэу егъэфедэ. Ащ фэдэу эпитет, зэгъэпшэн 
зэфэшъхьафхэр къябэкIэу мэгущыIэх Шъхьаплъэкъом игеройхэр. 
«Игъонэмысым икъашъо» ащ фэдэу къыхэбгъэщын плъэкIыщтыр 
макIэп: «Хэты иорэд IэшIуа сымышIахэу сыгу къынэсыгъэр!», 
«Дунаир зыгъэнэфырэр зы маз, сэ сыкъэзгъэнэфыгъэ кIалэр 

синэплъэгъу…», «Дахэр зиблэрыпсэу, сэтэнэе къэгъагъэу губгъор 
зыер оры!», «…бзыум фэдэу сыкъэбыбыжьыгъ»…

Шъхьаплъэкъо Хьисэ лъэужышIу адыгэ поэзиеми адыгэ 
прозэми ащыпхырищыгъ, ау адыгэ драмэр ары анахь 
лэжьыгъэшIухэр зыщишIыгъэхэр. Сценическэ искусствэр дэгъоу 
зэришIэрэм ихьатыркIэ жанрэу драматургием нахь гъэхъагъэхэр 
щишIын ылъэкIыгъэх. Идраматическэ произведениехэр сценэм 
къыщашIыным тегъэпсыхьагъэхэу ытхыщтыгъэх. АпэрапшIэу 
сценэм къыщашIыгъэх, ащ ыуж тхылъэу къыдигъэкIыгъэх. 
ГущыIэм пае, драмэу «Даут» 1957-рэ илъэсым сценэм 
къызщашIыгъэ ужым, «Пьесэхэр» ыцIэу 1967-рэ илъэсым 
тхылъ къыдегъэкIы. Адыгэ драматическэ театрэм адыгабзэкIэ 
къыщашIыгъэх пьесэхэу: «Даут», «ЧIыгум иорэд», «Игъонэмысым 
икъашъу», «Шэуджэн Мос», «Тыркъохэр». Пьесэу «Даут» къалэу 
Краснодар идраматическэ театрэ къыщагъэуцугъагъ, 
драмэхэу «Тыркъохэр», «Шарлотта-Айщэт» Къэбэртэе-Бэлъкъар 
телевидениемкIэ Налщыкъ къыщагъэлъэгъуагъэх.

Драматургыр анахь зыпылъыгъэр ипроизведениехэмкIэ 
адыгэ лъэпкъым итарихъ щыщ анахь пычыгъо гъэшIэгъонхэр 
къыгъэлъэгъоныр арыгъэ. ЦIыф пэрытхэу лъэпкъым 
фэлэжьагъэхэм ыкIи фэбэнагъэхэм яобразхэр ипьесэхэм 
къащетых авторым. Анахь цIыфыгъэ иным фэлажьэх ащ иобраз 
шъхьаIэхэр. Темэу ыштэхэрэми ар къаушыхьаты: хъугъэ-шIэгъэ 
инхэу лъэпкъым къехъулIагъэхэр ары къытхыхьэхэри. ЛэжьэкIо 
цIыфым инасыпрэ ишъхьафитныгъэ банэрэ афэгъэхьыгъ 
пьесэу «Игъонэмысым икъашъу», революциемрэ граждан заомрэ 
афэгъэхьыгъ пьесэу «Шэуджэн Мос», блэкIыгъэ Хэгъэгу зэошхом 
ехьылIагъ драмэхэу «Даут», «Тыркъохэр, «Сянэ ыцIэкIэ»; «ЧIыгум 
иорэд» ыкIи «Къуаджэм къыщыхъугъэхэр» я 60-рэ илъэсхэм 
чылэдэсхэм ящыIакIэ къырагъэлъэгъукIы. ЩыIакIэм хэлъ 
шъыпкъагъэр къыгъэлъэгъоныр ары авторыр зыгъэгумэкIырэр.

КЪУМПIЫЛ КЪАДЫРБЭЧ  
(1934–1990)

ШIу слъэгъущтыгъэ сэ щыIэныгъэр:  
Анахьэу губгъор, анахьэу хэкур,  
Сихэгъэгу кIасэу сэ сызыпIугъэр.

ИщыIэныгъэрэ итворческэ гъогурэ
Адыгэ литературэм я 50–70-рэ илъэсхэм хэхъоныгъэшхохэр 

ешIых. Анахьэу адыгэ поэзием лъэбэкъу инхэр едзых ыкIи 
дунэе поэзием ар изыIахьэ гъэшIэгъонэу хэуцо. Адыгэ поэзием 
зиIофышIу хэзышIыхьагъэмэ ащыщ усакIоу КъумпIыл 
Къадырбэч.

КъумпIыл Къадырбэч 1934-рэ илъэсым шышъхьаIум и 24-м 
къуаджэу Улапэ къыщыхъугъ. Ятэ блэкIыгъэ Хэгъэгу зэошхом 
хэкIодагъ. Янэ шъузабэу къани икIалэхэр изакъоу ыпIужьыгъэх 
ыкIи ригъэджагъэх. Къадырбэч гурыт еджапIэр къызеухым 
1954-рэ илъэсым щегъэжьагъэу 1957-рэ илъэсым нэсэу дзэм 
къулыкъу щихьыгъ. Мыекъуапэ Адыгэ хэкумкIэ къэралыгъо 
хэутын Iофхэм яшъэф икъэухъумэн Iофхэм апылъ IофшIапIэм 
(ОБЛЛИТО) итхьаматэу Iоф ышIагъ. Тхэныр я 60-рэ илъэсхэм 
ригъэжьагъ ыкIи 1964-рэ илъэсым апэрэ тхылъэу «ПсынэкIэчъ» 
къыдигъэкIыгъ. Москва дэт Литературнэ институтэу М.Горькэм 
ыцIэкIэ щытыр 1965-рэ илъэсым къеухы, 1975-рэ илъэсым 
СССР-м итхакIохэм я Союз аштэ.

КъумпIыл Къадырбэч зэкIэмкIи усэхэмрэ поэмэхэмрэ 
адэтхэу тхылъипшI адыгабзэкIэ къыдигъэкIыгъ. Бэп 
ыгъэшIагъэр усакIом, ау лъэуж дахэ иусэхэмкIэ тиадыгэ 
литературэ щып х ырищыг ъ. Иусэхэмрэ ищыIэныг ъэ 
гъогурэ зэтефэжьэу къабзэхэу зэдиштагъэх. Ащ итхылъэу 
къыдэкIыгъэхэр зэкIэ адыгабзэм илъых: «ПсынэкIэчъ» – 1964 

илъ., «ГумэкI» – 1968 илъ., «Апрелэу сыгум инэф» – 1971 илъ., 
«ЦIыфым инеущ» – 1973 илъ., «Сятэ исурэт» – 1975 илъ., «ГъэшIэ 
нап» – 1976 илъ., «Нэфшъагъор сишэсыпI» – 1984 илъ., «Охътэ 
гъунэнчъэр» –1987 илъ., «Бзыоу быбырэм иныбжьыкъу» – 
1990 илъ. «ГъашIэм илъэуж» – 1994-рэ илъэсым усакIор 
щымыIэжьэу къыдагъэкIыжьыгъ.

Лирикэр художественнэ литературэ гъэпсыкIэм изыIахьэу 
щыт. Адрэ художественнэ гъэпсыкIэмэ зэратекIрэр – ар усэ 
шъуашэм илъэу, гум дэхъыкIрэм икъызэIухын фэгъэхьыгъэу, 
едэIурэм ыгу нэсэу, игупшысэхэр лъыIэсхэу ыкIи дигощхэу 
зэрэщытыр ары. ГущыIэм пае, шIулъэгъуныгъэу цIыфым 
ихэгъэгу фыриIэр зэкIэми зэхашIэ, а цIыф шIулъэгъур шъхьадж 
чIыпIэу къызэрыхъухьагъэм фэгъэхьыгъэу авторым дегощы. Ащ 
фэдэ лирикэр адыгэ поэзием анахь щызыгъэлъэшыгъэмэ ащыщ 
усакIоу КъумпIыл Къадырбэч. КъумпIыл Къадырбэч иапэрэ 
лирическэ усэхэр зыфэгъэхьыгъэхэр къызщыхъугъэ ичIыналъ: 
ичыл, ихэгъуашъхь, ипсыхъоу Улэ арых:

Сабый нэпсым мынахьыбэу 
Дахэу, къабзэу 
ЫнэпкъитIур пшъэшъэ IупшIэм 
Фэдэкъабзэу 
СэшIэ псыхъо, – 
Ыбгыр псыгъо, – етхы усакIом.

Адыгэ поэзием я 60-рэ илъэсхэм цIыфым, ащ къешIэкIыгъэ 
дунаим, шIум, бзаджэм, заом, мамырныгъэм афэгъэхьыгъэ 
гупшысэ куухэр къыреIотыкIы. КъумпIыл Къадырбэч иусэхэми 
ар къаушыхьаты. Апэрэ тхылъэу къыдигъэкIыгъэм «ПсынэкIэчъ» 
феусы. ПсынэкIэчъым икъэбзагъэмрэ ишъырытыгъэмрэ 
афэдэу, гухахъо къыуитэу къырещажьэ илирикэ. Игупшысэ-
гухэлъ зыфэIорышIэрэр – шIугъэмрэ дэхагъэмрэ цIыфмэ 
къафэхьыгъэныр ары. Ихэгъэгу зэригъэлъапIэрэр къыIотэнэу 
апэрэ темэ шъхьаIэу усакIом зыфегъэуцу. Шъхьэу усэмэ 
афишIхэрэми ар къаушыхьаты: «КъэсэкIухьэ си Улэпэ жэгъур», 
«Сихэку ипсыхъохэр», «Къоджэ гупсэм гукIэ сэгъэзэжьы» ыкIи 
нэмыкIыбэхэр. Мыхэмэ къащреIотыкIы къызщыхъугъэ чIыпIэм 
нахь дахэ дунаим ежьыркIэ зэрэтемытыр, ар ыгу зэримыкIырэр 
ыкIи сыд къыдэхъугъэми игушIуагъо ащ зэрэдигощрэр.

УсакIом илирическэ герой къызхэкIыгъэ лъэпкъымрэ 
къызхэхъухьэгъэ дунаимрэ инэу япхыгъ. Усэхэу «Къуаджэмрэ 
мэзымрэ», «Мэкъэ шъэфкIэ чIыгур къэджэ», «Лэбэ Iушъо Iут 
чъыгхэр», «Бзыухэр къэбыбыжьых», «Чъыгыжъым ымакъ» 
зыфиIохэрэм ихэкурэ къэзыуцухьэрэ идунайрэ африIэ 
шIулъэгъум иджэмакъэ инэу къахэIукIы. Авторыр псэкIэ 
зэпхыгъэ идунай зышъхьамысыжьэу къыухъумэным фэхьазыр:

Сызшъхьасыжьрэп, сафырекъу. 
СылъэкIуатэ. 
Бжыхьэ губгъоу, гъэбэжъулъэу 
Сигъогу нафэ 
Сигухэлъмэ янэпкъ лъагэу 
Джы къэлъагъо.

БлэкIыгъэ Хэгъэгу зэошхом итемэ КъмпIыл Къадырбэч 
илирикэ бэрэ къыщеIэты, ыкIи а темэр зэрэпэблагъэм ишыхьат 
усабэхэу исборник пэпчъ къадигъэхьагъэхэр. «Илъэсхэм 
афэмыгъэжъоу, Заом ичъыIэ сыхэкIрэп…», – етхы ащ. Ятэу 
заом хэкIодагъэм зэрэфэзэщрэр, янэ ишъузэбэ щыIэкIэ 
къин зэрэзэхишIэрэр, илъэс пшIыкIуплIым ит илэгъухэм 
афэдэу ежьыми унэгъо хъызмэт зехьаныр къинэу ыпшъэ 
къызэрэдэфагъэр шъхьэихыгъэу къащреIотыкIы иусэхэм.

Тхылъэу «Сятэ исурэт» зыфиIорэр КъумпIыл Къадырбэч 
ятэу заом щыфэхыгъэм фэгъэхьыгъ. Ятэ щысэтехыпIэ фэхъу 
усакIом ыкIи ехъуапсэ, сыда пIомэ ащ цIыфмэ яшъхьафитныгъэ 
къыухъумэзэ, ыпсэ ыгъэтIылъыгъ:

Илъэбэкъу пэпчъы тятэ сехъуапсэу 
Сэри сэгъэпсы сигъэшIэ унэ.

БлэкIыгъэ заом нэлатыр рихызэ, Къадырбэч цIыфыр 
иусэхэмкIэ мамырныгъэм фепIу. Усэу «Тхьэпэ цIыкIу» къыщеIо 
джыри мамырныгъэр чIыгу хъураем зэрэщымыуцугъэр. 
Тхьапэ цIыкIур чъыг къутамэм къыпызыгъ, ыкIи жьы хьарзэм 
хэтэу рихьыжьи бэрэ къырихьакIыгъ, ау сыда ылъэгъугъэр? 
Джыри дунаим зэрэщымымамырыр елъэгъу, цIыфым дунаим 
гупсэфыгъо щигъотрэп. Сыда пIомэ зэо машIор чIышъхьашъом 
щыкIосагъэп, ар чIыпIэ-чIыпIэу къызэкIэблэжьы. Заом 
зыпэIуидзи тхьапэ цIыкIум зызэрэхигъэкIодагъэр «Щэнаут заом 
Iуидзагъ» зыфиIорэ усэм къыщеIо. Ау джыри рэхьатэп дунаир. 

КIочIэ бзаджэхэм джыри зыкъаIэты. Ар лъэшэу гухэкIышхо 
фэхъу КъумпIыл Къадырбэч илирическэ герой.

Я 90-рэ илъэсхэми заом итемэ ыгъэтIылърэп тхакIом. Сыда 
пIомэ дунаим щымамырэп. «Дунай, зыгорэ о къыпщышIыгъ», – 
мэгумэкIы ар. Сыд пае цIыфхэр зэдэтIысхэу зэдемыгупшысэхэра? – 
мэупчIэ ар. Iэшэ Iаехэу къаугупшысыгъэхэм зэкIэ цIыфлъэпкъыр 
текIодэнкIэ мэщынэ. Ары зыкIиIорэр:

ЗэдэтIысхэу цIыфхэм зы гупшысэ 
Къыхамыхмэ, чIыгум сыд?..

ГумэкIым хэт лирическэ героир, ау шIошъхъуныгъэм 
ыбгынэрэп. ЦIыфыр щыIэным фэшI, шIур текIон фае. КIэухышIум 
авторыр фэусэ:

ЦIыфым цIыфыр цIыфэу къедэхашIэу 
ЛIэшIэгъукIэм гъогум дытехьажь.

Уахътэр ары зыуплъэкIужьрэр цIыфым ищыIэныгъэ 
лъапсэ ыуасэ. Уахътэм итемэ бэрэ егъэфедэ усакIом. Анахьэу 
тхылъэу «Бзыоу быбырэм иныбжьыкъу» зыфиIорэм уахътэм 
узэрэфэсакъын фаер бэрэ къыщеIо. Ежьыри уахътэм дэгузажъо: 
«…Такъикъ пэпчъ джы салъыбэнэжь…», – еIо ащ. Зыми 
ышIэрэп иуахътэу фатIупщыгъэр зыфэдизыр, арышъ тэрэзэу 
бгъэзекIон ар фае. МэгумэкIы усакIор ыкIи къэупчIэ: «Охътэ 
тхьапшэу гъашIэр тэ тпэщылъ?!». ЦIыфым иуахътэ хьаулыеу 
ыгъакIо зэрэмыхъущтыр, шIоу ышIэщтым зэрэдэгузэжъон 
фаер къыщеIо усэу «Чыжьа, благъа сиаужыпкъэрэри?!» 
зыфиIорэм.

Лъэужэу къэбгъэнэщтым уегупшысэнэу зэрэщытыр къыщеIо 
усэу «Лъэуж» зыфиIорэм. УщэIэфэ шIуагъэ къэпхьыгъэмэ, 
ущымыIэжь зыхъурэми уилъэуж кIодыщтэп. Дунаим зыпари 
шIу щызымыгъэхъагъэр ныбжьыкъум фегъадэ:

Сыныбжьыкъуа, хьауми сыпсэуа – 
Джар сигъашIэ иупчIэ шъэф.

УсакIоу КъумпIыл Къадырбэч илирикэкIэ шIуагъэу 
къыхьыщтым игумэкI хэкIрэп. А гумэкIыр усэкIо пстэуми 
ятворчествэ къыщра IотыкIы. Хэтрэ уса кIу и у пчIэ 
зыфегъэуцужьы: ышIэрэ Iофыр цIыфхэмкIэ шIуагъэ хъунэу 
щыта? КъумпIылыр зыкIэхъопсырэр усэхэмкIэ цIыфыпсэм 

нэсынэу, ежь къызэриIоу «зыгорэм фэтэнэу» ары. Ау ар Iоф 
псынкIагъоу зэрэщымытым ышъхьэ усакIом къырехы:

Сыщэщынэ сэ къэлэмым, тхьапэм сыщэщынэ, 
Орэдыжъхэм язэщыгъ сэ бэшIагъэу сипщынэ. 
Сыщэщынэ къаIогъахэр къыкIэсIотыкIыжьынкIэ, 
СыхэкIуакIэу сэ зыгорэм сыхэкIодэжьынкIэ.

Авторым ишIошIкIэ хэтрэ цIыфи илъэгапIэ лъыхъун 
фае. АщкIэ сыд фэдэрэ лъэгапIэри усакIомкIэ хъопсагъо. Ары 
зыкIиIорэр: «Сыфай сэ, сыфай лъэгапIэм». Уигугъу рашIыжьынэу 
лъэужышIу къэбгъэнэныр уцIыфмэ уипшъэрылъ. Амырмэ, 
укъэнэщт зыгори къыпкIэмыупчIэжьэу: «АIуагъэп ащ пай: тэ 
щыI»!? – ащ фэдэ цIыфым авторым феIо. ГугъуемылIэу ущыIэныр 
къыригъэкIурэп усакIом. Зыми ымыгъэгумэкIырэ цIыфыр 
щыIэкIи щымыIэкIи зи арэп. Усэу «ГъугъуемылIыныгъэр» анахь 
усэ гъэшIэгъонмэ ащыщ. Ащ къыщеIо гугъуемылIэу ущыIэным 
нахь емыкIу зэрэщымыIэр:

Уегъэпсэу нэпцIэу, гукIэгъунчъэу 
УиIоф хэмылъхьаным урегъасэ.

КъумпIыл Къадырбэч илирическэ герой гъогунапцэм 
Iутэу щыIэныгъэм лъыплъэрэп, ар щыIэныгъэм ипчэгупIэ ит. 
Ащ ыгу рихьырэр цIыфэу зыми дэмышъхьахрэр, зиIоф Iахьэ 
зыгъэцакIэрэр, гущыIэм пае, «мэкъуаоу шъофым итыр» ары, 
лэжьакIоу щыIэныгъэр нахьышIу зышIырэр ары. Насыпым 
уфэлэжьэн зэрэфаер гъэшIэгъонэу шъхьаихыгъэу илирикэ 
щыпхырещы. Шъхьадж инасып епсыхьэ Лъэпшъ фэдэу: «Хэти 
Лъэпшъэу инасып игъукI», – зыкIиIори ары. Уахътэм итемэ зэп 
къызэраIэтрэр усакIомэ. КъумпIылми ащ къэIуакIэ къыфегъоты. 
«Гъогум мыжъоу Iулъым уфэдэу уищыIэныгъэ бгъакIо хъущтэп», 
еIо ащ. ПчыкIэу ошъогум щыджэгурэм уфэдэныр ары къыхихырэр 
усакIом. Ар къыщеIо усэу «Такъикъ» зыфиIорэм:

Тыгъэпс лъэпсынкIэм ипсынкIэ чъакIэу 
Такъикъым джаущтэу тэ тыкъебгынэ, 
ТIэкIихрэ уахътэр ащ шIомымакIэу, 
КъытшIуеунэкIы тигъэшIэ унэ.

УсакIом ипшъэрылъыр – щыIэныгъэм инэф къыхигъэщыныр, 
цIыфыр а нэфым фищэныр, шIугъэм къыфигъэущыныр ары. 

Ежьым ар къыдэхъуа? А упчIэм лъэшэу егъэгумэкIы авторыр. 
Уахътэм къыгъэнэфэщт ар:

Хэти фэмыдэу мо охътэ зафэм 
ИпцIи ишъыпкъи къычIигъэщыщт, –

еIо усакIом. Ар зыкIэхъопсырэр щыIэныгъэр орэдым фэдэу 
ышIыныр ары, ау ар псынкIагъоп:

ЩыIэныгъэр зыкIэмыорэдым 
Сэ силажьи, сэ силажьи хэлъ, –

зеумысыжьы усакIом. ШIур къыдэпхыным фэшI, кIуачIэ уиIэн 
фае. «КIуачIэр – зэпстэуми якъежьапI» – ары зыкIиIорэр авторым. 
ЩыIэныгъэри кIэкIышъ, шIур къыдэпхыным удэгузэжъон фае:

Игъо тыфифэу джа тIэкIум тшIэрэр 
Тэ къэдгъэшIагъэм изы хьатыр.

КъумпIылым ицыхьэ телъ шIушIэныгъэмрэ цIыфыгъэмрэ 
зэрэзэпхыгъэм. Ау цIыфыгъэр зехьэгъошIоп. ЩыIэныгъэм 
уащыIокIэ къумалыгъэм, пцIым, бзэджагъэм. А хэмэ 
уапэуцужьыныр ары цIыфыгъэм къикIрэр. ГущыIэм пае, усэу 
«ЗэIукIэ пашъхьэм» ар губзыгъэу къыщеIо.

Насыпыр къэкIо ыкIи мэкIожьы. Ар къэуухъумэу, уфэсакъэу 
упылъмэ уищыIэныгъэ нахь дахэу зэрэхъущтыр къащеIо усэхэу 
«Тэ кIуагъа бзыур?», «Бзыухэм къысфахьы», «Уахътэм ишъэф». 
ЫкIуачIэ къыхьыгъэмэ усакIом зэкIэ цIыфэу чIыгум тетыр 
насыпышIоу ышIынгъэхи:

ЦIыфыгъэр яхъуапсэу, 
Къадэзгъэхъоу сэ ялъэIухэр, 
ЦIыфы пэпчъы ишIугъоу, – 

къыщеIо усэу «Моу зэзакъо».
ЩэIэфэ усакIор зыфэбэнэщтыр цIыфым ихъяр, инасып 

(«СыщэIэфэ»). Сыда пIомэ сыд дунаим темыхъухьагъэми, къэнэнхэ 
фае цIыфыгъэр, дэхагъэр, насыпыр. УсакIом илирическэ герой а 
лъэгапIэхэм афэкIо зэпыт. Къыдэмыхъурэмэ инэу агъэнэшхъэи:

Сыдигъуа, хэта тащыщэу 
ЦIыфыгъэр зыфыкIэмыщэу 
Къэзгъэлэнлагъэр езэщэу?

Лирическэ героир ежь ышъхьэ паеп зыфэбанэрэр. Ар 
зыфэбанэрэр ихэгъэгу нахьышIоу ышIыныр ары. А гъогур ежь 
къыхихыгъ. ЦIыфы пэпчъ игъогу ежь къызэрэхихыжьырэр 
къыщеIо усэу «Гъогу» зыфиIорэм. Ежь усакIоми игъогу мыпсынкIэ 
къыхихыгъ ыкIи лъэгапIэм нэсмэ, гъэхъагъэхэр къыдэхъумэ, 
цIыфмэ адигощыным фэхьазыр, ау:

ЗэрэцIыфлъэпкъэу дэзгощ сшIоигъоу 
Джыри а гушIор сэ къысфэкIуагъэп…

КъумпIыл Къадырбэч къызэрыхъухьагъэр мэкъумэщышIэ 
унагъу ыкIи ар чIыгум пэблагъ. ИкIасэх шъоф-губгъохэр, икIасэх 
псыхъо-мэзхэр, икIас лэжьэныр. Ары зыкIиIорэр: «ЩыIэныгъэу 
гум пымыкIрэм IофшIэныр ихабз», ащ нэмыкIэуи «СыцIыф – ащ 
къикIрэр сыIоф закI», – еIо усакIом. Усэхэу «IофшIэн», «ТищыIакI», 
«Мафэр», «ЧIыгур» зыфэпIощтхэм анэмыкIхэми а гупшысэр 
къащеIэты. Гупшысэ шъхьаIыр – «СыцIыф – ащ къикIрэр сыIоф 
закI».

Художественнэ IэпэIэсэныгъэу КъумпIыл Къадырбэч 
ипоэзие хэлъыр ины. Зэгъэпшэн, эпитет, троп, метафорэ 
зэфэшъхьафхэр екIоу щегъэфедэх итворчествэ. Анахьэу мазэр 
икIэсэ образэу щыт: «Бзылъфыгъэ кIалэр мэзэ ныбжьыкIэу…», 
«ГушIопсэу мазэр уиIэщы…», «Мазэр шэкIо улэугъэу…», «Ыгу 
къыптекIуадэу мэзэ кIыб ныкъом…», «Мазэр огум Iэсэ-Iасэу…», 
«Ибжыхьэ мазэу джэнэ пкIыжьыгъэр…», «Мэзэ нэгу пшъыгъэр…», 
нэмыкIхэри.

УсакIом инэу зэхешIэ къэзыуцухьэрэ дунаим идэхагъэ ыкIи 
ар фэIазэу къытхыхьан елъэкIы. Пейзажнэ усэхэмрэ, сурэтхэмрэ 
дахэу егъэфедэх. Ахэр къушъхьэмэ, мэзмэ, шъофмэ, псыхъомэ 
афэгъэхьыгъэх («КъысаIу, къушъхьэр», «Ори опсэу», «Мэзым», 
«Ощхы», «Гъэтхапэр», «КIымаф», «Бжыхьэ» ыкIи нэмыкIхэри). Мы 
усэхэм адыгэ жэрыIобзэ къэIокIэ щэрыохэр бэрэ ащегъэфедэх: 
«Ошъогур мышъэ губжыгъэу», «Псыхъор шы емылычэу», «Угу 
ихьакIэр кIыирэ хыбзыоу». Джащ фэдэу адыгабзэм иамал инхэр 
къызфигъэфедэзэ дэхагъэр, псынкIагъэр иусэхэмэ ахелъхьэ, 
орэдышъом егъэкIугъошIу мэхъух. Иусэхэр орэдусмэ орэдышъом 
ралъхьагъэх.

Ным итем. Лирическэ усэхэу «Ныхэр»,  
«Ным иорэд», «Тянэ ыIитIу»

Ным итемэ КъумпIыл Къадырбэч иусэмэ чIыпIэшхо щаубыты. 
Мамырныгъэм епхыгъ ным итемэ. ЩыIэныгъэр зэпхыгъэр ныр 
ары. Ар псэемыблэжьэу исабыймэ адэлажьэ, епIух, гъэсэныгъэ 
гъогум тырещэх, щыIэныгъэр ыпэ лъагъэкIотэнэу егъасэх. Ары 
зыкIитхырэр:

Ныр уеIэфэ ощ нахь бай 
Дунаишхом тетэп.

УсакIом янэ иобраз зэо уж лъэхъаным щыIэгъэ 
бзылъфыгъэхэр угу къегъэкIых. Заом бзылъфыгъабэ шъузабэу 
къыгъэнагъ. Ахэмэ якъин ыгу икIрэп авторым. Мыщ фэдэ усэхэм 
ар къахэщы: «Ныхэр», «Ным иорэд», «Тянэ ыIитIу», «СикIэлэгъу 
IыгъэкIыр», «Шъхьаныгъупчъэ кIыбыр», «Тян, остыгъэр 
къысфыхэгъан».

«Ныхэр» зыфиIорэ усэм ным иобраз зэкIэ дунаим къытехьэгъэ 
образ дахэмэ апэ ригъэшъэу къыщеIо авторым: ар сурэт 
анахь лъапIэми анахь лъэпIэжь, ар шIулъэгъоу щыIэмэ анахь 
шъыпкъ, ар цIыфыгъэу чIым къытехьагъэмэ ящысэтехыпI, ар 
шъэбагъэм исаугъэт. УсакIом ным ыпшъэ кIонэу зи зэрэщымыIэр 
къегъэшъыпкъэжьы мыщ фэдэ гущыIэхэмкIэ:

Шъуишъыпкъэныгъэ осэпсы зыгъэу 
Гъэтхэ дунаим ихъопсэ хапI. 
Шъуилъэгъуныгъэ ылъэпсэ дзыгъэ 
Къушъхьэр фэщэчэу гум илъэгапI.

«Ным ыIэхэр» зыфиIорэ усэмкIэ тхылъэу «ГъэшIэ нап» 
зыфиIорэр къызэIуехы. Ным ыIэхэр гъупчъэм фегъадэх, 
лъынтфэхэм чъыгыжъ лъапсэхэр угу къагъэкIы, ахэмэ чIыгум 
ымэ къапехы. Охътэ блэкIыгъэ хьылъэр зымышIэрэр ным 
ыIэхэм яплъынэу къяджэ усакIор. ЕжьыркIэ ныр егъашIэм 
ищысэтехыпIэу къэнэщт:

Сэ нэфынэр нахьыбэу сиI, 
Ау къэзгъэнэфрэр нахь макIэу, 
УигъашIэ сихъопсэ макIэу 
Сэ джаущтэу джырэкIэ сыщыI.

Ным шIулъэгъоу къыпкъырыкIрэм гъунэ зэримыIэр къыщеIо 
усэу «Ныхэр» зыфиIорэм:

...Сыдрэ лъэхъани шIум илъэгъуагъэр 
ЗэмыокIыжьэу джа шъуишIулъэгъу...

Ным ишIулъэгъу къушъхьэри къушъхьэ ешIы, губгъори 
губгъо ешIы. Ар мыухыжьын кIуачIэу дунаим щэзекIо, 
зэкIэми анэсы, зэкIэри къегъэгъунэ. Ны шIулъэгъур дунаим 
къызщытехъуагъэр къэпшIэнэу щытэп, ар чIым илэгъу. Ным 
ишIулъэгъу ыщэчырэм гъунэ иIэп, ащ «къушъхьэр фэщэчэу…» 
зэрэщытыр къыхегъэщы авторым. Сыд фэдэ пэкIэкIыгъэми, ар 
«кIодыгъэп, шъугъэп», «шъхьарыт чъыгышхор зэрэшхъонтIабз». 
Ныр ары щыIэныгъэр лъызгъэкIуатэрэр, ар езэщрэп шIу 
шIэгъэным – джащ фэдэ гупшысэ шъхьаIымкIэ еухыжьы иусэ: 
«Шъуимафэ пэпчъы шIугъэм итхьабз».

«Ным иорэд» зыфиIорэ усэм КъумпIыл Къадырбэч къыщеIо 
сыд фэдэ охътэ хьылъэ къякIугъэми ным зы орэд закъо горэ 
къызэрэхиIукIыщтыгъэр: «КIиIукIыщтыгъэ иорэд закъо», – къеIо 
ащ. Сыд фэдэ орэдыгъа ар? ЫцIэ къыриIорэп. Арэп мэхьанэ 
зиIэр. Мэхьанэ зиIэр икIэлэгъоу ыгу къэкIыжьрэм щыIакIэу 
иIагъэм ным иобраз нэф зэрахэмыкIрэр ары. Щыгъупшэрэп ным 
къыIощтыгъэ зы орэд закъоу «гъабли гумэкIи» апиIэтыщтыгъэр. 
Мыщ дэжьым усакIом къыхегъэщы ным илъэшыгъэ, игупытагъэ, 
сыд фэдэрэ къин ихьагъуми зэрэпэуцужьын ылъэкIыщтыгъэр. 
АщкIэ къыдеIэщтыгъэр орэдыр ары. Къиныгъохэм акIэнакIэрэм 
фэдэу еIо усакIом:

Ным къыIощтыгъэ зы орэд шIагъо, 
Гъабли гумэкIи ар апиIэтэу.

Художественнэ къэIокIэ дахэхэр къегъоты усакIом. 
Темэ шъхьаIыр къызэIуихыным пае гукъэкIыжьхэм ахэхьэ, 
кIэлэгъур ыпашъхьэ къырегъэуцо. КIэлэгъур чыжьэу 
IусыкIыгъэ къухьэм фегъадэ. Ащыгъум ар пхъэшым тесэу 
лъапцIэу къычъыхьэщтыгъ, зэо хьазабым къиныгъуабэ 
къыфычIихыщтыгъэ, ау зэхихыщтыгъэ ным иорэд, гум 
къинагъ.

«Тянэ ыIитIу» зыфиIорэ усэм къыщеIуатэ лэжьэным хэтзэ 
янэ ыIитIу «къушъхьэ тхыцIэм къыхэщрэ лъэпсэжъмэ» афэдэ 
зэрэхъугъэр, «гъупчъэм фэдэу» ахэмэ зыкъызэрагъэщыгъэр. Ным 

ыIитIу чIыгум хэлъхэу щыIэныгъэм инасыпышIыхэу щытыгъэх, 
ахэмэ гъэшIэ тхъагъор къагъэблэгъагъ:

Iэпэ кIахьмэ яIофшIэгъэ пахъэ 
Джырэ нэсы губгъомэ ягъатх.

УсакIор къяджэ лъэпкъым итарихъIуатэхэм:

ТилIэшIэгъу къырыкIогъэ такъикъхэм 
Ястырыгъэ зышIэ зышIоигъохэм, –

ным ыIэхэм яплъынхэшъ, а уахътэр зыфэдагъэр къагурыIонэу. 
Ным ыIэхэр ары уахътэм ишъэф зыхэлъыр, ахэр мыжъоупцIэм 
фэдэхэу блэкIыгъэ зэманым ишъэфзехьэх. Ным ыIэхэр гъупчъэм 
фэдэу хъужьыгъэх зэм еIо, ащ ыуж къушъхьэ тхыцIэм къыхэщрэ 
лъэпсэжъмэ ахэр арегъапшэх. ЩыIэныгъэм лъапсэ фэзышIыгъэр 
ным ыIэхэр арых. Ахэмэ япэсыгъэр орэд къафэпIоныр ары.

Ным мыкIосэжьын фабэрэ нэфырэ къыпкъырэкIы, ным 
къыхилъхьэгъэ цIыфыгъэм дунаим щырэгъуазэ – джар гупшысэ 
шъхьаIэу ипоэзие щыпхырещы усакIом.

Поэмэхэу «Гугъэ», «О ухэт, цIыфыр?»
Поэмэу «Гугъэ» КъумпIыл Къадырбэч иапэрэ поэмэу щыт. 

Ар тхылъэу «Гугъэ» ыIоу 1968-рэ илъэсым къыдэкIыгъэм 
къыдэхьагъ. Поэмэр блэкIыгъэ Хэгъэгу зэошхоу янэ шъузабэу 
къэзгъэнагъэм фэгъэхьыгъ. Ныхэм гухэкIыбэ къафихьыгъ заом. 
ЯлъфыгъэхэмкIэ шIулъэгъоу яIэхэмкIэ ныхэр зэкIэ зэфэдэх. 
Поэмэм хэт ныр мэгугъэ ыкъоу зажэрэм къыгъэзэжьынэу. Заом 
илъфыгъэ шIуихьыным игупшысэ ныр езэгъын ылъэкIрэп, 
ар мэгугъэ ыкIи ыкъо къэкIожьмэ нысащэ зэрэфишIыщтым 
кIэхъопсы.

Поэмэм къом ыцIэкIэ гущыIэхэр къэIуагъэу щегъэпсы 
авторым. Ащ елъэгъу фэд янэ къинэу зыхэтыр: ным изакъоу 
пхъэр екъутэ, псыр къехьы, былымхэр егъашхэх… Хэт ащ фэдэ 
зылъэгъугъэр?! Ным ыкъо мэукIытэ, ау сыд ышIэн ылъэкIыщт? 
Заом ыпсэ хихыгъэу чIы шIуцIэм ар чIэлъ. Ау псэр гупсэфырэп. 
Псэр ным фэгумэкIы. Сыд фэдэрэ зауи ным игухэкI ыуасэп. Ным 
илъфыгъэ зышIокIодкIэ, ар зыкIи ибгъэкъужьын плъэкIыщтэп. 
Ащ фэдэ уасэ щыIэп. Лирическэ героир зыгъэрэхьатрэр ихэгъэгу 
пае ыпсэ зэритыгъэр ары. Псаоу къэнагъэмэ къурмэн зафишIыгъ 
ащ:

Зыдэсхьыгъ дунэе заор 
Къыфэзгъэнагъ чIым ипхъэIашэ.

Ныр ары зыгу мыпсэфырэр, ар мэгугъэ зэгорэм илъфыгъэ 
ыпашъхьэ къихьажьынэу, ау: 

Тян, къысфэгъэгъу, къысфэгъэгъу, 
Бэ шIагъэу о укъысэжэ… 
…СыкъызыкIожьыщтыр неущэу 
Къыпщыхъузэ пчъэIум уIут, 
О гугъэм уриунэIут.

Темэр. Поэмэр зыфэгъэхьыгъэр темэ гъэнэфагъ – заомрэ 
мамырныгъэмрэ арых. Мамырныгъэр къаухъумэзэ цIыфхэм 
ящыIэныгъэ аты. Къанэрэмэ ар къагурыIон фае ыкIи фэхыгъэмэ 
къафашIагъэр агъэлъапIэзэ мамыр щыIэныгъэр къаухъумэныр 
япшъэрылъ. Заом ыпсэ хихыгъэу къор чIы шIуцIэм чIэлъ. 
Псэр гупсэфырэп. Ар ным фэгумэкIы, иныбджэгъугъэхэм 
афэзэщы. Авторым къыкIегъэтхъы упсэ бгъэтIылъыныр 
зэрэмыпсынкIагъор.

Сыд пае сэ сыкъэхъугъ 
Узгъэтхъэжьын сыфимытэу? –

мэупчIэ лирическэ героир.
ЗэкIэми анахь рэхьатыр мамыр щыIакIэр ары. Къомрэ 

нымрэ ар къаухъумэ.
Ным ижъкIэ къыщег ъэжьа г ъэу зэолIым ипIу н 

ипшъэдэкIыжьэу щытыгъ. Къэрэбгъагъэ къыхэмыфэным къор 
фипIущтыгъ, филэжьыщтыгъ. Поэмэм, хэт ным иобраз афэд 
жэрыIуабзэм хэт ны образхэми. Шъыпкъагъэрэ пытагъэрэ 
зэрехьэ. Ау сыд фэдэрэ ными шIулъэгъоу илъфыгъэ фыриIэр 
чIинэрэп. НахьышIум кIэхъопсызэ, илъфыгъэ ежэзэ ищыIэныгъэ 
ехьы. Гъыбзэ орэдыр къыIозэ ыгу жьы дегъэкIы ным.

Поэмэм щыхъурэ-щышIэрэр зэпхыгъэу къыгъэлъагъорэр 
къор ары, ащ имонолог:

Сэ сыныбжьыкъу, 
ЧIыгум сырикъу. 
Сыригухэлъ, 
Ыбгъэ сыдэлъ, 

ЧIыгум зестыгъ, 
О сыпфэстыгъ.

ЗэолI пчъагъэмэ ящыIэныгъэ зэратыгъэм фэдэу къоми 
ищыIэныгъэ ытыгъ. Ипшъэрылъ ыгъэцэкIагъ, ау ыпсэу зэкIэ 
зылъэгъурэм гупсэфыгъо къыритырэп. Ным игумэкI ащ елъэгъу 
ыкIи ыгъэрэхьатрэп.

Композиционнэ гъэпсыкIэу произведением иIэр 
къызэрыкIоу щыт. Поэмэр шъхь ихэу гощыгъэ. ЯинагъэкIэ ахэр 
зэфэдэхэп, ау гупшысэу къыраIотыкIырэр зэфэдэ. Художественнэ 
шIыкIэ-гъэпсыкIэу иIэр КъумпIыл Къадырбэч иусэ гъэпсыкIэ 
нэшанэу щыт. Гум ихъыкIрэ диалогкIэ поэмэр зэрэщытэу 
макIо. Гупшысэ шъхьаIэр пхырищы зыхъукIэ Iэтыгъэ, упчIэ 
гущыIэухыгъэхэмкIэ, фэгъэзэгъэ гущыIэу «тян» зыфиIорэмкIэ ар 
къегъэлъэшы. ГущыIэм пае, «Къор щысэу, ным пхъэ ыкъутэу?» е 
«Узгъэтхъэжьын сыфимытэу?». Кушъэ орэдыр хегъэуцо авторым 
ным ыгу щышIэрэр нахь лъэшэу къыгъэлъэгъоным фэшI:

Бзыу тамэу псынкIэр – 
СицIыкIу, 
Къэгъагъэу дахэр – 
СицIыкIу, 
Насыпыр зиIэр – 
СицIыкIу, 
Хъярым фыщыIэр – 
СицIыкIу.

Гупшысэ шъхьаIэр зыфакIорэр – ным игухэкI ыуасэп 
сыд фэдэрэ зауи. СыдкIэ ибгъэкъужьын плъэкIына ным 
кIэхэкIырэр илъфыгъэ зышIокIодкIэ! Ащ фэдэ уасэ щыIэп, ау 
ихэку имамырныгъэ пае къом ыпсэ ытыгъэмэ, джа зыр ары 
гур зыгъэIасэрэр. Къэнагъэр псэун, лэжьэным фэшI, къом ыпсэ 
ытыгъ:

Зыдэсхьыгъ дунэе заор,  
Къыфэзгъэнагъ чIым ипхъэIашэ, –

еIо лирическэ героим.
«О ухэт, цIыфыр?» зыфиIорэ поэмэр 1973-рэ илъэсым 

къыдэкIыгъэ тхылъэу «ЦIыфым инеущ» зыфиIорэм къыдэхьагъ. 
Тхылъыр зыфэгъэхьыгъэр цIыфым итем ары. КъумпIыл 
Къадырбэч ыпэкIэ зэхилъхьэгъэ усэхэми цIыфым итемэ 

къащиIэтыщтыгъ. ГущыIэм пае, «ЦIыфэу къэнэщтыр», 
«ЦIыфыр гъэгушIу», «ГъэшIитIу», «УщэIэфэ», нэмыкIхэри. «О 
ухэт, цIыфыр?», – еIошъ авторыр къыкIэупчIэ. Сыд цIыфыр 
зыфыщыIэр, сыд цIыфыр зыфитыр? Хэт цIыфым апэ цIыфкIэ 
еджагъэр?

Ар хэт иорэд усыгъ? 
Ащ сыда 
Мэхьанэу иIэр? 
Сыда шъуIуа 
Ар зыфыщыIэр? 
Хэт ищыкIагъэу къэхъугъ? 
Ащ чIыгум 
Сыд къыфихьыгъ?

Гухэлъэу авторым иIэр къырытэшIэ эпиграфэу фишIыгъэм. 
Ар ыкъо ыцIэкIэ еусы. Къэхъумэ икIалэ щыIэныгъэм 
щырипшъэрылъыр къыгурыIоным, гъогу тэрэз къыхихыным 
фэшI усагъэ поэтыр.

Темэу къызэIуихрэр зыфэгъэхьыгъэр цIыфым пшъэрылъэу 
дунаим щыриIэр ары. Ащ дакIоу дунаир зиIокIэ къыригъэкIырэр 
къегъэунэфы авторым:

…Дунай, Дунай, 
Ащ къикIырэр 
       ТичIыгу хъурай, 
Ащ къикIырэр – тыгъэ, 
Ошъогу шхъуантI…

УсакIом гумэкIэу иIэр, къыгъэлъагъо шIоигъор къеIо:

Тэ хэт тыщыща? 
Тыхэта? 
Сыд пае чIыгум 
Тытета?

ЦIыфыр ары апэрэ мэшIуачэр къэзгъоти чIыгур 
къэзгъэфэбагъэр. Ащ шIур ылэжьынэу дунаим къытехьэ, ау 
ар къыдагъэхъурэп. ГъучIым Iашэр хашIыкIышъ ежь цIыфым 
къыфагъэзэжьы. ЧIыгур мэгугъэ мамырныгъэр къыратынэу, 
ау ар къыдэхъурэп, сыда пIомэ гъупчъэми Iашэр хашIыкIыжьэу 
фежьэх. Джащ фэдэу авторым игупшысэхэр чыжьэу макIох, упчIэ 

зэфэшъхьафэу цIыфым ищыIэныгъэ епхыгъэхэу къэтэджыхэрэр 
зэкIэлъыкIоу къегъэуцух. Зы цIыфым заор къырегъажьэшъ 
щыIэныгъэ пчъагъэ аIехы, адрэм чIыгур къыухъумэзэ, ыпсэ 
еты. Зы цIыфым къэгъагъыр егъэтIысы, адрэм лагъымэмкIэ 
чIыгур къегъао. Сыд адэ цIыфыр зыфэдэр? «О ухэт, цIыфыр?», 
– еIошъ мэупчIэ авторыр. ЦIыфыгъэмрэ цIыфынчъагъэмрэ 
зэготэу макIо. Тара текIощтыр? А упчIэм егъэгумэкIы авторыр, 
ыгу гупсэфырэп. КъылъыкIорэ ныбжьыкIэхэм къин афэхъущт 
ар зэхафыныр. Анахьэу игупшысэ гумэкIхэр зыфэгъэхьыгъэхэр 
ыкъу ары, ащ ыцIэкIэ тхыгъэшъ поэмэр, ащ еушъыи цIыфыр 
зыгъэцIыкIурэ Iоф зэримыхьанэу. Шъхьадж иуахътэ елъытыгъэу 
мэгупшысэхэшъ, тымрэ къомрэ зэнэкъокъух. УпчIэу «Сыд пае 
чIыгум тытета?» иджэуап лъэхъух. Авторым етхы:

ИгумэкI чIыгум тесхынэу, 
Сэ гъучIым 
Гъупчъэ хэсшIыкIыгъ. 
О Iашэу ар къызэгопхынэу, 
Къэмэшхор хэбгъэчъыкIыгъ…

…Сыд къыхьыщтыр уинеущ? – джары гугъоу иIэр авторым. 
Лъэхъаным игумэкI зыфигъэхьырэр ащ мамырым иухъумэн 
икъоу зэрэпымылъхэр ары. Ащ фэдэу лъыкIотэщтмэ лъэхъаныр 
сыда къэхъун ылъэкIыщтыр? А гумэкIышхом ымыгъэгупсэфэу 
зэкIэми зафигъазэу мэупчIэ усакIор.

Гупшысэ шъхьаIэр репхы авторым дунэе хэбзэ гъэпсыкIэу 
рекIокIрэм – жъымрэ кIэмрэ зэрэзэпэуцурэр, зэрэзэнэкъокъурэр, 
кIэр жъым пэуцужьэу нахьыбэрэм зэрэхъурэр къыхэщы мы 
поэмэм. Поэтическэ гупшысэр чыжьэу макIо. ШIум фэлэжьэнэу 
цIыфыр дунаим къытехъуагъ – ары анахь мэхьанэ зиIэ 
гупшысэ шъхьаIэр. Ау зэкIэри шIум фэлажьэха? Ащ джэуапи 
къэтыгъуай. Ежь усакIоми ар къыгурэIо ыкIи тыригъэгупшысэ 
шIоигъу. АпэрэмкIэ, цIыфыр къэзыухъумэщтыр иакъылэу 
гухэлъышIум фэлэжьэщтыр ары. ЯтIонэрэмкIэ, цIыфыгъэр 
ары дунаир къэзыухъумэщтыр. ЯщэнэрэмкIэ, зэкъошныгъэр 
зэкIэ цIыфэу дунаим тетмэ зэдыряIэн фае. Джыдэдэм аущтэу 
гъэпсыгъэп дунаир: «Зычы-зыпчэгъоу зэхэтэп», – еIо авторым. 
Ар гумэкIым зэлъештэ, игупшысакIэкIэ, бэп ищыкIагъэр 
зэрэдунаеу мамырэу щыIэным – ар зэдегъэштэныгъэр ары. Ау 
ар гъэцэкIэгъуаеу щыт. Джары зиджэуап лъыхъурэр усакIор, 

гумэкIым зыкIызэлъиштагъэр. Таущтэу зэхэпфыщта цIыф 
шъыпкъэмрэ цIыф теплъэ зиIэ къодыемрэ? Ащ изэшIохын 
епхыгъ аужрэ упчIэр: «Сыда къыхьыщтыр уинеущ?»

Композиционнэ гъэпсыкIэу иIэр адрэ поэмэхэм атефэ. 
Шъхьитфэу егощы поэмэр ыкIи гум ихъыкIрэ гупшысэхэр 
кIигъэтхъэу гущыIэухыгъэ упчIэ-Iэтыгъэ кIэкIхэмкIэ егъэпсы. 
Егъэпшэн гъэшIэгъонэу бэ ыгъэфедэрэр усакIом:

О – нахьыбэу тыгъэр, 
Сэ – нахьыбэу осыр…

Диалог шъуашэр авторым инэрыгъэу щыт. АщкIэ егъэлъэшы 
къыIомэ шIоигъор – зэнэкъокъоу щыIэныгъэм хэлъыр:

– О ухэт, цIыфыр, 
О ухэт? 
– Сэ дунаим 
Сыриорэд…

КЪУЕКЪО НАЛБЫЙ  
(1938–2007)

ИщыкIагъ мы ЧIыгум сигукIэгъуи, 
ИщыкIагъ мы ЧIыгум сишIулъэгъуи. 
Сэ къысшIошIы: гум ар исэрэни, 
ИIэжьынэп огуи ащ, цIыф уни.

ИщыIэныгъэрэ итворческэ гъогурэ
Къуекъо Налбый бэдзэогъум и 20-м 1938-рэ илъэсым 

Теуцожь районым ит къуаджэу Къунчыкъохьаблэ къыщыхъугъ. 
Къоджэ еджапIэр къызеухым, Адыгэ къэралыгъо кIэлэегъэджэ 
институтым ифилологие факультет иадыгэ отделение щеджагъ. 
Тхэныр езгъэжьэгъэ ныбжьыкIэмэ язэнэкъокъоу 1965-рэ 
илъэсым Мыекъуапэ щыIагъэм хэлэжьагъ ыкIи апэрэ чIыпIэр 
щиубытыгъ. Институтыр къызеухым, къызщыхъугъэ районым 
ыгъэзэжьи, гъэзетэу «Знамя коммунизма» иредакцие Iоф 
щишIагъ, ащ ыуж хэку гъэзетэу «Социалистическэ Адыгеим» 
иредакцие Iоф щишIэнэу Мыекъуапэ къащэжьы, къыкIэлъыкIорэ 
илъэс зэкIэлъыкIохэм Адыгэ хэкуисполкомым культурэм 
игъэIорышIапIэ иметодическэ кабинет, Адыгэ республикэм 
телевидениемрэ радиомрэ якомитет ащэлажьэ. Аужрэ илъэсхэм, 
1998-рэ илъэсым щегъэжьагъэу 2007-рэ илъэсым ищыIэныгъэ 
еухыфэ нэс республикэ тхылъ тедзапIэм иредактор шъхьаIэу 
мэлажьэ.

Къуекъо Налбый итворчествэ икъежьапIэ улъыплъэмэ 
къэнафэрэр адыгэ жэрыIуабзэр, дунэе классическэ литературэр, 
апэрэ адыгэ усакIохэмрэ тхакIохэмрэ ятворчествэ щысэ 
зэрэфэхъугъэхэр ары. А щысэхэм къапкъырыкIи, ежь лирикэ 
куу гъэшIэгъон ыгъэпсыгъ. Ежьым къызэриушыхьатырэмкIэ, 
и цIы кIу г ъом щег ъэжьа г ъэу а д ы гэ п ш ысэжъ хэм рэ 
къэбарыжъхэмрэ ядэIуныр икIэсагъ. ИкIэлэгъу лъэхъаным чылэм 
нэжъ-Iужъ губзыгъэхэу, зы пшысэр пчыхьибл-пшIы зэкIэлъыкIом 

къаIотэшъунэу дэсыгъэх. Чылэм дэс анахь лIы хэкIотагъэхэм ащ 
фэдэ хьакIэщхэр якIопIагъэх, кIэлэ-гъуалэхэр хьакIэщ къогъумэ 
акъотхэу даIощтыгъэх. БлэкIыгъэм имызакъоу джырэ лъэхъаныр 
ыкIи къэкIощтыр къыбгурыIонымкIэ IорыIуатэм мэхьанэу иIэр 
Налбый хегъэунэфыкIы. Ащ итворчествэ зэрэщытэу пштэмэ, 
къэнафэ адыгэ жэрыIуабзэм чыжьэу зэрэкIэрымыкIыгъэр, ащ 
фэсакъызэ екIоу къызэрэзыфигъэфедагъэр.

Къуекъо Налбый адыгэ литературэм къызхэхьагъэр я 
60-рэ илъэсхэм икIэуххэм адэжь. А лъэхъаным ехъулIэу тхэкIо 
анахьыжъхэм гъогу гъэнэфагъэ адыгэ литературэр тыращагъэу 
щытыгъ. Ахэмэ къакIэлъыкIогъэ купым, Налбый зэрахэтэу, 
уахътэм диштэрэ темэхэмрэ гупшысакIэхэмрэкIэ литературэр 
къагъэбаигъ. Мы лъэхъаным цIыфым иIэкIоцI дунай нахь 
лъыплъэхэу къырагъажьэ, ащ елъытыгъэу къэIуакIэхэри 
зэблахъу. Анахьэуи усакIоу Къуекъо Налбый ыцIэ кIэу адыгэ 
поэзием къыхэхьагъэм епхыгъэу мэхъу. Апэрэ тхылъэу «ЧIыгур 
сыгу къыщекIокIы» зыфиIоу 1968-рэ илъэсым Мыекъуапэ 
къыщыхиутыгъэм ар къеушыхьаты. Ащ къыкIэлъыкIуагъэх 
тхылъхэу: «Чэрэз чъыгхэр» (1971 илъ.), «Нэпкъ фабэхэр» (1973 
илъ.), «Огур зыIэтыгъэр» (1976 илъ.), «Зэрджэе куаш» (1985 
илъ.), нэмыкIхэри. УсакIом зы лъэгапIэм икIымэ адрэ лъэгапIэм 
нэсызэ игупшысэ-гулъытэ, иIэпэIэсэныгъэ, итематическэ 
зэмшъогъугъэмэ ахигъэхъуагъ. Я 90-рэ илъэсхэм къыдэкIых 
тхылъхэу: «Зы бзый, зы макъ, зы къамзый», «Гум инэф, псэм 
ифаб», «Гум истафэхэр». УрысыбзэкIэ зэдзэкIыгъэхэу Москва 
къыщыдэкIых сборникхэу: «Танец надежды», «Светлый круг», 
«Звезда близка», «Продрогшая вишня». Джащ фэдэу усэкIо 
гъэшIэгъон адыгэ ыкIи Темыр Кавказым илитературэмэ 
я м ыза къоу, зэфэх ьысы жьы г ъэу Урыс Федера ц ием 
илитературэхэм къахэхьагъэу мэхъу.

Лирикэр. Усэхэу «Сихэгъэгу», «Сиадыгабз», «Сыогупшысэ». 
Къуекъо Налбый иапэрэ усэхэм къащегъэжьагъэу адыгэ 
литературэм кIэу мэкъэмэ гъэшIэгъон къызэрэхихьагъэр 
къэнафэ. Ар егъашIэм цIыфыр зыгъэгумэкIырэ Iофыгъохэм 
къапкъырыкIызэ, зэкIэ тыкъэзыуцухьэрэ дунаим щыхъурэ-
щышIэхэрэм агъэгумэкIы. Ащ елъытыгъэу усакIом илирикэ 
дунэе гупшысэхэр нахь къыхэщы. Ахэмэ къагуегъэуцо 
адыгэм хъишъэ гъогоу къыкIугъэм къыпкъырыкIыгъэ 



155

гупшысэхэр. Адыгэ лъэпкъым хъишъэ гъогоу къыкIугъэм 
усакIор рыплъэжьызэ, джырэ лъэхъаным иджэуапмэ алъэхъу 
ыкIи тапэкIэ къэтым егъэгумэкIы. Ащ елъытыгъэу авторым 
иусэхэм къащеIэты зэмхъокIыжь темэхэу сыд фэдэ литератури 
иIэхэр: зэкъошныгъэм, цIыфыгъэм, хэгъэгу шIулъэгъум 
афэгъэхьыгъэхэр.

Сыдрэ лъэхъани усакIо пэпчъ ихэгъэгу шIулъэгъоу 
фыриIэм икъиIотыкIын ыгу къикIрэ сатырхэр фегъэхьых, 
ау шъхьадж ихудожественнэ образнэ гупшысакIэ зэфэдэп. 
Къуекъо Налбыий ихэгъэгу шIулъэгъоу фыриIэм ежь италант 
елъытыгъэу зыми хэмыкIокIэн къэIокIэ амал къафигъотызэ 
усабэ зэхилъхьагъ. ГущыIэм пае, усэу «Сихэгъэгу» зыфиIорэмкIэ 
ихэгъэгу шъыпкъагъэу, шIулъэгъоу фыриIэр кIэкIэу 
къыриIотыкIын ылъэкIыгъ. Мы усэр сатырий нахь хъурэп, ау 
пшIошъ егъэхъу усакIом ыгу илъыр шъорышIыгъэ зыхэмылъ 
шIулъэгъоу зэрэщытыр:

Сыуджэгъуи, пщэс фыжьыбзэу, 
Сэ уашъхьагъы сыщесын. 
КIыр къыпфэсмэ, ом сыкъизэу, 
Осы фабэу сыкъесын. 
Ау осыцэу сымыштэжьмэ, 
Тыгъэм чыжьэу сылъыкIон. 
Спсэ пытыжьэу къэзгъэзэжьмэ, 
Нэпсы стырэу сыптеткIон.

ЦIыфыр къызыхъукIэ къыдэхъу шIулъэгъоу янэ, ичылэ, 
ихэгъэгу фыриIэр. Узщыщым нахь лъапIэ щыIэп, бгъотынэуи 
щытэп. Жьым фэдэу уищыкIагъ о а шIулъэгъур, ежь уихэкуи о 
урищыкIагъ. Ары адыгэ поэзием лъапсэ фэзышIыгъэу Хьаткъо 
Ахьмэд зыкIиIогъагъэр: «Сырий, ежь зыери сэры». Ар гупшысэ 
шъхьаIэу пхырещы Къуекъо Налбыий, къэIокIэ гъэшIэгъони 
ащ къыфегъоты. ГущыIэм фэшI, ихэгъэгу ымыштэжьми, 
ащ пае ар шIокIодыщтэп. Лирическэ героир хьазыр ихэгъэгу 
кIымафэми ос фабэу къыфесынэу, ар ыгу римыхьымэ («ау осыцэу 
сымыштэжьмэ»), ищыIэныгъэ шъхьамысэу хэстыхьащтми, 
хьазыр «тыгъэм чыжьэу» лъыкIонэу ыкIи «нэпсы стырэу» 
къыфеткIухынэу.

Уихэгъэгу шIу плъэгъуным дыкIыгъу убзэ шIу плъэгъуныри. 
Дунаим бзэ зэфэшъхьафыбэу тетымэ, цIыфы пэпчъ шъхьадж 
ежь ыбзэ зэкIэми анахь шIодах, шIогоIу. Къуекъо Налбый 

иусэу «Сиадыгабз» зыфиIорэми къыщеIо ежь ыбзэу иадыгабзэ 
зэрэшIогубзыгъэр ыкIи зэрэшIодахэр. Ау ар къэIогъэ къодыеу 
щымытэу, къегъэлъагъо, къызэIуехы. Лъэпкъымрэ бзэмрэ 
зэрэзэпхыгъэр къеушыхьаты, пшIошъ егъэхъу лъэпкъым 
ихъишъэ бзэм къызэриIуатэрэр. Ары зыкIиIорэр усакIом:

Къины. Онтэгъу. 
Хьазаб рыпIощтмэ – ар Iэрыфэгъу. 
Убгэщтмэ – джадэ, 
Имэкъэ гъашIуи гъыбзэм фагъадэ.

Ащ пыдзагъэу гупшысэр лъигъэкIуатэзэ, адыгэ шэным хэлъ 
пытагъэм дыкIыгъоу псынкIагъэри, лъэгагъэм дыкIыгъоу 
гуеIэри ыбзэ къызэрэхэщырэр къыхегъэщы усакIом:

ИшIэти – щылыч, 
ПсынкIагъэу хэлъыр – шы емылыч. 
Иорэд мэIупчъапчъэ, 
Гугъэуз макъэу IуекIы унапчъэр.

Адыгэмэ къинэу апшъэ дэкIыгъэр къэIогъуай, ау сатыритIум ар 
усакIом ригъэфагъ:

Хьылъэу зеIэты, игъашIэ фэдэкъабзэу. 
Сыд макъэ уиIэни, насып уиIагъэмэ?

Авторым пшъэрылъэу зыфишIыжьырэр – иадыгабзэ 
зэрэрыгушхорэр къыгъэнэфэн закъор армырэу, бзэм гъогу 
мыпсынкIэу къыкIугъэр чыжьэуи къызэрэщежьэрэр ыкIи 
ар макъэмэ къызэрахэщырэр тыгу къыгъэкIыжьынэу ары. 
Рэгушхо ыбзэ усакIор. Гушхуагъэ къезытрэр лъэпкъэу а бзэр 
зэхэзылъхьагъэм ынапэ утемыукIытыхьажьынэу къабзэу 
зэрэщытым фэдэу, ыбзи гушхоу, лъагэу Iэтыгъэу зэрэщытыр ары. 
Ащ къызэкIэмыкIоу зыкъиухъумэжьыгъ – зищагъэп, зитыгъэп, 
зихъожьыгъэп. Бэ илъэпкъ пэкIэкIыгъэр:

Сэшхуабэ къушъхьэтхмэ ащызэпыкIыгъ… 
Лъфыгъабэ къушъхьэтхымэ ащыфэхыгъ… 
Ау джэгъогъугум уфэпщылIыныр 
ЫшIагъэп, е гъэрэу зыптыныр.

УсакIом игупшысэ джыри на хь лъигъэкIуатэзэ, 
хегъэунэфыкIы нартмэ абзэу ар зэрэщытыр. Ыбзэ лъагэ, нарт 

лъэпкъэу ащ рыгущыIагъэм фэдэкъабз. Ар – лъэшы. Ау лъэшым 
изакъоп, ар – дахэ.

Мы усэм зэкIэлъыкIокIэ гъэнэфагъэ иI. Апэрэ пычыгъоу бзэм 
ипытагъэрэ ипхъэшагъэрэ къызщиIорэм ыуж ащ икъэбзагъэ 
метафорэ дахэхэмкIэ танэIу къыригъэуцоу къетхы:

Сыдэплъыешъ – сашъхьагъы огу къабзэр 
Зигъэадыгабзэу нэфынабз. 
Сыдэплъыешъ, тыжьынэу чъыгъэу, 
Пщэсыр сашъхьагъ къыщэкIуашъэ, 
Отэбэчэу, пчэнэ ищыгъэу, 
Адыгабзэр фэд чылэ пшъашъэм.

Джащ фэдэу бзэм псэ къыпегъакIэ авторым. Пшъэшъэ 
ныбжьыкIэм ар фегъадэ. Зэдиштэхэу мы образхэр усакIом 
зэрегъапшэх ыкIи зэфегъадэх. Сыда пIомэ ядэхагъэкIэ ахэмэ гур 
къагъэшъабэ, къагъэнэфы, къагъэбаи.

Бзэр жъы тIуагъэ, ау авторым етхы: «НыбжьыкI! Сэ 
силэгъу!». АщкIэ къыIомэ шIоигъор адыгабзэр джырэ тхыбзэм 
зыралъхьагъэр бэмышIэу зэрэщытыр ары. Ежьым илэгъум 
ар къырегъэкIы. Ар илъэс тIокIищырэ пшIырэм къехъугъ 
ныIэп. Ау хэхъоныгъэшIухэр иIэх. КъэкIощт лъэхъанми шIукIэ 
щэгугъы. ИкIэух гупшысэ зэфэхьысыжьэу къыIожьрэми ар 
ишыхьат.

Игугъэ лъагэ, 
ГукIэгъу кIэлъэIурэп игущыIэ пагэ. 
Иорэд гугъэтэджэу, 
Насыпы дахэкIэ цIыфыгум къеджэ. 
Тэмабгъоу зеIэты, инасып фэдэкъабзэу, 
Сыд гъашIэ уиIэни, ныбджэгъу уимыIагъэмэ? 
Тыдэ къэкIына, сикъош, адыгабзэр, 
Адыгэмэ зэхамылъхьагъэмэ!

Поэмэу «ФэкъолIым икъашъу» къыIуатэрэр. Поэмэм 
адыгэм ихъишъэ гъогу къыреIотыкIы. ИжъкIэ къыщегъэжьагъэу 
(«къашIэжьрэп ар пстэуми…») лъэпкъым игъогу къинэу 
зэрэщытыгъэр ары апэрэ гупшысэу къызыкIэрыкIырэр усакIор. 
Адыгэ зэолIым ищыкIагъэр – лIыгъэр, чэмыдэр, къамэр. 
Шыум иобраз пчэгум къырегъэуцошъ, къыкIегъэтхъы зы 
гущыIэухыгъэкIэ ар къызхэкIыгъэр: «Шъхьарытыгъэти ренэу чэщ 

тамэр…». КIочIэ закъоу зылъызыщэнэу ыкIи къызкъонэжьынэу 
зыщыгугъырэр ЧIыгур ары. Ащ лъыкIоным фэхьазыр:

…сырыкIощт уилъэужы, 
Къушъэтхым угу къыщэнэфышъ.

Адыгэ шыум гупсэфыгъо иIэп а ЧIыгур къыухъумэным 
фэшI. Ар пыим фэсакъ зэпыты, иши гупсэфыгъо иIэп, ишылъэ 
джэмакъэ ЧIым щыгупсэфырэп. Хьадэгъум ар пэблагъ.

…Сэшхом, къэжъыушъ, пеупкIы… 
Щэбзащэр пый ашъом пхырэкIы…

А зэкIэ зыгъахъэрэр фэкъолIыр ары. ФэкъолIыр ары джэгу 
пчэгум къинагъэр. Ар щынэрэп, «шъой-цыер мэуташъо» аIоми. 
Ыгу етыгъэу Iоф зэришIэрэм фэдэу ыгу етыгъэуи къэшъо:

ЫIитIу непэ пхъэIашэр, 
Непэ аIыгъыгъ пхъашэу. 
ЫIитIу нычхьапэ чъыг куамэу, 
Нычхьапэ заIэты бзыу тамэу.

Адыгэ къашъом къыреIотыкIы шIулъэгъуныгъэ дахэр 
зыфэдэр. ФэкъолIэу ар къэзышIырэми икъашъо къыхэщы 
«шIулъэгъоу тэ дгъэбзэхыгъэр». Пшъашъэм исурэтэу къытырэр 
авторым пшысэм къыхихыгъэм фэд:

Пщэсым нахь Iасэу 
Тэмэ псынкIэу цIыфыгум енэсэу… 
Пчэнэ лантIэр фэд орэдым… 
Осэпсыцэм фэдэу Iушъашъэхэу, 
ЫнапIэхэр адыгэ пшъашъэм…

ФэкъолIым къолъ лIыгъэр ишIулъэгъу фэдэкъабзэу зэрэиныр 
авторым къеIо. Ау ащ гъогу псынкIэ ыпэкIэ къэтэп, сыда пIомэ 
дунаеу цIыфхэр зыщзэфэмыдэм зэфагъэ щыбгъотынэу щытэп. 
ФэкъолIми фагъэгъурэп илIыгъи, ишIулъэгъуи:

Ежь аулыIугъ, 
Ежь аупIэIугъ, 
Ау зэриIыгъ ащ чIэу зытетыр.

УсакIом игупшысэ лъапсэ блэкIыгъэ адыгэ тарихъым 
къыщрещажьэшъ, фэкъолIым ипоэтическэ-романтическэ 

образкIэ къытегъэлъэгъу. Уахътэм упэшIуекIошъунэу щытэп. Ащ 
зэфагъи зэфэнчъагъи къыздехьы:

Пшыпхъу атыгъущт, 
ШIу плъэгъурэр ащэщт – 
Яжъалымагъ. 
О уихьадагъэ къытыращэщт – 
Яадыгагъ. 
Мафэр емынэу къызэблэкIыщт, 
Зэпымыужьэу.

Адыгэм ыщэчыгъэр гущыIэ макIэкIэ къытын ылъэкIыгъ 
авторым. ФэкъолIым фэдэхэр фэхыгъэх, кIочIэ бзаджэмэ 
апэшIуекIохэзэ. Орэдхэр къакIэныгъэх лIыгъэм рыпсэугъэ 
фэкъолIмэ, къашъомрэ орэдымрэ къытыранагъ адыгэ чIыгум.

ФэкъолIым иобраз. ФэкъолIыр кIэлэ лэжьакIу. Ащ «ыIитIу 
непэ пхъэIашэр аIыгъыгъ пхъашэу». Джэгу пчэгуми джащ фэдэу 
щыпхъаш: «Нычхьапэ къэмэцэ лъыгъэу, Пчанэр щылычэу 
чъыгъэ». ЛэжьакIомэ зэращыщыр къыфаумысэу къыпэуцухэми, 
къызэкIакIорэп. ИщыIэныгъэ ыгъэтIылъыным фэхьазыр, 
ицIыфыгъэ шъуашэ къыухъумэзэ. ИшIулъэгъуи лъэш, икъашъо 
фэдэу. Ащ фэдэ пчъагъэмэ янасып къаIумыкIэзэ ящыIэныгъэ 
агъэтIылъыгъ: «ФэкъолIэу фэхыгъэр, Сэу къимыхыгъэр – 
ПсыгъуаткIо пэпчъ», – етхы авторым. Ау зигъэцIыкIуныр 
ишэнэп шъхьафитэу зыгукIэ щытыр. Ащ «ыIитIу тамэу гъэIагъ». 
Арышъ, «Минрэ о узэфэхым! Минрэ укъызэтэджыжьым! 
Зэпшъми аужыпкъэм псэхэхыр!» – къызэкIэкIуагъэп гушхо 
зиIэ фэкъолIыр. КIэлэ дышъэкIэ еджэ ащ фэдэм авторыр: «Тыдэ 
къэкIыгъа мы кIэлэ дышъэр?» Ар дахэ, бжьышIо, лIэхъупхъ. 
Къэшъо дахэу къышIырэри ежьыри зых. Мыр тыкъэзыуцухьэрэ 
дунаим изыIахьэу, сурэт гъэнэфагъэу ахэплъэгъон образэу щыт: 
«Сыкъыуаджэмэ – псыхъо ухъущт, бзыу ухъущт – сыкъыуаджэмэ, 
пщэс фыжьы ухъущт, къушъхьэ ухъущт», – теубытагъэ хэлъэу, 
ицыхьэ телъэу къыфеIо авторым.

Гупшысэ лъапсэр. Адыгэ лъэпкъыр тарихъ гъэшIэгъон 
зиIэ лъэпкъэу зэрэщытыр гупшысэ шъхьаIэу пхырещы усакIом. 
ФэкъолIым иобразкIэ къеты лэжьэкIо цIыф жъугъэмэ яцIыфыгъэ 
къаухъумэзэ къинэу алъэгъугъэр. Байхэмрэ тхьамыкIэхэмрэ 
зыщзэхадзырэ дунаим щыпхыращын алъэкIыгъ анахь 
цIыфыгъэ шэпхъэ дахэхэр, анахь зекIокIэшIухэр. Авторым 

къашъоу «ЗэфакIом» ифилософие къызэIуихын ылъэкIыгъ 
художественнэ образ лъэшхэмкIэ. ГущыIэм пае:

Тыгъэ бзыеу, 
Къэмэ лыдэу зычIэпсагъ. 
БгъуитIу зэблэкIэу 
Чэщ пчэгур къэIэсагъ.

Къашъом хэлъ философиемрэ адыгэ щыIакIэм ифилософиерэ 
зэрегъапшэшъ, зым зыр къыушыхьатыжьэу зэрэщытымкIэ 
къегъэлъагъо адыгэ хъишъэр зэрэгъэшIэгъоныр. Ащ 
елъытыгъэу шIулъэгъуныгъэ лыягъэу илъэпкъ фыриIэр тэри 
къыднегъэсы ыкIи шIу тегъэлъэгъужьы тилъэпкъ.

Художественнэ шIыкIэ‑гъэпсыкIэу иIэр. Гупшысэ 
лъапсэм къегъэнафэ композиционнэ художественнэ гъэпсыкIэу 
поэмэм ритырэри. Пычыгъо-пычыгъоу зэтеутыгъэу щыт 
мы произведениер. Ау пычыгъо пэпчъ зэфэдизэп. Гупшысэу 
хилъхьэрэм елъытыгъ пычыгъохэр зыфэдизхэри. Сатырибл нахь 
мыхъурэ пычыгъуи, сатырэ шъэныкъо е тIокIищ хъурэ пычыгъуи 
къытын ылъэкIыщт. Пычыгъохэм шъхьи яIэп, зэкIэлъыкIокIэ 
пчъагъи атетэп – жъогъо цIыкIуищкIэ хеушъхьафыкIых. Ащ 
къегъэлъагъо авторым ишъхьафит гупшысакIэ.

Эпитет, зэгъэпшэн, троп гъэшIэгъонхэр къызфигъэфедэнхэр 
инэшан Къуекъо Налбый: «Тыгъэ бзыеу пчэгу зэжъум зычIисагъ, 
ЫIитIу нычхьапэ чъыг куамэу, нычхьапэ заIэты бзыу тамэу, 
ЫлъэкъуитIу рычъагъэм фэд псы чъагъор, Пчэнэ лантIэр фэд 
орэдым…»

Авторым ижабзэ адыгабзэм ибаиныгъэ къыгъэлъагъоу, 
рифмэ гъэнэфагъэу ежь хихыгъэм диштэхэу диалект 
гущыIакIэхэр щегъэфедэх: Зиусхьанэр – дгъэбзэхыгъэр; 
къашъо – мэуташъо; псыхьанкIэрыур; гор, нэмыкIхэри.

Поэмэу «Теуцожь Цыгъу» зыфиIорэр Къуекъо Налбый 
итхылъэу «Зы бзый, зы макъ, зы къамзый…» зыфиIорэм 1981-рэ 
илъэсым къыдигъэхьагъ. Поэмэр зыфэгъэхьыгъэр адыгэ 
усакIоу я ХIХ-рэ лIэшIэгъум ыкIэрэ я ХХ-рэ лIэшIэгъум иапэрэ 
илъэс 40-рэм щыIагъэу Теуцожь Цыгъу ары. Теуцожь Цыгъо 
Кавказым къихъухьэгъэ ашугмэ ащыщэу адыгэ жэрыIуабзэмрэ 
литературэмрэ зэзыпхыгъэр ары.

Поэмэм икъегъэжьэгъу авторым щетхы ар сурэтышIэу Къат 
Теуцожь ыцIэкIэ зэритхыгъэр, сыда пIомэ ежь Теуцожь Цыгъо, 

ащ ытхыгъэхэм ахэт геройхэм яхьылIагъэхэу сурэт пчъагъэ 
мы сурэтышIым иIэх.

Поэмэм игъэпсыкI. Поэмэр пычыгъо-пычыгъоу гощыгъэ. 
Пычыгъо пэпчъ шъхьэ фешIы. Ежь Цыгъо къэгущыIэзэ, ыгу 
илъхэр къытигъашIэрэм фэдэу произведениер гъэпсыгъэ. 
УблапIэу фишIырэм авторым къыщеIуатэ усакIор Iушэу ыкIи 
нэфэрыIоу зэрэщытыгъэр:

ФэмыщыIэжьэу, 
Шъыпкъэр еухэбзы.

Шъхьэу «Теуцожь Цыгъо игукъэкIыжь» зыфиIорэм уахътэу 
ыштэрэр чыжьэу къыщежьэ:

СицIыкIугъом пщагъом фэдэу, 
СыкъхэкIыжьы, 
Сыгу къэкIыжьы.

УсакIо хъущт кIэлэцIыкIум ицIыкIугъом д унаеу 
къэзыуцухьэщтыгъэр ынэгу къыкIэуцожьы. Авторым 
къыкIегъэтхъы Цыгъо адыгэмэ ятарихъ къыIотэжьынэу чIыгум 
къызэрэтехьагъэр:

Дунэе пашъхьэм 
Шъхьэзэкъо гугъэхэу 
Аулъэгугъэр, 
Бзыу мэкъэ псыгъохэу, 
Ыгу щиухъумагъэхэу Цыгъо, 
КъыIотэжьыщтых.

«Теуцожь Цыгъо игукъэкIыжьхэр» ыIоу къыкIэлъэкIо 
шъхьэм. Цыгъо иобраз пщынаом фегъадэ, усэхэр орэдхэкIэ 
елъытэх, гупшысэ псалъэхэр бзыйкIэ елъытэх. Шъыпкъэр 
шъыпкъэм тетэу къыIощтышъ, хэти губгъэн ымышIынэу 
мэлъаIо усакIор:

Бзыйхэр чъыгышъхьэмэ къялъэх, 
СIэгу чIэсэубытэ зы бзый, 
Зы бзый сыгу есэубытэ.

Темэмрэ гупшысэ лъапсэмрэ. Къуекъо Налбый цIыфым 
итемэ мы поэмэм инэу къыщеIэты. Ащ къызэриIорэмкIэ, цIыфыр 
ары дунаир зыгъэдэхэнэу, зыгъэшIунэу дунаим къытехьэрэр. 

«Унэ нэфынэ тиIэныр… шIункIыр тыгу къимыхьаныр» цIыфхэмкIэ 
пшъэрылъэу зэрэтиIэр ащ къеIо. Теуцожь Цыгъо цIыфэу кIочIэ 
бзаджэмэ апэшIуекIоу зэрэщытыгъэр авторым къыкIегъэтхъы. 
Ар тетыг ъор зыIыг ъыг ъэ пщы-оркъмэ п хэнджыг ъэу 
зэрахьэщтыгъэхэр шъхьэихыгъэ къышIызэ усагъэ.

Шъхьэу «Теуцожь Цыгъо ипчыхьашъхь» зыфиусыгъэм 
къыщеIуатэ лэжьэкIо цIыфым идунай зыфэдэр. ЛэжьакIом 
чIыгур егъэкIэракIэ, ау ежьми орэдыр ищыкIагъ. «Цыгъо иорэд 
зэхахымэ, псэ IэшIухэр агу къыдехьые», – етхы Къуекъом. 
Орэдыусым лIыгъэшхоу хэлъыгъэр къыхигъэщымэ шIоигъу ащ. 
Ары зыкIиIорэр: «ЛIишъэ кIоцIысыгъ». ЦIыфэу ащ фэдиз орэдыбэ 
къызкIэныгъэр бай ыкIи лIыгъэ хэлъ – джар гупшысэ шъхьаIэу 
къыхегъэщы тхакIом. «ЦIыфыр къыкъокIы» къыкIэлъыкIорэ 
шъхьэм зэрэфиусыгъэми ар къеушыхьаты.

Тыгъэмрэ цIыфымрэ зэрегъапшэх авторым. Тыгъэм 
щыIакIэр къызэригъэнэфэу, цIыфыми щыIакIэр къегъэкIэракIэ.

Къэзгъэнэфыщтыр дунэе шъофыр – 
Сэры, сэщ фэдэу тэджыгъэ цIыфыр, –

теубытагъэ хэлъэу къеIо авторым. УсакIом ипшъэрылъи 
зэригъэцакIэрэр, идунэе пшъэдэкIыжь зэрихьрэр ыушъэфырэп. 
«Сэри сы Тыгъ, сы Поэт, сы IофышI», – еIо исэнэхьат рэгушхо.

Гупшысэ шъхьаIэу пхырищырэм икъэгъэлъэгъон шIыкIэ 
гъэнэфагъэу къыфигъотрэмэ ащыщ адыгэ сурэтышIэу Къат 
Теуцожь иобраз къызэрэхигъахьэрэр. Къатым исурэтхэу, Теуцожь 
Цыгъо фэгъэхьыгъэхэр, губзыгъэу зэрэщытхэр къеушыхьаты 
мыщ фэдэ сатырхэмкIэ:

КъэпшIагъ, сурэтышI, сыадыг – 
…Тазфагу илъ илъэсыбэмэ, 
Ори ущхэпс…

НэбгыритIур – Цыгъорэ Къатымрэ – зэгурыIуагъэхэу, 
зэдиштагъэхэу зэрэщытым ицыхьэ телъ авторым. ТIури 
зыфэIорышIагъэр дэхагъэр ары.

Поэмэу «Теуцожь Цыгъу» мэхьанэшхо иI ашугым итворчествэ 
къыбгурыIонымкIэ ыкIи уасэ фэпшIынымкIэ. Къуекъо Налбый 
зэриIоу, «Дэхагъэм игъомлапхъэу» плъытэн фае усакIоми 
сурэтышIыми ягъэхъагъэхэр.

Я 90-рэ илъэсхэм икIэуххэм Къуекъо Налбый прозэм 
зыфегъазэ. ИгъэкIотыгъэу адыгэмэ ящыIакIэ лIэшIэгъу 
зэблэкIхэм къатыгъэ зэхъокIныгъэхэр прозэ гъэшIэгъонкIэ 
къыригъэлъэгъукIын ылъэкIыгъ. Лъэпкъ тарихъымрэ лъэпкъ 
философие куумрэ къапкъырэкIы прозэм илъэу иапэрэ 
тхыгъэхэр: «Къушъхьэ ябг» («Черная гора») (1997), «ЩымыIэжьмэ 
ясэнабжъ» («Вино мертвых») (2002). Мы тхылъитIур адыгэ 
литературэмкIэ хъугъэ-шIэгъэ гъэшIэгъонхэу хъугъэх. Лъэпкъ 
тарихъым фэгъэхьыгъэхэу зэрэщытым нэфэшъхьафхэу, 
къэIокIэ-къэгъэлъэгъокIэ гъэшIэгъонхэр къафигъотыгъ 
тхылъхэм. Анахьэу къэлъагъорэр охътищыри зэрэзэхахьэрэр 
ары: блэкIыгъэр–непэрэр–къэкIощтыр. Мы охътищыми 
цIыфыр апхырэкIы, ащ игугъу-гухэлъхэр, икъин-гушIуагъохэр, 
игукIэе-кIэхъопсхэр ары зэкIэ зыфигъэIорышIэрэр авторым. 
Адыгэмэ ятарихъ пщэгъо-ошъопщэшхом къыхэкIотрэм 
фэдэу игъорыгъозэ уапашъхьэ щызэблегъэкIы. Анахь охътэ 
хьылъэхэу лъэпкъым къыфэкIуагъэхэр ары игупшысэ 
тхакIом зыфигъэIорышIэрэр. Уеджэн къодыеу щымытэу, гукIи 
уушэтынхэу щытых мы тхылъмэ къэбарэу къыднагъэсыхэрэр, 
шIумрэ бзаджэмрэ зэпэIудзагъэхэу къэбарыр зэригъэщрэм 
гуфаплъэу улъыплъэн фае. Ащ хьылъэ къешIых мы 
произведениехэр.

Мифым – ижърэ дунэе зэхэтыкIэм ехьылIэгъэ тхыдэхэм 
зафегъазэ Къуекъом игухэлъ мыпсынкIэхэр къызэIуихыным 
фэшI. Гупшысэ шъхьаIэу зыфакIорэр цIыфым епхыгъ: охътэ 
зэфэшъхьафхэм цIыфыр зэряхъулIэрэр, ар къызэрэзэкIоцIыкIрэр, 
ащ игъогупэ зыдигъэзэн ылъэкIыщтыр. Авторым гъэпсыкIэ-
концепцие гъэшIэгъон къыхехы, ар тызэсэгъэ къэбар 
гъэпсыкIэмэ атекIы. Ары Къуекъом ипрозэ ямышIыкIэуи 
зыкIаIорэр.

«Къушъхьэ ябг» къыIотэрэ сюжетыр зэпхыгъэр Урыс-
Кавказ заор ары. Анахь тхьамыкIэгъо чIыпIэу адыгэхэр 
зэрыфэгъагъэм тхакIор къыпкъырэкIышъ цIыфым ыщыIэн 
ылъэкIыщтыр, ыкIуачIэ къыхьыщтыр, ыгу фэщэчыщтыр 
образ зэмылIэужыгъохэмкIэ къегъэлъагъо. Нэм ылъэгъурэр 
фэщэчырэп, герой шъхьаIэр нэшъу мэхъу, шъхьэм ыщэчрэп – 
шъхьэр зэкIокIы, гур зэгоуты. Къушъхьэ ябг зыкIиIуагъэр, 
шIокI зимыIэ тхьамыкIагъоу цIыфым къынэсэу къыкIахьэрэм 

упэшIуекIон зэрэмылъэкIыщтыр ары. Къушъхьэ ябгэр 
тыдэкIи щыI, ащ зышIуигъэбылъын ылъэкIыщтэп цIыфым. 
Хъущтым упэшIуекIон плъэкIыщтэп. ЦIыфыр зэрмыры ехъулIэ 
тхьамыкIэгъо иным. Ары Нарычи иакъыл имыежьэу хьэкIэ-
къокIэ щынагъоу зыкIэхъурэр. Ау нэф дэпсыпIэ щымыIэу 
тарихъ къэбарыр къыухырэп тхакIом. Мэзагъо иобразкIэ 
къеIо ащ лъэгъо нэф зэрэщыIэр, ау ар къэбгъотын фае. 
Мэзагъуи иуахътэ еухы, «итыгъэ къохьэ» шъхьае, ишIуагъэ 
лъэпкъым ригъэкIыжьын фае. Ащ пае Нэшъуар еушъыи, 
ынэ къыгъэплъэжьы шIоигъу. Бзэджагъэм пэбзэджэжьынэу 
емыжьэнэу, Iэягъэм зыдыримыгъэхьыхынэу, ШIур къыхихынэу 
егъасэ. Мэзагъо лъэпкъым ынап, ащ Нэшъуар ыгу къегъэущы, 
Нэшъуари пшъэшъэжъыеу зинурэ амыгъэкIосэшъугъэм инэф 
зыхещэшъ щыIакIэр икIэрыкIэу агъэпсыжьы. Джарын фае 
адыгэмэ ягущыIэжъэу «Умыуцумэ, къиуцукI уIукIэн» зыфиIоу 
зэхалъхьагъэм Iушыгъэу хэлъыр зынэсырэр. Бзэджагъэм 
упэбзэджэжьы хъущтэп.

Мы повестым еплъыкIабэ иIэн ылъэкIыщт, еджэрэ пэпчъ ежь 
иIэкIоцI дунай, ифилософие япхыгъэу зэфэхьысыжь гупшысэ 
ышIын ылъэкIыщт, ау гупшысэ шъхьаIэр зыфэкIожьрэр зы – псэ 
зиIэу зэкIэ дунаим къытехъорэм нэф ищыкIагъ, Нэфым, ШIум 
щыIакIэр лъагъэкIотэщт, ащ уафэбэнэн, уалъыкIон фае.

НЭХЭЕ РУСЛЪАН  
(1941–1997)

ИщыIэныгъэрэ итворческэ гъогурэ
Нэхэе Руслъан Мыхьамодэ ыкъор Теуцожь районым ит 

къуаджэу Очэпщые мэкъуогъум и 25-рэм 1941-рэ илъэсым 
къыщыхъугъ. Урысые Федерацием итхакIохэм я Союз 1975-рэ 
илъэсым щыублагъэу хэт.

Гурыт еджапIэр къызеухым Мыекъуапэ дэт мэкъу-
мэщхъызмэт техникумым еджэнэу макIо, ау литературэр 
зэрикIасэм къыхэкIэу, Адыгэ къэралыгъо кIэлэегъэджэ 
институтым ифилологие факультет иадыгэ отделение 1962-рэ 
илъэсым чIэхьажьы ыкIи 1967-рэ илъэсым ар къеухы. Студентэу 
щытызэ тхэныр регъажьэ, литературнэ кружокым чанэу 
хэлажьэ, апэрэ усэхэр студенческэ дэпкъ гъэзетым, хэку гъэзетэу 
«Социалистическэ Адыгеим» икIи журналэу «Зэкъошныгъэм» 
1960-рэ илъэсым щегъэжьагъэу къащыхеутых.

Адыгэ къэралыгъо кIэлэегъэджэ институтыр къызеухым 
ы у ж А дыгэ хэк у ра диокомитетым, хэк у г ъэзетэу 
«Социалистическэ Адыгеим» яредакторэу Iоф ащешIэ. Максим 
Горькэм ыцIэ зыхьырэ Литературнэ институтым и Апшъэрэ 
литературнэ курсхэр 1979-рэ илъэсым Москва къыщеухы. 
1984-рэ илъэсым къыщегъэжьагъэу Адыгеим итхакIохэм я 
Союз литературнэ упчIэжьэгъу IофышIэу, пшъэдэкIыжь зиIэ 
исекретарэу 1995-рэ илъэсым нэс мэлажьэ. Аужрэ илъэсхэм 
Адыгэ Республикэм ителерадиокомпание иIофшIагъ.

Нэхэе Руслъан 1969-рэ илъэсым къыщегъэжьагъэу 
итхылъхэр къыхаутых. Апэрэ тхылъым «Мафэр нэфым 

къыщежьэ» (1969) феусы. Ащ къыкIэлъэкIох: «Джэмакъ» – 1971, 
«Хыбзыухэр» – 1972, «Псыкъефэх» – 1977, «КъэкIозэпыт» – 1980, 
«Джэныкъо машIу» – 1983, «Гъэбэжъу ощх» – 1986, «Кэсынкэ 
плъыжь» – 1987, «Ошъогу нэф» – 1990, «ГъашIэм ипчэдыжь» – 1991. 
Аужрэ илъэсхэм усакIом прозэм зыфегъазэ ыкIи рассказхэмрэ 
повестхэмрэ етхых. Ахэр зэхэугъоягъэу ищыIэныгъэ зеухым 
ыуж 2002-рэ илъэсым «Псыархъуан» ыцIэу тхылъ къыфдагъэкIы. 
УрысыбзэкIэ зэдзэкIыгъэхэу иусэхэр зыдэт тхылъхэри 
къыдегъэкIых. «Колодец отца» 1980-рэ илъэсым, «Слово о матери» 
1981-рэ илъэсым Москва къыщыдэкIых, Мыекъуапэ «Ветры 
судьбы» ыцIэу 1995-рэ илъэсым къыщыдэкIы. ЗэкIэмкIи тхылъ 
13 опсэуфэ усакIом къыдегъэкIы.

ПрозэкIэ тхыгъэу апэрэу тхылъ рассказхэмрэ повестхэмрэ 
«Псыархъуан» («Водоворот») ыцIэу 2002-рэ илъэсым къыдагъэкIы.

Нэхэе Р услъа н ытх ыг ъэмэ а щыщ хэр Укра инэм 
къыщыхаутых, журналэу «Смена», «Москва», «Дон», альманахэу 
«Родники», сборникхэу «Синие горы Кавказа» (Нальчик), «Люблю 
я Кавказ» (Москва) къыдахьэх.

Композиторхэм орэдышъом Нэхэе Руслъан иусабэ ралъхьагъ: 
(«Умытыгъэу тыгъэу укъепсына?», «КъэмыкIожьыгъэмэ яорэд», 
«Сиорэд», «Дахэр сихэку»).

Нэхэе Руслъан илирикэ нахь зыуцугъэр я 70–90-рэ илъэсхэр 
ары. УсэкIэ амал гъэнэфагъэу IэкIэлъымкIэ къэпшIэжьынэу щыт 
ащ иусэхэр. Темэу къащиIэтхэрэр зэфэшъхьафых: ихэгъэгу, 
ичIыгу, икъуадж шIулъэгъоу африIэмкIэ къырегъажьэшъ 
цIыфым ехьылIэгъэ философскэ гупшысэ инхэмкIэ еухыжьы. 
Ащ фэд усэхэу «Дахэр сихэку», «Псыкъефэх», «МэкъумэщышI», 
«КъэмыкIожьыгъэмэ яорэд», «Шъыпкъишъ» ыкIи нэмыкIыбэхэр.

УсакIом илирикэ къызщежьэрэр ным итем ары. «Апэрэ усэр 
зысэтхым, – игукъэкIыжьмэ къащеIо Нэхаем, – гъэтхэпагъ, чъыг 
шъхьапэм пысхэу бзыу цIыкIумэ орэд къаIощтыгъэ, чыжьэкIэ 
трактормэ амакъэ губгъом къырилъэсыкIыщтыгъ. Гъэтхэ 
тыгъэм зыригъэоу, гугъум ымытIупщэу, ылъэмэ амыхьыжьэу 
тянэ пчъэIупэм Iусыгъ. Ащ игумэкI-гукIае сэри сшъхьэ имыкIэу 
еджапIэм сыкъызекIыжьым, дэпкъым сегъэкъугъэу тянэ дэжь 
сетIысэхыгъ. Гум усэр къытеуагъ. Тхьапэмрэ къэлэмымрэ 
къэсштагъ…». Зэо лъэхъанхэм къахэхъухьэгъэ кIалэм икъоу 
ыушэтыгъ а мэфэ хьылъэхэр ыкIи итворчествэ ар инэу къыхэщы. 
Янэ шъузабэу къэнэ, ыкъо нахьыжъи заом хэкIуадэ, сымэджэ 

хьылъэ мэхъу. Ышнахьыжьэу къэзымыгъэзэжьыгъэм инэу 
Руслъан фэзэщы, яни мэгугъэ:

Ткъохэр, тилIхэр зэблэжьыгъэмэ 
ТекIоныгъэр тэ къикIыни! 
КъыхэкIыжьых джы зырызхэр 
Заом игъом дэкIыгъагъэу, 
Къагъотыжьы яхэпIэжъхэр…

Заом итыркъохэр кIыжьхэрэп. Авторым зэхешIэ ным игукIае 
зынэсырэр, ежьыр зыми фэамалэп. Къэнагъэр илирическэ 
герой шIулъэгъоу ным фыриIэр къыриIотыкIыныр ары. Ным 
ишIулъэгъу къыщежьэ хэгъэгушхоу зэрысым шIулъэгъоу 
фыриIэр. Ахэмэ афэгъэхьыгъэу тхыгъабэ иI. ИцIыкIугъом 
пэкIэкIыгъэ зэошхом икъэбармэ мызэу-мытIоу къафегъэзэжьы:

Сыфай сэ, сыфай жьы къэсщэжьыным, 
Сиунэ сикIмэ, сыгу къэмыгъуным, 
СичIыгу сичIыгоу сыщыпсэуным, 
Сигъогу сигъогоу дэх сымышIыным, 
Тыгъэр къызкъокIрэм сыдэтэджыным, 
Джэныкъо машIор мыкIосэжьыным…

Литературнэ критикхэми хагъэунэфыкIы Нэхэе Руслъан 
итворчествэ хэмыкIэу, ытхыгъэмэ анахь къахэщэу зэо 
блэкIыгъэм фэгъэхьыгъэ лирикэ чъэпхъыгъэ зэриIэр. «Илъэс 
40-м изыбгъукIэ – мыщ дэжьым аныбжьыкIэ 50-м екIолIэгъэ 
усакIохэм – ежь ячIыпIэ типоэзие щаубытыгъ, къаIорэр ашIэу, 
къызэраIон псалъи къагъотэу ахэр лъэхъан иуцуагъэх», – етхы 
ЩэшIэ Казбек.

Нэхэе Руслъан илирикэ лъэгапIэм зэрэнэсыгъэм ишыхьат 
поэмэхэр. Ащ фэдэу «заом икъин лъэужынчъэу къызэрэмынэрэр» 
нафэ къыщытфешIы усакIом «Мыжъосынхэр» зыфиIорэ поэмэм. 
Заом хэкIодагъэхэм зэфэдэу ягугъу ашIыжьрэп – ары гупшысэ 
шъхьаIэу усакIом къырищажьэрэр. Зым лIыхъужъыцIэр 
къылэжьыгъэу саугъэт ыцIэ тетхагъэу фашIыгъ, адрэм икъэ 
зыдэщыIэри ашIэрэп. Ау зэкIэ хэкIодагъэхэм апсэ зэфэдэу 
ялъэпIагъ. Ары зыкIитхырэр усакIом:

Сабый пстэури хыеу къэхъу, 
Тэ зэрэтпIоу ахэр мэхъу… 

Тхьэр зэуагъэр зибэу лъфагъэ, 
КъэдгъэшIагъэр заоу тхьыгъэ… –

Мыхэр зигущыIэхэр бзылъфыгъэу Куку ары. Ащ ыкъуищырэ 
илIырэ хэкIодагъэх. ИгухэкI гъунэнчъ шъхьае, етIани кIуачIэ 
къызфегъотыжьы къыIонэу:

Ткъохэр, тилIхэр зэблэжьыгъэмэ 
ТекIоныгъэр тэ къикIыни!

Лъэхъэнэ зэкIэлъыкIохэм лIыхъужъи мылIыхъужъи 
къахэкIы. Саугъэтхэр зэкIэми яфэшъуаш:

Саугъэтхэр! 
Шъоры гъогухэр! 
Саугъэтхэр! 
Шъоры тхьэхэр! 
Шъоры, шъоры 
ТшIошъы хъурэр…

Заом итемэ авторым зэрэщымыгъупшэрэр бгъэшIэгъонэу 
щытэп, сыда пIомэ дунаим щымамырэп джыри. Ары зыкIиIорэр:

Джыри щэхэр чIым щэшъуих. 
Джыри ткъошхэр 
Тэ тэгъаех.

Лирическэ героим ыкIуачIэ зыдешIэжьы. Сыда пIомэ зыпсэ 
зытыгъэхэм якIуачIэ къыфагъэнагъ:

Яши яIаши 
       къытфыщанагъ… 
Нартхэм апсэ 
       Ом дэкIыгъэп: 
ЧIыгум 
       апсэ 
              къыхэнагъ!

Поэмэу «Тян» зыфиIорэм нымрэ хэкумрэ зэпхыгъэхэу 
къыщетых усакIом. Мы поэмэри апэрэ сборникэу «Мафэр 
нэфылъым къыщежьэ» зыфиIорэм къыдэхьэ. Поэмэм 
къыIуатэрэр щыIэныгъэм къыхэхыгъэу щыт, авторым игукIэе-
гупшысэхэр ары пкъэу фэхъурэр. Ныр гум икIырэп:

Тян, мыIэрысэу, зижьау уикIуапIэу 
ЗэкIэ зэпIуатэу а о уиIагъэм, 
Гъатхэр къызыкIорэм пIэкIорыр сэхьы.

УсакIоу ным итемэ нэмысыгъэ щыIэпщтын, ау Нэхэе Руслъан 
шъэф имыIэу, ымыгъэкIэракIэу ным иобраз тэзгъэлъэгъугъэмэ 
апэ ит.

КъэIабэшъ, тянэ 
СызэреубытылIэ… 
Гупшысэр къэджэ, гум бэ къетаджэ. 
Зэ, зэ, зэба, гупшысэр! 
Тянэ ыпашъхьэ тIэкIурэ сигъэс. 
Iасэба! 
Iасэрэп, псыхъом сынегъэс.

...Хэкум шIулъэгъоу фыриIэм фэгъэхьыгъ усэу «Дахэр 
сихэку» зыфиIорэр. Хэтрэ цIыфи ихэку шIу елъэгъу, ау ар дахэу 
къизIотыкIын зылъэкIрэр усакIор ары. Сыд фэдэ гупшысэ 
усакIом къыримыщажьэми игупшысэ шъхьаI зэкIужьрэр 
ихэку, илъэпкъ, ичIыгу шIулъэгъоу афыриIэр ары. Гум къикIрэ 
псэлъэ дахэм узIэпищэу, уигупшысэхэм атефэу зыхъукIэ усакIом 
игухэлъ къыдэхъугъэу плъытэн плъэкIыщт. Ежь усакIом ар 
къыриIотыкIыгъ мыщ фэдэу: «Усэр хъишъэм, хъугъэ-шIагъэм 
иIотакIу, лъэхъаным исурэт техыгъ, итарихъ нап»...

Усэхэу «Псыкъефэх», «МэкъумэщышI», «КъэмыкIожьыгъэмэ 
ядунай» зыфиIохэрэр къыдэхьагъэх 1977-рэ илъэсым 
къыдэкIыгъэ сборникэу «Псыкъефэх» зыфиIорэм. Авторым 
ичIыгу идэхагъэмэ ащыщэу псыкъефэхым иорэд къыщеIо мы 
усэм. Егъэпшэн, гъэшIон дахэхэр къегъоты тхакIом:

Псыкъефэхыр дэнэ фыжьэу, 
Къушъхьэ плIэIум едзэкIыгъ. 
Ыбзэгупэ псыхъо джаеу, 
Къушъхьэ натIэр ещэкIыгъ.

Псыкъефэхым нэр зэригъэгушIорэм имызакъоу федэу 
къыхьрэри къыхегъэщы Нэхэе Руслъан. Псы щымыIэмэ цIыфыр 
щыIэн ылъэкIыщтэп. Ары зыкIиIорэр:

Сабый цIыкIухэр джэгузэ пшъымэ, 
IупшIэ гъупэу зыфауIубы… 

Губгъо къежэ ипсыналъэ, 
Iанлъэм ракIэшъ, тхьацур рапшэ… 
Хахьэ чIыгум лъэкъо минэу, 
Ынэгушъо егъэшъокIы…

Дунаеу тыкъэзыуцухьэрэм псыр зэрищыкIагъэр, ар 
изыIахьэу зэрэщытыр къыреIотыкIы авторым. Кавказ 
шъолъырым псыр икъоу зэриIэм кIэгушIу:

«Узиджагъом псыр игъаблэу, 
Пшэхъо шъофым гуIэу къенэ», –

еIо ащ.
УсакIор рэгушхо ичIыгоу псым щымыкIэрэр насыпышIоу 

зэрэщытым. ЛIэшIэгъу мылхэу а псыкъефэхыр къызщежьэрэмэ 
илъэсыбэ аныбжь, егъашIэми ячъыIэтагъэ цIыфыр ащымыкIэнэу 
мэлъаIо усакIор.

Усэу «МэкъумэщышI» зыфэгъэхьыгъэр Социалистическэ 
Трудым и Героеу Мэрэтыкъо Аслъан ары. Гупшысэ шъхьаIэр 
зыфакIорэр мэкъумэщышIэ-лэжьакIом уасэу иIэр къыгъэлъэгъоныр 
ары. МэкъумэщышIэм епхыгъ щыIакIэм изытет. Сыда пIомэ 
ащ епхыгъ Хьалыгъур цIыфым ыгъотыщтмэ, ГукIэгъур ащ 
хэлъыщтмэ, ШIулъэгъур ыгу илъыщтмэ. МэкъумэщышIэм илъагъо 
къины, ау къинмэ апэшIуекIозэ лэжьыгъэр къехьыжьы.

Къытефэ 
Ошъу – цэшхуи, 
Къытехьэ 
Огъу– мыгъуи…

ИтеплъэкIэ дахэ, хьалэлыгъэр нэгум къыкIэщы, ыIапэ унэсмэ 
кIуачIэ къыпхелъхьэ. Саусырыкъо фегъадэ мэкъумэщышIэм 
иобраз:

Саусырыкъо фэдэу 
МакIо.

МэкъумэщышIэм илэжьыгъэ зэкIэ цIыфмэ ареты, ежьыр 
ным фэдэу цIыфыр ыгъэшхэкIмэ мэгушIо. УсакIом дэгъоу 
зэхешIэ мэкъумэщышIэм илэжьакIэ зыфэдэр, ежьми ятэ 
мэкъумэщышIагъ. КIэухым къяджэ цIыфмэ мэкъумэщышIэр 
агъэлъэпIэнэу:

МэкъумэщышIэм 
ЫIэ къыIэтмэ, 
…ЕрэдэIу 
Зэрэдунаеу!

«КъэмыкIожьыгъэмэ ядунай» зыфиIорэ усэм темэу иIэр 
блэкIыгъэ Дунэе зэошхор ары. Заор заухыгъэр бэ шIагъэ. Дунаир 
дахэу зэтрагъэпсыхьажьыгъ. Маим и 9-р ащ фэгъэхьыгъэ 
мэфэкI мэфэшху. ЦIыфэу зэошхом къелыжьыгъэмэ агъэлъапIэ 
мамырныгъэр. Къэзымыгъэзэжьыгъэхэр гум икIхэрэп:

Яаджал ащ 
Тэщ пай 
Пый щэшIуцIэр 
РычIаIугъ.

Унагъоу заом хэмыфыкъуагъэ зэрэщымыIэр кIегъэтхъы 
авторым – уят, сят, пшы, сшыпхъу, уян, сян… бэмэ 
къагъэзэжьыгъэп. Ахэмэ апсэ агъэтIылъи, тэ тыкъагъэнагъ. 
Аныбжьыкъухэр тауж икIхэрэп, къытфэсакъых:

Тилъэгъуапэ 
КъакIошъ, 
Щэтых. 
ТишыIупIэхэр 
Къаубытых.

Гупшысэ лъапсэр зыфэкIожьрэр – цIыфыгъэр, цIыфыр 
зыфыщыIэр, игъэхъагъэхэр арых. «Уахътэм таущтэу 
уешIушIагъ?» – джары анахь упчIэ шъхьаIэр. Iоф цIыкIуи 
ини щыIэп – зэкIэми цIыфым шIу къыфахьмэ: чъыгыр 
бгъэтIысхьагъэмэ, сабыир къыпкIэхъухьагъэмэ, уахътэм 
дебгъэштагъэмэ. Къэзымыгъэзэжьыгъэхэр саугъэтэу 
тапашъхьэ къиуцожьыгъэх, арышъ зыщымыгъэгъупш ахэр 
цIыфэу зэгорэм зэрэщытыгъэхэр. Ахэр къытэхъуапсэхэм 
фэдэу къышIошIы усакIом. НыбжьыкIэхэзэ ящыIэныгъэ 
атыгъ. Джэгогъуи, шIулъэгъу шIыгъуи ифагъэхэп. «ИпсэкIоды 
тыхэкIынэп», – етхы авторым, ахэр тыгу илъ зэпытынхэ фае – 
«ИIахь ренэу къытхэрэлъ». Мы ятIонэрэ сборникым поэмэу щы 
къыдахьэ: «Си «Интернационал», «Нэфшъагъом», «СишIулъэгъу 
Iэ къысфешIы».

«Нэфшъагъом» зыфиIорэ поэмэр гъэшIэгъоны къэзышIырэр 
итем ары. Поэмэр зыфэгъэхьыгъэр испан революционерэу ыкIи 
усакIоу Гарсиа Лорка. Лорка зэфэнчъагъэм пэуцужьызэ зыпсэ 
зыгъэтIылъыгъэ бэнакIу. Сыд зэфэзыхьыхэрэр адыгэ усакIомрэ 
испан усакIомрэ пIон плъэкIыщт. Поэмэм а упчIэм иджэуап 
къеты:

СыIукIэ сшIоигъу. 
Ежь къеIуатэ 
Мары сишIулъэгъу: 
«Нэфшъагъор 
А шэплъыгъо 
ШIагъор 
УпэгъокIэу 
Плъэгъумэ, 
Ары тхъагъор!..

УсэкIуитIуми нэфыр якIас, нэфшъагъом фэусэх. Тыгу 
къэдгъэкIыжьын Нэхаем иапэрэ тхылъ шъхьэу иIэр – 
«Мафэр нэфылъэм къыщежьэ». Лорка ищыIэныгъэ зафэу 
ыхьыгъ, «къыгъэшIагъэм зафэ». Адыгэ усакIом ащ фэдэ 
цIыфыр ищысэтехыпI, апсэхэр зэпэблагъэ, ащ «идунай 
орэдкIэ ыхъожьыгъ». Испанием иусакIо ыпсэ хахыгъэми, 
ишъхьафитныгъэ орэд дунаим къыфигъэнагъ:

Агъэнэгъоджагъэми 
Поэт хьадэр, 
Тыдэ пхьына 
Ытхыгъэ орэдыр?!

Шъхьафитныгъэм ибэнакIом ыусыгъэ гупшысэхэр 
къыхэкIыгъэх:

Бэн шIункIыр 
КъашIузэтыричи, 
Пчэдыжьы нэфылъэу 
Къэплъыжьыгъ.

Тхылъэу «ДжэныкъомашIу» 1983-рэ илъэсым къыдэкIы. 
Анахь усэ гъэшIэгъонмэ ащыщэу «Шъыпкъишъ» зыфиIорэр 
ащ къыдэхьэ. Усэм ыцIэр адыгэ жэрыIуабзэм къыхихыгъ ыкIи 
гъэпсыкIэу иIэмкIэ жанрэу «шъыпкъишъэм» «техыгъэу щыт. 



174

ЩыIэныгъэм изыIахь гъэнэфагъэхэм къапкъырыкIрэ философием 
тефэх гупшысэу кIоцIылъхэр. Лирическэ героим игъашIэм 
ыгъэунэфыгъэ гурышэ-гупшысэхэр зэкIэлъыкIоу къетых. Зэм 
ар хэукъуагъ, зэм тэрэзэу зекIуагъ – джаущтэу «игъорыгъозэ 
къызэтехъуагъ» ищыIэныгъэ хихыгъэ акъылыр. Апэрэ 
зэфэхьысыжьэу ышIырэр – цIыфым зэмыхъокIыжь шIулъэгъоу 
ыпсэ зыхэлъыр «ихэгъэгу, ичIыгу зан» арэу зэрэщытыр ары; 
ятIонэрэ гупшысэу ышIырэр зыфэгъэхьыгъэр цIыфым игушхуагъ, 
ар дунаишхом регъапшэ ыкIи пегъэуцу, Дунаир лъэшы, ау 
цIыфыри къызэкIакIорэп: «Хышхом етIани сыпэгъокIы», – етхы 
авторым. Джащ фэдэу зэкIэлъыкIо ушъыйхэр къетых усакIом: гур 
бгъэкIоды хъущтэп, укIытэр щымыгъэзый, шъыпкъагъэр зигъаI, 
шIулъэгъум зыщымыдзый, унагъо шIэ, уахътэм фэсакъ, уянэ-
уятэхэр гъашIо, шIум фэлажь, умыпаг, фэгъэгъуныр зигъэшэн 
– зэкIэмкIи шъэм нэсэу къепчъы. Авторым игумэкIыгъуи, ыгу 
ихъыкIрэмэ якъиIотыкIыни хегъахьэ зэкIэлъыкIорэ сатырэмэ. 
ЗыгъэгумэкIырэр лэжьыгъэу иIэр ары:

ЩыIэныгъэр – джэгоп. Къинэу зэхэт, 
Псэр зимыхьафыр къысаIолъ, хэт? 
Сэ неп, о неущы учIаухъумэжьыщт. 
Сыд къэбгъанэрэ, сыд зыдэпхьыжьыщт?

Уахътэм зэпыу имыIэу зэрэкIорэм репхы игъэхъагъэхэри. 
ЗэкIэри къыдэхъурэп, ау икIо щигъакIэрэп:

ГъашIэр боу IэшIу, 
Ары псэм зыкIыпашIырэр. 
ГъашIэм иI нэшIу, 
Ары узкIемызэщырэр.

Тхылъэу «КэкIозэпыт» 1980-рэ илъэсым къыдэкIы. Хэкум 
фэгъэхьыгъэ усэмкIэ къызэIуехы. Нэхэе Руслъан адыгэ хэкум 
бэрэ фэусагъ. Ар иорэдыгъ:

Адыгэ хэкум ибжыхьэ дахэ, 
Огури къаргъоу, псыхъори нашхъо. 
ШхъонтIэбзэ закIэу игубгъо хьасэ 
Гъэбэжъу нэгоу жьым зэрелъасэ… 
УщымыIагъэмэ, къакIо сихэку, 
Дахэшъы дахэ! КIаплъ зэ ынэгу!

Усэу «ЦIыфым ытам» щыкIегъэтхъы Iоф цIыкIурэ Iоф инырэ 
зэтепфы зэрэмыхъущтыр. ЦIыфым хэхъоныгъэ щыIакIэм 
щишIэу, ишIуагъэ къыгъакIоу иIоф Iахьэ егъэцакIэмэ ар 
Iофышху. Ары зыкIиIорэр усакIом:

ПшIэщтэп 
ЦIыфым тамэу фэхъущтыр.

«ЗэкIэ зыфэкIожьрэр цIыф шIулъэгъур ары», – еIошъ кIэух 
фешIыжьы авторым:

Апэу 
ЦIыфыр зыIэтыгъэр – 
ШIулъэгъу. 
Зы цIыфым 
Адрэ цIыфым 
ФишIыгъэ лъагъу.

Нэхэе Руслъан усэхэр зыдэт итхылъ анахь инымэ ащыщ 
«ГъашIэм игъатх» зыфиIорэр. Ар шъхьэхэмкIэ гощыгъэ. 
Апэрэшъхьэм «гум икъутамэхэр» фиусыгъ, ятIонэрэшъхьэу 
къылъэкIо «Тыгъэнэбзыйхэр», ящэнэрэшъхьэр – «ШыкIэпщынэм 
иорэд», яплIэнэрэу къыкIэлъэкIо – «Сичэщы жъуагъу», ятфэнэрэр – 
«КIэлэцIыкIухэм апай». Мы тхылъыр илъэс 50 авторыр зэхъум 
къыдагъэкIыгъ. ГущыIапэм ащ къыщеIо: «Мыжъосыныр 
мэкIодыжьы, – аIо адыгэмэ, – мыкIодыжьырэр орэд». Сэ 
сишIошIыкIэ, орэдым икъежьапIэр усэ, усэр гум орэдэу къеIукIы, 
цIыфым игугъэ къэбзэным, нэфыным, лъэгэным пай».

Анахь усэ дахэхэу къыдэхьагъэмэ ащыщых: «МэгумэкIых 
ныхэр», «ШыкIэпщынэм иорэд», «Адыгабзэм инэпкъ»…

«Адыгабзэм инэпкъ» моущтэу къыщеIо:

Ашъыу, зыми ттырихырэп, 
Тэр-тэрэу ибэн тэтIы, 
Сабыймэ пшысэ такъыфемыджэзэ, 
ЫIэ пчъэм дэтэпIыртIэ, 
Хьылъэ тIомэ IудгъэкIотызэ… 
… Е силъэпкъ цIыкIу! 
Е сигъогу мыкIу! 
Сыоплъышъ непэ, 
       къызгурымыIу. 

УтIуа, уза? 
Хэт ику уиса? 
Уинасыпмэ укъызкIэIэжьын, 
Уезхьыжьагъэм укъыIэкIэкIыжьын. 
Къэгъэзэгъу уахътэм ар ищыкIагъ, 
ЛIыгъэ зепхьащтмэ урихьылIагъ. 
… ЛIыр зыгъэлIырэр – илъэпкъ шIулъэгъу, 
Адыгэм адыгабзэр илэгъу…

Усэ зэхэлъхьэкIэ гъэпсыкIэхэу Нэхэе Руслъан ыгъэфедэхэрэр 
зэфэшъхьафых ыкIи гъэшIэгъоных. Лирическэ героим 
къыпкъырыкIэу къызэрыкIоу, ау гупшысэ куур къыриIотыкIэу 
къэIокIэ тефэрабгъухэр къыгъотынхэ ылъэкIыгъ авторым. 
УпчIэ Iэтыгъэ гущыIэухыгъэхэр бэрэ егъэфедэх: «МашIом… 
Тхьапшрэ сигъэфэбагъ?»; «Хэт ипсына сызэкIолIэщтыр? 
ПсычъыIэ IэшIу сезгъэшъощтыр?»; «Фэсыщтых, фэкIощтых!», 
«Хэт щымыIэжьыр?!»; междометие мэкъэпэшI зэфэшъхьафхэр: 
«а-яй!», «е-о-ой!»; гущыIэ кIэIотыкIыжьхэр: «куп-купэу», «цIыкIу-
цIыкIоу»; зыгорэм игущыIэхэр: «Сэ укIыти, щти сшIэрэп», – 
пIуагъэ». Шъуашэу къыхихыхэрэр зэтекIых: сатыриплI икъоу, 
е зэкIэкIэхыгъэу, е цифрэхэмкIэ гощыгъэу – зэкIэ шIыкIэу 
щыIэр ыгъэIэрыфэу мэтхэшъу Нэхэе Руслъан. ГущыIэжъхэр, 
гущыIэ щэрыохэр бэрэ егъэфедэх: «ШъхьакIо зышхрэр, – 
аIо, – шъхьашхыгъо ефэжьы», «Жъы зимыIэм кIэ иIэщтэп», «О 
къыомыкIущтыр цIыфы емышIи»; диалогыр хегъэуцо усэм:

– СыдкIэ уихьажьыщт? – Пчъэ. 
– Жьы иптIупщыхьащт? – Шъхьангъупчъэ. 
– СыдкIэ бгъэфэбэщт? – МашIо. 
– СыдкIэ пфэпэщт? – ГушIо.

Афоризмэхэр бэрэ егъэфедэх усакIом:

«Хэт зыIуагъэр – тхьамыкIагъу? 
ЩыIэныгъэр – боу гушIуагъу»; 
«ЩыIэныгъэр – джэгоп».

Гупшысэ мыухыпагъэхэмкIэ ыухыжьэу мэхъу иусэхэр: 
«Къызщыдгъэзэжьырэр титIо типIалъэ…». Публицистикэм 
фэщагъэу зэрэщытыр мыщ фэдэ усэхэм къаушыхьаты: 
«Сыадыг зыIорэр адыга зэкIэ», «Адыгабзэм инэпкъ», «Тхьэ щыI о 

зызфэпшIыжьрэм…». Адыгабзэм ехьылIагъэу ытхыгъэр джырэ 
лъэхъани екIоу щыт:

Убзэ зыпшIокIодрэм, 
Уянэ пшIокIодыгъ. 
Ар къызыгурымыIорэм 
Ыпсэ аритыгъ…

Нэхэе Руслъан жанрэ зэфэшъхьафхэмкIэ тхагъэ: «Сонет 
Iэрам» ыIоу гъэзетэу «Адыгэ макъ», альманахэу «Зэкъошныгъ» 
къарегъахьэ; пшысэхэу «Аргъоим къехъулIагъэр» ыкIи «Уиорэд зэ 
къысфэIожь» кIэлэцIыкIу журналэу «Жъогъобын» къырегъахьэх.

Я 90-рэ илъэсхэм прозэмкIи тхэнэу регъажьэ. Апэрэ рассказэу 
«Гъэтхэ пас» альманахэу «Зэкъошныгъэм» 1992-рэ илъэсым 
къырегъахьэ. Рассказым инэу къыхэщы лирическэ усэным 
зэрэфэIазэр, ащ зэрэдихьыхырэр. Ау ащ уасэу рассказым иIэр 
къыригъэIыхрэп, нахь лъэшы ымышIмэ. Пчэгум ригъэуцорэр 
цIыф лэжьакIом инасып. Зэрихабзэу Нэхаем тыгъэр, фабэр, 
гъатхэр икIас. ЩыIакIэм исурэтэу къыхихыгъэр гъэтхэ пас, 
дунаир къызщыкIэжьэу, лэжьакIом иIоф къызрихьыжьэрэр 
ары. Дунаир зэкIэ рэхьат, лэжьакIом итрактор макъэ шъофым 
къеIукIы, ащ уегъэрэхьаты. ЩыIэкIэ мамырым гур къегъэпсэфы. 
ЦIыфыр ары ащ фэдэ дунаир зыгъэдахэрэр, цIыф лэжьакIоу 
шъофым итым шIошъхъуныгъэ уегъэшIы щыIэныгъэр 
зэрэлъыкIотэщтым. Рэхьатныгъэу къыпхилъхьэрэм мы 
рассказым угу къыдещае. Джащ фэдэу усэщтыгъэ Нэхаер, 
ипрози а мэкъамэр кIэлъ.

А щ щегъэжьагъэу рассказхэр «А дыгэ макъэми», 
«Зэкъошныгъэми» бэрэ къыщхеутых: «Дэшхор зэкIэми 
якIас» (1993), «Ным иджэмакъ» (1995), «Псэр – нэпсыц» (1996), 
«Сусанэ икъэлэпчъэIу» (1994), «Чэщ шакIу» (1997), Шахъом 
къехъулIагъэр» (1992), «Шъузыщэхэр» (1991), «ШIункIым  хэтэу 
кIорэр» (1992), «Щэрифэ итхьэлъэIу» (1992). Ахэр зэхэугъоягъэу 
тхылъэу «Псыархъуан» ыцIэу авторым идунай ыхъожьыгъэу 
къыдагъэкIыжьы.

Нэхэе Руслъан 1994-рэ илъэсым «Республикэм ижурналист 
цIэрыIу» къыраты. Публицистикэм иIахьышIу зэрэхишIыхьагъэм 
ар ишыхьат. Мы жанрэри фэIазэу ащ къызфигъэлэжьагъ. Ащ 
фэдэх публицистическэ IофшIагъэхэу иIэхэр: «Къуаджэм ихъяр» 
Нэшъукъуае фэгъэхьыгъэу, «ШIулъэгъур илъэгъо нэф», «Лъэхъэнэ 
псынкIэ хъурэп: тхакIор, щыIэныгъэр, ныбжьыкIэхэр», «Псынэ 

лъакъом игъогу къегъоты», «Лъапсэр чыжьэу къыщежьэ», «Цубжъэм 
тефэгъэ лэжьыгъэр арэп къэкIырэр» (ПIуныгъэм фэгъэхьыгъэ 
гупшысэхэр), «Иорэд лъагэу аIэты» (Хьаткъо Ахьмэд фэгъэхьыгъ), 
«Поэтым фэгъэхьыгъэ плакат» (Теуцожь Цыгъо ехьылIагъэу).

УсакIом къешIэкIыгъэ нэмыкI лъэпкъ литературэхэм 
ащыщхэр шIогъэшIэгъонхэу адыгабзэм рилъхьагъэхэри 
итворчествэ пытэу хэуцуагъэх: Байрамукова Хь. иусэу 
«Некрасивых женщин не бывает» зыфиIоу зэкIэми зэлъашIэрэр 
адыгабзэкIэ «Мыдахэу бзылъфыгъэ щыIэп» 1976-рэ илъэсым 
газетэу «Социалистическэ Адыгеим» къырегъахьэ, «Плач 
Ярославны» шIогъэшIэгъонэу «Ярославнэ игъыбз» ыIоу 1985-рэ 
илъэсым адыгабзэкIэ зэредзэкIы. Урыс литературэм иклассикэу 
Ф. Тютчевым, В. Бакалдиным, С. Хохловым яусэхэр адыгабзэкIэ 
къыхеутых.

Урысыбзэм ибзэхабзэхэр дэгъоу зэхишIэу зэрэщытыгъэр мы 
зэридзэкIыгъэхэм къагъэлъагъо ыкIи итхылъхэу урысыбзэкIэ 
къыдэкIыгъэхэм ар къаушыхьатыжьы: «Ветры судьбы» (1995), 
«Колодец отца» (1980), «Слово о матери» (1981).

Нэхэе Руслъан адыгэ литературэм чIыпIэ гъэнэфагъэ 
щиубытыгъ. Иусэхэм мэкъэмэ гъэнэфагъэ къагъотыгъ, 
псэугъэмэ прозэ гъэшIэгъон къыпкъырыкIынэу щытыгъ.

БЭГЪ НУРБЫЙ  
(1937–1994)

Къыфихьэу чIыгум гушIуагъор, 
Рэхьатыр хъярым ыукъоу 
Къытехъо цIыфыр дунаим 
Зэрэдунаеу иунаеу.

(«Улъэш, о цIыфыр, улъэш»)

ИщыIэныгъэрэ итворческэ гъогурэ
Бэгъ Нурбый гиэкIогъум и 18-м 1937-рэ илъэсым Теуцожь 

районым ит къуаджэу Нэчэрэзые къыщыхъугъ. Гурыт еджапIэм 
ыуж, 1958-рэ илъэсым мэкъу-мэщ хозяйствэ техникумыр 
Мыекъуапэ къыщиухыгъ, зоотехникэу колхозым Iоф 
щишIагъ. 1964-рэ илъэсым Адыгэ кIэлэегъэджэ институтым 
ифилологическэ факультет къыухыгъ, илъэс зытIущэ 
кIэлэегъэджагъ.

ЕджапIэм чIэсызэ къыздиштагъэу, Нурбый тхэным 
фэщэгъагъ, газетым иредакцие Iоф щишIагъ. Апэу собкоррэу 
Теуцожь районым щыIагъ, етIанэ литературнэ IофышIэу, 
пропагандэм, культурэм яотделхэм япащэу 1967–1993-рэ 
илъэсхэм хэку гъэзетэу «Социалистическэ Адыгеим» щылэжьагъ. 
Нэужым кIэлэцIыкIу журналэу «Жъогъобын» зыфиIорэм 
иредактор шъхьаIэу щытыгъ.

«Фэдэу хьалэлэу, тхьэм къыритыгъэу гукIэгъу тIупщыгъэ-
шъхьафит хъуао хэлъэу, рэхьатэу цIыфыбэ слъэгъугъэп. 
Нурбый ыгу хэкIэу сырихьылIагъ, ау губжыгъэу, зэрэгубжыгъэм 
фэшIыкIэ мыхъун горэ ыIон е ышIэн зыфэпIощтым нэсыгъэу 
къэсшIэжьырэп. Ныбжьи пцIы ыусыгъэп, имыIоф хэхьагъэп, 
иIоф шIошIэу, ишIуагъэ къызщыкIон шIошIэу Iоф ебгъукIуагъэп, 
шъыпкъэм готыгъ, зэрэтIо хабзэу, фэбэнагъ, къыухъумагъ ыгукIэ 
ыштагъэр, къабыл зыфишIыжьыгъэр»1, – етхы ЩэшIэ Казбек.

1 Щ э ш I э  К .  Ныбджэгъум фэгъэхьыгъэ гущыI // Бэгъ Нурбый. МэшIочIэ 

мыкIуас, Мыекъуапэ, 1997. – Н. 3.

Бэгъ Нурбый ытхыхэрэр 1962-рэ илъэсым щегъэжьагъэу 
къыхаутых. Ахэр «Хъярым пчъэр фыIусэхы» (1969), «Тыгъэпс» 
(1976), «Гъэбэжъу огъот» (1981), «Гъэтхэ нэплъэгъу» (1986), 
«Къошыныжъым итхыд» (1988), «ЧIыгум игупсэф» (1991), 
«ГъэшIэрэ тын» (1994), усэкIэ тхыгъэ романэу «МэшIочIэ мыкIуас» 
(1997)». 1982-рэ илъэсым «Поле добра» урысыбзэкIэ Москва 
тхылъ къыщыдигъэкIыгъ. Бэгъ Нурбый Урысые Федерацием 
иписательхэм я Союз, журналистхэм я Союз ахэтыгъ, Андырхъое 
Хъусенэ ыцIэкIэ щыт премием илауреатыгъ, Адыгэ Республикэм 
культурэмкIэ изаслуженнэ IофышIэу щытыгъ.

Лирикэр. Апэрэ сборникэу Бэгъ Нурбый къыдигъэкIыгъэр 
«Хъярым пчъэр фыIусэхы». Ащ талант ин зыхэлъ усакIо 
адыгэ литературэм къызэрэхахьэрэр къыгъэлъэгъуагъ. Мы 
тхылъым усэхэмрэ поэмэхэмрэ къыдэхьагъэх. Темэу поэтым 
къыIэтхэрэр зэмылIэужыгъоу щытых. Бэгъ Нурбый адыгэ чылэм 
къыщыхъугъ ыкIи ары лъапсэу, творческэ кIуачIэу фэхъугъэр. 
Чылэхэр псыхъо цIыкIумэ къягъэтIысэкIыгъэх. Хэти исабыигъо 
псы Iушъом епхыгъ. Шъхьадж ежь псыхъо иI. Джащ фэд 
Нурбыи. Апэрэ сборникыр усэу «Гупшысэ там» зыфиIорэмкIэ 
къызэIуехы. Псыхъоу исабыигъо ыкIи икIэлэгъу зэпхыгъагъэм 
иобраз къыщеты:

ШIуалъэкIэ зыкъиштэу, шы емылычэу, 
Iэтыгъэу ышъхьэ 
Псыхъор, 
       ымакъэ орэды жъынчэу, 
Къыхэчъы къушъхьэм.

(Гупшысэ там)

Псыхъом жъотзэ игъогу къекIушъ мэIэсэжьы, хым 
хэлъэдэжьы. «Ащ фэдэ щыIакIэм ехъуапсэрэр макIэп», – еIо 
авторым. Ау цIыфым игъогу ащ фэдэп:

Ау псыхъом фэдэу гъунапкъэ горэм 
ЦIыфыр есагъэп. 
Благъэу е чыжьэу чIыпIэ нэсынышъ, 
Рэхьатыжьынэу 
Плъэгъуным пае, гупшысэ тамэм 
ЗызэкIищыгъэп.

(Гупшысэ там)

Поэтым цIыфым игъашIэ мэхьанэу иIэр къыгъэлъэгъоным 
пае, гъашIэмрэ псыхъом ичъакIэрэ зэрегъапшэх.

Бэгъ Нурбый философскэ гупшысэхэр къызщыриIотыкIырэ 
усэхэу апэрэ тхылъым къыдигъэхьагъэр макIэп. Ащ фэдэх 
усэхэу «Уашъор зэокIмэ», «Угу умыгъэкIод». ШIулъэгъуныгъэм 
фэг ъэх ьы г ъэ усэхэри сборн и к ы м дэты х. Уса кIом 
ишIулъэгъуныгъэ рэхьат, купкI иI, акъылыгъэ хэлъ пIони 
плъэкIыщт:

Гум ишъэфэгъоу, 
насып орэдэу, 
орышъы сиIэр, 
Сигугъэ дахэ машIом ыстынэп, 
хэIэнэп чъыIи. 
Ау шъорышIыгъэр ащ къыхэхьащтымэ, 
сыгукIэ згъашIоу, 
Упэбжьэжьыгъэу шIулъэгъу сыфаеп 
дэлъынэу бгъашъом.

(«Къысщэхъу сэщ пай чъыг шъхьэбырабэм  
ижьау къыубгъоу...»)

Ным иIэшIугъэ, ащ ишIулъэгъу ыкIи игукIэгъу гъунэнчъэу 
зэрэщытыр усэу «Тянэ мыр еIо сэщ пай…» Бэгъ Нурбый къыщеIо.

Бэгъ Нурбый заом хэлэжьагъэп. Ар сабыигъ, ау заом икъин 
ицIыкIугъом зэхишIагъэу щыт. Ар иусэхэмэ къащигъэлъэгъуагъ: 
«Iуашъхьэхэр щыIэх», «Чъыг уIагъ».

Усэу «Чъыг уIагъ» усакIом поэтическэ образэу щигъэпсыгъэм 
Бэрэтэрэ Хьамидэ иусэу «Щэ пакI» угу къегъэкIы. Образнэ 
къэIокIэ гъэшIэгъон усакIом егъэфедэ:

Батыр лIыгъэр 
РыкIэрэкIэнэу, 
       чIыгу бгъэрыдэу 
Iуашъхьэхэр щыIэх, 
Щытхъу орэдхэр 
       яшъхьа гъырытэу…

«ЧIыгу уIагъ»

Адыгэ поэзием хэбзэжъмэ ягъэмысэн, ахэмэ цIыфмэ къинэу 
къафахьырэм икъэгъэлъэгъон традициеу фэхъугъ пIомэ 
ухэукъощтэп. Лъы шIэжьыр, пшъэшъэ хьыныр, мылъкукIэ 

щэныр – нэпэтех зекIуакIэхэу адыгэмэ ахэлъыгъэр тхакIомэ 
япроизведениехэм къащагъэлъэгъуагъ. Бэгъ Нурбый мы 
темэр IэкIыб ышIырэп ыкIи иапэрэ тхылъ къыдэхьэгъэ поэмэу 
«Быракъыр езыхьыжьагъэр» ащ фегъэхьы.

Мы поэмэм ижърэ шэныжъэу пшъэшъэ хьыныр усакIом 
щегъэмысэ. Сюжетыр къызэрыкIу: Мыхьамэтрэ Гупсэрэ, 
зэш-зэшыпхъухэр, зэрэлъытэхэу, зэрэгъашIохэу щыIагъэх. 
Мыхьамэт чылэм зыдэмыс мафэм Гупсэ тхьамыкIагъо 
къыфыкъокIыгъ. Елмызэу, унэгъо бай утэшъуагъэм щыщым, 
мылъкур цIыфыгъэм ыпэ зыгъэуцурэм, Гупсэ ыхьыгъ. Гупсэ 
иджэгу ышъхьэ щигъэежьэу, ылъэгъу мыхъурэ нэбгырэм 
зэрэIэкIэфагъэм ыгу пигъэзэу, ышэу, гугъэпIэ закъоу иIэр, 
чылэм зэрэдэмысыр инасыпынчъагъэу зыфилъэгъужьэу, 
усакIом къегъэлъагъо. Нысащэр игъэкIотыгъэу Бэгъ Нурбый 
къетхыхьэ, IорыIуатэм къыхэхыгъэ къэIуакIэхэри егъэфедэх:

Хъуажъ япхъоу тинысэ мафэр 
Чэтым фэдэу Iушъашъэу, 
Мэлым фэдэу Iушъабэу, 
Къобын-шъэбыны тхьа ешI. 
Шы лъабжъэр зыгъэуджэу, 
ДжэгуакIор зыгъэчэфэу, 
ЛIыжъхэр къэзгъэнацIэу 
Ныохэр къэзгъэщхыпцIырэр 
КъегъаIу, джэгуакIу, къегъаIу!

Мыхьамэт ышыпхъу къехъулIагъэр зешIэм, Тыгъужъэу 
зыфащагъэхэм адэжь, ышыпхъу ыIорэм едэIунэу, кIуагъэ. Гупсэ 
иджэуап ащ ыгу пигъэзыгъ:

ЦIыфхэр сыд шъокIэ къысэплъыжьын, 
СыпщэжьыкIи дэгъу сымыхъужьын, 
СыкъыолъэIу, мыщ сыкъыщын…

Сыд икъиными ышыпхъу ыIорэм Мыхьамэт шIокIырэп, ау 
ыгу мэузы ыкIи шIошъхьакIу:

ЦIыфыр мылъку фэдэу пщэныр, пщэфыныр, 
ХъопсапIэу иIэр, икъин шъэфыныр 
КъыримыгъэкIоу ащ ягупшысэу, 

ЫшIэн ылъэкIыщтым гукIэ нэмысэу, 
Мыхьамэт къуаджэм къыдэхьажьыгъ.

ТхьамыкIагъор изакъоу къакIорэп зыфаIорэр шъыпкъэ. 
Шъузэбэ тхьамыкIэм икIэлэ цIыкIу атыгъугъэу, Мыхьамэт 
яIэпыIэгъу – гугъапIэу лъэукIэ, нэпсыкIэ зитхьакIзэ, шъузабэр 
къыфэкIуагъ. ЫлъэкIрэр ышIэнэу ар ыгъэгугъи, Мыхьамэт 
Татыу игъусэу кIэлэтыгъумэ алъапсэ ыфыгъ. ХъункIэшI-
кIэлэхьхэу оркъхэр зыдэс чылэм макIох. Дэмсыкъо зэшитIоу 
Къаншъаорэ Шъэуаерэ кIалэр атыгъугъэу къыхагъэщы ыкIи 
IашэкIэ апэуцужьых. Мыхьамэт инасып къехьы. Сабыир гъусэ 
къашIыжьыгъэу Мыхьамэтрэ Татыурэ къежьэжьыгъэхэу, 
шъэфэу, къэрэбгъэ зекIуакIэу зыгорэ къыкъокIышъ Мыхьамэт 
къеуIэ. Ар ымыгъэгъоу, бзэджашIэр Мыхьамэт къеубыты, Гупсэ 
илIэу Елмызэу ар къычIэкIы. Шыпхъум ихьатыркIэ етIупщыжьы, 
ау реIо:

Сшыпхъу ижьау непи укъеухъумэ, 
Гукъао уиI, шъэогъухэр гъэежьых. 
ПшIошI гъэхъу ори укIэгъожьынкIэ, 
Ащ ухэтыщтмэ уагъэежьынкIэ!

Г упсэ насыпынчъэр сымаджэ мэхъу. Мы х ьамэт 
къылъэкIошъ хэт ыIорэми емыдэIоу иунэ ещэжьы:

Типхъу ипсаушъхьэ зэрыкIодагъэм  
Слъэгъузэ ихьадэ рязгъэхыжьыщтэп.

Гупсэ малIэ. Мыхьамэт ащ бэрэ фэшъыгъо. Ау щыIэныгъэр 
лъэкIуатэ. Зым ишъыгъу, адрэм иджэгу. ФэкъолI Цыргъойхэм 
яджэгу быракъыр шыумэ зыщырахьыжьэщтым Мыхьамэт 
гъогурыкIоу къарихьылIагъ. Шыу купыр илъи, быракъыр 
Елмызэ рихьыжьагъэу зелъэгъум, Мыхьамэт зэриIожьыгъ:

Къэрар зимыI, хэт зэритынэу 
Зыфэе шъыпкъэр? 
       Шъобжы-утынэу 
ЗэхерэшI фаеми, Iысхын быракъыр, 
ФэсшIэжьын сшыпхъу, слъэкIмэ, а закъор.

Мыхьамэт Елмызэ кIэхьагъ, быракъыри къытырихыгъ. 
Къэрэбгъэ шIыкIэу Елмызэ ишхонч Мыхьамэт къытырищаи 
къеуагъ, ау блэугъ. Мыхьамэт ар Елмызэ фигъэгъужьыгъэп, 

ышыпхъу къыришIагъэмкIи, Гупсэ фэдэу, зэкIэ бзылъфыгъэ 
насыпынчъэмэ якъин фигъэгъугъэп, Елмызэ ыукIыгъ.

СшIагъэм, ныбджэгъухэр, сырыкIэгъожьырэп, 
КъыхэкIыгъ Iашэр мыщ къысфиIэтэу. 
ЦIыфыр зытыгъоу, мылъкукIэ зыхъожьэу, 
ЩыкIыгъэ цIыфэу исшIыкIыгъагъ, 
Гуе-жъалымыгъэм джы текIодагъ…

Бэг ъ Ну рбый мы поэмэм, поэтическэ пса лъэр 
зыфигъэIорышIэзэ, оркъ кIэлэхьхэм яжъалымыгъэ, бзылъфыгъэр 
къарыунчъэу, мылъкукIэ атын алъэкIэу, адыгэ хэбзэ нэпцIхэмкIэ 
ухъэтыгъэу зэрэщытыгъэр къыгъэлъэгъуагъ. IорыIуатэр, 
тарихъыр поэтическэ псалъэмкIэ поэмэм щызэрипхыгъ.

Бэгъ Нурбый ипоэзие щыIэныгъэм епхыгъ. Анахьэу илирикэ 
къыхэщхэрэр цIыф гъашIэм фэгъэхьыгъэ гупшысэ-псалъэр 
къызщишIырэ усэхэр ары. Мы усэмэ уяджэ зыхъукIэ, усакIом 
къыIорэм шIошъыхъуныгъэ фыриIэу, ыгу къикIырэ гущыIэу 
зэрэщытым уехъырэхъышэжьынэу щытэп. Ащ фэдэх усэхэу 
«Улъэш о, цIыфыр, улъэш», «ЛIэшIэгъумэ адэшэсыгъэр», 
«Гъэбэжъу огъот апщи».

ЦIыфыр дунаим къызыкIытехъорэр? Сыд фэдэ пшъэрылъа 
ащ зэшIуихырэр? Мы упчIэхэм усэу «Улъэш о, цIыфыр, улъэш» 
яджэуап. ЩыIэныгъэр усакIом шIу зэрилъэгъурэр, ыгу 
зэIухыгъэу зэрэпэгъокIрэр усэм иапэрэ сатырхэм къагъэнафэ:

Къыфихьэу чIыгум гушIуагъор, 
Рэхьатыр хъярым ыукъоу 
Къытехъо цIыфыр дунаим 
Зэрэдунаеу иунаеу.

Дунаим ылъапсэр цIыфыр ары. ЦIыф гъашIэр зыфэдэщтыр 
ежь цIыфым ыIэмычIэ илъ. Ащ къарыушхо хэлъ ыкIи пшъэрылъ 
ин ыгъэцакIэрэри. ЦIыфыр чъыгым фэд. Ащ лъапсэ едзы. 
Зигъэпытэным пылъ.

Зыдэщыт чIыпIэм фэшъыпкъэу, 
Пкъы пытэу къэкIы лъэкI иIэу.

ЩыIэныгъэм цIыфым игъашIэ къыпэшIуигъакIорэр макIэп. 
Ахэмэ цIыфыр апсыхьэ. Нахь лъэшэу къахэкIыжьы:

ЛъэIабэ комипшIы пчъагъэу 
Огу къаргъом Iэ къыщифэнэу. 
Пэуцу жьыбгъэу къепщагъэм 
Щымыщтэу, зэтриIэжэнэу…

ЦIыфым ылъапсэр ыкIи кIуачIэ къезытрэр ичIыгу ары. 
ИщыIэныгъэ мэхьанэ къыхэзылъхьэрэр шIулъэгъур ары. Мамыр 
щыIакIэм цIыфым кIуачIэ хегъуатэ:

Улъэш о, цIыфыр, улъэш, 
БгъэтIылъыжьыщтмэ уиIашэ. 
Улъэш о, цIыфыр, улъэш 
БгъэIорышIэнэу пхъэIашэр.

(«Улъэш о, цIыфыр, улъэш»)

УсакIом ичIыгу шIулъэгъоу фыриIэр зэрэгъунэнчъэр усэу 
«Гъэбэжъу огъот апщи» къыщэлъагъо. ЫгукIэ ыухэсыгъэр ары 
усакIор къызтегущыIэрэр. Лирическэ героим щыIэныгъэр шIу 
елъэгъу, ыгу зэIухыгъ, щыIэкIэ дахэм хэшIыкI фыриI – гъатхэр, 
тыгъэр, шIулъэгъур иусэ къыхэщы.

«ЦIыфыр цIыфмэ апай» зыфиIорэ гупшысэр усэу 
«ЛIэшIэгъумэ адэшэсыгъэр» зыфиIорэм Бэгъ Нурбый 
къыщегъэнафэ. ЦIыф гъашIэм купкIэу ыкIи мэхьанэу иIэм усакIор 
лъэхъу. Мэхьанэ зиIэр цIыфым игъашIэ икIыхьагъэп. ГъашIэр 
кIакоми мэхьанэ къезытрэр шIулъэгъоу цIыфым иIэр ары.

КъыхэкIыгъ: 
НыбжьыкIэу цIыф гъашIэр 
Ытыгъ, 
ШIу ылъэгъузэ щыIэныгъэр. 
ИлIыгъэкIэ заригъашIи, 
БэгъашIэу къани илIыхъужъыныгъэ.

(«ЛIэшIэгъумэ адэшэсыгъэр»)

Бэгъ Нурбый кIэлэцIыкIумэ афэусагъ. IорыIуатэм 
к ъ ы х эх ы г ъ э  сю ж е т х эм р э  к ъ эг ъ э л ъ эг ъ ок Iэ  а м а л 
зэфэшъхьафхэмрэ къызфигъэфедэзэ, усэ ыкIи пшысэ 
гъэшIэгъонхэр ытхыгъэх. Ахэр сабыим идунэегурыIуакIэ 
елъытыгъэу, ипсихологиерэ ыныбжьырэ къыдэлъытагъэу 
гъэпсыгъэх. Сабыйхэр дунаим хещэх, цIыф зэфыщытыкIэмэ 
ащегъэгъуазэх, шIумрэ емрэ зэхарегъэфых – пIуныгъэ пшъэрылъ 
ин агъэцакIэ.

1988-рэ илъэсым къыдэкIы Бэгъ Нурбый итхылъэу 
«Къошыныжъым итхыд». Мыщ къыдэхьэгъэ усэхэр, поэмэр 
ыкIи пшысэхэр кIэлэеджакIомэ атегъэпсыхьагъэх. Ахэмэ шэн-
хэбзэ дэгъумэ гур къыфагъэущы, зэфагъэм дэхагъэм уфащэ. 
Хэгъэгу шIулъэгъур сабыим ицIыкIугъэм къыщегъэжьагъэу 
зэребгъэшIэн фаем фэгъэхьыгъ усэу «Зэдегъаштэр терэшэн». 
IофшIэныр, шIум уфэлэжьэныр щыIэныгъэм ылъапс. Бэгъ 
Нурбый иусэхэмкIэ («КIалэмэ яIэшIагъ», «Зэдалэжьы хатэр», 
«Пчыхьэшъхьапэм фермэм сэкIо») ар сабыймэ къагурегъаIо.

IорыIуатэм имотивхэр Бэгъ Нурбый пшысэ – усэу 
«Къошыныжъ» щигъэфедагъ. Герой шъхьаIэу усэм псэ 
зыпымыт пкъыгъор фэхъугъ. Ар къошыныр ары. Ащ цIыфхэр 
зэрэдэзекIуагъэхэмкIэ цIыфыгъэ напэу яIэр къыгъэлъэгъуагъ. 
Къошыныжъыр лIыжъымрэ ныомрэ шIукIэ апэгъокIыгъ, 
ишIуагъэ аригъэкIыгъ, ау къагурыIуагъэп. ЦIыф гукIэгъум нахь 
лъапIэ зэрэщымыIэм игупшысэ авторым пшысэм пхырищыгъ. 
Нэйпсыигъэр, жъалымыгъэр, хьилагъэр шэн дэеу зэрэщытхэм 
мыпшъыжьэу поэтыр къытегущыIэ.

Пшысэ-поэмэм къэгъэлъэгъокIэ амал гъэшIэгъонхэр авторым 
щигъэфедагъэх. ГущыIэм пае, сюжетнэ ыкIи композиционнэ 
къыкIэIотыкIыжьынхэр. Орэдыжъым ипоэтикэ пэблагъэу усэр 
гъэпсыгъэ. Къошыныжъым иорэд щысэу къэпхьын плъэкIыщт:

ЗигъэукIорэйзэ хэкIукIзэ, 
ХэкIукIмэ, зэ хэлъэтыкIзэ, 
ЗигъэукIорэймэ хэчъыкIзэ, 
ХэчъыкIмэ, зэ хэбыбыкIзэ….

Пшысэм зэлъашIэрэ усэу «ХьакIыба-кIыбыхъуа» Бэгъ Нурбый 
хегъэуцо. ТIы шIуцэмрэ тIы фыжьымрэ япоэтическэ образхэр 
егъэфедэх.

Бэгъ Нурбый ипоэзие нэшэнэ шъхьаIэу иIэмэ ащыщ 
IорыIуатэм ипоэтикэ (сюжетхэр, образхэр, къэIуакIэхэр, усэ 
гъэпсыкIэр ыкIи нэм.) зэригъэфедэрэр. Ащ усакIом ипоэзие 
мэхьэнакIэ къыритыгъ.

Романэу «МэшIочIэ мыкIуас». Бэгъ Нурбый къызыхъугъэр 
илъэс тIокIищ зыхъугъэ 1997-рэ илъэсым ипэгъокIэу тхылъэу 
«МэшIочIэ мыкIуас» къыдэкIыгъ. Мыщ къыдэхьэгъэ усэкIэ 
тхыгъэ романэу «МэшIочIэ мыкIуас» Бэгъ Нурбый итворчествэ 
Iэташъхьэу фэхъугъ. Джырэ лъэхъаным рипхызэ, я 19-рэ 

лIэшIэгъум аухыгъэ Урыс-Кавказ заом ихъугъэ-шIагъэхэр 
авторым «МэшIочIэ мыкIуасэм» къыщегъэлъагъох. Джэныкъо 
машIор амыгъэкIуасэу, пчыхьэрэ яжьэм чIаухъумэзэ пчэдыжьрэ 
къычIаупхъукIыжьзэ зэхагъэнэжьэу адыгэмэ яшэныгъ. 
Ащ фэдэу адыгэхэм яшъхьафитыныгъэ игугъэ машIо 
зэрэмыкIуасэщтыгъэр, къинышхо хэтхэми, яцIыфыгъэрэ 
ялIыгъэрэ зэрэчIамынэщтыгъэр амал зэфэшъхьафхэмкIэ 
усакIом романым къыщигъэлъэгъуагъ.

Адыгэмэ ятарихъ къыхэхыгъэ хъугъэ-шIэгъэ инитIоу 
лъэпкъым итарихъ гъогу зэзыхъокIыгъэхэр Бэгъ Нурбый 
зэрепхых ыкIи зэрегъапшэх. Ахэр псы IыгъыпIэ ашIи, адыгэ 
чылэхэр хы чIэгъым зэрэчIагъэхьагъэр ыкIи Урыс-Кавказ заоу 
лъэпкъыр зэкIодылIагъэр арых. Фольклорыр къекIоу авторым 
романым щегъэфедэ. ХьакIэщ къэбарэу хъугъэ-шIагъэр усакIом 
къеIуатэ.

ХьакIэщ, 
Адыгэ лъэпкъым ыгу ущыщ! 
Оры зэпхыгъэр сигукъэкIыжь. 
Сэ хъугъэ-шIагъэр жьыбгъэм кIэзгъэпщэу, 
КIэпы гъэтхъыгъэу кIэпсэшхоу згъэщэу 
ИкIыхь-икIыхьэу къызэкIэсэщ. 
Шъыпкъэу гъэщыгъэр кIэпсэ пытэнба, 
Къэбар псэ пытэр къысфэIотэнба!..

Хъугъэ-шIагъэр къызщыхъурэр къуаджэу Хьарзэхэхьабл. Ащ 
итхьамыкIагъор джы хыр шъхьарыт зэрэхъугъэр ары. Псы чIэгъ 
хъугъэ чылэм игъусэу ащ итарихъи дычIихьагъ. Поэтым къеIо:

Зигугъу къэсшIыщтыр къуаджэм игъашIэ 
Щыщы хъужьыгъэу нэм фэд, псэм фэд. 
Къэнэн ылъэкIи, къэнэгъэ закъор 
Зигъо сифагъэу сэ къэстхыжьыгъэу 
Ащ щаусыгъэу орэд...

УсакIор лIэшIэгъу ныкъокIэ зэкIэкIошъ, Нэфкъо Къадыр 
иунагъо къытегущыIэ. Ежь Къадыр заом Iут, псэемыблэжьэу 
мэзао. Ибыныр ыкъоу Мэкъуаорэ, ыпхъоу Тыгъанэрэ. ШхьакIафэ 
зыфашIырэ унагъу. ЯхьакIэщыпчъи зэIухыгъ, жъи кIи ренэу 
якIуапI. НыбжьыкIэхэу Мэкъуао ишъэогъухэр хьакIэщым 
щызэрэугъоих. Тыгъани шъхьакIафэ афишIэу гъомылапхъэм 

шъхьасырэп. Ау сыдэу шIагъуа Тыгъанэ ытхьакIумэ къиIорэр? 
КIэнэкIэлъэ сэмэркъэу орэдхэр пшъашъэмэ афаусышъ, мо 
кIалэхэр зэрэгъэчэфых. Зэфэусэ орэдхэр Бэгъ Нурбый фэIазэу 
поэмэм регъэкIух. Мэкъуао ишъэогъоу ТIахьир къеIо:

Натрыфмыгужъор ныбэ рышъушIыным 
Пае къахьыгъэп-джэнч рытыдзынэу 
Зэдитхъухьагъэшъ, къытфэфедэн. 
Чэзыу зынэсрэр ащ хэIэбэн. 
Бжыбэу къыхихырэр тIурытIоу ышхзэ, 
ЫнаIэ тетэу къыпчъымэ-къыпчъызэ, 
ЦитIу къызынэжьыкIэ, «къыфэгуитIу» аIо, 
Зы цэ къэнэжьмэ, «къызыфэгу» аIо. 
Пшъашъэу агу илъыр, хэмылъми шъхьакIо, 
Джэнчыр зэрэхъоу «яIоф» тэжъугъаIо.

ГущыIэ гуаоу къашIыхэрэр Тыгъанэ шъхьакIо щэхъушъ 
ипшъэшъэгъухэу Нэгые, Курэ, Нихьимэ, Мелэчхъан, Цыу 
къеугъоих. Орэд дысэу къафаIохэрэм хегъэдаIох. Пшъашъэмэ 
шъхьакIо ашIышъ, ежьхэри дысэу кIалэмэ афэусэжьых. КIалэхэм 
зэрэхэукъуагъэхэр къагурэIо, гущыIэтIупщыгъэр хьакIэщым 
икIынкIэ щэщынэх. ТIахьир еIо:

Iофыр зытетыр къызгурыIуагъ, 
Тэ тIуагъэм пстэури къыкIэлъыкIуагъ. 
Джы теусэн фай тихэкIыжьыпIэ, 
АIуагъи тIуагъи зэбгырымыкIзэ.

ЛIыкIохэу ТIахьир, Хьарун, НэмытI, ТIалиб зыхагъэкIых, 
пшъашъэмэ яшIужьынхэр ямурад. Тыгъанэ пшъашъэмэ 
яджэуап къанегъэсы:

Шъо шIорэ закъом тыкъезэгъынэу 
Шъукъытщэгугъумэ шъухэукъуагъ. 
«Зэхядгъэхынэп, зэдгъэлъэгъунэп» 
ШъуIожьми, тиIоф Iоф зэщыкъуагъ. 
Пчэдыжь нэжъ -Iужъхэр къыхядгъэщынхэшъ, 
Iофым хэплъэщтхэшъ, шъо шъумыщынэу 
Мы чIыпIэ дэдэм шъукъекIолIэжь, 
Шъуигъусэ купми джаущтэу яшъуIожь.



190

Джарэущтэу сэмэркъэурэ шъхьэлъытэжьышхорэ ахэлъэу 
ныбжьыкIэу Хьарзэхэхьаблэ дэсхэр псэущтыгъэх. Нэжъ-
Iужъэу ныбжьыкIэмэ язэнэкъокъу зэхэзыфынэу къэкIуагъэхэм 
къаупсэлъыгъ:

Хъугъэр зыфэдэр къыдгурыIуагъ, 
КIалэмэ пхэнджэу шъуцIэ къыраIуагъ. 
Шъори жъугъотыгъэ апэшIожьын, 
Щыгъу-пIэстэ тIэкIукIэ шъузэшIужьын. 
Хьазыр шъузыхъурэм тыкъыкъокIын...

НыбжьыкIэ купым зы нэбгырэ хыеу ахэтыгъ. Ар дысэу 
пшъашъэмэ афэусагъэп, ау кIэлэ купым къахэфагъ, хьакIэщым 
адисыгъ ыкIи пшъэдэкIыжьыр адигощыгъ. Ар Тыгъанэ 
идэхагъэ ыумэхъыгъэ кIалэу Шыупащ. Мамыр псэукIэу чылэм 
дэлъыгъэм, ныбжьыкIэмэ ячэфыгъо-сэмэркъэу къызегъэлъэгъо 
ужым, усакIом заоу адыгэ чIыгум щыкIорэм къыфегъэзэжьы. 
Шыупащэ лIэблан, зэолI шыу купмэ япэщэ псэемыблэжь.

Шыупащэ ыцIэ зы къоджэ закъоп 
ЗыщашIэу щытыр. 
Ишы лъэмакъэ, 
ИIокIэ-шIыкIэ ашIэжьы Iаджми. 
Ар къоджэ пчъагъэ дэхьагъ шыуаджэу: 
Заом Iухьащтхэм 
Ежь къызыщиIорэм хьазырхэу, 
Къыдежьэшъунхэу, 
КъапымыкIыжьэу бырсыри 
ЯIэшэ-шъуашэхэкIэ зыфагъэпсынэу 
АриIоным пае… 
Уахътэр къэсынышъ, 
ЯлIыгъи аушэтын, 
Рагъэхьын пыим утын.

Романым иятIонэрэ пычыгъо лIыхъужъмэ ацIэ къыщыреIо. 
Ахэр Шыупащэ ищысэтехыпIэх. ИцIыкIугъом щегъэжьагъэу 
лIыгъэ хэлъэу сабыир агъасэщтыгъэ. ПэмыкI амал адыгэм 
иIагъэп.

ЦIыкIузэ рагъажьэшъ, 
ЛIыхъур апсыхьэ, 
Зэоным кIалэр тырагъэпсыхьэ. 

ИIэшэ-шъуашэ, 
Ишы лъэпсыгъо 
Афэкъулаеу къэсы шэсыгъор. 
КIалэри шыри, зэрашIы хабзэу, 
Зэгъусэу тIури 
АпIу, агъасэ. 
Ячыжьэрыплъэ – гупшысэ гъуаз, 
ЧIыпIэу рапэсрэм шъхьадж зыфегъаз. 
ЗэрэпшIы хъунхэу, 
Узщыгугъунхэу 
ИгущыIэгъумэ зыкърапэсыгъ.

ЛIы цIэрыIоу Тыгъужъыкъо Къызбэч илIыгъэ аIэтэу орэдэу 
фызэхалъхьагъэр Бэгъ Нурбый романым хегъэуцо:

Къызбэч орэдэу фызэхалъхьагъэр 
Сатыр зэбгъутэу тэ къытхэхьагъэу 
ЛIыхъужъ орэдым зетэгъэIэты: 
«Ятэшхор Елмыщэкъу, 
Ащ ыкъор Тыгъужъ, 
Тыгъужъыкъо Къызбэч- 
Мэзахэр еугъозы, 
Мэзагъохэр итанджышъхь. 
Ибзашъхьэ щымыутэу 
ШъэотэхъукIэ мэтэрэзы, 
ШIоигъокIэ епсыхыжьы… 
Къызбэчы чэтэрыор икIас, 
Ипыйхэр шылъэгуанджэкIэ реутых, 
Ипыйхэр утынкIэ къырефых… 
– Ары, сикъошхэр, – ыIуагъ Шыупащэ, – 
Къызбэч ишэнкIэ гуфит-шъхьэфитэу 
Гъогоу хихыгъэм зэ щымыгъуащэу 
БэнэкIо пхъашэу, онэгу пцIашхъоу 
ИщыIэныгъэ лъэпкъым зыфитырэм, 
Шъхьафиты хъущтмэ зэмыблэжьынэу 
ГъашIэр къыхьыгъэшъ, рыкIэгъожьынэу 
Лъэбэкъу ышIынэу фэмыегъах.

Ящэнэрэ пычыгъом Тыгъанэ ятэшыпхъоу Хъангуащэ дэжь 
къуаджэу ПсышъуапIэ макIо. Заом имэшIо лыгъэ ащ къекIуалIэ. 
Тыгъанэ ятэу Къадыри заом Iут.

Адыгэ лъэпкъым игугъэ баеу 
Къехьы игъашIэ хэмыкIэу банэм. 
Сыдэу зишIына, ар ищыIакIэ 
Гъогогъу жъалымэу къыщыдэхьапкIэ.

Дзэ пэщэ шъхьаIэу адыгэмэ яIагъэмэ усакIор къатегущыIэ. 
Ахэмэ зэу ащыщ лIы бэлахьэу Хъырцыжъ Айдэмыр:

Дзэзещэ Iазэу заригъэшIагъ: 
ЫшIагъэу дашIэрэм батырым фэдэу 
ЦIыфмэ апашъхьэ къырегъэуцо. 
Уцуагъэу, пшъыгъэу, тхьаусыхагъэу 
Е ыгу кIодэу ар алъэгъугъэп. 
ЧIылъэу зэрыкIорэм пытэу теуцо, 
Iэм-лъэм лъэпытэу пкъышIо ищыгъ, 
Пэгъум нэтIабгъоу гъучIышъо нэгу, 
Шъырыт плъэгъункIэ нэр ыгъэкIуасэу. 
ЫжэкIэ тхъуагъэ бгъэм теусасэ, – 
ШIуцIэр шIуцIабзэ, фыжьыр фыжь дэд, 
Хьазыр Iупэфхэр егъэжьыухэм фэд. 
Заом зыхахьэкIэ ишыкIэ машIоу. 
Бэ римыгъэкIоу пыипсэр Iуехы. 
…………………………………… 
Хъырцыжъым ешIэ цIыф зэхэщакIэ. 
ЗыфэIазэ хъугъэр дзэм изещакIэшъ, 
ДашIэ, къыхихырэр хэкIыпIэ заф, 
Ежьагъэу ыпэ зыкъимыгъаф. 
ЗэуапIэу хихрэр зыер ежьыр, 
Шыплъыр зэуапIэм, щыIэужьыр. 
Ежьагъэ хъумэ, шышъхьэмыгъаз, 
УзкIырыплъынэу ар шыу гъуаз.

Заор тхьамыкIагъу. ЦIыф гъашIэр зэщегъакъо. Тыгъанэ 
ятэу Къадыри хэкIуадэ.

…………………………………. 
ЛIы уIагъэм пэтых. 
Хьылъэ дэдэ щыхъоу ынапIэ къеIэтышъ, 
Къадыр аужырэу къыIоу мыр зэхахы: 
– Сышъуфэраз, сикъошхэр… 
Дэгъоу шъузэуагъ. 

Сэрмэ… 
Сэ сыIофэп. СыкъыщауIагъ… 
ПсышIуапIэ сыблэшъухэу 
Сэ сышъумыхьыжь, 
СикIэлэгъу щисхыгъэу 
Ар сигъашIэ щыщ…

ТхьамыкIагъор изакъоу зекIорэп. Хы Iушъом Iус чылэу 
ПсышъуапIэ къухьэ зэмылIэужыгъохэр къекIуалIэх. Дик Джастер 
– инджылыз сатыушIэм икъухьи ахэмэ зэу ахэт. ГущыIэ дахэм 
кIыригъэщзэ инджылызым къеIо:

Тхьам текIоныгъэм шъуфеузэнкI, 
Тхьам мамыр тыгъэр къышъуфыкъуегъэкI.

Iашэхэр адыгэмэ къафищэу, сатыу зышIырэ Дик Джастерыр 
хьэкIэ лъапIэу адыгэмэ зэращэ. ХьакIэщым Iанэхэр щызэблахых. 
Тыгъанэ хьакIэм зырегъэтхьакIы. Пшъашъэм иIуплъэ дахэрэ 
ишIыкIэшIуагъэрэ инджылыз хьакIэр аумэхъыгъэу, кIожьынэу 
уахътэ къызыскIэ, «лъэIу» къешIы:

Зы лъэIу закъо къышъуфысиIэжь: 
Мы пшъашъэу непэ тызыхьакIагъэр 
Зыдэтэжъугъащи, тэ тыжъугъэкIожь. 
Зэблэгъэныгъэм ар ищыкIагъэшъ, 
КъэшъутIупщымэ, 
Лъэшэу тэ тигопэн, 
Тихэгъэгу щилъэгъурэр къышъхьапэн. 
Шъусэгъэгугъэ къыздэтщэжьынэу, 
ШъхьакIо рахынэп, 
Ыгу хагъэкIынэп. 
…………………………….. 
Сыд джы ышIэна, 
ХэкIыпIэ-кIуапIэ 
ЗыдэщымыIэм занкIэу къекIугъ. 
Яти мэзао, ыши мэзао. 
Шыупащэшъ, ащкIи лъагъор мэзахэ. 
Зэхэхьэгъае зэрэдунаеу, 
Сыдэу къытефи хьакIэм ынае! 
………………………………… 
ЛIэным Тыгъанэ джы фэхьазыр, 

Къыкъонэжьыщтмэ къуаджэм ицIыфхэр: 
«Топыщэр къадзмэ, – лыгъэр къадзыгъ, 
Сфэлъэгъужьыщтэп къуаджэр тежъыфэ, 
Сэрмэ – мыхъужьми зы щыIэныгъ, 
АрэIожь фаеми: «Инасып хэныгъ». 
СамыушъхьакIоу сылIэн слъэкIын, 
Сикъэмэ цIыкIуи спсэ хигъэкIын… 
Амал горэ згъотмэ, къэзгъэзэжьын».

Джар мурадэу ешIы Тыгъанэ. ХэкIыпIэ иIэп. Ятэ ихьэдагъэ 
текIышъ, шIу ылъэгъурэ Шыупащэ къызэренэкIышъ, адыгэ 
лъэпкъыр мамырыным пае, адыгэ чылэр къыкъонэжьыным 
пае, Дик Джастер гъогу чыжьэ дытехьэ. Гугъэ закъоу щыIэкIэ 
амал къезытыжьырэр илъэскIэ инджылызым къыщэжьынэу 
зэриIуагъэр ары.

Тыгъанэ гъашIэм гъогоу къыфыхихыгъэм еуцолIагъ. Гу 
дэщэяпIэу иIэр тэлмэщ адыгэ кIалэу Чэмал ары. Шы хьалэлыр 
къызэрэфыщытынэу къыдэзекIо.

Инджылыз хымэ хэгъэгум Тыгъанэ ищыгъыни, иIокIэ-
шIыкIэхэри ашIошIагъо хъугъэ, агу рихьыгъ, агъэлъэпIагъ.

Пчэдыжь горэм хъызмэтзехьэхэу 
ИIэмэ Джастер мыр ариIуагъ: 
Типшъашъэ хьакIэ пстэуми шъугу рехьы, 
Сэри сыгу рехьы, 
КъыжъугурыIуагъ. 
Шъузэреджэщтыр ащ «мисс Тыгъана», 
Шъо къыжъугурэIо ащ имэхьанэ: 
ЫIорэр шIушIэщт, 
ШъуешъхьэкIэфэщт, 
Инджылызыбзэр зэригъэшIэщт, 
Бзэр зэришIэнэу шъуIэпыIэщт, 
ШъуфэгъэцэкIэшъумэ, 
Джар сигопэщт.

Бэг ъ Ну рбый рома ным инджы лызхэмрэ тырк у 
пащэхэмрэ шъэфэу зэIукIэхэзэ Кавказым, адыгэ лъэпкъым 
игъашIэ зэрэзэрафэщтыгъэр, мэшIо лыгъэу адыгэ чIыгум 
къырагъэтэджагъэр нахь зэкIагъэблэным пылъхэу, урысмэ 
адыгэхэр апаIудзагъэхэу, ежь яфедэ зэрафэу зэрэщытыгъэр 

къегъэлъагъо. Ар Дик Джастер ихьакIэщ щызэIукIагъэ Исмел-
пашэм, Пальмерстон ыкIи ежь Дик Джастен язэдэгущыIакIэ 
къеушыхьаты. Адыгэ пшъашъэу адыгэ шхынхэр къафэзышIи 
Iанэр къизыхьагъэм итеплъэ лъэшэу агъэшIэгъуагъ:

ПаIоу шъхьарысыр налмэс-налкъутэу 
Зэпэжъыужьы. 
Исэе плъыжьи 
Тыжьын бгырыпхым зэпикъузыкIэу 
Щытми, Тыгъанэ 
КъемыхьылъэкIэу мэзекIо псынкIэу. 
Адыгэ тхыпхъэр псыхъоу ыкIутэу 
Саем ыгупэ къежъыутэхы, 
Гупэм къыщежьэшъ, сэякIэм ехы. 
Псыхъо нэф цIыкIухэр къушъхьэ лъагэм къыфхэу 
Къехырэм фэдэх, чэфы-нэгуфых.

Тыгъанэ мафэхэр елъытэ, Джастер иIуагъэ ыгъэцэкIэжьэу, 
илъэскIэ ичIыгу ылъэгъужьынэу кIэхъопсы.

Нэпсыцэ нэфыр бгъапэм телъалъэ, 
Илъэу мэкъамэм къепчъы ипсалъэ: 
«Адыгэ чIыгоу сыпсэм хэтIагъэм 
ЩысфатIыжьынба зэгорэм бэныр. 
Сынэ бырылъэу, слъэ кIэмыкIышъоу 
Сеплъэ ошъогум сэ сибыбэнэу. 
Слъэгъурэр тыгъэ, гъунэнчъэ огу, 
СызыдэщыIэр хымэ хэгъэгу. 
………………………………. 
СызэрэлIэщтым пай сымыщын, 
Гугъэзэ лIагъэмэ сакъыхэмыщын. 
Ау спсэ хэтыфэ сичIыгу сыплъэн, 
Итеплъэ дахи слъэгъун фэлIэн…»

Тыгъанэ Дик Джастэн шъхьагъусэ фэхъунэу еуцолIагъэп. 
Ащ иджэуап кIэкIыгъэ ыкIи пытагъэ.

– Сэр, къысфэгъэгъу о, шъыпкъэр осIощт, 
ЗэрэпфэлъэкIэу сыгу къэоIэт. 
Ау сыгу имыкIэу сичIыгу гупсэ 
Сыгу фыхэгъукIэу илъэс къэсхьыгъ. 

«Зэ слъэгъужьынба» сIоу сегупшысэу 
Силъэпкъ сыфэлIэныр сэ сиIахьыгъ. 
Бэ къысфэпшIагъэр, 
Тхьауегъэпсэу… 
СичIыгу шъхьафитэу сыщыгъэпсэу. 
IэкIыб сшIыжьынэу сфэмылъэкIын, 
Лъэпкъым сыщыщэу, лъэпкъым сыкIыгъоу, 
ИпсыикIыгъор сипсыикIыгъоу 
Къинэу зыхэтыр дызэпысчын.

Джастер къыгурыIуагъ шыу купэу щытхэмрэ, топэу икъухьэ 
тещэягъэхэмрэ зелъэгъум: адыгэмэ япхъу къаухъумэщт. Лъэшэу 
шIоигъоджагъэми, сатыу Iофэу зэрифэрэр ымыукъоным пае, 
Джастер еуцолIэн фае хъугъэ. Ау ащ адыгэмэ ятхьамыкIагъо 
щыухыгъэ хъугъэп. Урыс-Кавказ заом имашIо нахь лъэшы 
мэхъу, амал ямыIэжьэу, Тыркуем адыгэхэр екIыжьых:

Къагъэзэжьынэу уахътэ къэсыным, 
АмыгъэкIуасэу джэныкъо машIор 
ТырагъэстыкIыми, унэ чIэсынэу 
ЗэрашIыжьыщтым игугъуи ашIэу 
Анэ акIыбэу Тыркуем екIых. 
АфэмыхъужькIэ къызэранэкIы 
Адыгэ чIыгоу рагъэстыкIыгъэр – 
НэпсыкIэ шъокIми, лыгъэр икIыгъэп. 
Тыгъанэ кIыгъоу Шыупащэ кIуагъэ, 
Къагъэзэжьыным гу тырашIыхьи. 
Нахьыбэм гъогоу хихыгъэм ыхьзэ, 
Нэсыгъ Тыркуем унэгъо мышIзэ.

УсакIом унэгъуакIэм (Тыгъанэрэ Шыупащэрэ) иджэныкъо 
машIо зэрэмыкIосагъэм шIошъхъуныгъэ ин фыриI:

Ау сшIошъы мэхъу, 
Слъэгъоу къысщэхъу: 
Агу илъ мэшIуачэр агъэкIосагъэп. 
Тыгъанэ фэдэу, 
Шыупащэ фэдэу, 
Зыщыщмэ агухэр зымыгъэкIуасэу, 
Кощыгъэ купмэ бэ ягъусагъэр… 
Джащ фэд, 

Къэнагъэу имыкIыжьыгъэр, 
Iэблыгу зэчIэлъэу мылъку хэкIыжьыгъэр 
НасыпышIоным бэу пэчыжьагъ, 
Ащ иджэныкъуи къэупэбжьагъ. 
Ау имэшIуачIэ тэпыр хэсыгъ, – 
Тэпым уепщэжьмэ, – 
МэшIо губзыгъ…

Тыгъанэ иобраз. Бэгъ Нурбый Тыгъанэ иобраз романым 
исюжет къыришIэкIыгъ. Дэхагъэм, Iушыгъэм, лIыгъэм 
ясаугъэтэу ар ыгъэпсыгъ. Джэныкъо машIом иухъумакIоу, 
Iушъабэу щытми, Тыгъанэ ичIыгу, илъэпкъ къыухъумэным пае 
пытагъэ къызхегъафэ. Ежь ищыIэныгъэрэ инасыпрэ илъэпкъ 
къурмэн фишIынэу хьазыр. Тыгъанэ шъхьалъытэжьышхо 
хэлъ, адыгэ напэр тыдэ щыIэми щегъэлъапIэ, шъхьакIафэ 
фарегъэшIы. Инджылыз хэгъэгу чыжьэу зэрыфагъэм адыгэ 
шIыкIэ-гъэпсыкIэм идэхагъэ алъынигъэсыгъ, шъхьэкIэфагъэкIэ 
къыздигъэзекIуагъэх.

Художественнэ шIыкIэ‑гъэпсыкIэу произведением иIэр. 
УсэкIэ тхыгъэ романэу «МэшIочIэ мыкIуасэр» щыт. Ащ лирическэ 
ыкIи этнографическэ хэгъэуцуагъэхэр иIэх. Пэублэм лирическэ 
хэгъэуцуагъэу иIэм ежь авторым игупшысэхэр къыщеIох:

Зигугъу къэсшIыщтыр къуаджэм игъашIэ 
Щыщы хъужьыгъэу нэм фэд, псэм фэд. 
Къэнэн ылъэкIи, къэнэгъэ закъор 
Зигъо сифагъэу сэ къэстхыжьыгъэу 
Ащ щаусыгъэу орэд…

Этнографическэ хэг ъэу ц уа г ъэхэр а дыгэ ща гу м, 
унэм, хьакIэщым ягъэпсыкIэ фэгъэхьыгъэх. ХьакIэщым 
къешIэкIыгъэу фольклорым къыхэхыгъэ мотивхэр романым 
хэгъэткIухьагъэу хэтых. ГущыIэм пае, сэмэркъэу зэфэусэ 
орэдэу пшъашъэхэмрэ кIалэхэмрэ азыфагу зэмызэгъыныгъэ 
къизылъхьагъэр, натрыфмыгужъор зэрагъэфедэщтыгъэхэр, 
сэмэркъэоу ныбжьыкIэмэ ашIыщтыгъэхэр, лъытакIэхэр 
(«ТIокIыр зытефэу, чэзыу зынэсрэм «иIоф» зетэфэ. «ХьанэкIу, 
цунэкIу, пшIыкIуй, пшIыкIубгъу, тIокIы!»). Адыгэм гущыIэм 
кIуачIэу хилъэхьэщтыгъэр къыхигъэщзэ, лIыхъужъ орэдхэмрэ 

гъыбзэхэмрэ усакIом романым хегъэуцох (Тыгъужъыкъо 
Къызбэч иорэд, Пщы-оркъ заом иорэд…)

Уса кIор зэрытхэрэ бзэр г ъэшIэг ъоны, образнэ 
къэIуакIэхэмкIэ, фэгъэдэнрэ метафорэкIэ гъэбаигъэ:

«КIэпы гъэтхъыгъэу кIэпсэшхоу згъэщэу 
ИкIыхь-икIыхьэу къызэкIэсэщ. 
Шъыпкъэу гъэщыгъэр кIэпсэ пытэнба, 
Къэбар псэ пытэр къысфэIотэнба!…» 
«Псыхъо чъэр къаргъор блэчъзэ къынэси, 
Ныбжьыкъу шъо гоIур къытыринагъэу 
Тыгъанэ саер пыкIутрэм фэдэу, 
ЫнитIу яплъакIэ нэфыр къыхэпсы…» 
«Бжыдзэ фэдизыр цушхоу къыпшIошIы!»

Бэгъ Нурбый ипоэзие адыгэ литературэм инэкIубгъуакIэ 
къызэIуихыгъ ыкIи нэмыкI екIолIакIэрэ мэкъамэрэ къыритыгъ.

